
SABİR RÜSTƏMXANLININ 
SƏNƏT DÜNYASINA BİR BAXIŞ

Xalq şairi Sabir Rüstəmxanlı haqqında indiyə kimi mətbuatda 
ürək sözümü deməmişəm, sonraya qoymuşam, dostdur, inciməz, 
bir gün gələr daha sanballı söz deyərəm – fikrində olmuşam. 

Gündəlik qayğılar, həyatın keşməkeşləri başımı o qədər qatıb 
ki, bir də ayılmışam ki, ömür keçib, gün keçib, Sabir 70-i, mən 
80-i arxada qoymuşuq. 

Onu da etiraf edim ki, Sabir Rüstəmxanlının yaradıcılığı o 
qədər çoxşaxəli, iftixar doğuran yaradıcılıqdır ki, nədən yazaca-
ğının fərqinə varırsan: şair, yazıçı, folklorşünas, ədəbiyyatşünas, 
tənqidçi, tərcüməçi, publisist, qeyrətli ictimai xadim. Hələ bu 
az imiş kimi, şəxsiyyət kimi bütövdür, ədalətli və insaflıdır. 
Gənc yazarlara arxa olandır, örnək azərbaycançı və türkçü-
dür. Təfəkkür sahibidir, fikir adamıdır. Dostluqda möhkəmdir. 
Müəyyən səbəblər ucbatından sıxıntıya məruz qalan qələm 
sahiblərinin yanında olandır. Elə təkcə bu keyfiyyətinə görə zi-
yalı kimi seçiləndir.

Böyük yaradan ona lap gəncliyindən ağıl, intellekt, təfəkkür, 
həyata, insanlara məhəbbət, yüksəkliklərə, əlçatmazlığa can 
atmaq istəyi vermiş, şairlik bəxş etmişdir. O, gənc yaşlarında 
Azərbaycan poeziya hüdudlarını yarıb beynəlxalq aləmə çıxan 

istedadlı şairimizdir, təpədən-dırnağa millidir, milli ruh daşıyıcı-
sıdır, lakin millətçi deyil, beynəlmiləlçidir.

O, başqa xalqların dilinə, ədəbiyyatına, tarixinə, adət-ənənə
sinə, ümumiyyətlə, mədəniyyətinə ehtiramla yanaşandır.

Sabir Rüstəmxanlının bir üstün cəhətini qeyd etmədən keçin
mək olmaz. O, insanlarla asanlıqla ünsiyyət qura bilir, hətta ən 
ağır xasiyyətli insanlarla dil tapır. Ailədə hər birinin öz zövqü, 
düşüncə tərzi, xasiyyəti olan 14 uşağın içində böyüməsi öz 
təsirini göstərib. Buna görədir ki, insanlarla isti münasibətdə 
olur. Onun dostları çox, istəməyənləri yoxdur. Çünki o, paxıllıq, 
bədxahlıq, yekəxanalıq nə olduğunu bilmir. Yaradan ona bol-bol 
təmənnasız insan sevgisi bəxş etmişdir.

Sabir Rüstəmxanlı sənət dünyamızın öndə gedən söz, fikir 
adamıdır. Dedikləri hədəfə düz dəyir. Sovet quruluşu dağılan-
da yağışdan sonra baş qaldıran göbələk kimi qəzetlər peyda ol-
muşdu. O vaxtkı mənzərəni, jurnalist adı ilə meydana atılanları, 
bu müqəddəs peşəni gözdən salanları, ləkələyənləri Sabir tam 
dəqiqliyi ilə ifşa etmişdir:

“Mətbuatda qeyri-peşəkarlığın tüğyan etdiyi, sözün ucuzlaş-
dığı, özünü və sözünü bilməyənlərin jurnalistlik iddiası ilə orta-
ya çıxdığı bir zamanda o köhnə, təmənnasız Nəsir İmanquliyev, 
Nurəddin Babayev, Tofiq Rüstəmov kimi kişilərin yeri daha ay-
dın görünür”.

O, belə kişilərin yazıları ilə böyüdüyünə, məktəb keçdiyinə 
görədir ki, sonralar Bəxtiyar Vahabzadə, Xəlil Rza Ulutürk onu 
“Kişi şair” kimi vəsf ediblər.

Sabir Rüstəmxanlının fikir adamı olduğuna ikinci bir misal. 
Akademik İsa Həbibbəyli Naxçıvan Dövlət Universitetində 20 
ilə yaxın rektor işləyərək Universiteti beynəlxalq aləmə çıxaran-
dan sonra, Milli Elmlər Akademiyamızın vitse-prezidenti seçil-
mişdi. Alim, eyni zamanda, Nizami adına Ədəbiyyat İnstitutuna 
direktor təyin olunmuşdu. İnstitutun 80 illik yubileyini keçirmək 

İsa müəllimə qismət olmuşdu. Akademiyanın “Dəyirmi zal”ında 
təntənəli yığıncaqda Xalq şairi Sabir Rüstəmxanlı çıxışında bir 
cümlə işlətdi: “Naxçıvan Dövlət Universiteti itirdi, Nizami 
Gəncəvi adına Ədəbiyyat İnstitutu qazandı”.

Naxçıvan Dövlət Universiteti barədə nəsə deməyə haqqım 
yoxdur. Çünki İsa müəllimdən sonra o universitetlə əlaqələrimiz 
kəsildi. O ki qaldı Ədəbiyyat İnstitutuna, Sabir müəllimin fikri 
tamamilə özünü doğrultdu. Akademik İsa Həbibbəyli İnstitutu
muzda bir çox yeniliklərə imza atdı. İnstitut düşdüyü ətalətdən 
çıxdı. İnstitutda böyük canlanma baş verdi, mütəmadi olaraq 
elmi jurnallar və məcmuələr çap olunmağa başladı.

Qısa zaman kəsiyində bir neçə nəfər doktorluq və namizədlik 
dissertasiyaları müdafiə etdi. “Azərbaycan” jurnalı və “Ədəbiy
yat qəzeti” ilə Moskvanın “Literaturnaya qazeta”sı ilə əməkdaş
lığımız iftixar doğuracaq səviyyəyə qalxdı. Professorlar Nüşabə 
Araslı və Tehran Əlişanoğlu AMEA-ya müxbir üzv seçildilər. 
Professorlar Məhərrəm Qasımlı və Qəzənfər Paşayev Prezidentin 
sərəncamı ilə “Əməkdar elm xadimi” fəxri adına, professorlar 
Şirindil Alışanov və Mahirə Quliyeva “Tərəqqi” medalına layiq 
görüldülər. Professor Tahirə Məmməd Prezidentin Fəxri fərmanı 
ilə təltif edildi.

Bütün bunlar İnstitutun həyatında Sabir Rüstəmxanlının 
fikrinə dayaq olan fərəhli hadisələr idi.

Sabir Rüstəmxanlı çoxlarının deyə bilmədiklərini çıxışların-
da, poeziyasında, yazılarında, kitablarında deyib və deyir. Onun 
əsərlərinin adının özü nümunə götürüləcək hadisədir: “Gəncə 
qapısı”, “Qan yaddaşı”, “Bu sənin xalqındır”, “Atamın ruhu”, 
“Xətayi yurdu”, “Qarabağ”, “Sağ ol, ana dilim”, “Əbədi sevda”, 
“Ömür kitabı”, “Özümüzdən böyük sözümüz” və s.

Şairin “Ömür kitabı” haqqında bir neçə kəlmə demək yerinə 
düşər. Bu əvəzsiz kitab Sovet quruluşunun dayaqlarının laxla-
mağa başladığı 1987-ci ildə çap olundu. 130 min tirajla çıxdı. 

O vaxta qədər 130 min tirajla Sabir müəllimin ideyası əsasında 
yazılmış “Altı il Dəclə-Fərat sahillərində” kitabım çıxmışdı. 
Maraqlıdır ki, hər iki kitab eyni taleyi yaşadı. Qısa bir zaman 
kəsiyində hamının stolüstü kitabına çevrildi və hər ikimizin xalq 
arasında daha yaxşı tanınmağımızda müsbət rol oynadı.

Qızlar gəlin köçəndə vətənpərvər ailələrdə “Ömür kitabı” ce
hizə əlavə olundu.

Etiraf edirəm ki, “Ömür kitabı” Azərbaycan elmi, tarixi, mədə
niyyəti sahəsində yazılmış şah əsərlərdən biri kimi qəbul edildi. 
Publisistikanın ən yaxşı nümunəsi kimi sevilə-sevilə oxundu.

Mixail Qorbaçovun “yenidənqurması” insanları çaşbaş saldı-
ğı həmin dövrdə Sabirin “Ömür kitabı” millətin azadlıq yolu-
nu işıqlandırdı. Qiymətdən düşən sözü dəyərə mindirdi. Sabir 
hamının inandığı söz sahibi oldu. Çünki onun insan kimi, şair 
kimi, siyasətçi kimi niyyətinin xalqa xidmət olduğu etiraf edildi. 
Sözü ilə əməli üst-üstə düşdüyündən hamı ona inandı və arxa-
sınca Meydana getdi. Sabir Rüstəmxanlı Meydan Hərəkatına 
rəhbərlik edənlərdən biri oldu. “O, insanlara, cəmiyyətə, siyasətə 
münasibətdə dağıdıcı yox, toplayıcı, barışdırıcı oldu” (Samir 
Əsədli). Bu, hər adama qismət olmayan əvəzsiz keyfiyyətdir. 
Onun poeziyası da bu amala xidmət edir. 

1989-cu ildə o, müstəqil və demokratik mətbuatımızın ilk qa-
ranquşu olan “Azərbaycan” qəzetini təsis etdi və iki il onun baş 
redaktoru oldu.

Sabir Rüstəmxanlı, eyni zamanda, qeyrətli ictimai xadimdir. 
Ondakı milli şüur və milli qeyrət iftixar doğurur. Hansı yöndən 
yanaşırsan yanaş, ona “qeyrət” sözü yaraşır.

Şair və ictimai xadim kimi bir çox ölkələrdə mötəbər yığın
caqların arzulanan iştirakçısı olmuşdur: Ukraynada, Gürcüs
tanda, Fransada, Qırğızıstanda, Litvada, Bolqarıstanda, Hin
distanda, Polşada, Türkiyədə, Almaniyada, İraqda, Misirdə, 
İranda, Quzey Kiprdə, ABŞ-da, Belorusda, Suriyada, Livanda, 

Nobiviyada, Uqanda, Sudanda, Avstraliyada, İndoneziyada, 
Monqolustanda Azərbaycan Prezidenti Heydər Əliyevin başçı-
lıq etdiyi nümayəndə heyəti tərkibində əvvəlcə Çində, sonralar 
isə Lüksemburq, Belçika və Norveçdə olmuşdur. Özbəkistanda, 
Qazaxıstanda, İsveçdə, Rusiyada mötəbər yığıncaqlarda çıxış-
lar, məruzələr etmişdir. İkicə misalla kifayətlənəcəyəm. O, Nyu-
Yorkda Türkiyə-Amerika Cəmiyyətləri Assambleyasının İkinci 
Millətlərarası Türk Dünyası Konqresində əməli təkliflərlə çıxış 
etmişdir. Moskvada Sovet İttifaqının mövcudluğuna nöqtə qo-
yulan tarixi yığıncaqda, SSRİ Ali Sovetinin sonuncu sessiyasın-
da iştirak etmişdir. 

1992-ci ildə “Vətəndaş Həmrəyliyi” partiyası təsis ediləndən 
və partiyanın sədri seçiləndən sonra cəmiyyət qarşısında cavab
dehlik məsuliyyəti daha da artdı. İndi o, cəmiyyət arasında 
sayılıb-seçilən ictimai xadim, Millət vəkilidir.

Bununla belə, deməliyəm ki, Sabir Rüstəmxanlı ədəbiyyat və 
elm aləmində istedadlı şair, nasir, ədəbiyyatşünas, folklorşünas, 
tənqidçi, tərcüməçi, publisist kimi tanınır, yaradıcılığı yüksək 
qiymətləndirilir və sevilir.

Bu sevginin qaynaqlandığı mənbələr aşağıdakılardır:

Sabir Rüstəmxanlının poeziyası

Bilmirəm nəyə and içim oxucu inansın ki, Qarabağda döyüşlər 
başlayanda (27.09.2020) Sabir Rüstəmxanlının döyüşkən poezi-
yası üzərində işləyirdim. 

Düşmənin böyük itkilər verərək ağır texnikanı qoyub qaçdığı-
nı görəndə bir daha ordumuzla fəxr etdim. Ermənistanın baş na-
ziri Paşinyanın Parlamentdə çıxışını görəndə sevincdən az qala 
bu yaşda qol qaldırıb oynayım. Paşinyanın sifəti ölü rəngində 
idi. Əsəblərini cilovlaya bilmirdi. Əlləri əsirdi. Əllərinin əsdiyini 
gizlətmək üçün gah ikiəlli mikrofonlardan yapışır, gah da xitabət 

kürsüsündə gizləyirdi. Deputatlar sanki yas məclisində oturmuş-
dular. Sən demə, bu, başlanğıc imiş. Düşmən çox böyük itkilərə 
məruz qaldı. General və neçə-neçə polkovnik, podpolkovnik və 
yüksək rütbəli zabitlər itirdi. Saysız-hesabsız canlı qüvvəsi və 
texnikası məhv edilən düşmən döyüş meydanından qaçmağa 
başladı. 

Bu günü xalqımız 25 ildən çox gözləmişdi. 
Sabir Rüstəmxanlı döyüşkən poeziyasilə oxucuları inandır-

mağa çalışırdı ki, gün gələcək, ermənilər havadarlarına arxalana-
raq meydan suladıqlarının peşmançılığını çəkəcəklər. Onun şair 
fəhmi ilə dedikləri yerini aldı.

Eldar Mansurovun musiqi bəstələdiyi “Halımı sorma” mah-
nısı şairin arzuladığı qisas gününün şad xəbərini xalqa çatdırdı.

Yarımçıq ürəklə – sevgimiz haram,
Mən belə səadət arzulamaram.
Şəhidəm, itkinəm –
Halımı sorma!
Qisas gününəcən – 
Halımı sorma!

Vaxtilə şərqşünas alim, professor Vilayət Cəfərovun “İraqda 
neoklassik poeziya” monoqrafiyasına yazdığım “Ön söz”ü “Dö
yüşkən poeziya” adlandırmışdım. Aradan otuz ildən artıq vaxt 
keçib. Sabir Rüstəmxanlının poeziyasının üsyankar mövqeyini 
nəzərə alaraq onun da döyüşkən poeziya olduğu qənaətindəyəm. 

Şairin Meydan Hərəkatına, Qarabağ müharibəsinə, Xocalı 
faciəsinə, Qanlı yanvara, Şuşanın işğalına, Azərbaycanın par-
ça-parça bölünməsinə, dilimizə xor baxanlara, xalq malını ta-
layanlara, millətə yalmanıb “milli” olanlara, ziyalı qiyafəsində 
olan nadanlara həsr elədiyi şeirlərdən Mirzə Ələkbər Sabirin 
ruhu duyulur. Sabir bulağından su içən Sabir Rüstəmxanlı sələfi 

kimi qorxmaz, cəsur, qeyrətlidir. Xalq şairi, akademik Bəxtiyar 
Vahabzadə təsadüfi yazmırdı: “Mətləbi əymədən həqiqəti demək 
böyük ağılla bərabər, böyük kişilik tələb edir. Sabir Rüstəmxanlı 
kişi şairdir”.

Onun döyüşkən poeziyası xalqı ayıq-sayıq olmağa, müba
rizəyə səsləyir. O, çoxlarının deyə bilmədiyini həm poeziyasın-
da, həm də ictimai xadim kimi yüksək tribunalardan illərdən bəri 
cəsarətlə deyib və deyir.

Sabir Rüstəmxanlı bütün yanlardan yanaşılsa, Azərbaycanın 
qeyrət qalasına çevrilən oğullarındandır. Sözünü açıq deməkdən 
çəkinməyən, bu baxımdan söz deməyə səlahiyyəti çatan bir çox 
söz sahiblərindən fərqlənən, öndə gedən örnək ziyalılarımızdan-
dır. Onun poeziyası ictimai ədaləti qoruyan poeziyadır. 

Sabir Rüstəmxanlı poeziyası dilin dərin qatlarına enməyə im-
kan verir. O, dilimiz qarşısında cavabdehlik missiyasını dərindən 
dərk edən yazarlardandır:

Dilimdə təzə söz bitirməsəm də,
Şadam ki, köhnənin qoruyucusuyam, – deyir.

Xalq yazıçısı Anar bu münasibətlə yazmışdır: “Bu misralarda 
təvazökarlıqdan doğan bir mübaliğə var. Geniş anlamda Sabir 
şeirimizə Təzə söz də az gətirməyib”. 

Sabirin yuxarıdakı sətirlərində bir həqiqət də ondan ibarətdir 
ki, o, həmişə köhnə sözün, mənəvi dəyərlərimizin, millət ruhu-
nun, əsrlərdən keçən ənənələrin qoruyucusu olub. Sabir kökə, 
milli ənənəyə bağlı yazarlardandır.

Məlumdur ki, biz tarixən atəşpərəst olmuşuq. İndinin özündə 
belə işlənən “Günəş haqqı”, “Ocaq haqqı”, “Çıraq haqqı” kimi 
andlar atəşpərəstliklə bağlı yaranmışdır. Cənubi Azərbaycan 
şairi Səhəndin şeiri deyilənləri bir daha təsdiqləyir:

Hələ də, hələ də bizim yerlərdə
Sadə insanların andı çıraqdır.
Xalqın arasında, kənddə, şəhərdə
Müqəddəs yerlərin adı ocaqdır.

Sabir Rüstəmxanlının atəşpərəstliyə həsr olunmuş şeirlərində, 
hətta məhəbbət şeirlərində də bunu tam açıqlığı ilə görürük:

Ha uzaqlaş, ha gizlən,
Düşmərəm bu həvəsdən.
Mən ki atəşpərəstəm
Oduna qalanım, gəl!

Sabirin poeziyası safdır, təmizdir, ləkə götürmür, reallığa söy
kənir, təbiidir:

İkinci, üçüncü sevgilər inan,
Solğun kölgəsiymiş ilk məhəbbətin.

Bu açıqlıqda etirafı Sabir kimi səmimi şair edə bilərdi.
Həqiqətən də ilk məhəbbət heç vaxt unudulmur, insanın 

qəlbində qövr eləyir:

Hər yara sağalıb unudulsa da,
Sağalmaz yarası ilk məhəbbətin.

Hüseyn Kürdoğlu ilk məhəbbəti vətən həsrəti ilə bərabər 
tutur:

Ağladır insanı vətən həsrəti,
Bir də nakam qalan ilk məhəbbəti.

Sabir Rüstəmxanlının musiqi bəstələnmiş mahnılarının: 
“Ürəyimdə eşqimizin işıq yeri”, “Halıma ağlayır qaralan bulud-
lar”, “Halımı sorma”, “Gecdi daha”, “Səni məndən alan dünya”, 
“Vəfasızım mənim” – hamısı məhəbbətdən söz açır. “Halımı 
sorma” qəm, qüssə, kədərə bələnmiş bir mahnıdır. 

Şairin nəğmələri arasında ən çox xoşuma gələn Gülər Həsə
novanın musiqi bəstələdiyi “Səni məndən alan dünya” mahnı
sıdır:

Bir xəyaldı, keçib getdi,
Yuxumuza girərmi?
Səni məndən alan dünya
Bir də geri verərmi?

Şairin nəğməyə bənzər şeirləri çoxdur: “Bayram istəyi”, 
“Dağlar bilsin”, “Nə olar”, “Sonuncu nəğmə”, “Belə olur sən
sizlik”, “Tək səninki deyiləm”, “Güvənmirəm”, “Məni niyə bu-
raxdın”, “Getmə”, “Baxma mənə”, “Gəlib keçdim”, “Başqa nə 
istərəm ki” və s. musiqi bəstələnməmiş nəğmədir.

Mən qərib bir səyyah idim,
Nəğmə idim, ya ah idim.
Bəlkə, elə günah idim,
Gəlib keçdim bu dünyadan.

Şairin “Üzra xanım” şeiri də nəğmədir:

Üzra xanım yetmişini adlayıb
Ancaq ruhu iyirminin içində.

Deyər, gülər, məclislərə dad verər,
Yaz qoruyur, payız sinnin içində.

Şux sözünü bizlər ilə bölüşər,
Dərdin saxlar kövrəyinin içində.

Təbriz eşqi ürəyinin damarı,
Bakı adı göynəyinin içində.

Sabir Rüstəmxanlının poeziyası sahilsiz ümmana bənzəyir. 
Şairin poeziya aləminin dərinliyinə baş vurmadan burada, əsasən, 
şairin çoxsaylı şeirlərini və poemalarını içinə alan möhtəşəm 
“Əbədi sevda” kitabından bəhs edəcəyik.

Kitabın adı onun “Əbədi sevda” şeirindən götürülmüşdür. 
Şairin mübarizə yoluna işıq tutan bu şeir, sanki onun manifes-
tidir:

Bunlar…

Əlimiz üstə düşmən əli qoyanlar,
Laylası, duasını minnətlə oxuyanlar,
Unudanlar, minillik yolun-izin dilini –
dünyaya sığışmayan dərdimizin dilini?
Nə bilsin hardan gəlir gözümüzə çökən qəm,
Bu göylərə bağlılıq, bu sərhədsiz düşüncəm... 

Duymaz damarlarımda
dolaşan qaynar qanı,
Tanrıyacan yol çəkən
Bu əbədi sevdanı!

Şair bununla kifayətlənməmiş, “Savaş bitməmiş hələ” (“Ədə
biyyat qəzeti”, 29.08.20) şeirində manifestini daha ciddi, daha 
kəskin bəyan etmişdir. O, şair fəhmilə xalqımızı, ordumuzu, 
qəhrəman oğullarımızı Qarabağ uğrunda sanki bir ay sonra baş-
layacaq döyüşlərə səsləyirmiş:

Uçurub yelə verdin,
		  neçə fürsəti, getdi.
Bu qəhrəman millətə
		  qorxunu kim öyrətdi?
İşğala, bölünməyə
		  dözməyi kim öyrətdi?
Oyan, sıyrıl səbrindən!
Vaxt gözləmir, vaxt uçur,
Barı indi silkələn, indi ayılsın başın
Başlansın tarixinin ölüm-dirim savaşı! 

 
“Əbədi sevda” kitabında qəlbimi sızladan, qəm-qüssə, kədərə 

qərq edən şairin ithaf və “Ağılar”ı oldu. Məni keçmişə, xatirələrə 
qaytardı. Sabirin mərsiyə yazdığı qələm sahiblərinin hamısı ilə 
yaxşı münasibətdə olmuşdum. Onların hər biri ilə acılı-şirinli 
xatirələrim vardır. Yaşlı adamlar xatirələrlə yaşayır. Sabir qar-
daşıma xatirələrimi oyatdığına görə minnətdaram. Nəbi Xəzri, 
Sabir Əhmədli, Xəlil Rza Ulutürk, Aydın Məmmədov, Elçibəy, 
Ziya Bünyadov, Mikayıl Mirzə, Məmməd Aslan, Səyavuş 
Sərxanlı xalqın qürur duyduğu insanlar idi. Onlar cismani cə
hətdən bizdən ayrılsalar da, ruhən bizimlədirlər. Yaxşı adamlar 
ölmür. Onları xatırlayan sonuncu adam dünyasını dəyişənə qə
dər yaşayırlar.

Dünya bina olandan qəm yükünü daşımaq Sabir Rüstəmxanlı 
kimi şairlərin alın yazısı, qismət payı olmuşdur. Aşağıdakı şeirlər 
bu əzablı duyğulardan yaranmışdır:

“Bu adi millət deyil”, “Qopsun millətdən”, “Bu millət ölməyi 
bacarır hələ”, “Allah bu millətdən nə əsirgəyib?”, “Bunlar nə 
istəyir millətdən görən?”, “Heç nə istəmirəm bu məmləkətdən” 
– deyilənlərə dayaq olur.

Şair bu şeirlərində, xüsusən də müstəqilliyimizin, azadlığı
mızın ilk illərinin real mənzərəsini “Heç nə istəmirəm bu məm
ləkətdən” şeirində tam çılpaqlığı ilə açıb göstərmişdir: 

Heç nə istəmirəm bu məmləkətdən.
Nə çəkdiklərimizin hesabını,
Nə boynumuza kəfən taxdığımız
Günlərin halallığını,
Nə bizi düşmən ayağına verdiyinin
Cəzasını.
Onsuz da başındadır köhnə vərdişi.
Düşmənə batmasa da,
Millətə batır dişi.
Azadlıq – daha azad,
Çalıb-çapmaq, itirmək.
Müstəqillik – başımıza
Başsızları gətirmək!

Sabir Rüstəmxanlı dünyanı gəzən, gözü azərbaycanlı axtaran, 
bir azərbaycanlı görsə, ona şeir ithaf eyləyən vətənpərvər şairdir. 
Onun yazdığı “Şərifə” (Belçika), “Üzra xanım” (Kanada), “Naira 
Şahtaxtinskaya” (keçmiş millət vəkili), “Cəmilə” (Norveç), 
“Dehlidə tərcüməçi işləyən qız” (Hindistan) bu qəbildəndir. Bu 
şeirlərdə şairin istedadı, əsl şairlik qüdrəti açıqca görünür. 

İnanıram ki, “Naira Şahtaxtinskaya” şeirini oxuyanda mənə 
haqq qazandıracaqsınız:

Bir azca utancaq, bir azca kövrək,
Bir azca çoxbilmiş, bir azca yalqız.
Gedib yad elləri dolanıb sonra
Vətənə qəribtək qayıdıb bu qız.

Tərifə vərdişkar, sığala həssas,
Ancaq həsrətini daşıyanı yox.
Bu məğrur gözəllik zirvə kimidir – 
Fəth edəni çoxdur, yaşayanı yox.

İlğım aldanışı, çiçək səsidir,
Gözünü yumdumu, buxarlanacaq.
Ömrümün cavanlıq xatirəsidir
Acı görünsə də, şirindir ancaq.

Qəribədir, Sabir Rüstəmxanlının gəraylı və qoşmaları da mü
cadilə ruhludur. “Yumruqlar çiçək açıb”, “Vur gülləni”, “Ayır 
bizi”, “Sözünmü qalmış” və s. belələrindəndir. Şairin 1988-ci 
ildə yazdığı gəraylısından:

Yelkənimi külək açıb,
Tarix mənə ürək açıb,
Bax, yumruqlar çiçək açıb
Meydan yazlandı, yazlandı.

İllərdən bəri şöhrətin sevinci ilə nəşələnən şairin sözün yaxşı 
mənasında qapısını artıq yaşın kədəri də döyməyə başlayıb. Şair 
yaşının artdığını, ürəyinin köhnə həvəslə çırpınmadığını etiraf 
edir:

Köhnə dost, dəyişib rəngini dünya,
Günəş gülümsəmir üzümə daha.
Sozalıb ulduzlar, solğunlaşıb Ay,
Duman pərdə çəkir gözümə daha.

Elə buradaca, şair illərin verdiyi bəhrəsini də yada salmağı 
unutmur:

Hey çalışdım, alnımda tər,
Günlərim var ilə dəyər.
Nə çəkmişəm bilməyənlər
Deyir, Sabir tez qocalıb.

Lakin bütün bunlar şairi o qədər də narahat etmir. Kim oldu-
ğunu yaxşı bilir. Bunu şairin ən yaxşı fəlsəfi “Ölməzlik çələngi” 
şeirindən apaydın görürük:

Çox da son mənzilə gözüm yol çəkir
Bir əlim biçdikcə, bir əlim əkir.
Qocalıq tələsir muştuluq təki,
Əlində Ölməzlik çələngi də var!...

Uzun müddət “alın yazısı”, “tale”, “qismət”, “görücülük” 
və sairə ilə məşğul olduğumdan Sabir Rüstəmxanlının “Be
şinci sinifdə” adlı görücülüklə bağlı şeiri məni maraqlandırdı. 
Qısaltmalarla həmin şeiri oxuculara təqdim edib, sonra qənaət
lərimi bölüşməyi münasib bildim:

Beşinci sinifdə, on bir yaşında
Anamla üz-üzə gəlib baxıcı.
Əlimi əlində tutub deyirdi:
“Uzaq yol görürəm oğluna, bacı...”

Üyüdüb tökürdü o falçı qadın:
“Gedəcək, yoluna ellər baxacaq.
Amandır məktəbdən ayrı salmayın,
Çörəyi qələmdən, sözdən çıxacaq!”

Bir günlük qonaqdı o falçı qadın,
Ağlına nə gəldi hütüləyirmiş.

Ya da güvənərək yaddaşımıza
Bizi bu yollara itələyirmiş...

Şeirdən görünür ki, Sabir Rüstəmxanlı ürəyinin dərinliyində 
görücülüyə bir az inanır, bir az da şübhə ilə yanaşır. Lakin “Ya da 
güvənərək yaddaşımıza, bizi bu yollara itələyirmiş” şairin şüb
hələrinə son qoyacaq dəlil-sübutdur.

Universitetimizin filologiya fakültəsini bitirən Aşıq-şair 
Aydın Çobanoğlu da görücü ilə söhbətini “Dedim mən” şeirində 
qələmə alıb:

Bəxtinə yazılıb cəfa, dedilər,
Çobanoğlu sürməz səfa, dedilər.
Ömrün etməyəcək vəfa, dedilər,
Onu həyat özü bilər, dedim mən.

Doğrudan da, aşıq-şairin ömrü vəfa qılmadı. 42 yaşında faciəli 
şəkildə dünyasını dəyişdi. 

Mixail Lermontov da kəm taleyi barədə görücüdən eşitdiyini 
“Vəsiyyət” adlı şeirində (1840) olduğu kimi vermişdir:

...Səninlə qardaşım, mən bir arada,
Üzbəüz oturub söhbətləşərdim.
Mənə deyirlər ki, bu gen dünyada
Az qalıb verilən ömür möhlətim.
Əgər soran olsa, kim olur-olsun,
Mənim taleyimi söylərsən ona:
Bağrını yararaq keçən qurğuşun,
Bir şair ömrünü yetirdi sona.

			   (Tərcümə: Səyavuş Məmmədzadənindir)



20

Görücülük hər adama qismət olmayan, ilahidən gələn pay-
dır. Allah görücülərə elə bir istedad verib ki, görücülük sənətə 
çevrilib. Milli təhlükəsizlik məsələlərində onların xidmətindən 
yararlanırlar. Vanqa və Tofiq Dadaşov yaddaşlardan silinməyib. 
Zirəddin Rzayev Moskvada bütün sınaqlardan çıxıb. 

Mən hələ əsrlərlə öncə Mişel Nostradamusun zəmanəmizdə 
baş verən hadisələrdən bəhs etməsini demirəm. Təkcə onu deyim 
ki, Nostradamus Qarabağda ermənilərə məğlub olacağımızdan, 
münaqişənin bir müddət davam edəcəyindən və sonra torpaqla-
rımızın qaytarılacağından söz açmışdır. Mən bu barədə 2007-ci 
ildə çap etdirdiyim “Nostradamusun möcüzəli aləmi” kitabımda 
yazmışam.

Sözümün canı ondan ibarətdir ki, istəyirsən falçı de, rəmmal, 
bilici, görücü de, həyatda insanın taleyi ilə bağlı məsələləri əv
vəlcədən görənlər vardır. 

Sabir Rüstəmxanlının “Əbədi sevda” əsəri sanki sirri-xudadır. 
Kitabı vərəqlədikcə adam heyrətini gizlədə bilmir. Fikirləşirsən, 
ilahi, həyatda elə bir sahə vardırmı ki, şairin diqqətini ciddi şəkildə 
çəkməsin, şair ona poeziyanın ecazkar dili ilə münasibətini bil
dirməsin. Bu əsəri vərəqləyəndə yaddaşımda V.Belinskinin söz
ləri canlandı: “Əsl poeziya həyatın özündən də həyati olur”.

“Əbədi sevda” zəngin bir dövrün mənzərəsini əks etdirən 
poetik abidədir. Bu mənzərədə şairin poetik dillə qələmə aldığı 
fikirləri, vətən, xalq, millət, dil, yaddaş, azərbaycançılıq, türk
çülüklə bağlı motivləri aparıcı mövqe tutur.

İstər-istəməz fikirləşirsən ki, şair həqiqətən də xalqın görən 
gözü, döyünən ürəyi, vuran nəbzidir.

“Əbədi sevda” kitabının təqdimatında millət vəkili Qənirə 
Paşayevanın dediyi sözlər hədəfə düz dəyib: “Milli mücadilə 
önündə gedən Sabir Rüstəmxanlı öz yaradıcılığı ilə əbədi sevgi 
qazanan bir insandır”.

Məncə, bu, əbədi sevda yolunda əbədi sevgi qazanan Xalq 
şairinin poeziya yaradıcılığına verilən ədalətli qiymətdir.

Sabir Rüstəmxanlı yaradıcılığında
ədəbiyyatşünaslıq və tənqid

Sabir Rüstəmxanlının əksər əsərləri kitab rəfimdə layiqli 
yerini tutur. Özü bağışladığı kitablardan yalnız “Ömür kitabı” 
və “Özümüzdən böyük sözümüz” əsərlərini avtoqrafla hədiyyə 
etmişdir. Sonuncu kitaba yazılan avtoqrafı burada verməyi mü-
nasib bildim:

“Böyük sözümüzün böyük yaradıcılarından olan əziz dostum 
professor Qəzənfər Paşaya – sevgi və sayğılarımla. Müəllifdən. 
2.05.2019”.

Bilmirəm, bu təsadüfdür, yoxsa müəllif bu möhtəşəm əsəri 
“Ömür kitabı”nın davamı hesab edib və avtoqrafla bağışlayıb. 
Odur ki, bu unikal əsər haqqında ayrıca danışmaq qərarına 
gəldim.

Hər şeydən əvvəl onu deyim ki, müəllif bu kitabda ədəbiyyat
şünas və tənqidçi kimi çıxış edir.

“Özümüzdən böyük sözümüz” kitabına yığcam, lakin mənalı 
“Ön söz” yazan istedadlı şair və nasir Səhər Əhmədin bu kitabı 
Sabir Rüstəmxanlının ikinci “Ömür kitabı” adlandırması həqi
qətdən uzaq deyil. Məqalədə işlənən obrazlı cümlələr, ifadələr 
“Özümüzdən böyük sözümüz”ə işıq tutur:

“Kitabın ana xətti kimi keçən Milli birlik yanğısı, öz kimliyinə, 
sözünə, folkloruna, tarixinə bağlılıq, bu sevgini dağların döşünə 
sığınmış kənd evlərindən başlayıb böyük şəhərlərə qədər, el yo-
luyla, dağ cığırlarıyla, dənizlər, səmalar boyu ürəyində gəzdirən 
bir vətən aşiqinin sədaqətidir”. “Müəllif özü də təsvir etdiyi 
hadisələrin əksəriyyətinin içindədir, ordan gələcəyə sanki “canlı 
yayın edir...”

“Özümüzdən böyük sözümüz” kitabı döyüşlərdən sağ çıxmış 
bir müharibə iştirakçısının bütün cəbhə boyu apardığı müşa
hidələr, yazdığı memuar qədər əzizdir”, “Sabir Rüstəmxanlı 
Yazıçılar Birliyinin qurultayında kürsüdən ittiham, bəzən tələb, 
bəzən də o vaxtlar xam xəyal kimi görünən təkliflər səsləndirir, 
hərdən tənqidimizi də tənqid atəşinə tuturdu”.

Bunlar “Özümüzdən böyük sözümüz” kitabının məğzini açıb 
göstərən tutarlı fikirlərdir. 

Bu böyük xəzinəyə bənzər kitabı vərəqlədikcə Sabir Rüstəm
xanlının inkişaf yolunu aydınca görmək olur. Onun pillə-pillə 
ucaldığı, ədəbi prosesdə layiqli yer tutduğu göz qabağına gəlir.

“Özümüzdən böyük sözümüz” (Bakı, “Qanun” nəşriyyatı, 
2019, 656 s.) üç bölümdən ibarətdir. Birinci bölüm: “Dil, 
Ədəbiyyat. Cəmiyyət” adlanır. Bu bölümdə Sabir Rüstəmxanlının 
əlli illik mücadiləsi qələmə alınıb: “Dilimiz və taleyimiz”, “Di-
limiz, diriliyimiz”, “Yazıçı və həyat”, “Gəncliyə biganə yanaş-
maq olmaz”, “Ədəbiyyat və dövlət”, “Ədəbiyyat, siyasət və mil-
li hədəflərimiz” və başqa yazılar hədəfə düz dəyir və müəllifin 
fədakarlığından, cəsarətindən xəbər verir. 

Əsərin ikinci bölümü “Yazıçının özü və sözü (ədəbi 
portretlər)” adlanır. Bu fəsildəki yazılarda bədii əsərlərlə yana-
şı, qələm sahiblərinin şəxsiyyəti və xarakteri də dəyərləndirilir. 
Müəllifin yazdığına görə elə həmin vaxtdan ədəbi tənqid onun 
şeirdən sonra ikinci əsas məşğuliyyəti olmuşdur.

O, 50 illik bir dövrdə yazıb-yaradan, az-çox imzası tanınan 
qələm sahiblərindən başlamış, ədəbiyyatımızın bütün nəhəng
lərinin yaradıcılığına müraciət etmişdir. Qürur duyduğumuz 
bu şəxsiyyətlərin adlarını şairin kitabında gedən sıralamada 
veririk:

Süleyman Rəhimov, Rəsul Rza, Mir Cəlal Paşayev, Balaş 
Azəroğlu, İsmayıl Şıxlı, İlyas Əfəndiyev (“Özümüzdən böyük 
sözümüz” İlyas müəllimə həsr edilən məqalənin adındandır), 

Ənvər Məmmədxanlı, Mirvarid Dilbazi, Bəxtiyar Vahabzadə, 
Hüseyn Abbaszadə, Nəbi Xəzri, Söhrab Tahir, İsa Muğanna, Sa-
bir Əhmədli, Məmməd Araz, Xəlil Rza, Fikrət Qoca, Gülhüseyn 
Hüseynoğlu, Cəmil Əlibəyov, Fərman Kərimzadə, Anar, Elçin, 
Cabir Novruz, Qəşəm Aslan, İsi Məlikzadə, Əlisa Nicat, Fikrət 
Sadıq, Məmməd İsmayıl, Azər Mustafazadə, Musa Yaqub, 
Məmməd Aslan, Xeyrulla Məmmədov, Qəzənfər Paşayev, Ay-
dın Məmmədov, Ağa Laçınlı, Hidayət, Çingiz Əlioğlu, Nüsrət 
Kəsəmənli, Ramiz Rövşən, Seyran Səxavət, Firudin Ağasıoğlu, 
Tofiq Abdin, Zəlimxan Yaqub, Vaqif Bayatlı, İsa Həbibbəyli, 
Rafael Hüseynov, Rəhim Əliyev, Vilayət Quliyev, Eldar Baxış, 
Rüstəm Behrudi, Əhəd Muxtar, Mikayıl Mirzə, Cəmil Həsənli, 
Qulu Məhərrəmli, Elman Quliyev, Yunus Oğuz, Afaq Məsud, 
Zirəddin Qafarlı, Elçin Hüseynbəyli, Səhər Əhməd.

Yazılardan göründüyü kimi, Sabir Rüstəmxanlı tariximizin 
təzadlı bir dövrü hesab etdiyi ədəbiyyatla birgə böyümüşdür. 
Əsası odur ki, ədəbiyyat aləmində imzası tanınan əksər qələm 
sahibləri ilə münasibətdə olmuş və onlar haqda səxavət və 
səmimiyyətlə yazmışdır.

“Ön söz”də Səhər Əhməd qeyd edir ki, “Özümüzdən böyük 
sözümüz” kitabının hər bölümü özlüyündə bitkin bir kitab təsiri 
bağışlayır. 

Bizə qalırsa, əslində, hər bölüm bir cilddə verilmiş ayrıca bit-
kin kitabdır. Sabir Rüstəmxanlının kitaba yazdığı “Ön söz”ündən:

“Bu kitabda toplanmış yazıların birincisi ilə axırıncısı arasın-
da əlli illik bir məsafə var. Bu həm də mənim ədəbi yaradıcılığı-
mın tarixidir”.

Əlli illik yaradıcılığı bir kitabda əhatə etmək mümkün olan iş 
deyil. Odur ki, hər bölümü ayrıca kitab kimi tədqiq etmək daha 
doğru olardı. 

Birinci kitab “Dil, Ədəbiyyat. Cəmiyyət” adlanır. Burada Sabir 
Rüstəmxanlının dilimiz, ədəbiyyatımız uğrunda, cəmiyyətimizin 

mənəvi mənzərəsinin dəyişməsi uğrunda əlli illik bir zaman kəsi
yində apardığı mücadiləsindən bəhs edilir. 

İkinci kitabda Sabir Rüstəmxanlının tənqidi görüşlərindən, 
baxışlarından, ədəbiyyatımızı yaradan və yaşadanlardan, xalq 
qarşısında böyük xidmətləri olan şəxsiyyətlərdən bəhs edilir. 

Üçüncü kitabdakı – “Sərhədlərdən o yana”nı ayrıca “Ədəbi 
əlaqələr” bölümündə tədqiq etmişik. Bunlar öz yerində.

Taledən gələn qismətdir ki, Sabir Rüstəmxanlı ADU-nun filo
logiya fakültəsinə qəbul olunduğu 1963-cü ildən bu günə kimi 
ədəbiyyat aləminin, ədəbi prosesin içində olmuş, bir an belə on-
dan ayrılmamışdır. Altmış ilə yaxın ədəbiyyatla, ədəbi proseslə 
birgə addımlamış, indiki iftixar doğuran səviyyəyə gəlib çat
mışdır. 

İnanıram ki, bu zaman kəsiyində ədəbi həyatda, ədəbi proses
də baş verənləri, keşməkeşləri qələmə alsa, o əsər Sabir Rüstəm
xanlının ən oxunaqlı və həmişəyaşar kitablarından birinə çevri
lərdi.

Sabir Rüstəmxanlının publisistikası

Cavanlıqda ən çox həsəd apardığım adamlar jurnalistlər olub. 
Məqalələrini oxuyur, onları dünyanın xoşbəxti sayırdım. Sonra-
lar bu sənəti yaradan və yaşadanların əzab-əziyyətini, çörəyinin 
yazı-pozudan çıxdığını, keşməkeşli, enişli-yoxuşlu həyat yolunu 
izlədikcə gözlərim önündə başqa mənzərə canlandı. Anladım ki, 
jurnalistin taleyi onu əhatə edən mühit və zamanla bağlı oldu
ğundan çox vaxt mühitin məngənəsində sıxılır, yazmağın izti
rabları yaşantının iztirabları ilə bir-birinə qarışır. Bu, 1968-ci ildə 
ADU-nun filologiya fakültəsini fərqlənmə diplomu ilə bitirən 
Sabir Rüstəmxanlıdan da yan keçməmişdir. O, hələ IV kursda 
oxuyanda tarixi abidələr haqqında məqalə yazmış, yazısı “Ədə
biyyat və incəsənət” qəzetində çıxmış və qəzetin rəhbərliyi onun 

istedadını görərək qəzetə kiçik ədəbi işçi vəzifəsinə götürmüş-
dü. Həmin vaxtdan onun qaynar yaradıcılıq həyatı başlayıb. 
Mətbuatda şeirləri, hekayələri, povestləri, ədəbi-tənqidi yazıla-
rı, tərcümələri dərc olunur, radio və televiziya ilə əməkdaşlıq 
edirdi. İndi onun uğurlarını asanlıqla sayırıq. Lakin maneələr də 
az olmamışdır. Aspirant ola-ola əsgərliyə aparmışdılar. Elmlə 
məşğul olanlar yaxşı bilir ki, yarımçıq qalmış elmi mövzuya qa-
yıtmaq necə çətin, necə ağrı-acılı olur.

Qədim romalılardan qalma kəlam var: “Natiqlər yetişir, şairlər 
doğulur”. Sabir Rüstəmxanlı anadan şair və natiq doğulub. O, 
eyni zamanda anadangəlmə publisistdir.

Bunu qocaman ədibimiz Süleyman Rəhimovun fikri yüzdə 
yüz təsdiq edir: “Şamonun ölümündən sonra çap olunmuş “Ay-
rılıq” kitabım haqqında “Ədəbiyyat və İncəsənət” qəzetində ya-
zılan “Görüşdürən “Ayrılıq” məqaləsi məni elə təsirləndirdi ki, 
dözə bilmədim, durub getdim redaksiyaya.

Qəzetin baş redaktoru Hüseyn Abbaszadədən yazanın kimli-
yini soruşdum. “Bizdə işləyir, buradadı”, – dedi.

Yaşlı adam kimi təsəvvür etdiyim Sabir Rüstəmxanlı cavan, 
arıq, gur qıvrım saçlı bir oğlandı...

– Məqalən çox gözəldir, məni kövrəltdi, – dedim. Məxsusi 
sənə təşəkkürümü bildirməyə gəlmişəm. Hüseyn də sağ olsun ki, 
sənin kimi cavanları yığıb başına...”

Görkəmli ədibimizin sözləri bir yandan onun alicənablığından 
xəbər verirdisə, digər tərəfdən Sabirin bir publisist kimi isteda-
dından xəbər verirdi.

O vaxt Sabirə həsəd aparanlar çox oldu. Lakin o, çaşmadı, 
lovğalanmadı, yazdı-yaratdı. Heç vaxt özü demişkən, ilhamını 
şöhrətə dəyişmədi. Sözün böyük mənasında bütün türk aləmində 
tanınan, dəyərləndirilən Sabir Rüstəmxanlıya çevrildi. 

Sabirin publisistikasının başlıca qayəsi insanları kökə qayı-
dışa kökləmək, milli yaddaşımızı təzələməkdir. Bu çox ciddi 

məsələdir. Sovetin qılıncının dalı da, qabağı da kəsən dövrdə ilk 
Xalq şairimiz Səməd Vurğunun üstüörtülü şəkildə dilə gətirdiyi 
misralar da kökə qayıdışla, yaddaşla bağlıdır.

Sabaha çağırır o bizi, ancaq,
Sabah da bu günsüz, dünənsiz deyil.

Bu baxımdan, görkəmli rus alimi M.Baxtinin fikri də de
yilənlərə dayaq olur. O, doğru olaraq yazır ki, hər zaman 
irəliyə doğru atılan hər bir əhəmiyyətli addım geriyə qayıdış-
la müşayiət olunur. Daha dəqiq desək, başlanğıcın (mənşənin) 
yenilənməsinə gətirib çıxarır. Yalnız yaddaş irəliyə doğru gedə 
bilər, unutqanlıq yox. Yaddaş kökə qayıdır və onu yeniləndirir 
(Baxtin M. Ədəbiyyat və estetika məsələləri. Moskva, 1975, 
s.533).

Baxın, Sabir Rüstəmxanlı xalqa nə böyük xidmət göstərir. 
Çoxşaxəli yaradıcılıq diapazonuna malik şair qələmini həm 
bədii, həm siyasi, həm də elmi publisistikada sınamış və uğur 
qazanmışdır. Bu baxımdan, onun “Ömür kitabı” əsərini publi-
sistikanın zirvəsi, ən uğurlu nümunəsi hesab etmək olar. Onun 
publisistikası milli-mədəni mənəviyyatdan, sənət adamlarından, 
mədəniyyət xadimlərindən, ədəbi prosesdən, bir sözlə, yaradıcı 
aləmdən bəhs edir və böyük əhəmiyyət kəsb edir.

Ədəbi əlaqələr

Ədəbi əlaqələr yolunda təmənnasız xidmət fədakarlıqdır, 
qəhrəmanlıqdır. Sabir Rüstəmxanlının polyak şairi Adam Mits-
keviçin (1798-1855) əsərlərini Azərbaycan dilinə təmənnasız 
tərcümə edərək üç böyük həcmli kitabda: “Krım sonetləri” 
(Bakı, 1998, 333 səh.), “Pan Tadevş” (Bakı, 2005) və “Şeirlər 
və poemalar” (Bakı, 2006, 240 səh.) öz şəxsi vəsaiti hesabına 

çap etdirməsi deyilənlərə əyani sübutdur. Türkdilli xalqların 
ədəbiyyatının, yazıçı və şairlərinin, ictimai xadimlərinin, elm 
adamlarının Azərbaycanda tanıdılmasında Sabir Rüstəmxanlı 
üç-beş qələm sahibimizdən biridir. Onun təmənnasız xidməti 
içdən gələn məhəbbətdən qaynaqlanır. Şairin müxtəlif nəsilləri 
və xalqları təmsil edən tanınmış qələm sahibləri haqqında portret 
oçerklərini həyəcansız oxumaq olmur. 

“Qırğızıstanın dünyaya ən böyük hədiyyəsi” oçerkində Xalq 
şairi sağlığında dünya şöhrəti qazanmış, əsərləri dünyanın 
160-dan çox dilinə tərcümə edilmiş dahi qırğız yazıçısı Çingiz 
Aytmatovdan bəhs edir.

“Qaysın Quliyev – Elbrusda uçan qartal” məqaləsi görkəmli 
Balkar şairi Qaysın Quliyevin şanına yazılıb. Bu məqaləni oxu-
yanda gənclik illərim və o vaxtdan sevimli şairimiz Tofiq Bayra-
mın tərcüməsində yaddaşıma həkk olunan misraları gəldi:

Qoy şirin yuxuna girsin gecələr
Ürəyincə olan gözəl bir həyat.
Ləkəli deyilsə vicdanın əgər,
Sən rahat yat!

Türkdilli xalqların böyük oğullarından biri də Oljas Süley
menovdur. Sabir Rüstəmxanlı dostu haqqında “Qazaxıstanın 
mənəvi zirvələrindən biri” məqaləsini yazmışdır.

Sabir müəllim Dərbəndi də unutmamışdır. “Dərbəndin şi-
rin və acı xatirələri” məqaləsində 26 yaşlı oğlu vəfat edəndən 
sonra qəm, qüssə, kədərini poeziyanın dili ilə izhar edən Rəna 
Dərbəndinin poeziyasından söz açır.

Rəna Dərbəndi Dərbəndin bu gününə, acı taleyinə, kökdən 
ayrı düşməsinə ağlayır. Buna görə də Şəhriyara, Heydərbabaya 
üz tutur: “Heydərbaba, dərdi çoxdur Dərbəndin”, “Heydərbaba 
fələk bizi dağıtdı” – deyə fəryad çəkir. “Siz bizləri unutmayın, 

atmayın, bu sarıbaş tulalara satmayın” – deyə birlik, bütövlük 
həsrətiylə qovrulur...

Nə gizlədim, Rəna Dərbəndinin ciddi ədəbiyyat meyarlarına 
uyuşmayan əlyazmasını tədqiq edib oxuculara Sabir Rüstəmxanlı 
kimi bir vətənpərvər təqdim edə bilərdi. Bu məqalədə əlyazmadakı 
misralardan istifadə edərək çox mətləblərə toxunur. 

“Robert Minnulin haqqında” oçerk Qazan tatarlarının xalq 
şairi, Sabirin özü kimi vətənpərvər olan Robert Minnulin haq
qındadır.

“Özbəkistan bərəkəti” oçerki bitkin bir əsər təsiri bağışlayır. 
Bu yazıda Xalq şairi Özbəkistanın keçmişindən, bu günündən, 
Nəvaidən başlamış, Maqsud Şeyxzadəyə qədər, Azərbaycan 
şair və yazıçılarının əsərlərinin, o cümlədən də özünün ümum-
türk mifologiyasından qaynaqlanan “Göy Tanrı” romanını 
özbək dilinə tərcüməsinə qədər ədəbi əlaqələrimizdən bəhs 
edir.

Sabir Rüstəmxanlının güvənc yerimiz Türkiyəyə, türk ədə
biyyatına, türk ziyalılarına yaradıcılığında geniş yer verməsi 
təəccüb doğurmur. O, təpədən dırnağa türkçüdür. Bunun hələ 
1988-ci ilin sonlarında şahidi olmuşdum. Türkiyədən yüksək 
səviyyəli qonaqlar gəlmişdi. “Qarabağ” restoranında onların 
şərəfinə süfrə açmışdılar. Mən oraya Abbas Zamanovla get-
mişdim. Məclisi Akademiyanın prezidenti Fərəməz Maqsu-
dov aparırdı. Mən onda ilk dəfə gördüm ki, Fərəməz müəllim 
həm türk, həm də Azərbaycan poeziyasını əzbər bilir. Fərman 
Kərimzadənin qeyri-adi şeirlər yazdığının şahidi oldum. Sabir 
Rüstəmxanlının azərbaycançı olduğunu bilirdim, lakin orda gör-
düm ki, o, eyni dərəcədə türkçüdür. Aradan illər keçib, lakin o, 
amalını dəyişməyib. Məhz buna görə də türk yazarlarına az qala 
azərbaycanlı qələm sahiblərinə yazdığı qədər məqalələr həsr 
etməsi indi heç kəsi təəccübləndirmir. Şair “Özümüzdən böyük 
sözümüz” kitabının “Sərhədlərdən o yana” bölümündə türkiyəli 

söz sahibləri Zeynələbdin Makas və Abdulkadir İnaltekinin ya-
radıcılığına maraqlı yazılar həsr etmişdir.

Bütün bunlar ədəbi əlaqələr yolunda təmənnasız atılan gərəkli 
addımlardır.

Sabir Rüstəmxanlı yaradıcılığında tərcümə

Uzun müddət orijinaldan tərcümə ilə məşğul olduğumdan 
qəti qənaətə gəlmişəm ki, tərcüməçi ruhuna yaxın olan yazarın 
ruhunu tərpədən əsərlərini tərcümə edir. 

Sabir Rüstəmxanlının Adam Mitskeviçin yaradıcılığına ciddi 
şəkildə müraciət etməsi, hər şeydən əvvəl, hər iki şairin haqq-
ədalət carçısı olmasından qaynaqlanır. Hər iki şair vətənin azad-
lığı, müstəqilliyi uğrunda mücadilə aparmışdır. Onların hər iki-
sinin mübarizəsi Rus imperiyasına qarşı olmuşdur. 

Adam Mitskeviçin Türkiyəyə pənah aparması ruslara qarşı 
“Polyak legionu” yaratmaqla əlaqədar olmuşdur. 

A.Mitskeviç sonralar da Türkiyəyə getmiş və İstanbulda dün-
yasını dəyişmişdir. 

Mən onun Türkiyəyə belə isti münasibətinin haradan qay-
naqlandığı barədə çox düşünürdüm. Nəhayət, belə bir fikir məni 
məşğul etdi ki, o, alman filosofu Hegelin məşhur kəlamından 
xəbərdar olub. Hegel yazırdı: “Mən desəm ki, almanlar ağıl-
lı millətdir, verin dünyanı almanlar idarə etsin, milliyyətcə 
alman olduğum üçün məni qınayarlar. Odur ki, deyirəm: 
“Dünyanı verin türklər idarə etsin, türklər ən ədalətli və in-
saflı millətdir”.

Gənc alim Samir Səttarovun çox maraqlı “A.Mitskeviç və 
Azərbaycan” əsəri ilə tanışlıqdan sonra məlum oldu ki, şairin 
Şərqə vurğunluğu və ölümsüz “Krım sonetləri”nin meydana gəl
məsində azərbaycanlı alim, Peterburq Universitetinin professoru 
Mirzə Cəfər Topçubaşovun əməyi az olmamışdır. Bu görkəmli 

alim Adam Mitskeviçə dərs deyərkən ona Şərqə məhəbbət aşıla-
ya bilmişdir.

Samir Səttarovun beş fəsildən ibarət “Adam Mitskeviç və 
Azərbaycan” monoqrafiyasının iki fəsli birbaşa Azərbaycanla 
bağlıdır: “A.Mitskeviçin yaradıcılığı Azərbaycanda” və 
“A.Mitskeviç poeziyasının Azərbaycan dilinə tərcümələri”.

Nərgiz Əliyeva “Adam Mitskeviç haqqında tədqiqat” məqa
ləsində doğru olaraq göstərir ki, 18 əsərdən ibarət “Krım so
netləri”ni Şərq motivləri ilə zənginləşdirən şair oxucunu heyrətə 
salmış, buradakı dərin lirizm, təsvir olunan Şərq peyzajları, 
qəhrəman obrazları ilə onları insanların qəlbinə həkk edə bil-
mişdir.

Doğrudur, Nigar xanım Rəfibəyli şairin “Dostlara” və “Tərs 
qadın” şeirlərini, Tələt Əyyubov isə “Yuxu”, “Neman çayın-
da”, “Rusiyalı dostlara”, “Baxçasaray”, “Sularda”, “Cəngavər”, 
Böyükağa Qasımzadə “Dostlara” şeirlərini azərbaycancaya çe
virmişlər, bununla belə Samir Səttarov A.Mitskeviçin Azər
baycanda tanınmasında Sabir Rüstəmxanlının xidmətlərini xüsu-
si vurğulayır. Tədqiqatçı qeyd edir ki, Sabir Rüstəmxanlı şairlik 
istedadı və polyak şairinin yaradıcılığına dərindən bələdliyi 
sayəsində onun şeir və poemalarını dilimizə orijinaldan geri qal-
mayan səviyyədə çevirmişdir. 

Sabir Rüstəmxanlının tərcümələrinin uğurlu alınmasına yar-
dımçı olan bu mühüm məsələyə araşdırıcı diqqət yetirməmişdir. 
Maraqlıdır ki, Adam Mitskeviç dünya şöhrətli alman şair və 
filosofu Hötenin “Kim şairi dərk etmək istəyirsə, gərək onun 
vətənini ziyarət etsin” kəlamını “Krım sonetləri” əsərinə epiqraf 
vermişdir.

Sabir Rüstəmxanlı girişdiyi işin çətinliyini yaxşı bilirdi. 
Bizdə o vaxta qədər sonet yazan şairimiz, demək olar ki, yox 
idi. Adil Babayev və bir-iki şairimiz sonet yazmağa təzəcə baş-
lamışdılar. 

Sabir Rüstəmxanlı, hər şeydən əvvəl, həftələrlə Mitskeviçin 
yaşadığı, yazıb-yaratdığı yerlərdə – Litva, Polşa, Belarusda olub. 
Şairin oxuduğu universiteti ziyarət edib. Xalqın düşüncə tərzi, 
məişəti, adət-ənənəsi, folkloru, psixologiyası ilə yaxından tanış 
olub. Özünün etiraf etdiyi kimi bundan sonra Mitskeviçin ruhu-
nu duymağa başlayıb. 

 Sabir Rüstəmxanlının istedadı tərcümə sayəsində polyak 
ədəbiyyatında mövcud olan poetik formaları, ədəbi janrları sax-
lamağa imkan vermişdir. Beləliklə, şair poeziyamızı yeni poetik 
formalarla zənginləşdirmişdir. 

“Krım sonetləri” böyük tirajla çap olunmuşdur.
Məlumdur ki, sovet dönəmində tərcüməçilər əməyi müqabi

lində qonorar alırdılar. 1985-ci ildə Sabir Rüstəmxanlı da Adam 
Mitskeviçdən etdiyi 183 səhifəlik tərcüməyə görə qonorar al
mışdı. Maraqlı odur ki, sovet quruluşu çökəndən sonra da o, 
Adam Mitskeviçin yaradıcılığına iki dəfə müraciət edib. Şairin 
iri həcmli “Pan Tadevş” poemasını da tərcümə edərək “Krım so
netləri” ilə birgə çap etdirmiş (1998), sonra isə şairin şeir və poe-
malarını tərcümə edərək “Seçilmiş əsərləri”ni oxuculara təqdim 
etmişdir (2006).

Mənə qalırsa, ədəbi əlaqələr yolunda bundan böyük xidmət 
olmaz. Təsəvvür edin, hər iki qalın kitabı o, öz hesabına çap et-
dirmişdir. Belə təmənnasız xidmət fədakarlıq, qəhrəmanlıqdır.

Sabir Rüstəmxanlı, eyni zamanda Oqniyen Lakireviçin şeirlər 
toplusunu tərcümə edərək “Tutqun hava” adı altında nəşr etdir-
mişdir (Yazıçı, 1989). 

Sabir Rüstəmxanlı Adam Mitskeviçə məqalə də həsr etmiş və 
göstərmişdir: “Hər ədəbiyyatın öz əsas özəyi, şah damarı olur. 
Yəni Homer yunan ədəbiyyatı üçün, Nəvai özbək ədəbiyyatı 
üçün, Puşkin rus ədəbiyyatı üçün, Nizami, Nəsimi, Füzuli 
Azərbaycan ədəbiyyatı üçün nə deməkdirsə, Mitskeviç də pol-
yak xalqı üçün belə bir müqəddəs səviyyədə dayanır”.

Çar hökumətinin hökmü ilə sürgün edilən (o vaxt Polşa Ru-
siyanın bir əyaləti idi. Ruslar Polşanı zəbt etmişdilər), doğma 
vətənindən didərgin düşən Mitskeviçi rus ziyalıları dost kimi 
qarşılamış, poeziyasını yüksək qiymətləndirmişdilər. Puşkin 
onun ağlına, ilhamına heyrətini etiraf etmişdir. Maksim Qorki 
onu Puşkin və Şevçenko ilə birlikdə slavyandilli ədəbiyyatların 
ən fərəhli hadisəsi adlandırmışdır.

Göründüyü kimi, belə bir dahi şairin poeziyasının Sabir Rüs
təmxanlını məşğul etməsi, məsuliyyət və məhəbbətlə şairin ya-
radıcılığını küll halında tərcümə edərək öz vəsaiti hesabına çap 
etdirməsi təsadüfi deyildir.

Sabir Rüstəmxanlının başqa bir əsəri tərcümə etməsindən və 
uğurundan söz açmaq istəyirəm. 

1974-cü ildə İraqı ziyarət edən məşhur rus şairi Lev Oşanini 
tərcüməçi kimi müşayiət edirdim (o vaxt İraqda işləyirdim). 
Bəsrədə və bir çox başqa yerlərdə olduq. Söhbət zamanı mənim 
də adımın onunku kimi “şir” mənasında işləndiyini biləndə se-
vindi. Bəxt elə gətirdi ki, Babil xarabalıqlarına da bir yerdə 
getdik. “Babil şiri” abidəsinə baxanda birdən dedi: “Ey “Babil 
şiri”, sənin önündə Sovetlər ölkəsindən gəlmiş iki şir də səcdə 
qılır”.

Səhərisi gün şair maşınkada sanki cığala kağızı üzərində yaşıl 
rəngdə yazılmış “Babil şiri” adlı şeirini mənə hədiyyə etdi”.

Şeiri “Altı il Dəclə-Fərat sahillərində” kitabıma daxil etdim. 
Lakin şeirin Azərbaycan dilinə tərcüməsi çox quru, adidən-adi 
bir şeir təsiri bağışlayırdı (şeiri indi dünyasını dəyişmiş bir dos-
tum tərcümə etmişdi). Sabir müəllimə gileyimi bildirdim. O, 
“Babil şiri”nin əslini və Babilistan haqqında məlumat istədi. Ki-
tabımın əlyazmasında “Əsrlərin izləri var bu yerdə” Babilistana 
həsr olunmuşdu. Şair həmin fəsli və şeirin orijinalını götürdü. 
Üç gündən sonra şeirin tərcüməsini mənə verdi. Fikir aydınlığı, 
mətləbi ifadə etmək tərzi, şairin keçmişi duymaq qabiliyyəti, di-

lin səlistliyi məni heyran etdi. Səmimiyyətlə etiraf edirəm, şairin 
istedadı və tərcüməçilik qabiliyyəti məni heyrətləndirirdi.

Mən rus dilini pis bilmirəm. Odur ki, sözümün məsuliyyətini 
dərk edirəm. Sabir Rüstəmxanlının tərcüməsində “Babil şiri” 
orijinaldan daha möhtəşəm səslənir. Doqquz bənddən ibarət şeiri 
oxuculara təqdim edirəm. Arzu edərdim, oxucu “Altı il Dəclə-
Fərat sahillərində”ki “Əsrlərin izləri var bu yerdə” adlı fəsli oxu-
sun. Onda Sabir Rüstəmxanlı tərcüməsinin möhtəşəmliyini daha 
dərindən duymaq olur:

Şoranlıq qar kimi... Bu ağ sahillər
Məni yola salır ötən zamana.
Özüm bu səfərə inanmasam da
Gedirəm mən qədim Babilistana.

O elə əfsanə, elə nağıl ki,
Adından isinir damarlarda qan.
Bu abad dünyamız heyrətə gəlir
Min illər adlayan xarabasından.

Çox gördüm dünyada itən adları,
Çürüyüb tökülən bayraqlar min-min.
Sonsuz yüzilliklər bir ana dönüb
Sürüşüb yanından xatirəmizin.

Amma silinməzdir yaddaşımızdan
Babil dünyasının şöhrəti, səsi.
Nəhəng qalaların alınmazlığı,
Zəngin sarayların ilk dəbdəbəsi.

Səssizcə silinir qədim naxışlar,
O qüdrət, əzəmət indi nağıldı.

Cavab ver sən mənə, Semiramida,
“Asılan bağlar”ın hayanda qaldı?

Sirli, tapmacalı, uzaq dünyaya
Çəpəki gedirik – dar döngələrdən.
Toz altdan dikələn lal uçqunlara
Baxanda ürəyim titrəyir hərdən.

Yəni doğrudanmı, bir gün gələcək
Doğma Kirovsk, mənim Moskvam.
Beləcə silinib yer üzərindən,
Beləcə yoxluğa dönəcək tamam?

Qəddar başlardakı tacı unutdum,
Elə bil dəyişdi bu yazılı tağ.
Qəmli Babilistan kitabəsində
Mən öz dünənimi görürdüm ancaq.
Bir azca çənəsi əzilibsə də,
Yenə əzəmətli, gözləri qanlı.
Bu quma, küləyə, tarixə dözüb
Yaşayır Qoca Şir Babilistanlı...

Sovet dövründə qonorar xətrinə nə gəldi tərcümə edən bəzi 
şairlərdən fərqli olaraq Sabir Rüstəmxanlı ruhunu oxşamayan 
şairlərin şeirlərini tərcümə etməyib. O, az tərcümə edib, tərcümə 
işinə vicdanla yanaşıb, heç vaxt qələminə xəyanət etməyib.

Sabir Rüstəmxanlının tərcümə işinin ən uğurlu nümunələrin
dən biri də dahi Hötenin “Şərq-Qərb divanı”dır. Bu kitab 
Azərbaycan tərcümə tarixinin ən parlaq hadisələrindən biridir 
desəm, yanılmaram!

Sabir Rüstəmxanlı və folklor

Sabir Rüstəmxanlı yaradıcılığında əcdada, kökə qayıdış, 
milli-mənəvi dəyərlərə bağlılıq, laylalar, oxşamalar, bayatılar, 
əfsanələr, nağıllar, xalq mahnıları, aşıq sənəti, aşıq yaradıcılığı 
və sairdən mayalanıb, folklordan qaynaqlanıb. 

Xalqın ən böyük milli sərvəti folklor sözün həqiqi mənasında 
xalqın ruhu, psixologiyası, tarixidir. Folkloru bilmədən xalqın 
psixologiyasını, onun əsl tarixini, bəşər tarixində məxsusi yeri-
ni, inkişaf mərhələlərini, həyat tərzini, dünyabaxışını, inam və 
etiqadını, adət-ənənələrini və s. dərk etmək, anlamaq çətin olur.

Professor Yaşar Qarayev təsadüfi demirdi: “Əsatir və baya-
tıda, nağıl və dastanda əbədiləşən, canlı yaddaşa çevrilən, heç 
kəsin soyunu, əslini, zatını unutmağa qoymayan, onu parçalan-
maqdan xilas edən, şüurda, düşüncədə, mənəviyyatda xalqın bü-
tövlüyünü təmin edən folklordur”. 

Bilmirəm, ADU-nun filologiya fakültəsini fərqlənmə diplomu 
ilə bitirib, birbaşa imtahan verib aspiranturaya qəbul olunan Sa-
bir bu barədə düşünmüşdümü? Məncə, düşünmüşdü. O vaxtlar 
aspiranturaya girmək üçün yoxlama yazı tələb olunurdu. Sabir 
Rüstəmxanlı “Folklor və realizm” adlı yoxlama tezisi yazmışdı. 
Bu, onun folklora münasibətini açıqca göstərirdi.

Ədəbiyyat İnstitutunun rəhbərliyi Sabirin folklora dair müha
kimə və düşüncələrini yüksək qiymətləndirərək ona “Cəlil Məm
mədquluzadə, “Molla Nəsrəddin” və folklor” mövzusunu təklif 
etmişdi. Beləliklə, Sabir Rüstəmxanlı elmdə folklor yolunu seç-
mişdi.

Onu da deyim ki, yazıçı və şairlərimizin folklorla bağlı yara-
dıcılığında ilk dissertasiya işi M.Ələkbərovun “Nizami və Azər
baycan xalq yaradıcılığı” (1947) olmuşdur.

XX əsrin 60-cı illərində Cəlal Abdullayevin “Səməd Vur-
ğun və folklor”, Əli Saləddinin “M.Ə.Sabir və şifahi xalq ədə

biyyatı”, 70-ci illərdə Ayaz Vəfalının (Cəfərov) “Füzuli və folk-
lor” (1972), Bəhlul Abdullayevin “Y.V.Çəmənzəminli və folklor” 
(1974), Sabir Rüstəmxanlının “Cəlil Məmmədquluzadə, “Molla 
Nəsrəddin” və folklor” (1977) adlı namizədlik dissertasiyala-
rında öz əksini tapmışdır. Göründüyü kimi, o, bu elm sahəsində 
ilklərdən olmuşdur. Lakin dissertasiya işini o vaxt çap etdirmək 
müşkül məsələ idi. Sonralar isə o, dissertasiya işinə müasir 
tələblər baxımından yanaşaraq, onu kəm-kəsirli hesab etmiş, 
2019-cu ilə qədər bu çox mühüm əsər əlyazması hüququnda qal-
mışdı. Alim özü etiraf edir: “O vaxt bunun nəşrinə imkan tapma-
dım. Qəzetçilik, şeir, publisistika, səfərlər, ictimai fəaliyyət, ailə 
qayğıları başımı qatmışdı. O vaxt nəşr etdirsəydim, tərəddüdə 
yer qalmazdı, ancaq indi çətinlik çəkirəm. Çünki aradan çox 
vaxt keçib, bənzər mövzularda xeyli araşdırmalar aparılıb, bəzi 
təhlillərim mənə bəsit görünür. Mirzə Cəlilin çap olunmamış 
əsərləri üzə çıxarılıb, yaradıcılığı daha mükəmməl bir şəkildə 
araşdırılıb, söz demək üçün ideal şərait yaranıb...”

Əzizim Sabir müəllim, inan ki, mən də namizədlik disserta-
siyam haqqında sizin kimi düşünürəm. 1969-cu ildə namizədlik 
dissertasiyamı müdafiə edəndə Dissertasiya Şurasının üzvü, ha
mımızın ehtiramla yad etdiyimiz Abbas Zamanov dedi: “Na
mizədlik dissertasiyası elm aləminə atılmaq üçün tramplindir”.

Əzizim, mən sənin dissertasiya işini bir folklorşünas kimi 
oxuyaraq razı qalmışam. Əsərində folklorşünaslarımız üçün 
gərəkli məqamlar çoxdur.

Mən 1995-ci ildən Ədəbiyyat İnstitutunda Dissertasiya Şura
sının üzvüyəm. İndiki namizədlik dissertasiyaları o vaxtkı dip-
lom işləri səviyyəsindədir. Mən “Hüseyn Kürdoğlunun poetik 
dünyası” monoqrafiyamı yazanda onun “Səməd Vurğunun ilk 
yaradıcılıq dövrü” diplom işi ilə yaxından tanış oldum. Eləcə də 
Aydın Çobanoğlunun həyat və yaradıcılığından bəhs edən “Öm
rün etməyəcək vəfa dedilər” kitabı üzərində işləyərkən Aydın 

Çobanoğlunun “Aşıq Nəcəf Əlimərdanlı” diplom işi ilə ciddi 
məşğul olmuşam.

Hər iki diplom işinə akademik Bəxtiyar Vahabzadə rəy ve-
rib. Hüseyn Kürdoğlunun diplom işini “əla” qiymətlə müdafiəyə 
təklif edib. 

Aydın Çobanoğlunun diplom işi barədə yazıb ki, “Müharibə 
dövrü aşıq yaradıcılığı” fəsli artırmaqla namizədlik dissertasiya-
sı kimi müdafiə etmək olar.

Əzizim, sənin “Cəlil Məmmədquluzadə, “Molla Nəsrəddin” 
və folklor” əsərin indi doktorluq dissertasiyası kimi keçərlidir. 
Əsərinin quruluşu qüsursuzdur. Fəsillər bir-birini tamamlayır. 
Dörd fəsildən ibarət dissertasiya işin mükəmməldir. 

“Cəlil Məmmədquluzadə yaradıcılığında folklor estetikası”, 
“Folklor ənənələrinin böyük ədibin bədii yaradıcılığına təsiri”, 
“Cəlil Məmmədquluzadənin dramaturgiyasında folklor təsiri”, 
“İki Molla Nəsrəddin və onların mübarizə vasitələri” adlanan 
çox maraqlı fəsillər tədqiqat süzgəcindən keçirilmişdir.

Araşdırıcı bununla kifayətlənməmiş, “Azərbaycanın ikinci 
böyük kitabı”, “Anamın kitabı”, “Dirilər və ölülər” kimi sanballı 
və çox böyük həcmli məqalələrini də yazmış və çap etdirmişdir.

Sabir Rüstəmxanlı sonralar da yeri gəldikcə folklor aləminə 
baş vurmuşdur. O, Aşıq Abbas Tufarqanlı ilə bağlı “Abbas və 
Gülgəz” dastanından, aşıq sənəti və ümumiyyətlə, bu ölümsüz 
sənətin son dərəcə mükəmməl, bitkin, epik növün ən maraqlı 
janrlarından olan dastanlardan bəhs etmişdir. Tədqiqatçı doğru 
olaraq qeyd edir ki, dastan xalqın poetik düşüncəsinin zirvəsi 
olmaqla, öz epik genişliyi ilə elin bütün mənəvi dünyasını, 
məişətini, həyat və mübarizə tərzini, arzu və ümidlərini, adət və 
ənənələrini əks etdirməklə yanaşı, həm də onun tarixinə işıq salır, 
şəxsiyyətlərin həyatı və adlarını, tarixi hadisələri nə qədər sehrli 
bir bədiilik donuna, poeziya şəfəqinə bürüsə də – ilkin həqiqəti, 
real hadisələrin ilk toxumunu məhv etmir, əslində, dastan həm 

də tarix nümunəsidir və onun parlaq sətirləri arasında tarixin 
tutqun, çalın-çarpaz izlərini, yollarını seçib müşahidə etmək o 
qədər də çətin deyildir.

Tədqiqatçı bu sözləri bütövlükdə “Abbas və Gülgəz” dastanı-
na da aid edir. O, ümumiyyətlə, dastanlarda dilin püxtələşməsini, 
saflaşmasını və sözə pərəstişi ön plana çəkir.

Sabir Rüstəmxanlı “Haqqı yaradan mənəm” məqaləsində 
isə şifahi xalq ədəbiyyatımızda lirik növün ən çox yayılan jan-
rı – bayatılardan bəhs edir. Məqalə, daha doğrusu, Asya Məm
mədovanın toplayaraq 1977-ci ildə “Elm” nəşriyyatında çap 
etdirdiyi “Bayatılar” kitabına həsr edilib. Məqalədə göstərilir 
ki, Asya Məmmədova on beş ildən artıq axtarış aparmış, Res-
publika Əlyazmaları Fondunda saxlanılan yüzlərlə əlyazma və 
arxiv sənədlərini nəzərdən keçirmiş, doxsan iki mənbədən iki 
minə yaxın bayatı toplamışdır. Bu bayatıların bir qismi bizə 
tanış deyil, bir qisminin isə müxtəlif variantlarını eşitmişik... 
“Bayatılar”ın üstünlüyü bundadır ki, yazılı mənbələrə əsaslanır. 
Deməli, bu nümunələr qədim variantlarına və əslinə daha ya
xındır.

Tədqiqatçı bir çox bayatıları təhlil süzgəcindən keçirir. Folk
lorşünasların haqlı olaraq göstərdiyi kimi, “Aşıq”, “Əzizim” kimi 
sözləri müəllif kimi saymağın doğru olmadığını o da gündəmə 
gətirir və geniş araşdırmalara və elmi axtarışlara imkan verən 
bu məcmuənin tərtibçisinin əməyini yüksək qiymətləndirir.

Kərkük folkloru üzərində tədqiqat aparanda Sabir Rüstəm
xanlının məqaləsində gedən “Bu bayatıların bir qismi bizə ta-
nış deyil” və “geniş araşdırmalara və elmi axtarışlara imkan 
verən bu məcmuə” məni düşündürdü. Asya Məmmədovanın 
tərtib etdiyi “Bayatılar” kitabı ilə tanış oldum. Məlum oldu ki, 
tərtibçi ağızdan-ağıza, nəsildən-nəslə keçərək 92 cüng, əlyazma 
və arxiv materiallarına yol tapan, zəmanəmizə qədər gəlib çı
xan bayatılarımızın bir çox qədim nümunələrini aşkar etmiş-

dir. Kərkük ellərində – İraqda yaşayan soydaşlarımız arasında 
indi də məşhur olan həmin bayatıların bir çoxuna çap olunmuş 
kitablarımızda rast gəlinir. Bundan əlavə, tədqiqatçı cüng və 
əlyazmalarda 21 ədəd altı misralıq bayatı üzə çıxarmışdır. İraq 
türkmanlarında da altı misralıq bayatılar qədərincədir. Maraqlı-
dır ki, istər xoyratlarda, istərsə də bayatılarda axırıncı iki misra 
başqa məna çaları yaradır və əvvəlki misralarda verilmiş fikri 
daha da qüvvətləndirir:

Oda yandı;
Ürəyim oda yandı.
Ahım dəryaya düşdü,
Balıqlar suda yandı.
Su səpdim oda, sönsün,
Səpdiyim su da yandı

				    (Kərkük)

Əzizinəm xan gərək,
Can oda yaxan gərək,
Açıldı köksün bəndi
Göründü yaxan gərək.
Sənin bu sallanışın
Ya sultan, ya xan gərək.

				    (Azərbaycan)

Təəssüf ki, tədqiqatçılar bu məlum həqiqətin fərqinə varma-
mış, hətta folklorşünas Həsən Qasımov Əmaninin:

Bağça barın arzular,
Aşıq yarın arzular.
Hər nə kim dünyada var

Öz miqdarın arzular.
Məhəbbət meydanında
Mənsur darın arzular.

və “Cananım tək can az var” misrası ilə başlayan altı misralıq 
bayatıları Həmid Araslının “XIII-XVI əsrlərdə Azərbaycan ədə
biyyatı” kitabından götürmüş, hər iki bayatıdan son iki misranı 
ataraq tədqiq etmişdir.

Bu tədqiqat imkan verdi ki, Sabir Rüstəmxanlının “Bu baya
tıların bir qismi bizə tanış deyil” fikrini izləyərək böyük bir 
xəzinəni elm aləminə təqdim edək.

Xüsusi vurğulamaq istəyirəm ki, Sabir Rüstəmxanlı folklo-
ra dair sanballı və geniş həcmli məqalələr yazaraq şifahi xalq 
ədəbiyyatına baxışını, əcdada, kökə qayıdış məsələsini qabarıq 
şəkildə gündəmə gətirmişdir. Onun elmi səriştəsi bütövlükdə ya-
radıcılığında müsbət rol oynamışdır. 

Sabir Rüstəmxanlı və aşıq yaradıcılığı

Sabir Rüstəmxanlının “Xalqın söz silahı” kitabının “Kökü-
müz, qüdrətimiz” adlanan ikinci hissəsi, əsasən, aşıq sənətinə 
və aşıq yaradıcılığına həsr edilib. Burada böyük məhəbbət və 
səxavətlə Abbas Tufarqanlı, Aşıq Ələsgər və Aşıq Şəmşir ya-
radıcılığından söz açılır və müxtəlif dövrlərdə yaşayan, aşıq 
sənətinin memarlarından olan böyük ustadların yaradıcılığı araş-
dırılır. Göstərilir ki, müəllifi bəlli olduğundan aşıq yaradıcılığı 
yazılı ədəbiyyatdır. 

Bununla əlaqədar burada bir məsələni xüsusi vurğulamaq is
tərdim. Doğrudur, aşıq yaradıcılığı yazılı ədəbiyyatdır. Bunun
la belə, aşıq yaradıcılığı müəyyən spesifik xüsusiyyətləri ilə 
seçilir. Aşıq yaradıcılığında qoşma və gəraylılarla bərabər, onu 
zənginləşdirən, aşıq yaradıcılığının ən çətin janrı təcnis və onun 

növləri, ustadnamələr, müxəmməslər, vücudnamələr, cahanna
mələr, sicilləmələr, divanilər, hərbə-zorbalar, bağlama deyişmə
lər, qıfılbənd deyişmələr, şeirlə məktublaşmalar da vardır. 

Araşdırıcılar tədqiqat zamanı bu çox mühüm amili unudurlar. 
Unudurlar ki, aşıq yaradıcılığı öz axar-baxarı olan bənzərsiz bir 
yaradıcılıqdır, özünəməxsus poetikası və ideoloji istiqaməti olan 
möhtəşəm fəlsəfi sistemdir. 

Şairlərimiz aşıq poeziyasının zirvəsi hesab edilən təcnislərdən, 
eləcə də təsnif və cahannamələrdən yararlanmışlar. Təkcə onu 
demək kifayətdir ki, sevimli şairimiz Səməd Vurğun “Bəsti” 
poemasının yarısını təsnif üstündə yazmışdır. 

Şairin çox böyük həcmli “Stalin” şeiri isə “Cahannamə”dən 
qaynaqlanır:

Bilirəm, İsgəndər Azərbaycanı,
Gəldi, quduz kimi taladı keçdi.
Neron bir şəhəri oda yaxdı ki,
Sönük vicdanına bir ilham gülsün.
Qan rəngli odlara dönüb baxdı ki,
Gücsüz ayaqları yerdən üzülsün. – və s.

Şairin bu “Cahannamə”sində daha bir çox tarixi şəxsiy
yətlərdən, o cümlədən Nadir şah və Şah Qacardan da bəhs edilir.

İlyas Tapdığın “Gədəbəydədir” şeiri də dar mənada işlənən 
cahannamədir.

O ki qaldı təcnislərə, şairlərimiz gözəl gəraylı və qoşma təc
nislər yazmışlar. Bu baxımdan Hüseyn Kürdoğlunun “Dağıstan 
gözəli” təcnisi maraq doğurur:

Xəncər qaşlı bir Dağıstan gözəli,
Atıb getdi, qoydu məni avara.
Bu sirrimi gərək deyim şeirlə,
Həm ləzgiyə, həm kumuka, avara.

Dastan eylər bu el-oba dərdimi,
Kamil ovçu belə ov edərdimi?
Tapdım, dedim qaçmış ova dərdimi,
Dedi çıx get, öz yerində ov ara.

Sabir Rüstəmxanlının görkəmli şair Məmməd İsmayılla çox-
saylı aşıqsayağı deyişmələri də, onun aşıq yaradıcılığına, aşıq 
sənətinə məhəbbətindən irəli gəlir.

Çox deyişmələr görmüşəm, şairin biri dağdan, biri bağdan da-
nışır, hətta vəzn, qafiyə yerində olmur. Lakin bu iki dost şairin 
aşıq poeziyasının tələblərinə tam cavab verən deyişmələri əsl 
poeziya nümunələridir. Onların şairlik istedadının özünü qaba-
rıq şəkildə göstərdiyi bu deyişmələrdə incə yumor da, tənqid də, 
həqiqət də vardır. 

Məmməd İsmayıl:

Neçə gündü cavabında “bəli”, yox,
Gözəl görsə onun kimi dəli yox.
Bizə çatsa, yaxşılıqda əli yox,
Allah kəssin insafını Sabirin!

Sabir Rüstəmxanlı:

Öz sözümdən yapışıbdı, sözüm yox.
Ürəyində bir günlüyə dözüm yox.
Dilə düşdüm, dil açmağa üzüm yox
Allah kəssin peşəsini Məmmədin.

Əbədi dost olan Sabir Rüstəmxanlı ilə Məmməd İsmayılın 
deyişmələrindən oxumaqla doymaq olmur.

Sabir Rüstəmxanlı:

Heç uymazdı bu dünyanın felinə,
Onu gözə gətirməsəm yaxşıdı.
Qoca vaxtı “Gənclik” keçib əlinə1

Yerişini itirməsə yaxşıdı.

Özü üçün Koroğlutək döyüşüb,
Mən qardaşam, deyəmmərəm, nə işim.
İlhamını şöhrətinə dəyişib
Qələmini yatırmasa yaxşıdı.

Məmməd İsmayılın cavabı:

Dost sözünə, dost səsinə nə deyim, 
Dost köhnəsə, hər şey təzə yaxşıdı...
Bu istəklə qanadlandı ürəyim
Hərdən giley, hərdən məzə yaxşıdı.

Günahım nə, nə olacaq savabım,
Dost inciksə, nə tavanım, nə tabım.
Özüm kimi bir az köntöy cavabım
Sənin kimi dərdbilməzə yaxşıdı.

Alman alimi Leybnisin kəlamıdır: “Mənə mükəmməl dil ve-
rin, sizə mükəmməl mədəniyyət verim”. Bu baxımdan, aşıqlar 
və aşıq poeziyası dilimizin zənginləşməsində, indiki mükəmməl 
səviyyəyə çatmasında misilsiz xidmətlər göstərib. 

Bütün şüurlu həyatı boyu dilimiz uğrunda mücadilə aparan 
Sabir Rüstəmxanlının aşıq sənətinə, aşıq poeziyasına sevgisi, 
əsasən, buradan qaynaqlanır.

1 Söhbət Məmməd İsmayılın redaktor olduğu “Gənclik” jurnalından gedir.



44

Sabir elm aləmində sayılıb-seçilən tədqiqatçıdır. Yaxşı ya
dımdadır, keçən əsrin 80-ci illərində türkiyəli tədqiqatçı Əli 
Kafkasiyalı “Aşıq Mikayıl Azaflı, həyatı və yaradıcılığı” möv-
zusunda dissertasiya müdafiə edəndə opponentlərdən biri Sabir 
Rüstəmxanlı idi. Müdafiə Şurasının üzvləri çıxışlarında onun 
folklorumuzu, aşıq sənətini, aşıq yaradıcılığını dərindən bil
məsini xüsusi vurğulayır, heyranlıqlarını gizlətmirdilər. Sonralar 
da onun müdafiələrdə vaxtaşırı opponent olduğunun, eləcə də 
çıxışlarının şahidi olmuşam.

Yeri gəlmişkən, Sabir Rüstəmxanlı Aşıq Mikayıl Azaflı sənə
tini, onun yaratdığı aşıq havalarını və yaradıcılığını yüksək qiy
mətləndirir. Güzarı Azərbaycanın dilbər guşəsi Qərb zonasına 
düşəndə Mikayıl Azaflı ilə görüşməmiş qayıtmazdı. Bunu onun 
aşığa həsr etdiyi şeirindən də görmək olur:

Qapına gəlmişik, Mikayıl əmi,
Ustad ayağına gələnlərdənik.
Deyirlər, qurumur gözünün yaşı
Biz qardaş gözünü silənlərdənik...

Yeri gəlmişkən, son vaxtlara qədər aşıq sənəti ilə aşıq yaradıcı-
lığı şifahi xalq ədəbiyyatı kimi tədqiq edilirdi. Sabir Rüstəmxanlı 
“Abbas Tufarqanlı” adlı böyük həcmli məqaləsində çox doğru 
olaraq Tufarqanlı Abbasın yaradıcılığını yazılı ədəbiyyat kimi, 
“Abbas-Gülgəz” dastanını şifahi xalq ədəbiyyatı nümunəsi kimi 
tədqiq edərək, Abbas Tufarqanlı poeziyasının Vaqifdən başlamış 
üzübəri yeni realist ruhlu poeziyamızın bir çox görkəmli yara-
dıcısı üçün əsl örnək, ilham mənbəyi, məktəb olduğunu, aşıq 
ədəbiyyatının sonrakı inkişafına güclü təsir göstərdiyini xüsusi 
vurğulamışdır:

Qədəm qoyub yar yanına gələndə,
Elə gəl, elə get, yol inciməsin.
Şəkər ləblərindən mənə busə ver,
Dodaq tərpənməsin, dil inciməsin!

Sabir Rüstəmxanlı yuxarıdakı misraları misal gətirərək göstə
rir ki, aşığın şeir dili, aradan yüz illər keçməsinə baxmayaraq, 
Azərbaycan bədii dilinin bugünkü səviyyəsinə çox yaxındır. 
Onun poetik obrazları öz təzəliyi, gözəlliyi və gözlənilməzliyi 
ilə adamı heyran edir:

Abbas ağlar zarı-zarı,
Getməz könlümün qubarı.
İlqarından dönən yarı
Tanrım tezbazar eyləsin – 

misralarını “keçmişin”, “bu günün” poeziyası deyə vaxt sər
hədləri ilə ayırmaq olmaz. Çünki belə poeziya, əslində, bütün 
dövrlərin, əbədiyyətin poeziyasıdır – deyə qəti qənaətə gəlir.

Tədqiqatçı, Aşıq sənətini zirvələrə qaldıran Tufarqanlı Abba
sın böyüklüyünü başqa bir tərəfdən də araşdırır və yazır ki, əgər 
biz Azərbaycan şifahi xalq ədəbiyyatımızda ustad aşıqların adı 
ilə bağlı olan dastanların yaranma ənənəsini xatırlasaq və nəzərə 
alsaq ki, dastan yalnız aşıq sənətində məktəb yaradan, son 
dərəcə böyük təsir gücü olan, adı xalq arasında əfsanələşən sə
nətkarlar haqqında qoşulur, onda gözəl dastanlarımızdan birinin 
qəhrəmanına dönmüş Tufarqanlının bədii fikir tariximizdə nadir 
şəxsiyyətlərdən olduğu bir daha aydınlaşar.

Sabir Rüstəmxanlı “dastan yalnız aşıq sənətində məktəb yara-
dan... sənətkarlar haqqında qoşulur” deməklə “aşıq məktəbi” ilə 
“aşıq mühiti”ni qarışdıran folklorşünaslara mesaj göndərir.

Araşdırıcı “İkinci Dədə Qorqud” adlanan məqaləsini Aşıq 
Ələsgərə həsr edib. Çox səmimi bir yazıdır. İki dəfə oxumuşam. 
Şairin Aşıq Ələsgərin yaradıcılığı ilə tanışlığı lap uşaqlığından 
başlayıbmış. Kənddən gedib neft mədənində işləyən qohumu 
yayda kəndə məzuniyyətə gələndə imkan düşən kimi cibindən 
yaşıl üzlü balaca bir kitab çıxarıb şeir oxuyurmuş. Ətrafdakılar 
ona heyranlıqla qulaq asarmış. “Mənim şeirin cazibəsinə düş
məyimdə həmin yaşıl cildli kitabın da təsiri az olmamışdır” – 
deyə şair etiraf edir. 

Şairin gənclik illərində Vətən haqqında ilk şeirində “Ələsgərin 
sazı” da vardır. Elə bu sevgiylə sonralar vətən haqqında başqa 
bir şeirində yazmışdır:

“İrəvan çuxuru” alışır sazda
Sinəmə sıxmağa Göyçə gölüm var.
Dağların başında Ələsgər kimi
Bizdən uzaq düşən bir küsülüm var.

Sabir bu yazısında da Aşıq Ələsgərdən danışarkən qeyd edir: 
“Konkret müəllifi olan əsərlərə folklor deyilməz”. Bundan ay-
dın bir şey yoxdur. Aşıq Ələsgər Nəsimi, Xətai, Füzuli, Vaqif, 
Zakir, Seyid Əzim və Sabirlə bir sırada dayanan böyük şairimiz-
dir... Ələsgər qopuzla, sazla oxunan əsl poetik sözün İkinci Dədə 
Qorqududur”.

Araşdırıcı üç səhifəni əhatə edən məqalədə o qədər məsə
lələrdən söz açır ki, adam mat qalır. O, Nazir Əhmədlinin yaxın-
larda çapdan çıxan, indiyə qədər Aşıq Ələsgər haqqında kitabdan 
kitaba köçürülən məlumatları təkzib edən “Haqq-nahaq seçilər 
haqq divanında” əsərindən söz açır. Həqiqətən də tədqiqatçı XIX 
əsrin rəsmi sənədləri əsasında Aşıq Ələsgərin həyatı, yaradıcılığı 
və qohumları ilə bağlı bir sıra həqiqətləri üzə çıxarmışdır.

Sabir Rüstəmxanlı məqalədə Aşıq yaradıcılığı ilə məşğul olan 
tədqiqatçılara mesaj göndərməyi də unutmur: “Məncə, bu kitab 
Ələsgər yaradıcılığını araşdıranlar qarşısında yeni bir yol açır”.

Mənə qalırsa, bu yeni yolda Aşıq Ələsgərin kitablarına daxil 
edilən, başqa aşıqlara məxsus şeirləri aşığın kitablarından çıxar-
maq da insafdan olardı. Aşıq Ələsgərin o şeirlərə ehtiyacı da 
yoxdur.

Bu şeirlərdən biri “Xurşid” şeiridir. 1926-cı ildə Xurşid xa-
lamın toyunda Aşıq Hüseyn Bozalqanlı “Xurşid” adlı qoşma ilə 
xalamı tərif edib nəmər almışdı:

Camalın şöləsi nuri-münəvvər,
Çıraqban eyləyib mahalı, Xurşid!
Açıldı niqabın ay qabağından,
Aldı başdan ağlı, kamalı Xurşid!

Sərv kimi sığal verib anası,
Guşunda guşvarə, qızıl tanası.
Bağçalar bülbülü, göllər sonası,
Dağların ceyranı, maralı Xurşid!

Əzəldən alimlər, arif olanlar,
Müşküldü görməyə göydə mələklər.
Qaməti sərvdi, sinəsi mərmər,
Qaşları qüdrətin hilalı, Xurşid.

Sağdışı Mələkdi, var toy-büsatı,
Anası Nazanı, Həmzədir zatı.
Hüseyn deyər, budur qızın qiyməti,
Min tümən başlıqdı, bahalı Xurşid!

Xurşid xalama həsr olunan bu şeir haqqında Aşıq Ələsgərin 
nəvəsi İslam kişinin sağlığında dilçi alim, dayım oğlu Zirəddin 
Xasiyev geniş bir məqalə yazmışdı.

Sabir Rüstəmxanlı Aşıq Şəmşirə də həcmcə kiçik, mənaca 
dərin məqalə həsr etmişdir. O, yazılı ədəbiyyatımızla aşıq poe-
ziyasını qoşa qanad adlandırmışdır. Birinci qanad “yazılı” və ya 
klassik qanad hesab olunur. İkinci qanad nədənsə çox vaxt folk-
lor adına, şifahi ədəbiyyat adına arxa plana atılır. Tədqiqatçının 
fikrincə, bu düzgün olmayan mövqe ədəbiyyatşünasları, ədə
biyyat tarixini yazanları ciddi şəkildə düşündürməlidir. Qurba-
ninin, Xəstə Qasımın, Abbas Tufarqanlının, Aşıq Ələsgərin ana 
südü kimi təmiz lirikasına münasibət dəyişməlidir. Eləcə də 
sazın, sözün ocaqlarından olan Göyçə-Kəlbəcər aşıq mühitinin 
yetişdirməsi Dədə Şəmşirin saf, büllur poeziyasına, yaradıcılı-
ğına.

Şair Aşıq Ələsgər ruhunun davamçısı olan Dədə Şəmşirlə Ba-
kıda və Kəlbəcərdə görüşlərindən söhbət açır və yazır ki, aşığın 
incə yumorundan, müdrik kəlamlarından doymaq olmurdu.

Aşıq Şəmşir kamil aşıq və şair idi. Sabir Rüstəmxanlı yazır ki, 
aşıq şeirinin elə bir şəkli yoxdur ki, orda Dədə Şəmşirin ilhamı 
qanad çalmasın. Aşıq Şəmşir demək olar ki, bütün aşıq havaları-
nı bilir və o havalar üstündə çalıb-oxuyurdu.

Bir dəfə “Mədəniyyət” kanalında musiqimizə, muğamları-
mıza, xanəndə və tarzənlərə həsr olunmuş bir verilişə baxırdım. 
Bəstəkar Oqtay Rəcəbov dedi ki, bizdə özü tar çalıb-oxuyan ye
ganə xanəndə Qulu Əsgərov olub və əlavə etdi ki, bu çox ağır iş-
dir. Sənətkar beynindən gələn enerjini eyni vaxtda həm ürəyinə, 
həm də barmaqlarına verməli olur.

Həmin anda möcüzəli aşıq sənəti, bu sənəti yaradıb-yaşa-
dan böyük ustadlar barədə düşündüm və qəribə bir mənzərə ilə 
üzləşdim: Aşıq musiqi ifaçısıdır, aşıq müğənnidir, aşıq şairdir, 
aşıq bəstəkardır, aşıq aktyordur, aşıq rəqqasdır, aşıq bədii qiraət 

ustasıdır, aşıq dastançıdır, aşıq məzhəkəçidir və bütün bunlar sa-
zın müşayiəti ilə həyata keçirilir.

Bütün bu keyfiyyətləri özündə cəm edə bilən ustad aşıqlara 
xalq “Dədə” titulu verir.

Ona görə “Dədə Şəmşir” deyirik ki, o, bütün aşıq havalarının 
və dastanların bilicisi və mahir ifaçısı idi. Ağır məclislər apara bi-
lirdi. Azərbaycanın radio və televiziyasında Aşıq Şəmşirin çaldı-
ğı havalar mövcuddur. Görkəmli alimimiz Əziz Mirəhmədovun 
həyat yoldaşı Əminə xanım Eldarova Bakıda və Kəlbəcərdə 
Dədə Şəmşirin ifasında bütün aşıq havalarını lentə alıb və bu 
havalar aşığa əbədilik qazandırıb. 

Sabir Rüstəmxanlı xüsusi vurğulayır ki, bu, Aşıq Şəmşirin 
Azərbaycan mədəniyyəti qarşısında misilsiz xidmətidir.

Biz bu yazımızda Sabir Rüstəmxanlıdan bir nasir kimi söz aç-
madıq. Baxmayaraq ki, onun romanları təkcə təxəyyül məhsulu 
olaraq qalmır, xalqın keçmişindən, tarixindən bəhs etdiyindən 
böyük əhəmiyyət kəsb edir. Göz problemləri ilə bağlı bu böyük 
ədibin romanlarını oxumaqdan məhrum olmuşam. Oxumadığım 
əsərlər haqqında danışmaq riyakarlıq olardı. 

Lakin mətbuatda çıxan rəyləri oxuyuram. Elxan Zal Qara
xanlının bütün türk dünyasında hadisəyə çevrilən, tərcümə 
edilərək müxtəlif dillərdə çap olunan, Sabir Rüstəmxanlının 
“Göy Tanrı” romanına yazdığı rəyini oxudum. Məqalə o qədər 
maraqlı və elmi-publisistik səviyyədə yazılıb ki, kitabın ide-
yası, hadisələrin gedişatı, əsərin məğzi tam aydın olur. Sanki 
kitabı şəxsən oxumuşam. Xalq şairi Qabilin gözəl sözləri vardı. 
Söhbəti dəyişəndə deyərdi: “Bu öz yerində”. Bütün bunlar öz 
yerində. 

Biz eləcə də, Sabir Rüstəmxanlı Azərbaycan mətbuatında, 
türkdilli xalqların mətbuatında, dünya mətbuatında, elmi müstə
vidə və s. mövzulara toxunmadıq. Sabir Rüstəmxanlının sənət 
dünyasına bir baxışla kifayətləndik. 

Sabir Rüstəmxanlının yaradıcılığı ilə yaxından tanış olanda 
heyrət məni bürüdü. Bir yandan aramsız olaraq ictimai işlə məş
ğul olasan, nüfuzlu partiyaya rəhbərlik edəsən, millət vəkili kimi 
xalqın yanında olasan, digər tərəfdən ciddi şəkildə yaradıcılıqla 
məşğul olasan, qələmi bir an belə yerə qoymayasan, xalqa xidmət 
edəsən. Düşünürəm, bu qədər enerjini o, hardan ala bilər?

Məncə, sənətinə və xalqa məhəbbətdən.
Gördüyü bu qədər möhtəşəm işlərin, ağlasığmaz uğurların qa-

bağında başqa birisi olsaydı, akademik Nizami Cəfərov demiş, 
ədası yerə-göyə sığmazdı.

Lakin Sabir Rüstəmxanlı gənclikdə necə idisə, indi də elədir. 
İlhamını şöhrətə dəyişməyən, sayılıb-seçilən, görkəmli şair, 
nasir, ədəbiyyatşünas və ictimai xadimdir.

Qəzənfər Paşayev

1988

YURDUN BAYRAĞI

Əhməd Cavada

Yol ver yurdun bayrağına,
Vaxtın, gücün, ölümün
yendirə bilmədiyi,
Əyrilərin düz yoldan
döndərə bilmədiyi,
bir haqq bayrağı var əlimdə.
Kimsənin dağına qonmaz,
Kimsənin yaxasına sancılmaz,
Yad küləklər əsib keçə
ürəyimiz kimi açılmaz.

Yol ver yurdun bayrağına!
Qanımı hopduraraq
tutmuşam başım üstə
Gül kimi pardaxlanıb.
Düşmənim baxa-baxa
gözlərindən dağlanıb.
Mən raket əkmirəm ki,
qızıl güldü əkdiyim,
Qızıl gül işığıdı
ürəklərə çəkdiyim.

Yol ver yurdun bayrağına!
Hardan qopubsa
ora dönsün!
Özgə yerində gözü yox,
Öz elində görünsün!
Yelpikləsin məzarını şəhidlərin.
Torpaq da bayraq işığını duyur.
Kişilər yalnız yurdun
bayraq nəğməsində uyuyur...

BƏXTİYAR, ƏLİ
			 

Ağdamda həlak olmuş uşaqlara 
Qarabağ faciəsinin ilk şəhidlərinə

Bir cüt şeh damlası, bir cüt göz yaşı,
Bir cüt qara bayraq, bir cüt baş başı,
Allahın qəzəbdən çatılan qaşı,
Qeyrət bünövrəsi, cürət təməli
Dirilən gümanım – Bəxtiyar, Əli!

Yurduma bir təzə bahartək gələn,
Gözündə dünyanın ümidi gülən,
Milyonlar qəlbinə birdən tökülən
Məhəbbət daşqını, intiqam seli
Ruhumda tufanım – Bəxtiyar, Əli!

Kim deyir qısaymış yolları, qısa,
Onlar əbədidi, batmayın yasa,
Bu sayaq ölməyi bacarırıqsa,
Hələ yaşayırıq, varıq deməli,
Dəyişməz ünvanım Bəxtiyar, Əli!

ÖLƏN QORXUMUZ

Sumqayıt yeniyetmələrinə

Şükür!
Unudulmayıb
Yüz ilin o üzündə
itirdiyim bir nəğmə!
Mən öyrətdim, öyrətmədim
Səslənir oğlumun dilində!

Şükür!
Oğurlanmış saydığımız
Bir qeyrət bayrağı
Dalğalanır qardaşımın əlində!

Soluxmuş bir bağça,
Verimsiz görünən bağ
Canlanıb budaq-budaq,
yarpaq-yarpaq!

Quru çay yataqları,
dar gəlir sellərə.
Bulaqlar çağlayır daşlar altından,
Gülüşü qeyb olmuş gözlər dirilib,
Sevinci tökülür yaşlar altından.

Mən adi millətin oğlu deyiləm,
Ən dərin yaramın bitişi bir an
Silah ağacıdı yalın əllərim
Çiçəkdən meyvəyə,
Yazdan payıza,
Ömürdən ölümsüz əbədiyyətə
yetişim bir an!

Ümid pöhrələri göyərdir bu yaz,
Dirçəlib hirsindən 
boğulan torpaq!
heç qurdla quzu da bu gün yad deyil,
Qəfəsə salınmaz, gülləyə gəlməz,
Bu insan ruhudur, zarafat deyil.

Bu insan ruhudur, torpaq deyil ki
Meyvətək sıxasan suyu qalmaya
Dağ kimi oyasan boyu qalmaya!
Ürəyinin odu, gözünün nuru.
Gedəndə “dur!” demək heyi qalmaya!
Bu insan ruhudur, yəhər götürməz!
Sumqayıt boyda 
zəhər götürməz,

Qəbirdən göyərər, ölümdən dönər,
Zindan yollarını yorub qayıdar
Milləti bazara sürükləyənə
İblis damğasını vurub qayıdar.

Dünya yollarında dönüb qatara
Biz ulu ruhları daşıyanlarıq,
hələ otuz yeddi yaşa çatmamış,
Neçə otuz yeddi yaşayanlarıq!

Çoxdan adlamışıq Sibir xofunu,
Sinədə alışan güllə odunu.
Şükür ki bozarmış üzlərdə gördük
Uşaq əllərinin şillə odunu!

On beş yaş! Xətai yaşıdı bu yaş,
Başsızın başının daşıdı bu yaş!
Bizim ruhumuzun yaşıdı – bu yaş
Ölən qorxumuzun yaşıdı bu yaş!

YUMRUQLAR ÇİÇƏK AÇIB

Gözəl dünya, təbili çal,
İtib getdi qara xəyal,
Qolumdakı qanlı qandal
Daha paslanıb, paslanıb.

Durğun çaylar kükrəyəndə,
Köhlənlərim yol yeyəndə,
Yurdum qırmızı geyəndə,
Düşmən yaslanıb, yaslanıb.

Yelkənimi külək açıb,
Tarix mənə ürək açıb,
Bax, yumruqlar çiçək açıb
Meydan yazlanıb, yazlanıb!...

ÖLÜMƏ DOĞRU

Mən ölümə getməsəm,
Ölüm mənə gələcək!
Tanıyacaq qapımı,
Ünvanımı biləcək.

Kimlər olub həyanım,
Necəymiş güzəranım,
Nəyim var, nəyə yanım...
Asta-asta güləcək...

Oyanacaq mən yatsam,
Qaçacaq əl uzatsam,
İlk addımı mən atsam
Ölüm özü öləcək!

TONQAL İYİ

“Tonqal iyi verirsən!” – Bir gözəlin sözüdü.
Tüstülü saçlarımı qarışdırıb gülürdü.
Bilmirdi tonqal iyi mənim saçımdan deyil,
Köksümdə tüstülənən ürəyimdən gəlirdi!

Gözlərimin önündə tüstülənən kitablar,
Nəsiminin, Sabirin ruhunda tonqal iyi!
Haqqımı istəyəndə dilimə damğa basan,
Adımı yasaq edən qorxumda tonqal iyi!

Tonqal-tonqal işıqdı adlayan əsrləri
Sibirdən üzümüzə sönmüş ocaqlar baxır.
Müşfiqin gur saçları bir tonqalın tüstüsü
Xızıda bir daxmaya dönmək üçün darıxır.

Kimdi budaqlarımı amansız silkələyən,
Qitələrə səpilir bu yetişən barımız.
Mühacir dəstələri ölkələr arasında
Astaca tüstülənən, sönən tonqallarımız!

Gözüm işıqdan doymaz, dilim sözə tamarzı,
O, Hadinin ruhudu məzarını soraqlar.
Biz ocaq çatmırıq ki, qalxır zirzəmilərdən
gözümüzün yaşıyla söndürülən ocaqlar.

Saçımda, paltarımda tonqal iyi, od iyi.
Azadlıq havasında çiçəkləyir daş meydan
Varımı talan edən yalanların içindən
Unudulmuş səsimi mənə qaytarır zaman.



62

Yerlə göy arasında qalxanda milyon yumruq,
Qayıdır bir millətin cavanlığı üzünə.
Silaha yadırğamış əllərin gizli gücü
Damla-damla yığışır car çəkdiyi sözünə!

Qeyrət kravanlarıdı keçən uzaq yolları,
Obalardan əlimə milyon əldi uzanan.
Tonqalların başında, mütilik şaxtasından
Soyuyan qanımızdı gecə-gündüz qızınan!

Milyon dildə bir hava, milyon əldə bir qılınc,
Çürümüş gövdələrə yarımca zərbəmiz bəs.
Bu meydanın işığı məmləkəti bürüsə,
Qaranlıq ayaq açıb üstümüzə yeriməz!

...Tüstülü saçlarımda titrəyir zərif əllər.
Göz yaşı qorxu dadır: ocağım qaralacaq.
Mən də adi bir kösöv – ancaq bir talesizin
Burnunda həmişəlik tonqal iyi qalacaq!

YAZILMAMIŞ ŞEİRLƏRİM

Neçə yazılmamış şeirlərimi
Atdım meydanların izdihamına.
Qatdım millətimin gur ilhamına.
Bircə söz saxladım – “azadlıq” sözü
Dönüb yumruq olmaq öyrətdim ona!

Qul sözün istəyi qalmadı qanda,
Mən bu gün ilhamla qılınc itidən.
Qadınlar meydana od daşıyanda
Var idi şeirlə evdarlıq edən!

Millətin bir sözü, bir yolu varkən
Əqidə alveri qeyrətdən deyil.
Bizimdi kəfəni boynuna geyən,
Kəfən qısqancları millətdən deyil!

Çayxana bayquşu, restoran şiri,
Evinin damında xoruzlananlar.
Bu gün qəhrəmana dönüb hər biri
Dünən millətini nadan sananlar.

Yüz-yüz xatirə var ürək göynədən,
Yaşayır qapılar gəzəyənlər də.
Hər gün ölümünün üstünə gedən,
Ya xalqa şaiyə bəzəyənlər də.

Bu çirk canımıza yol tapıb haçan,
Niyə öz pasına qurbandı dəmir?
Dünən qorxa-qorxa cəbhədən qaçan
Bu gün kürsülərdən düşmək istəmir.

Qələm unuduldu, söz çıxdı yaddan,
Ömrü qurban verib pay ummamışam.
Çoxdu kürəyimə bıçaq saplayan
Əl versə, könlünə toxunmamışam.

Demişəm, a qeybət, özünü üzmə,
Allah şahidimiz, düzü görəndi.
A nadan, yoluma tikanlar düzmə,
Bəxtim tikandan da çələng hörəndi.

Demişəm, ay həsəd, yenə nə işdi,
Saçımız ağardı, yorulmadın bəs? –
Geniş ürəkliyə dünya genişdi,
Mənim varlığımla yerin kiçilməz.

Demişəm, köhnə dost, çox da çəkmə qəm,
Ha buzlat ürəyi, bahar solarmı?
Mən də bu torpağa bir pərvanəyəm
Vətən sevgisi də qısqanılarmı?

İş də unuduldu, şeir də bitdi
Daha hesabım yox illərimizdən.
Bizim taleyimiz şirin fürsətdi
Hesabı gələcək soracaq bizdən...

MİKAYIL AZAFLI

Qapını açmışıq, Mikayıl əmi,
Ustad ayağına gələnlərdənik.
Deyirlər qurumur gözünün nəmi,
Biz qardaş gözünü silənlərdənik.

Sazın min dərdimin bircə əlacı,
Sözün arzumuza qapılar açır,
Başına taleyin qoyduğu tacı
Millətin şöhrəti bilənlərdənik!

Üstündən fələyin tufanı əsər,
Mərdliyin İranı, Turanı gəzər,
Kişinin çörəyi özünə bənzər,
Tikəni halalca bölənlərdənik.

Ədalət çağırdın, soraq gəlmədi,
Bu zindan dünyada üzün gülmədi,
Qəminə sevinən qafil bilmədi
Bizlər də axırda gülənlərdənik!

Gümüş saçlarını sərib səhərə,
Yüz ilin dizini vurarsan yerə,
Haqqa tapınanlar daş qoyan yerə
Biz də baş qoyaraq ölənlərdənik.

Tovuz

1989

QIŞ OVQATI

1. Sonra gör

Ey gün, daş olub durma,
Keç, sənə yalvarıram,
Hicranın son qədəhin
İç, sənə yalvarıram,
Qayçıla saatları
Biç, sənə yalvarıram,
Yarım gəlsin, sonra gör
Heç sənə yalvarıram?!

2. Yuxu

Anam adımı tutub
Məni çağırdı bərkdən.
Kimsənin bilmədiyi
Bir şəkildə –
ürəkdən...
Hədə vardı o səsdə,
İstək, giley, and-aman –
Ya məni oyadırdı 
Qürbətdəki uyğudan...

3. Bizi gözləyənlər

Külək qarlı meşənin
üstündə vıyıldayır,
Buz bağlamış budaqlar
Ağlayır min səs ilə.
Mənim tənha qəlbimi
Bir ürək qucaqlayır
Bu qarı unutduran
dəli bir həvəs ilə!
Biz körpə budaqlarıq
ağlayarıq, gülərik,
gövdəmiz qımıldanmaz 
dözər qarın içində.
Kök var, ata-ana var,
gözləyirlər – bilirik
ağappaq qəmə batmış
duyğuların içində!

4. Geriyə biletin yox

Geriyə biletin yox,
geri dönə bilməzsən.
Bu qatarla yenidən
Mənə qonaq gəlməzsən.

Gedirik, qarlı çöllər
Ağ yaylıqtək yellənir.
Hər sözün bir damla qəm
Ürəyimdə göllənir.

Daha bir də o sevinc
Qapımı döyməz mənim.
Yağacaq gecə-gündüz
Üstümə ağ kəfənim.

Sevgi dolu günlərin
Yenə də son ucu yol,
Səni əlimdən alıb
Aparır soyğunçu yol!

Saçına sancaq elə
Boynuna boyunbağı
Apar, məni də apar,
Qala bilmirəm axı!

Hamı üzü hicrana
Qatar tələsir, aman,
geriyə bilet almaq
Çıxıbdır yadımızdan...

4 yanvar

5. Göydən gələn qonaq

Tel-tel ağ buludun dalından baxan
Ay kimi
bu pərdə arxasında sən
İndi göydən gələn, uzaq, əlçatmaz
Dili bilinməyən qonaq kimisən.
Özgə planetin özgə adamı,
Həyatsan, arzusan, yuxusan, nəsən?
Gecə sübhə kimi yer kürəsində
Mənə göy dilini öyrətmədəsən!



69

Nə bizə bir azca yaxınlığın var,
Nə ruhun gözəllər ruhuna bənzər.
Sirli nəfəsindən mənim ömrümə
Uzaq dünyaların küləyi əsər.

Divarlar çəkilib, tavan yox olub,
İndi buludların bir qatındayam
Qolların günəşdən uzanan işıq –
Bu sirli işığın qanadındayam.

Bəlkə mələklərin böyük ruhusan
Qopmusan dünyanın ilkin çağından.
Mənim gözlərimi qapayan gecə
Yağır gözlərinin qaralığından.

Mənə min duyğunun əli toxunur,
Mənə milyon ilin sualı baxır.
Gecə pıçıltından yuxularıma
Bənövşə ətirli laylalar yağır.

Özgə planetin özgə adamı,
Burda qanad qırıq, duyğular dardı.
Kimi inandıra biləcəyəm ki
Bir vaxt göydən gələn qonağım vardı.

4 yanvar

İLHAM

İlham ürəyimdən küsüb elə bil, 
Soyuq küləklərdir ömrümdən əsən. 
Sonuncu sözümü ilhamla deyil
Qələm vərdişiylə yazdım deyəsən. 

O yoxsa, min ocaq yığsın közünü
Çölün çöpünü də qızdırmaq olmaz 
Ən böyük həsrətin çağlar sözünü 
İlhamsız ürəklə yazdırmaq olmaz.

Daş da əlimizdən ilham ummada, 
Soyuq əl toxunsa öldürər daşı.
Yolunu dağ kəsə – aşırar adam 
Çiynində dayansa İlham qardaşı! 

DAĞDAN DANIŞA BİLMİRƏM

Harda qaldı buz bulaqlar,
Çağlayıb daşa bilmirəm,
Yurd yerləri mənsiz ağlar,
Səsimi qoşa bilmirəm.

Ayağımda dəmir kündə,
Qılıncım korlaşıb qında,
Zirvələrim qan içində,
Zirvəni aşa bilmirəm.

Bostanları uralanıb,
Köçü-karvanı talanıb,
Bu el dağdan aralanıb,
Dağdan danışa bilmirəm...

ÖZ SÖZÜN İLƏ

Vətən təəssübün hayanda itib, 
Yad hissi ömrünə yad əlmi yazdı?
Bu torpaq çoxunu çörəkli edib, 
Heyf ki, qədrini bilənlər azdı. 

Baxıram, qan çəkir, tablamır ürək, 
Gərək bütövləşib bir can olaydıq!
Bir məslək uğrunda iki qardaştək
Dar gündə millətə hayan olaydıq. 

Ürəyin bir azca qızınan kimi 
Bir günlük sevincdən, bir çınqı oddan; 
Xırdaca rahatlıq qazanan kimi 
Narahat dünyanı çıxartdın yaddan. 

Daha sevinmərəm biz görüşəndə, 
Gözündə özgənin odu yanırmış. 
Torpaqda izimiz qoşa düşəndə
Ürəkdə yolumuz haçalanırmış!...

Yaxşı ki bu yollar uzanır hələ, 
Yaxşı ki danışdım, ürək boşaldı. 
Yıxıldın sən özün öz sözün ilə, 
Sırada bir əsgər yeri boş qaldı! 

GÜNAH

Parçalandıq, günahkarıq
Haqqımız yox düşmən gəzib,
          		 qınamağa.
Yüz illərdi yol gəlirik
          		 özümüzü tanımağa...
Qitələri silkələyib,
          		 yol göstərən ölkələrə
Bu gün əgər yolsuzdursa,
      		  möhtacdırsa kölgələrə...
Günahkarı özümüzük!...
İşimizi boş tutmuşuq –
Qansızlara qan verəndə
       		  özümüzü unutmuşuq!

* * * 

Külək sovurur qarı,
Keçir burulğan kimi.
Qar asılır zirvədən
Yüngül bir duman kimi.

Burda vardı bir mələk,
Qar kimi təmiz ürək,
Baxdı gülümsəyərək
Sevgiyə güman kimi.

Gülümüz toz içində,
Yaramız duz içində,
Sevgimiz buz içində 
Ürəyə daman kimi.

Ellər, yenə o ellər,
Sellər, yenə o sellər,
Sonsuz görünən illər
Ötüb keçdi an kimi!

Ay yol, dur, ötür məni,
ayağım ötür məni,
Xatirə örtür məni
Buluddan yağan kimi… 

* * * 

Çəkdim sinəmə tüstütək
Mən bu xalqın min ahını.
Ovxarladım hər sözümlə
Pas aparan silahını. 

Torpağı, daşı olaram,
Ayılan başı olaram,
Dedim: yaddaşı olaram!...
Kim sevir ki, günahını?

Əlacı arayır qanda,
Köməyi gözləyir yandan,
Əl açıb umur şeytandan
Haqdan gələn pənahını!...

ACI XATİRƏ

Millətə nə qədər dərs vermək olar?
Dəli də dartınır: mənim sözüm var!
Nadan cilovunda küçə xamları –
Adam olmayanın “öz adamları”...
Kürsüdə pələngdi, daldada quzu,
Moskva casusu, Tehran casusu!
Gələcək bölgüdə nisyə iş alır,
Telefon zəngiylə göstəriş alır:
“Ziyalı ayıqdı, qoyma yaxına,
Yazıçı sevilir, qara yax ona!
Bizimlə bir kökdən, rişədən deyil,
Möhkəmdi, heç kəsi eşidən deyil.
Bizim qurğumuzu bilir filankəs,
Gücün çatmayanda işığını kəs!
Qafası olanın əz qafasını,
Nüfuzu olanın qır nüfuzunu,
“Azadlıq” deyəndə öz nəfini bil,
“Millət” söyləyəndə tərəfini bil!
Torpaqlar getdikcə millət çaşacaq,
Bizim məqsədimiz yaxınlaşacaq.
Allahdan söhbət aç, Qurandan danış
Dünyada İslamı qurandan danış.
Millətə fərqi yox, lap meymun olsun
Məclisdə zahiri bir mömin olsun.

Kimin sözü keçir, mövqeyi qəti,
Xalqın arasında varsa hörməti –
Çalış ki onu da bizlərə bağla
Bağlaya bilməsən, ləkə yax, dağla!”

Beləcə millətin səfər başında
Hər kəs pay umurdu ər savaşından.
Tapşırıq qulları önə atıldı,
Halal işimizə haram qatıldı.
Bir əl quzusudu kürsüdəki şir,
Hər gün yuxarıdan dərs alıb gəlir.
Millət xəbərsizdi – dərdinə yanır,
Tülkü həccə gedir – millət inanır!...



78

* * *
 

Bu boyda ruhum əsir,
Üç otaq arasında.
Qışlaqdan yaylağacan,
Düzlə dağ arasında.

Ömür – qulağı səsdə,
Doymadı bu həvəsdən.
Həm zildəyəm, həm pəsdə
Bir soraq arasında. 

Tikan birdi gülümlə,
Sus söyləyir dilimlə,
Günüm keçir ölümlə
Yaşamaq arasında.

Hər tərəfim hasardı,
Nə qəribə güzardı,
İşdi, evdi, bazardı
Üçbucaq arasında.

Şöhrət, vəzifə, maşın,
Sonudu bu savaşın.
Gedəcəyik üç arşın
Ucuz ağ arasında. 

“AZƏRBAYCAN” QƏZETİNƏ 
GÖZAYDINLIĞI

Gözün aydın, ay düz sözüm
təmiz sözüm, –
Yolun açıq...
Qorxulardan, hədələrdən
qop azacıq!
Gey əyninə qandallardan
qançır olmuş qanadını.
Yığ gözünə zirvələri
aşa bilmək inadını!
Yüz əsrlik çeşmələrin
gözünü aç!
Üfür külü,
Bu ocağın gözünü aç!
Sən Nəsimi dodağında
ilahiylə görüş idin.
Sən Xətai harayında
döyüş idin,
Sən Füzuli zirvəsində
möcüzəydin,
Sən Sabirin səngərində
cəhalətlə üz-üzəydin!
Dədə Qorqud hikmətinə
çata bilsən
Ətalətdən silkələnib,
yorğunluğu ata bilsən,

Yenə elə aşıb-daşan
okeansan!
Köləliyin başı üstə
bir tufansan!
İldırımsan, yaxacaqsan,
Sən bu zülmün sarayını
yıxacaqsan!
Qatıq ağmış,
kömür qara! –
Sən bir azca düzgünlük səp
dodaqlara.
Qoy xəcalət çəksin bir az
mədhiyyəçi xəbərçilər!
Sən qardaşlar ürəyinə
rəhm çilə!
Qılınca dön, qurşuna dön,
Bu padşah ordu sevmir,
Sən silahlan, qoşuna dön!
Boğazına kəfən dola,
Əzabları al gözünə.
Ürəyini qalxan elə
Hər gün böhtan süngüsünə.
Şər min üzlü,
şər ayrılmaz.
Al qanını üzünə tut,
Ümidini yarana bas!
Bir vaxt düşmən
səni boğdu,
Bu gün tarix səni doğdu.
Bu gəlişin əbədilik,
bu gəlişin biryolluqdu!
Sən qırx beş il
ürəyimi deşən sözüm,

Yüz illərlə məqam gəzən
ac həqiqət –
sısqaca şam,
Mən bir ömrü yol gözləyib
öz haqqımın
zərrəsini qazanmışam!...
İlk sayında bomba gücü,
zəlzələlər tərpənişi.
Sanki tilsim qırılıbdı
əjdahanın sınıb dişi.
Kabinetlər silkələnir,
telefonlar zingildəyir.
Yer titrəsə tərpənməyən
bir sözümdən dingildəyir.
Səhifələr qan-qırmızı,
hər baxanın yüz əmması,
Qan içəndə qorxmayanın
sözdən qorxmaq müəmması!...
Yumaladı Əbdürrəhman
səni üzümə tulladı
Polyaniçko qəzəbindən
qarnın tutub ufuldadı.
Hədələrdə cəllad hökmü;
Moskvanın əmri qəti:
“Öz ömrünü qapadırsan
qapatmasan bu qəzeti!”
Dedim: “Sizin bu dünyadan
xəbəriniz yoxdur deyən.
Millətinə haqq istəyir
Millətimi qul eləyən.
“Əzilirəm!” deyir bu gün 
məni əzən.
Kim biləcək sən haqlısan

öz haqqını söyləməsən!
…Yenə dişlər şaqqıldadı, –
Ağıl verir
başı ağla həsrət çəkən,
fikri sönmüş kösöv olan
Kürsülərin kölgəsində
hər böyüyə kürsəy olan!...
Atıldım çölə balıqtək
son əlacım bir damla su...
Gördüm sinəmi böyüdür
böyüyün hədə-qorxusu!
İndi daha yalvarışdı
uzaqlarda qalan səsi!
Bir dəfəlik dağılmışdı
bu ağ evin vahiməsi.
Gördüm adın dillərdədir,
məlhəm gəzir qanlı yara.
bayraq kimi taxılmısan
hər tin başı divarlara!
Dedim, sözüm, gözün aydın,
millətimin güvəncisən!
Çox olacaq zirvə aşan
Bu zirvədə birincisən!...
Gözün aydın, “Azərbaycan”,
Döyüş himnim, alın yazım
Hər gün mənə “dərs versinlər”.
Təki səsim alınmasın!

MƏNİ SIXIR 

Bu qürbətin gözəlliyi
Nəyə görə məni sıxır.
Hər guşəsi gəl-gəl deyir,
Nəyə görə məni sıxır. 

Çayının çınqıdı tanış
Yamacının yolu tanış,
Qəfil yağan dolu tanış,
Nəyə görə məni sıxır. 

Sevgisində qınağı yox,
Təbiətin günahı yox,
Məndən əziz qonağı yox
Nəyə görə məni sıxır. 

20 noyabr

Batumİdə

Batum çaşqın, dəli olub təbiət
Tufan qalxıb, bahar qışa qarışıb.
Gah ağardır, gah qaraldır dünyanı,
Neçə gündü qar yağışa qarışıb. 

Allah dönüb bu cənnətdən, incidən,
Ocaq kimi bir söndüm, bir közərdim.
Nə sevən var, nə ruhumu incidən,
Bir dost olsa barı ondan küsərdim. 

Dəniz səsi bir ədəbi xatirəm,
Göz yumuram sevinc qəmə çırpılır.
Bizim qatdan görmək olmur sahili
Ancaq dalğa pəncərəmə çırpılır.

Yol bağlanıb, dağlar çöküb, iz itib,
Öz yoluma dönə bilmək umuddu. 
Demə ömrün əsl üzü beləymiş,
O xoşbəxtlik yuxusunu unutdum. 

20 noyabr,
Batumi 

AKVARİUM

Yumru şüşə
		  dolu su.
Balıqların arzusu 
orda bir əlçim yosun,
      	 beş-on balıqqulağı.
Balıqlara bəs edir…
Onların nə vecinə
		  yer üstü didişmələr,
		  ya göylərin sorağı. 

Bir otağın küncündə
    		  bu qab onlara yetir 
    		  suyuyla, havasıyla.
doğuşdan ölüməcən
     		 ömürlük qovğasıyla. 

Atmosfer şüşəsində
     		 dünyanın insan adlı
     		 xırda balıqları – biz. 
Üzərik, yüyürərik,
      	 sevərik, sevişərik
Yandan bizə göz qoyan
		  kainatdan xəbərsiz. 

1990

VUR GÜLLƏNİ

İnanmıram mərd oğul
Dava günü darıxsın.
Meydanda qan coşanda
Dayanıb yandan baxsın.

Azadlığa yol açıq,
Bu yolda ağrı-acı,
Şəhidlik ömrün tacı...
Bu qisməti buraxsın!

Daha bezdim bu qəmdən,
Bu itkidən, ələmdən,
Vur gülləni sinəmdən,
Ürəkdən ağrı çıxsın!

ÖLÜMÜN GÖRÜŞÜNƏ GEDƏN QIZ

Elə dünən ömrünün
    		  bahar çağıydı.
Elə dünən bu gözlər
    		  dünyanın ən qaynar bulağıydı,
Qoluma girdin,
Bir addım geri durdum
    		  utanıb adamlardan,
İndi daha sən yoxsan,
Yoxum, yox olanım, can!

Dünən saçların bulud,
     		  qarışırdı küləkdə.
“Yalvarıram, ay qardaş,
      		  bir az özünü qoru!” –
Danışırdın ürəkdən.
Nə sevgini gizləyirdin,
      		  nə gözünün yaşını.
Ən şirin görüş yerindən
      		  üstün tuturdun
      		  tonqalların başını.
Mən özümü qorudum,
      		  ya da Allah, təsadüf,
		  ya da ki xeyir-duan...
Məni qoruyanım, can!

Elə dünən səsində
      		  əbədiyyət karvanının
      		  zınqırov cingiltisi,
Elə dünən köksündə
      		  dünyanın ən böyük sevgisi,
Gözün keçilməz dəniz,
Alnın ay kimi təmiz,
Yad nəfəsi duymamış,
Nəvazişə uymamış
      		  zərif dağ çiçəyiydin,
Bir ömrün yaraşığı,
      		  əhdi, gələcəyiydin...
Səni ayrı sevgiydi
      		  xoşbəxt edən, uçuran.
Öz eşqinə baş vurub
      		  orda boğulanım, can!

Heç kimin açmadığı yaxanı güllələr açıb,
Qönçə döşlərinin arasında
      		  açılıb qızıl güllər.
Ancaq üzün xoşbəxtdi...
Yarıyumulu gözün
      		  öz əhdinə yetəntək
      		  yenə duyğulu, gülər...
Açmısan öz sinəni yurdun azadlığına,
      		  süngünün öpüşünə,
      		  güllənin dodağına!

Bu gündən bu yaraya
        		  bütün dünya baxası,
Bu gündən qanlı yaxan
        		  mələklərin yaxası...

Ana olmamış anasan –
        		  övladların
        		  yaralarından doğulacaq,
Süd əvəzinə qisas içirəcəksən onlara,
        		  südündə düşmən boğulacaq!...

Elə dünən ömrünün 
         		  bahar çağıydı,
Elə dünən qayğımı çəkirdin –
         		  körpə ağlınla ağıl öyrədirdin 
mənə...
Elə dünən 
         		  ilk sevginə doğru yol gedirdin,
Ömründə bircə dəfə vəfasız çıxdın –
Getdin... sevgilinin yox,
         		  Ölümün görüşünə...

26 yanvar 

20 YANVAR XATİRƏSİ

Bura şum yeri deyil,
Saxla, kotanı, saxla!
Çək dəmir cilovunu,
Qızmış atını saxla!

Hərəsi bir buğdadı
bir sünbülün içində,
hərəsi bir ləçəkdi –
qızıl gülün içində!

Tək-tək gəlməyiblər ki,
təkləyib yatırasan,
Yüz min ürək əriyib
bir ürəyə dönübdü.
Tək-tək danışmırlar ki,
səsini batırasan
Birisinin sözündə
yüz min haray dinibdi!

Başı kim, ayağı kim –
daha seçə bilməzsən.
Dəmir bıçaq olsan da
kəsib keçə bilməzsən!...

Yüz min cavan üz yanır,
doğrasan qanı çıxmaz.
Vaxt da onların qulu,
dartma zamanı, çıxmaz!

Şəhər göz dənizidi,
qara tufandı şəhər.
Balaca dalğasında
dünyanı silkələyər!

…Qaldırın bu çiçəyi 
təpiklərin altından.
Çıxarın ürəyimi
bu əsarət qatından!...



92

ZİREH

Bu bağda çiçəklər açardı,
Yerinə şəhid məzarları əkilib.
Və məzarlardan üzlər göyərib, –
Cavan üzlər çiçək-çiçək...
Ana fəryadına dikələn daşlar
Rişə-rişə bu torpağı bürüyəcək.
Daşdan zireh geyəcək Vətən!
Bu müqəddəs zirehdə sıxılmaz canım.
Bu müqəddəs zirehdə 
Düşmən qorxusunu unudacaq
Elim, obam, Azərbaycanım.

13 fevral

QORXUM QALMADI

Bu torpağa çoxdan bəri
   		  şəhid məzarları əkilməyib
   		  bərəkəti qaçıb zəmilərin.
Havasında ilham azalıb,
	    	 çaylarında su...
Adam bu torpağın 
   		  qısırlığından qorxur!...

Bu torpağa çoxdan bəri
	    	 şəhid qanı tökülməyib
   		  ətri qaçıb gül-çiçəyin,
Rəngi avazıyıb bayraqların.
Nə qışının ayrılığı qalıb,
	    	 nə doğuşuna sevinirik baharın...

Qayıtdı, qayıtdı
		  torpağın bərəkəti,
Yollar boyu qaynaya-qaynaya
	      	 axan qanımızla,
     		  güllələrin dəlik-deşik
		  elədiyi köksümüzdən 
     		  qabaran tufanımızla...
     		  güllələri maqnit kimi soran
     		  gözümüzlə.
Tankların yuxaya döndərdiyi 
     		  Üzümüzlə...

Qayıtdı, qayıtdı
		  bayrağımın əsl rəngi,
     		  ilhamın qanadı,
     		  günəşin odu...
Torpağım azadlıq doğacaq sabah!...
Qorxum qalmadı!...

BİR GÜN MƏN DƏ GEDƏCƏYƏM

Əbədilik qalan yoxdu,
Bir gün mən də gedəcəyəm.
Mamırlı bir daşa dönüb
Göy çəməndə itəcəyəm.

Kimsə bir az sısqayacaq,
Bir az yanğı, bir azca yaş.
Sonra yara qaysaqlanıb
Sağalacaq yavaş-yavaş.

Sözüm Vətən göylərində
Hərdən topa, hərdən seyrək.
Xatirələr damla-damla
Yaddaşlarda əriyəcək.

Vərəqlərdə saralan ad...
Qalan başqa nə olacaq.
Beli bükük ata yurdu
Ürək kimi sönən ocaq.

Min-min belə yurd görmüşəm,
Min-min belə qəbir daşı.
Okean ol, qasırğa ol –
Susan günün yaxınlaşır.

Ondan sonra kimə gərək
Sirr saydığım bilməcələr,
Vuruş adlı gülməcələr
Sahilinə əl yetməyən
Ümman adlı gölməçələr?

Bu qayğılar, bu əzablar,
Gizli görüş, isti qucaq
Kağızlarda həsrət yaşı,
Yollarına göz dikənlər,
Telefonlar yalvarışı,
Bu kölgəni qılınclayan
Bu adından titrəyənlər...
Nə olubdu azarları?
Biləcəkmi dünya məgər?!

Biləcəkmi dünya görən
Necə gördüm onu, necə,
Çox karvanlar daşınıbdı
Nə apardı indi keçən?

Nə apardım bu ürəkdə,
Bu baxışda, bu yaddaşda? –
Bizi daşdan seçmədisə,
İndi cavab alsın daşdan!...

TƏNHAYAM, TƏKƏM

Necə ki dağların lal cığırıyla
Yol aldım, qarşıda sirli gələcək, 
Halını pozmadı səbrli kəndlər 
Halını pozmadı o daş, o çiçək...
Bir kasıb atanın, kasıb ananın
Tənbehə bənzəyən nazını görmüş 
Hər payız qoşulub durna səfinə, 
Sonra da qaranquş yazını görmüş, 
Eləcə qalmışam... bu yaşımda da, 
Yolların çəkilməz yükünü çəkən, 
Eləcə başında bir el, bir ölkə
Sorağı dillərlə...
tənhayam, təkəm!

Tanınmaz yaşayan dadlı bulaqlar 
Verər nəğməsini çaya beləcə, 
Min-min çiçək açar, göz tamarzısı, 
Ətrini dünyaya yayar beləcə,
Bir yarpaq açılar, bir yarpaq solar. 
Hətta ağac duymaz, budaq titrəməz, 
Qaya ovxanalar dağlar döşündə
Yalvarıb zamana, asta ol! – deməz...
Bir yarpaq ömrüdü, bir daş ömrüdü, 
Bir budaq ömrüdü ömrümüz bəlkə. 
Zamanın ovcunda qum dənəsi tək
Nə qədər sıxılsam...
tənhayam, təkəm. 

Siz də beləsiniz, elə baxmayın, 
Çiynində sevgili çiynini duyan.
Körpə əllərini əlac yerinə 
Hər səhər ümidlə alnına qoyan, 
Bəzən bir avaza, bəzən bir sözə 
Minimiz köklənib birdən qalxsaq da, 
Bir canam, bir ruham, millətəm deyib
Bir haya sıçrayıb yerdən qalxsaq da, 
Hərəmiz bir ayrı nar dənəsiyik 
hərəmiz dərdini ayrıca çəkən...
Sizdən bircə anlıq ayrılmasam da, 
Sizin aranızda – 
tənhayam, təkəm! 

 



99

YADLIQ

Nə zaman başlandı ögeylik axı, 
Özgənin arxına axanlar ilə. 
Mənə öz asdığım çıraq sayağı 
Üstdən aşağıya baxanlar ilə. 

Bu duyğu dilimdə sözümü təklər, 
Ruhumu taxtından devirmək istər. 
Dünyanı üşüdən soyuq küləklər 
Altımı üstümə çevirmək istər.

Elə bil şaxtadır içimdən keçən, 
Damarı qurumuş budaqlarım yad. 
Qorxusu ruhuma qeybdən köçən
Yad ayaq altında torpaqlarım yad. 

Kiməsə taxtından düş deməmişkən, 
Qonşu toyuğuna da kiş deməmişkən, 
Qılıncı boynumda itiləyən yad, 
Əvvəl qardaş kimi irəli verib 
Sonra da quyuya itələyən yad! 

Axır iç üzünü görmüşəm deyən, 
Ölümə çağırır o “munis” səslər. 
Gözümün yaşını silmək istəyən 
Basıb gözlərimi çıxarmaq istər. 

Əskim tüstülüdür mənim deyəsən, 
Ya da çörəyimin duzu yox imiş. 
Mənə əl açanda titrəyib əsən 
Şirə çevriləndə nə soyuq imiş! 

Suallar, cavablar hamısı mənim 
Min bahar göyərir bir budağımdan. 
Dözərəm, dünya da olsa, düşmənim, 
Qorxuram özümə yad olmağımdan! 

DÜNYA DİLİ

Adamlar dilimi bilməyən yerdə 
Torpağa baxıram, daşa baxıram. 
Ağaca baxıram, quşa baxıram,
Ulduzlar – gözümü göylərdən asan, 
Sulara deyirəm sözümü asan. 

Onsuz da göy dili hər yerdə birdi! 
Meteor yağışı, ildırım səsi...
Onsuz da nə vaxtsa təbiət olub
İnsanın insanla tərcüməçisi. 

Milyonlar əl açır bir oda doğru, 
Bəlkə yerin dili çörək dilidi?
Səssiz pıçıltısı hamıya doğma 
Dünya tərcümanı – çiçək dilidir! 

Zirvələr arzunu yığır bir yerə, 
Məzar daşları var ömrün nidası, 
Ən uzun beytimi göy kitabında 
Ölkədən-ölkəyə durnalar yazır! 

Köhnə vurğunuyam dan işığının, 
Sübhün bir teli də məni yandırır.
Günəş-kainatın dil öyrədəni, 
Hər yeri eyni cür işıqlandırır. 

Dəyişməz sevgimdi yaz yağışları, 
Gah isti, gah soyuq əsən küləklər. 
Hər yerdə ərk ilə kəsib yolumu 
Doğma bir dil ilə dindirəcəklər... 

Qayanın mamırı, suyun qırçını, 
Durnanın lələyi, yolun daşıyam. 
Mən dünya dilini bildiyim üçün 
Yerin şair adlı vətəndaşıyam. 

ÜZÜMƏ DURUR

Vaxt ötür, qol yorulur,
Silah üzümə durur.
Kimdən pənah umurdum –
Pənah üzümə durur,

İllər ruhumu soyur,
Son köynəyim toxuyur,
Dərd “Bəri bax!” oxuyur
Hər ah üzümə durur...

Bu oyunda tale – zər...
Hökmünü sonra kəsər,
Qorxmaz keçir gülümsər,
Qorxaq üzümə durur.

Əbəs imiş yandığım,
Nə olub qazandığım?
Unudulmuş sandığım
Günah üzümə durur.

Kilidləmir qapını,
Bağlamır kitabını,
Üzmür haqq-hesabını
Allah üzümə durur.

YARDIMLIYA DÖNƏRKƏN

Payız gəldi, yenə gəldim dağlara,
Bostanların uralanan çağıydı.
Bu dünyanın nə ki rəngi, naxşı var
Bir yamacda sıralanan çağıydı.

Qızıl meşə ağ dumanı darayır,
Köçdən qalan yol yoldaşı arayır,
Durna səsi, uşaqların harayı...
Ürəyimin yaralanan çağıydı.

Meşə yolu xəzan altda itəcək,
Dostlar gedib, səsim kimə yetəcək,
Nə yazmışam, nə yazıram bitəcək,
Yazdığımın qaralanan çağıydı.

21 oktyabr

DAĞLARA QOVUŞURAM

Sanki yol da doğmalaşır
Boz gədiyi aşan kimi.
Qayalardan soraq gəlir
Bir kəlmə danışan kimi.

Əlçim bulud – yol ötürən,
Tənha cığır – sir götürən,
Addımbaşı bir xatirə –
Gəncliyimdən nişan kimi.

Yenə zirvə göyü yarır,
Yenə sellər yer qoparır,
Sinəmdən duyğu qabarır
Yaz tufanı coşan kimi.

Tanış sözlər, tanış üzlər,
Ya qınayar, ya əzizlər,
Bulaq üstə dolu gözlər –
Çiçəkdən şeh daşan kimi.

Yoxuşlarla savaşıram,
Uçurumlar sovuşuram,
Mən dağlara qovuşuram
Tanrıya qovuşan kimi.

21 oktyabr

SON

Bəlkə son bahardı, bəlkə son qışdı,
Diz çöküb torpağa enməyim də son.
Bu kənd cığırıyla payi-piyada
Ata ocağına dönməyim də son.

Yazıb yol lentinə addım səsini,
Çəkib hər bulağa təzə rəsmini,
Qırıb yoxuşların iradəsini,
Zirvə inadını yenməyim də son!

Yenə cavan ümid – ömrün yazından,
Yenə ölümsüzlük – elin ağzından,
Məst olub dəyişməz yurd havasından
Qədim bir avazla dinməyim də son.

Gədikdə o tənha palıd ağacı,
Çəmən süfrələri yenə də açıq,
Xatirə köhləni üstümə qaçır,
Onu cilovlayıb minməyim də son!

Ruhları oyanıq kənd axşamında,
Dünyanın sirləri an yaşamında,
Sonuncu çiçəyin titrək şamında
Yanıb pərvanətək sönməyim də son!

25 oktyabr

SÖZÜM QURUYUR

Əlim torpaq eşib, dağ oya bilmir,
Min dərdi bir qəlbə toplaya bilmir,
Sözüm göz yaşıma tablaya bilmir
Gözdə yaş yananda sözüm quruyur.

Orda bulaq susqun, çaylar gedərgi,
Dədələr qəbrinə izim itər ki...
Obalar yerində gözüm didərgin
Yurda boylananda sözüm quruyur.

Başımı dikəldir belimə döyən,
İzimi uzadır yolumu əyən,
Allah, son döyüşüm yaxındı deyən
Qılınc sulananda sözüm quruyur.

TÜRKİYƏ DUYĞULARINDAN

Son nəğmə

Qızıl yarpaqlar yağır,
Mən də onlardan biri.
Düşmüşəm eyvanına
Yox kimsənin xəbəri.

Budaqlar məni atdı,
Səndən niyə küsürəm.
Son nəğməm fəryad çəkir
Deməyə tələsirəm.

Evdə sənin qəhqəhən
Sevincin yerə sığmaz.
Barı pəncərəni aç,
Küləklərə qulaq as!

Gör nə deyir həyətdə
Son bahar çatan ocaq:
“Ah çiçək, zərif çiçək,
Səndən də kül qalacaq”.

Birdən qaçdın eyvana,
Bir sevinc qanadında.
Heç məni görmədin də
Ayağının altında.

Bu da sonuncu nəğmə,
Ayağını bərk basdın.
Bəlkə ölüm yaxşıdı
Onsuz da duyammazdın!...

Oktyabr, 1990

İstanbulun qızları

İstanbulun qızları
Saçları qıvrım-qıvrım.
Gözlərində boğuldum
Üzümə baxma, yavrum.

Dərməm, çiçək deyilsən,
Sınmam, külək deyilsən,
Sən ki şimşək deyilsən
Başımda çaxma, yavrum.

Bu aman sazdan axır,
Bu duman yazdan axır.
Zaman boğazdan axır,
Su olub axma, yavrum!

Soyuq nəfəs deyiləm,
Özgə bir kəs deyiləm,
Mən dilbilməz deyiləm
Səsimdən qorxma, yavrum.

Sənsiz gülə bilmərəm,
Düşüb ölə bilmərəm,
Bir də gələ bilmərəm,
Məni buraxma, yavrum!

Ataköy, 29 oktyabr

Günəş doğur

Günəş doğur pəncərədən,
Pəncərə önündəki qızıl güldən,
Sanki güldü pardaxlanan,
Sanki bir butadan boylanır günəş,
Sanki bir butadı alışıb-yanan.

Günəş doğur Mərmərədən
Ləpədöyən haray salır.
Dənizin doğduğu möcüzəyə
Dalğalar əl çalır.

Günəş doğur Asiyadan,
Günəş özü asiyalı.
Yerlim, vətəndaşım,
Hara getsəm axtarıb
Məni tapan qardaşım...

30 oktyabr

NƏĞMƏ 

Vətən üçün, namus üçün
			   alnı açıq ölən bizik,
Dağ oyanır, yağı düşmən,
			   dağa dönüb gələn bizik,
Son sözümü gözlə hələ! 
			   Sonda daim gülən bizik!
Haraylasa Azərbaycan,
Bir ağızdan deyərik “can!” 
Şəhidlərim rahat yatsın
Yerdə qalmaz tökülən qan…

Düşmənlərin ayağında yandı torpaq,
				    Allah, Allah!
O günahsız körpələrin sinəsi dağ,
				    Allah, Allah!
Nə şirindi el yolunda şəhid olmaq, 
				    Allah, Allah! 

Yaralısa Azərbaycan
Yaşamağım mənə haram.
Sil gözünü, Ata yurdum
Qələbəylə qayıdaram!...

1991

ÖLÜM – GÖRÜŞ

Dünyanın üstündən keçdim sel təki, 
Bilmirəm irəli, bilmirəm geri. 
Mən kiməm? – Zamanın çəkdiyi şəkil, 
Mən kiməm? – Dünyanın düşüncələri. 

Tanrıya aparan ölümə sevin, 
Bir bina qurulur – haqqın səsidir. 
Bağlanan gözlərim bəlkə bu evin 
Başqa bir dünyaya pəncərəsidir!...

DÖRD DİVAR

Qaçıram dörd divardan,
İşə getdin – dörd divar,
Evə gəldin – dörd divar.
Dörd divar arasında
Bir dünyanın dərdi var.

Ömür qutu içində,
Üstün beton, altın daş.
Beynim də çərçivədə
Dördkünc olubdur, qardaş!
Duyğularım qutuda,
Arzularım qutuda...
Qara qutuya doğru
Gedirəm yavaş-yavaş!

Həsrətəm bu dünyanın
Payızına, yazına.
Buzdan yonulub bu ev.
Könlüm çətin qızına.
Məni səsləmə, aman,
Dörd divar arasına,
Gözlərimin yasına!
Torpaqda dörd divarlı
Mənzilimiz var ikən
Bu məzar evə necə
Qapılım belə erkən?!

KİMSƏ MƏNİ ÇAĞIRIR

Kimsə məni çağırır
    		  alatoran səsiylə,
Doğma bir haray gəlir
    		  min illərin dalından.
Cığara kağızıtək
     		  rahatlığım alışır
Bir ümidin əbədi
    		  “Hardasan?” sualından.

Keçdi bu gecə belə,
     		  bu gündüz də keçəcək,
Ömür sonuncu qardı
     		  gün altında əriyir.
Ölüm yol tapıb artıq –
     		  qurudana hopan su
Uzaqdan asta-asta
     		  ürəyimə yeriyir.
Daha yuxu da qaçqın,
     		  yemək-içmək də haram,
Günəşin ilk şüası
     		  məni yollara çəkir.
Bu yolu sona kimi
     		  başa vura bilməsəm
Halal çörəyimlə də
     		  ömür halal deyil ki!

Yolların sinəsindən
       		  arzularım fışqırır,
Yatağım odlananda
       		  səngərlərim otlanır.
Sinəmi yarıb çıxan
       		  bir əkizim hər səhər
Məni mürgülü qoyub
       		  döyüşlərə atlanır!...

31 mart

AYDIN MƏMMƏDOVUN 
DƏFN GÜNÜNDƏ

Yarıldı yerin köksü – əbədiyyət qapısı, 
Qəbiristanın yolları dolub-daşdı adamla. 
Ağ kəfənə çiləndi ağ buludun göz yaşı
Baharın ilk yağışı...
cəmi beş-altı damla! 

Söndü Allah ocağı – bir ürək yarı yolda, 
Daha ona nə fərqi – ya alovlan, ya yanma?
Göz yaşları sel olsun bu zaman ümmanında – 
Udulub gedəcəkdir...
cəmi beş-altı damla! 

Budaqdan çırtıq-çırtıq qalxır kövrək yarpaqlar, 
Ağır buludlara bax – üzüb gedir nizamla, 
Köhnə bir qəbiristanda mamırlanmış baş daşı 
Min ilin yadigarı, – 
cəmi beş-altı damla. 

Deyilməmiş sözümüz, yazılmamış yazımız, 
Allahın sirr-bağçası – daşa dönən ilhamla. 
Zamana qarışacaq! 
Qazancımız nə imiş? – 
Vaxt tapıb dediyimiz...
Cəmi beş-altı damla.

Meydanlar, çayxanalar – sözün bülöv daşları, 
Dostların işığına uçduğumuz axşamlar...
Hərə vəhşi dərdini salıb ürək qəfəsə, 
Sevinci dil ucunda – 
cəmi beş-altı damla. 

Yaşıla çalan gözlər, gizli qəm burulğanı, 
Ölümün o üzündən yenə bizi salamlar! 
Deyər ki, millətimiz göyərəcək içindən 
Suyunu Tanrı versə – 
cəmi beş-altı damla!...

MİLLİ AZADLIQ HƏRƏKATININ
CƏFAKEŞLƏRİNƏ

Əli dəyənəkli ay zalım qardaş,
Dünyaya gözünü yummağın nədir?
Düşmənlə üz-üzə durduğum yerdə
Arxadan üstümə cummağın nədir?

Sənə qardaş dedim… Daş da deyilsən!
Köhnə dəyənəksən – öz başınaca!
Beş addım yolumuz – namus yoludu
Uzanır layladan göz yaşınacan.

Çörək əsirisən? Deyə bilmərəm,
Boyun əy, ya əymə, damaq çağ deyil.
Rütbəsiz yaşamaq olar dünyada,
Vətənsiz yaşamaq – yaşamaq deyil.

Gözünü açmadı tökülən qanlar,
Kürəyim zopandan damar-damardı.
Ayağın altında bu qıvrılanlar
Milləti ayaqdan qaldıranlardı.

Başına bir kəlmə ağıl qoyanın
Başından vurursan, səndə ağıl yox!
İtin də dilini öyrənə bildim,
Qurdun da dilini, sən axmağın yox!

Biri qardaşındı, birisi oğlun,
Bu güc hardan axır qollarınıza,
Uc-uca calansa zopa yerləri
Tən gələr azadlıq yollarımıza.

Bir yol ki darıxıb bizimçin çoxdan,
Bir az qəm yoludu, bir az haqq yolu.
Neyləyək birinə qul yolu düşüb,
Birinə qulluğa uymamaq yolu.

Tarix payımıza bu hökmü yazdı,
İbrət götürmədin əməlimizdən.
Düşmən bu torpağı ayaqlamazdı
Kötək yeməsəydik öz əlimizdən.

23 avqust 

VİDA QABAĞI

Gəl bir daha səni öpüm,
Dodaqların qırışmamış.
Saçlarımız ağ bayraqlı
Qocalıqla barışmamış.

Nəğməmizin zili, bəmi,
Altun yüklü ürək gəmim,
Dünya boyda bir aləmim
Torpaqlara qarışmamış.

Sonsuzluq – illər əvəzi,
Daş qəfəs – yollar əvəzi
Boynuma qollar əvəzi
Buz ilanlar sarışmamış!

28 noyabr

GİZLƏT MƏNİ 

Gizlət məni qucağında,
Bu ölümdü məni gəzən,
Xainlərin baxışından 
Yol tapıb mənə tələsən.

Getdi dostlarım, qalmadı,
Bu il işimiz qanladı,
Bəlkə sevgini anladı,
Anlamaz minnət eləsən...

De “mənimdi, əlini çək!”
Bu istəkdən çəkinəcək.
Yoxsa şeytan sevinəcək
Məni sən də itələsən!

28 noyabr

1992

GƏLMƏ

Onsuz da payız yarpaqlarına bənzər gəmilər
Qopub gedib sahil budaqlarından,
Yükü sevgi dolu günlərimiz.
Bu qərib yuvanı soyudur rüzgar.
Şırmanan it kimi dalğa diliylə
Bizim izimizi yalayır dəniz…
Onsuz da tərsinə yazılıb bu yazı,
Sonu ürək ağrısı.
Onsuz da kədər saçır boş qalmış xiyabanlar,
Sinəsinə əyilib başı sərv ağaclarının
Darıxan xan çinarlar
Gedənlərin dalınca aramsız əl eləyir.
Qopan yarpaqlarıyla taleyi şillələyir.
Gecə Eldar şamları vıyıldayır qurd kimi,
Ürəyinin ağrısı rüzgarlara açılır.
O da mənim dərdimə tel-tel olub əriyir
Hər teli iynə kimi ürəyimə sancılır.

Onsuz da sevgimizin göyünü bürüyüb çən
Bıkdığ qanadımızı bükülü saxlamaqdan.
Sevinc ilə kədərin yuyuldu sərhədləri
Gizlicə ağlamaqdan…

Bu sirlər qalasına kiminsə əli yetməz,
Yüyürsə də üstünə bu dünya ordu kimi.
Sevgi bizi dəyişib başqa cildə salacaq
Öz torunun vurğunu barama qurdu kimi...
Sonu belə olacaq!
Gülməli deyil! Gülmə!
Gəlmə!

AZƏRBAYCAN RESPUBLİKASININ HİMNİ
(müsabiqə üçün)

Tarix bizə pay ayırıb: Odlar Yurdu, Ana vətən,
Damarımda qanım coşur Azərbaycan kəlməsindən.
Dahilərin ölməz eşqi milyonların dodağında
Biz gedirik gələcəyə İstiqlalın sorağında. 

Millətimiz haqq yolçusu, haqqın üzü dönən deyil
Bayrağımız üçrənglidir, yüksəlibsə enən deyil
Bu bayraqda ruhum yaşar, həm keçmişdi, həm gələcək,
Yurdumuzun hər nəğməsi Ay-Ulduzla yüksələcək. 

Azadlığın yollarında ağarıbdır məğrur başın,
Şəhidlərin al qanıyla yoğrulubdur hər qarışın 
Övladların haray çəkir: “Ucal, ucal, Azərbaycan!
Ey dünyanın özü kimi müdrik qocam, Azərbaycan!”

Yağı düşmən tarix boyu tor qurubdu millətimə,
Əl atıbdı, göz dikibdi göydən gələn qüdrətimə, 
Min illərlə yanan ocaq hər rüzgara sönən deyil,
Azadlığa könül verən bu sevdadan dönən deyil!

MARŞ 

O qansızdan öcümüzü almasaq
Vətən bizi “oğul” deyib öyməsin.
Dur qardaşım, silahımız qeyrətdi,
Cənnət yurda iblis əli dəyməsin. 

Namərd düşmən nişan alır ürəkdən,
Gül gəlinlər saçın yolur küləkdə. 
Məzar-məzar əkilərik torpağa
Səngər olub çəkilərik torpağa! 

Tarix boyu mənə quyruq bulayan
Qapı güdüb, boşqabımı yalayan
Ağasından buyruq alıb yüyürür
Bayrağımın işığında əriyir. 

Babaların igid ruhu dirilib
Qisas deyir türk yaddaşı – şanımız.
Ömür bizə Vətən üçün verilib
Qurban getsək, halal olsun qanımız. 

NƏĞMƏM

Mənim nəğmələrim hamının deyil,
Hamıya yetəsi ev tikmək çətin.
Mənim danışdığım bu əsəbi dil
Ya dərdin şəklidir, ya da həsrətin.

Ha deyim bir dayan, göz yaşını sil,
Nəğməyə fərqi yox – payızdı, yazdı.
Mənim nəğmələrim hamının deyil,
Hamının olsaydı nəğmə olmazdı.

Sevgimdi, qopubdu ürək qanından,
Şərt deyil min çələng toxuya bilsin.
Təki bir kimsəsiz yalqız qalanda
Onu öz-özünə oxuya bilsin.

Mənim fəsillərim əkinlə biçin,
Sözüm də torpaqda xışdı, yedəkdi.
Beş-on toxum olsa əkinçi üçün
Baharda bir zəmi bitirəcəkdir.

Bir az keşikçidi, bir azca çoban,
Haqqı qurd ağzından saldıracaqdır.
Bu yolsuz dünyada bəlkə, bir zaman
Kimisə qolundan qaldıracaqdır.

Zər-ziba içində ürəklər soyuq,
Ona bir çınqı od salsa, bəsimdi.
Masalar sındıran israfçılıq yox,
Halal pendir-çörək olsa, bəsimdi.

Ana dodağında layla da işdi,
Ata dodağında keçmişin səsi.
Mən ömrü dağlardan borc istəmişdim
Qayıtsın o borcun nəğmə zərrəsi.

Sözün də hikməti allahdan qalan,
Ürəkdən dediyim ürəkdə bitə.
Bir vaxt zümzüməylə keçdiyim yola
Kimsə nəğməm ilə yoldaşlıq edə.

Sınıq ürəkləri ümidlə bəzər,
Birinə su olar, birinə ocaq.
Nəğməm də quş kimi dünyanı gəzər,
Bir quru budaqda dincələr ancaq.

YAD OĞLU YAD

Vətən azad olsa da,
  		 sən azad ola bilməzsən, qardaşım!
Soyuq ürəyində yer qalmayıb
  		 “azadlıq” sözünə!
Sən hələ köhnə şüarlar kimi baxırsan
  		 “dağıldı bu xaraba, şükür, azadıq!” – sözünə!
Tanrının insan ürəyində
   	 özgürlük üçün,
   	 eşq üçün, nifrət üçün,
   	 uşaq kimi sevinə bilmək üçün,
   	 ağlayıb gülmək üçün
    	 ayırdığı bütün yerləri 
    	 satdın, atdın, itirdin…
İnsan kimi yaşamalı günümüzə
    	 kömür quyusu kimi
    	 içinə hava keçməyən, 
    	 adı bizim,
    	 içi ayrı bir məmləkətin vətəndaşı olan
    	 yad oğlu yad gətirdin...

15 yanvar, Moskva

MİSİR ŞEİRLƏRİ

1. Qahirə

Nil üstündə,
dünyanın ən gözəl otelində
başqasının ömrünü yaşayan kimi
üzürəm süd gölündə.
Hər gün ütülənən köynəyim,
İşarə edən kimi
hazır olan yeməyim.
Əmrimi gözləyir iki maşın,
Qapını açan kimi
“buyurun” deyə neçə adam yaxınlaşır.
Hər otaqda bir televizor,
dalğalarında bütün Avropa
və bütün dillər...
harda kim asqırıbsa
eşidirəm axşam-səhər.
İki balkon
hərəsində Qahirənin bir mənzərəsi.
Evləri göyə ucalan
yaşıl adalar, 
şəbəkəli minarələr,
gündə neçə dəfə
ruhumu dincəldən azan səsi.
Buz dolabı ağzına kimi dolu,
Arağı da var, bananı da.

Üstəlik tapılar
Bir gecəlik
qonağım olanı da.
Divanda, kresloda
otur, səni itirsin.
telefon ən uzaq şəhərləri
görüşünə gətirsin.
Meydantək geniş yataq,
Mərmər sütunlar üstə
neçə işıq, çilçıraq...
hamısını saydığım bəsdi,
Padşahların yuxusuna girməzdi...
Bəs niyə darıxıram,
Divar boyu güzgülərdən
Tərs-tərs baxıram üzümə,
Sahilləri palmalı
Nil görünmür gözümə.
Yadıma düşür
qışın sazağında
quzu dalınca qaçan bir uşaq,
rezin ayaqqabı,
yamaqsız şalvar həsrətində.
Qanad gəzir uçmağa
Xırda məmləkətindən.
Yadıma düşür o quş
Qızıl qəfəsdən çıxıb
Tikanlı budaq üstə
oxuyan: “ah, vətənim!”
Qarlı dağlar dalında
şamı sozalan o ev
firon məbədindən
daha çox çəkir məni!

Yurdumda müharibə –
sönür gündə bir ocaq.
Bilmirəm bu səfərim
nə zaman qurtaracaq?!

17 yanvar

2. Məscid həyətində

Məscid həyətində
göyərçin dəstəsi
buluda dönüb
asılmışdı üstümdən.
İndicə göyərçinlərin göz yaşı
töküləcəkdi yağış kimi.
Çəkilib getmirdilər,
bir möcüzəylə
mənə bağlanmış kimi.
Məscid həyətində ağ göyərçinlər
Qardaşını tapmış bacılarım
dolanırlar başıma –
uçurlar sevinə-sevinə.
Bu sevinc burulğanı
bir az məni qorxudur
Bəlkə onlar mələkdi,
ya vətəndən gen düşmüş
gözəllərin ruhudur?!

18 yanvar

3. Ehram

Mən
bu gün
insanın

ilk həqiqətə
ən yaxın olduğu

bir yerdə dayanmışam
Yerdən aldığı güc kimi
bu qüllələr yığır fikrimi

sıxıb-sıxıb bir nöqtəyə döndərir.
Sonra da dünyanın bizə görünməyən
əbədi bir yoluyla tanrımıza göndərir.

Ehram deyil Allah dərgahına yüksələn
– müqəddəs pilləkəndi. Bacaranlar çıxacaq!

o zirvədən Tanrı görünməsə də, tapacaq həqiqəti
Bu ehramı ucaldana Allahın özü kimi baxacaq...

19 yanvar

4. Qızıl qanad

Mənim də firon kimi
    		 qanadlarım olsaydı
Uça bilsəydim dünyanın gələcəyinə.
Nəyim var özümlə apara bilsəydim,
Yenə möhtac olardım sənə!

Təkcə səni aparardım
Ruhum kimi, səsim kimi,

Bu dünyada
    		 əbədi qalmaq həvəsim kimi!
Təkcə sənin nəfəsin bəs edərdi
    	dirilik havasına yetməyə,
İtirdiyim bir dünyanı
   		  zərrə-zərrə, damla-damla diriltməyə!

Gözlərin mavi göyüm,
Sinən isti yatağım.
Təbəssümünlə qayıdardı
   		  doğma odum-ocağım.

Çörəyim də səndə, suyum da səndə
Gecəylə gündüzüm, xeyirlə şərim,
İlhamdan nə qalıb – gələcək sorsa
Deyərəm burdadı ən şah əsərim!...

Qızıl qanadların zamanı keçdi,
Ehram ucaltmaq da gərəkməz mənə.
Allah dərgahına ucaltmaq üçün
Səni göndəribdi qanad yerinə!...

23 yanvar,
Qahirə-İsgəndəriyyə yolu

5. Dünyanın açarları

Dünyanın keçmişi, gələcəyi bir,
Hardasa başlanır, hardasa bitir.
Çox yollar gəlmişik, gedəcəyik də,
Birdən tapılmışıq, itəcəyik də,
Ha düşün-düşünmə dəyişən deyil,
Sirrindən bizlərə pay düşən deyil!

Torpağa baxıram üzümə gülür,
Nəyi bilmirəmsə, bu torpaq bilir.
Göylərə baxıram göz vurur mənə,
“İstəsəm yüz düyün açaram sənə”...
Nə sirr verəndilər, nə düyün açan
Beləcə dünyanın axırınacan.

Hər gün ağıl artır, sorğu çoxalır,
Yolumsa bir yerdə ilişib qalır.
Orda yol qırılır, pərdə qapanır
Tanrının qırmızı işığı yanır.
Ordan o tərəfdə qalın bir divar –
Nə xəyal işləyər, nə arzu çatar.
Ancaq ki köklərim canlıdı orda,
Yerlərim, göylərim canlıdı orda.
Kim gəlib, kim gedib, nələri durur,
Üzümə ölməzlik həniri vurur.
Orda ünvan bəlli, açılır yazı,
Nə vaxtsa bağladıq öz qapımızı.
Adla o qapını, kökünü tanı!
Di gəl itirmişik açarlarını.
Milyon uydurma de, milyon kitab yaz,
Açarı olmasa qapı açılmaz.

Haqqın dərgahından baş alıb gələn
İzimiz qapının o üzündədi,
İndi hər dodaqdan yalan göyərib
Düzümüz qapının o üzündədi.

Çox olub Allahdan səda eşidən,
Səs gəlib, ey insan, özünü tanı!
Kimsə kimliyini anlaya bilməz
Tapmasaq dünyanın açarlarını!

İsgəndəriyyə, 23 yanvar

BAKI QƏBUL ELƏMİR

Ömrümün sonu gələ qəzada, – istəmirəm,
Bu ölüm yox, zülümdü, cəzadı, istəmirəm!
Gərək qapını döyə elçiləri son anın,
Ola öz ölümünü qarşılamaq imkanın.
Xofuyla, qorxusuyla biləsən kimdi, nədi,
Əzrayıl bizim üçün nə dəli-divanədi?...
Oturub yol üstündə söz deyib, kəlmə kəsək,
Sonra da arxasınca haqq evinə tələsək...

Nə dənizdə, nə göydə, gəlsin torpağın üstə,
Yarpaqların səsini eşidim son nəfəsdə.
Görüm ki, başım üstə yenə ucadı dağlar,
Bir kənd yolu xəbərsiz, xatirəmi soraqlar
O qızıl qayadandı üstümə dikilən daş,
Gizli göz yaşı axır ürəyə yavaş-yavaş...

Gələ, fürsət gəzmədən, vaxtında, kişi kimi,
Ölümə əl uzadam, növbəti işim kimi!...

Yanvar, 
Moskva-Bakı təyyarəsi 

NƏBİ XƏZRİYƏ

Həyətdə sızlayır Eldar şamları, 
Dinləyəni kimdi, anlayanı kim...
O ana, o bacı, ömrün baharı,
Əlçatmaz olubdur, Nəbi müəllim!

Quruyur həyətdə ağaclar tək-tək, 
Qəlbimi göynədən vida səsidir.
Ata yurdlarını kimsəsiz görmək, 
Dünyanın ən qəmli mənzərəsidir. 

Əlində əsirik xatirələrin,
Qar yağır, ağardır ömrümüzü qış. 
Keçmişlə arada uçurum dərin, 
Geriyə dönməyə körpü qalmamış. 

Bu ağac diridi, bu ot diridi, 
Ancaq hamısının üzündə kədər. 
Evlər sahibinin kölgələridir,
Sahibi getdisə yetimdi evlər! 

Çiçəklər bacıtək ürəyi çəkir, 
Ürəyi günəşlər yer əsiridir. 
Bu evlər adicə ocaq deyil ki, 
Ana nəfəsinin heykəlləridir. 

Yaş artır – hey dolur boşalır gözlər, 
Cığırlar yol olub qayıdır yurda. 
Döyür pəncərəni İllər-Sahillər,
Vətən də burdadı, Qürbət də burda. 

Bir az naşükürdü millət, neynəyək, 
Bu gün aldığını sabah unudur.
Şeir də bağçada əkilən çiçək, 
Qoxulayıb atmaq da yer qanunudur.

Şairlər – dünyanın ilk səyyahları, 
Bu yer nemətləri ona oyuncaq. 
Şairlər - dünyanın söz allahları, 
Ana kəlməsinin quludur ancaq! 

30 yanvar, Xırdalan

MƏN DEMƏDİM

Xalqın ürək yanğıları daş əridir,
Dağ oynadır könlündəki ağrı-acı.
Hər günümüz bir faciə əsəridir,
Beş-onumuz oyunçudur,
qalanımız-tamaşaçı!

Hər adamın göydən gələn qisməti var,
Birisinə gül dəstəsi,
birisinə güllə çatır.
Bu dünyada bir az bazar xisləti var,
Az hissəmiz söz satandı, 
çox hissəmiz alqış satır!

Millətimin taleyində bu bir yazı –
Üz-üzədir sevgi kinlə,
qılınc qanla.
Hər danışan bir siyasət balıqçısı
Min ürəyə qarmaq atır bir yalanla.

Mən dərvişəm, ürəyimi dərd oxudur,
Kimlərisə isidəcək dərd ocağım
Bu dünyanın heç nəyində gözüm yoxdur,
Bəlkə bir az Tanrıdan var umacağım.

Taledən var ehtiyacım – sözə əvəz...
Halal sözü haram payla yoxlamasın.
Daha məni öz yolumdan döndərəmməz,
Ovsarımı quyruqlara bağlamasın!

Qoca karvan, qoca millət! Ümman daşıb
Ay söndürür, Gün keçirir, Zaman qovur.
Ancaq deyən Sarvanımız harınlaşıb,
Ancaq deyən paslanıbdı zınqırovu.

Bu çanları cingildətdim öz səsimlə,
Zəhər qatdım Sarvan bəyin yuxusuna.
Bəlkə köylü, bəlkə göylü nəfəsimlə
Bu karvanın gözündəki yuxu sına!

Ümidlərdən işıq əmir yerim, göyüm
Həqiqəti doğmalıdır Tarix – ana.
Necə deyim, bu millətə necə deyim,
İnanmasın dirijorlar çubuğuna.

Birlik deyib yüz ildə bir yığışdıqsa
Hər qorxunu, hər hiyləni duyacaq kim?
Hər natiqə heyrət ilə qulaq asan
Millətimə “bu iblisdi!” necə deyim?

Necə deyim kimlər burda nələr gəzir,
Nə umurlar haq-nahaqqa axan qandan.
Bu meydanda öz himninə yananla bir
Var özgənin havasını çaldıran da!

Dərələri görəmməzdik yal aşanda,
Cavab vermək ağır gəlir goreşənə.
Bu çör-çöplər ayağıma dolaşanda
Mən qaçırdım həsrətimin görüşünə.

Vətən eşqi!
Bir əsim yel, ötən duman,
Onumuzun ürəyində, minimizin dilindədir.
Mən azadlıq qapısını döyən zaman
Gördüm o da şeytanların əlindədir.

Yurd yenilib,
Ürək yara, dilim qabar,
Hara baxsan söz gülləsi...
kimlər kimin qarasına!
Dünən xalqa öz eşqindən dəm vuranlar
Məlhəm deyil, köz basırlar
məmləkətin yarasına!

Tariximin göz dağları –
aldananlar, yanılanlar.
Ancaq yenə divar qalın, pərdə – dəmir!
Zaman-zaman lənət ilə anılanlar
Çürük kökdən mundarcatək pöhrələnir!

Lənət olsun bu vəzifə minnətinə!
Qırmaq olmur – həmin kilid, həmin açar.
O sirlər ki dərd artırar millətimə
Mən demədim, mən açmadım...
Zaman açar!

SİZ NƏ UMURSUNUZ BU GEDİŞATDAN

Bizi qananlardan bizi danan çox,
Xırda oyunlarda xırdalanan çox,
İş görən tək-təkdi, qurdalanan çox,
Siz nə umursunuz bu gedişatdan?!

70 il qurulan xarabalar bu,
70 il yazılan salnamələr su,
Millət qəhrəmanı, ya rus casusu? –
Siz nə umursunuz bu gedişatdan!...

Ax namussuz yalan, ax qəddar yalan,
Millətə yalmanıb milli olmusan.
Elin qeyrətidi ortada talan,
Siz nə umursunuz bu gedişatdan?

İstər fitnə göyərt, istər toxum ək,
İstər dərd bağışla, istərsə ürək,
Ağız-ağızayıq ac canavartək
Siz nə umursunuz bu gedişatdan?

Mən sözün ağası, söz mənim qulum,
Mən haqqın yolçusu, haqq mənim yolum,
Divar daşı olum, baş daşı olum
Siz nə umursunuz bu gedişatdan?

Gündüz kölgələnib, Ay Günə dinmiş,
Sevgi qısırlaşır, kin kinə minmiş
Allah da şeytanın tərkinə minmiş
Siz nə umursunuz bu gedişatdan?

TƏBRİZLƏ GÖRÜŞ

Bu görüşü dərdə dərman bilmişdim,
Həsrətinlə çox ağlayıb-gülmüşdüm,
Görüşünə bir qış günü gəlmişdim,
Ey qar altda ürəyi yaz, Təbrizim,
Çörəyi bol, qisməti az Təbrizim!

Çiçəklədim, bahar bildim qışını,
Köksüm sıxdım, canlı sandım daşını,
Qarla yudum, gizlətdim göz yaşımı,
İş ustası, söz dəcəli, Təbrizim,
Göz yaşına öyrəncəli Təbrizim!

Dalğa idim, ümmanına qovuşdum,
Zəvvar idim, karvanına qovuşdum,
Azadlığa gümanına qovuşdum
Azadlığın ilk səngəri, Təbrizim,
Tarixlərin şah əsəri, Təbrizim!

Nə gözlədim, nə axtardım, nə buldum,
Nə buldumsa, ürəyimə qəbuldu.
Bu soyuqluq nə zamandan dəb oldu.
Övladını qonaq bilən, Təbrizim,
Dərdinə də deyib-gülən, Təbrizim!

Qüdrətinə şəkk eləyə bilmədim,
Qoca Ərkə ərk eləyə bilmədim
Nə yatırsan, dərk eləyə bilmədim.
Ey dünyanı yola salan, Təbrizim,
Ey karvandan dala qalan, Təbrizim!

Cənnətini səndə tapan çox idi,
Sözün varsa, daşdan keçən ox idi.
Nyu-Yorklar, Londralar yox idi.
Öz yerində sayıb duran, Təbrizim,
Nökərlərə boyun buran, Təbrizim!

Qılınca yox, yağlı sözə əyildin,
Düşmənə yox, dost-qardaşa döyüldün,
Tarix boyu belə məzlum deyildin.
Ümid bürcüm, zəfər tağım, Təbrizim,
Güllə dəymiş söz bayrağım, Təbrizim!

Bakı Səndən, Sən Bakıdan ummada,
Donuq qanlar özgədən qan ummada!
Ümid yoxdu bu dünyadan ummada,
Yıxıq könlüm sən özün qur, Təbrizim,
Zaman gedir, ayağa dur, Təbrizim!

XOCALIDAN SONRA

Xocalıdan sonra özümdən zəhləm gedir,
Qohumumdan, qonşumdan,
“Müstəqillik yolundan”,
“Azadlıq vuruşundan”,
Görüşümdən, şeirimdən, sözümdən
zəhləm gedir!

Nə iş başlayıram, hara gedirəm
Üzü bahar olur, üzü qış olur
Dünyanın ən böyük möcüzələri
Məni torpağımdan qoparmış olur,
Bir anlıq əyləncə – şimşək işığı,
Sonra qara zülmət başlanır yenə.
Düşmən süngüsündən imdad diləyən
Bir ana baxışı, gəlin baxışı
Bir qisas baxışı, ölüm baxışı
Mənim daş üzümə tuşlanır yenə!...

Asılıb qalmışam vaxt boşluğunda,
Daha bu sabahım, o keçmişim yox!
Mənim Xocalıdan başqa tarixim,
Mənim Xocalıdan başqa işim yox!

Yazır Malıbəyli məktəbliləri,
Qırx uşaq əlinin izi kağızda:
“Çınqılda bənövşə açılıb, gəlin,
Axı demişdiniz gələrəm yazda”.

Çınqılda bənövşə açılır yenə,
Şuşa dağlarında əriyəcək qar
Hardadı məni də bir adam sayan,
Yolumu gözləyən doqquzuncular.

Daha Allaha da inamım qalmaz,
Mənə bu qisməti fələk qıyıbsa.
Bu dərdi heç nəylə ovutmaq olmaz
İntiqam məlhəmi tapılmayıbsa.

Yazıq, canı yoxkən hələ sağ olan,
Beş ildi vuruşu ağlamaq olan,
Əli qılıncına yetə bilməyən,
Bu ölə bilməyən, itə bilməyən,
Kürsü qəhrəmanı bizlərə, yazıq,
Yazıq, “namus” deyən o gəlinlərə,
Yazıq, nifrət saçan gözlərə, yazıq!

Xocalıdan sonra qısılıb səsim...
Səsim o dağlara ilişib qalır.
Xocalı ləkəsi daşıyan millət,
Vuruşdan savayı nə işin qalır?!

XOCALIYA MƏRSİYƏ

Bir uzun yolun vardı
kəndirbaz ipi kimi
sən də onun üstündə...
Dörd yanın ac canavar –
durmuşdular qəsdində
Aşırmışdın bu ipi
düşmənlərin başından
Dörd ildi qovrulurdun
bu namus savaşında...
Əlində tutduğun şüy
son möcüzə ümidi –
Düşmən gözünə batır,
Bulud yaxası didir...
Ya günəş şüasıydı, 
Ya da şimşək qırmacı.
Ayağın qır qazanı
Başında ilham tacı:
“Ehey, mərə düşmənim,
nə qəbrimi qazırsan?
Mən yenə ucadayam
sən ayağım tozusan!”
Ancaq düşmən hiyləgər,
Sarıbdı sağ-solunu,
Sənin həyat yolunu.
Gəmirir gecə-gündüz,
Dişini sındıran yox!
Qan örtmüş gözlərinə

Mil çəkib yandıran yox!
Hanı o köhnə çağlar,
Ordu basım, bac alım.
Namərdlik zamanıdı,
Əlim boşdu, Xocalım!

* * * 

Bu yol adi yol deyil,
Muğamatın ziliydi.
Yüz sevdaya bələdçi,
Min həsrət mənziliydi!
Əlində ağ yaylığı,
Arandan dağa qalxan.
Qış düzlərdə düzlənən,
Yayda yaylağa qalxan.
İndi tank tırtılında
Əzilən şüşə yolum.
Çal-çağır həsrətində
Kirs yolum, Şuşa yolum...
Natəvanın kəməri,
Həcərin patrondaşı!
Çinarların kölgəsi,
Bulaqların göz yaşı!
Milyon cığır bəsləyən,
Dağların qırçın yolu,
İşıqlı dağınacan
işıqlı Laçın yolu!
Neçə obaya ana,
Çörək yolu, duz yolu.
Bir ucu Zəngəzurda
El yolu, namus yolu!

Dağlarda yalqız qalan
Ölümün ucuz yolu.
Erməni bacarmadı
Gəlib kəsdi rus yolu...
Mininci səhvimdən də
Yenə almadım ibrət.
Yenə ayrı-seçkilik,
Yenə köhnə xəyanət...
Kişinin bir dili var,
Düşmən dili haçalı,
Yüzüzlü siyasətə
Qurban gedən Xocalım!...

* * * 

Qol vardı, qılınc vardı,
Qolum var, qılıncım yox.
Dünya başıma dardı
Baş əyilib, tacım yox!
“Allah bilən yaxşıdı” –
Ümid var, əlacım yox!
Gör əvvəlim kim idi,
Axır gəlib kim oldum.
Qapımın astanasın
Öpənlərə yem oldum!
Rəhm etdim, qucaq açdım,
İlan, çayan bəslədim.
Al diliylə ruhumu
Parçalayan bəslədim!
“Oğlu” sözündən qorxub
Yan oğlu yan bəslədim!
Yüz-yüz xəyanətindən

Bir kərə almadım dərs.
Tülkü dönüb qurd olmaz –
Niyə anlamadım bəs!...
Milyonerlər mülkündə
Gəlmə qullar yaşadı,
Qırmızı Aprellərdə
Qara Yanvar yaşadı.
İşğalçının yoluna
Çıxdıq əli xonçalı.
Riyakarı Allah da
Götürürmüş, Xocalım!

* * * 

Hər ağrını uduruq,
İnsan necə daş olar?
Dünəni unuduruq,
Belə də yaddaş olar?!
Min ildir bilirəm ki,
Arxadan vuran kimdi.
Hər gün bir quyu qazıb
ipimi buran kimdi.
Düşmən olmaqdan qorxan
Qonşunu itiləyir.
Gah farsı, gah da rusu
Üstümə itələyir.
Yüz-yüz xəyanət gördüm
Tutsan izi – erməni!
Üstümə it də cumsa,
Bələdçisi erməni!...
Nə kölgədi, nə işıq,
Ölüm-həyat arası,

Adına millət deyir –
Dünyanın üz qarası!
Şeytan törəməsidir
Yalan üyüdən – maşın!
Yalana öyrədiblər
Hər ağacı, hər daşı!
Hərədən bir pay qapıb
Saxta dövlət, saxta var...
Alimi, üləması,
dindarı da saxtakar.
Təkcə bir məqsədi var
qoymasın mən ucalım...
Xəyanətlər qurbanı
Şəhid yurdum, Xocalım!

* * * 

Yol boyu səf-səf duran
İgidlərin gözümdə!
Bağçalara can verən
Adın tərin gözümdə!
Arxamca yaylıq tutan
körpə uşaq əlləri,
Bağlarda çiçək-çiçək 
Qarabağ gözəlləri.
Hər təyyarə səsinə
Səksəkəli boylanan,
Qocaları qəzəbli,
Qarıları bağrı qan.
O şəhərin hər evi,
hər ocağı gözümdə!

Gül çağı, gülşən çağı,
çağlar çağı gözümdə
Zaman geri dönməsə,
Qayıtmasa o çağım.
Çaylar boyu üç tirə
Yanmasa min ocağım.
Şikəstəmiz haramdı
ha kükrəyim, ha çalım.
Sən susan nəğməmizsən,
Dinməlisən, Xocalım.
Tək bir körpən də qalsa,
Dönməlisən, Xocalım!

DÜŞMƏN ƏLİNDƏ

İsa bulağının suyu şırhaşır,
Kirsin çiçəkləri başımdan aşır,
Dərddən döyənəkdi dağların başı
Ağsaqqal dağlarım düşmən əlində.

Səslənir, qabarır, tökülür Turşsu,
Ah kimi sinəmə çəkilir Turşsu,
Bu yay qonaqsızdı, tək ölür Turşsu,
Yalqız bulaqlarım düşmən əlində.

Gəlib gül çağları, lala çağları,
Kəkliyin, əliyin bala çağları,
Hanı yurd yerinin alaçıqları?
Küskün yaylaqlarım düşmən əlində.

O Cıdır düzünün şuxluğu, dadı
O Şuşa adlanan arzu-muradım
Bir qaya üstündə üç dostun adı –
Ən dəli çağlarım düşmən əlində.

Dağların döşündə məclis qurulmaz,
Sazın simlərinə mizrab vurulmaz,
Ağlar gözüm kimi göylər durulmaz,
Saralan bağlarım düşmən əlində.

Murovsuz qalmışam – boyum kəsilib,
Ağgöllər bulanıb, suyum kəsilib,
İşıqlı dağında toyum kəsilib
Gəlin otaqlarım düşmən əlində.

Bir gün Pənah xanın qanı dinəcək,
Bir gün Xətayinin ruhu dönəcək,
Budanmış gövdəmiz pöhrələnəcək,
Sınsa budaqlarım düşmən əlində.



154

QAYIT

Qul olmağa yarandınsa
Qul ol... sənə sözüm yoxdur. 
Daha mənim “Qəhrəmanıq!”
Harayına üzüm yoxdur. 

Abşeronun duz gölüsən, 
Zaman səni qurutmada. 
Sən özünə düşmən olub 
Düşmənini yarıtmada. 

Tikan olub öz düzünə, 
Öz sözünə əkilirsən. 
Yox geriyə yolun daha, 
Daha hara çəkilirsən?

Okeandın, dəniz oldun, 
Dəniz döndü gölməçəyə. 
Döndün donsuz donu öyən 
Dərdə bələk gülməcəyə. 

Öz yuvanı talan etdin 
Quduzlaşan nəfsin ilə, 
Səs üstə səs xora döndü, 
Yandın yalqız səsin ilə! 

Sağın kəsik, solun kəsik, 
Qıçın kəsik, qolun kəsik, 
Öz-özünü tanımırsan, 
Tanınmağa yaddaşın yox. 
Ya “Brat”san, ya “bəradər”.

Qardaş! Niyə öz başın yox?!
Quş yuvası, arı kanı, 
Məzarın da sərhəddi var. 
Hara qədər enəcəyik, 
Pisliyin də bir həddi var! 

Halal idik – güclü idik, 
Haram nəfsin xəstələnmiş. 
Zalım qardaş, zalım bacı
Qarın bizi üstələmiş. 

Qayıt, mənim dəli ruhum, 
Yer titrədən nərəm, qayıt! 
Əsli eşqin bizi yıxdı, 
Kəs bu eşqi, Kərəm, qayıt! 

Yağmaladı mərə kafir, 
Düşmən əli qıran, qayıt! 
Bakıda Çaldıran qurma! 
Şuşanı qaldıran, qayıt! 

Biz namusla uca idik, 
Namus üstə ölən, qayıt! 
Ay Ağdamın bazarında 
Erməniyə gülən, qayıt! 

Qayıt, qayıt bazarlardan, 
Məzarlardan, yanıb, qayıt
Qəbiristanın şumlanıbdı, 
Öz ananı anıb qayıt! 

Axçilərin tumanından, 
Bu sərsəmlik dumanından, 
Bu “düzələr” gümanından 
Çıxmalısan, çıxıb, qayıt! 
Yorğunluğu, durğunluğu, 
Qorxaqlığı yıxıb, qayıt!

Qayıt, mənim gur nəfəsim, 
Kür nəfəsim, sel nəfəsim.
Qayıt, yurdu xilas elə, 
Üstünə düşmən gəlməsin! 

Çəkəmməzsən bu ləkəni, 
Ölüm-olum savaşıdı,
Qayıt düşmən qabağında
Təklənən öz qardaşındı! 

Qayıt, ana südü içən,
Dünya bizə gülər, qayıt! 
Ruhumuzu diriltməsək, 
Azərbaycan ölər, qayıt! 

KIPRISDA İLK SƏHƏR

Saralan zəmilər sahil boyunca –
Ana laylasıtək doğma bir nəfəs.
Günəşə sərilən tənbəl ləpələr
Bir sünbül mehrini əvəz eləməz.

Bu Qarğaqılçıqdı, bu Sarıçiçək,
Köhnə xatirətək uzanır cığır,
Muğandan Xəzərə baş vurub sanki
İndi Ağ dənizdən qarşıma çıxır.

Burda da torağay başımın üstə
Səsindən asılıb – səsi tanışdı.
O yalqız evlərin ruh dastanını
Kövşənlər danışdı, yollar danışdı.

Dağlar sıralanıb Zəfər burnuna
Vadilər, yamaclar lapar-lapardı.
Çoxdan unutduğum uşaqlığımı
Araya bilsəydim burda tapardım.

Harda zəmi varsa – ata əlidi,
Harda ruzi varsa, orda ana var!
Türkün əsgəridi hər sünbül burda
Vətən bayrağını dalğalandırar!

Aprel

QORUSUN

Yol tapmayıb üz tuturam Tanrıya
İşimizi sözümüzdən qorusun.
Bu bir dərddir, kim duymasa o duyar,
Əl çalanı kürsümüzdən qorusun.

Təpəmizə dağlar şahı deyirik,
Koma hörüb saray qədər öyürük,
Əyri gözlə dost yükünü əyirik
Göz dəyəni gözümüzdən qorusun.

Haqq axtaran yarasına düz əkdi,
Nəfsin boğan bir mahala bəzəkdi,
İlk nübarı, pak ocağı, düz əhdi
Qapı güdən izimizdən qorusun.

Min ev yanar bir ocağın qoruna,
Yüz mərd düşər bir namərdin toruna,
Ordu gərək satqınından qoruna
Çoxumuzu azımızdan qorusun.

Əsir etdi ömrü bəhsə-bəhsimiz,
Qeybət qırdıq kəsilincə səsimiz,
Belimizə çox yük vurub nəfsimiz
Qarnımızı ağzımızdan qorusun!

Tərs baxışdan zəhər damır çörəyə,
Soyuq sözdən şeytan girir ürəyə,
Tək zirvəni duman da tez bürüyər,
Sevgimizi nazımızdan qorusun.

Ev tikənəm, qonşum quyu qazandı,
Sağım yazır, sol əlimsə pozandı,
Başqasına cavab vermək asandı
Allah bizi özümüzdən qorusun.

VAXTI DEYİL

Qılınc səslənirsə dinən olmasın,
Döyüş köhlənindən enən olmasın,
Geri çağırsalar dönən olmasın,
Meydan ki qızışdı, “dur!” vaxtı deyil!

Qaranquş yuvamda çöp də yanırsa,
Yüz il uyduğumuz gop dağılırsa,
Yurdum yad ayaqda tapdalanırsa,
Məndən kimliyimi sor vaxtı deyil!

Ekranda əyləncə, musiqi, şeir,
Qonşu qonşusuna iftira deyir,
Kişisən düşmənin cavabını ver,
Yoxsa özünkünə zor vaxtı deyil!

Hayana baxırsan ələm, göz yaşı,
Qırğınlar, matəmlər... dərd başdan aşır,
Ölənlə bərabər ölmə, qardaşım
Tarix sınağıdır, gor vaxtı deyil!

HEYİF

Bu ulu millətin qanı müqəddəs, 
Qılıncı müqəddəs, qanı müqəddəs 
Bəs niyə dəyişdi, hanı müqəddəs?!
Heyif, Məmməd Araz, çağlarımıza! 

Alagöllər boyu şığıyan bizdik, 
Çəmən hanasını toxuyan bizdik, 
Yazılı daşları oxuyan bizdik, 
Daşdan qaynar-qaynar çağlayan bizdik, 
Pəri Çınqılında ağlayan bizdik, 
Bir simdə min sirri saxlayan bizdik? 
Heyif, Məmməd Aslan, dağlarımıza! 

Qoşa körpülərin daşındı daşı, 
Ziyarət dağının əyildi başı, 
Silah tuta bilmir heykəl qardaşın, 
Heyif, Sabir Əhməd, sağlarımıza! 

Şuşanı itirib susuz qalıbsan, 
Dəsgahın qırılıb, ruhsuz qalıbsan, 
Kişi dövranından qalma qalıbsan, 
Heyif, Firudin bəy, ahlarımıza! 

Kimsə bilməyəni şikəstə bilir, 
Allaha yol çəkir Qədirin zili, 
Yandı Xudu yurdu, susdu Mərzili, 
Heyif Həsənoğlu Şahlarımıza! 

Hanı Kürdoğlunun İşıqlı dağı, 
Ağa Laçınlının ata ocağı, 
Sultan bəy yurdunda Akop ulağı 
Heyif, Eldar Baxış, “Qalx!”larımıza! 

Qoşa minarələr – daş şamlarımız
Səslərkən, yatdımı adamlarımız, 
Qara günə qaldı Ağ damlarımız 
Heyif, Aqil Abbas, bağlarımıza! 

Bayram müəllimin Cıdır düzü yox, 
Familin, Şahmarın sakit sözü yox, 
Zeynal müəllimin dost məclisi yox, 
Heyif qızıl güllü tağlarımıza! 

SƏNİNKİ DEYİLƏM

Mən sevgi nəğməsiyəm,
Döyüş cəngi deyiləm.
Hər canlıya tuşlanan
Ov tüfəngi deyiləm.

Ruhumda çiçəkli yaz,
Qəlbim qar kimi bəyaz,
Qorxum olsa da bir az
Ölüm rəngi deyiləm! 

Bir yolam gedib-gələn,
Bir gözəm ağlar-gülən.
Sevdalıyam haqq ilən
Tək səninki deyiləm!

ORDA BİR QAPI VAR
Tənziləyə 

Orda bir qapı var
qulaq asmazdım
gecənin nə vaxtı gəlsəm
zəngini basmazdım.
Açıq idi qapı
Arxasında isti qollar,
Ağzımı açıb 
söz deməyə qoymayan 
öpüşlər. 
Tanış ətirli otaq – 
sevgisi bol-bol…

Orda bir qapı var
O vaxtdan unudub bağlanmağı.
Arxasında bir xanım...
boş qalıbdı qucağı
“Axır ki gəldin” sözü
qara-qaysaq bağlayıb
rəngi solan dodaqda. 
Yalqızlıq ətri gəlir
nəm bağlayan yataqdan.
Ölüsünə göz yaşı qalmayıb
Bu diriyə ağlamaqdan…

Mən də öz dünyamda, tək
Yaşamıram, ölmürəm.
Yolumu kəsənim yox…
Niyə gedə bilmirəm. 

* * * 

Ayrılıq ölüm deyil!
On ilin həsrətindən
qayıdıb gəlmək olar.
Küləyin qanadında
bir xəbər bilmək olar. 

İnsan əlsiz də qalar,
Sözsüz, dilsiz də qalar,
Yurdsuz, elsiz də qalar
Ayrılıq ölüm deyil!...

Taleyin hər yükünü
Qorxma, təkbaşına çək!
Ancaq bir gün səsinə
hay verən tapılmasa
Ölüm yetişib demək!... 

ÖLÜM DƏ BİR İŞDİ

Öləcəyəm
bu əlacsız sevgidən –
Nə olsun, 
Ölüm də bir işdi. 

Ancaq məni ağrıdan, 
Ömrünün bu çağında 
Ruhunu qırmağımdı, 
Bir telinə dəyməyən, 
Bir sözünü duymayan 
Qansızlar arasında 
Səni tək qoymağımdı...

Yoxsa ölümə nə var?!
Ölüm haqqa dönüşdü, 
Evdən evə girişdi...
Xırda kəslərdən qopub 
İlahiylə görüşdü!...

 



167

TƏKİ SƏN YAŞAYASAN

Niyə bağlı qapına çırpılır duyğularım
Qapının o üzündə olanları bilmədən?
Könlümdə çiçək açır bir günah gecə-gündüz,
Fikrimdə sirr ağacı boy atır əkilmədən! 
Sonu uçurumsa da yenə çağırır bu yol,
Yandırıb kül eləyən bu alovdan qaçılmaz
Nə vaxt biçildi görən bu paltar əynimizə,
Bir ömür odlansaq da son düyməsi açılmaz. 

Heç özüm də bilmirəm səndən nə istəyirəm, 
Bəlkə bir udum hava, bəlkə bir damla yağış,
Bəlkə ürək özünün ən gözəl duyğusunu
Öz sirli məbədinin qurbanlığı saxlamış! 
Aramızda keçilməz dağlar ucalır ikən 
Bir səsin işığından nə umulur görəsən?
Hərənin yazılmışı alıb aparır onu, 
Bu tale axarını hayana döndərəsən. 
Hərə bir planetdə, hərə öz qəfəsində,
Ancaq yazıq ruhumuz aralıqda didərgin…
Niyə sənə açıram sirlərimi görəsən,
Bu sirri də özün aç, adı nədir bu ərkin? 
Təki ömür bitməyə, təki sən yaşayasan
Dünyanın sən üzündən ümid yelləri əsə,
Heç özüm də bilmirəm səndən nə istəyirəm
Bütün istəklərimin sonucu bəllidirsə…

ŞİRAZDA

Güllərin üstündə kəpənək əllər,
Ya da bal arısı… duruxdum bir an.
Nə güldə gözəllik olar bu qədər
Nə bal şirin olar bal dodaqlardan. 

Köksündən bir dalğa ötdü elə bil,
Yalnız gül eşidər gülün ahını.
Yəqin yad qonağın baxışlarında 
Özün də duymuşdun öz günahını. 

Dəyişdi Şirazın havası birdən,
Gör nəydi dünyanı sirrə bələyən.
Mən indi anladım Sədi nə çəkib,
Kim olub Hafizi Hafiz eləyən?

GÜVƏNMİRƏM

Bu gün məni aramadın,
Saçlarımı daramadın,
Yaram vardı sarımadın,
Daha sənə güvənmirəm.

Bu qəmi yarı sanmazdım,
Qəmimdən yarı anmazdım,
Tale də bir yaramazdı
Daha sənə güvənmirəm. 

Dodağım dişi unutdu,
Əllərim işi unutdu, 
Məni ölməmiş unutdun – 
Daha sənə güvənmirəm. 

GÜN ÇIXIR 

Uzun sürə bilmir, sübhün sirrini,
Gün açır…
		 o imiş üfüqdə güdən. 
Çəkilir zülmətin nişanələri
Gecənin hökmünə yetməyən, yetən. 

Bəzən Ay gecikir, ulduzlar çaşır,
Dərə xəlvətində gecə dolaşır
Həsrəti güllərin gözündən daşır
Nəğməsi quşların dilində gedən. 

Yenə yüz baxışda bir ümid yandı,
Yenə fələklərin çərxi dolandı,
Bu dünya köhnəlmiş bir dəyirmandı,
Qırmızı daşıyla zülmət üyüdən.

* * * 

Yoruldum, bezikdim dedi-qodudan,
Əyri baxışlardan, əyri gözlərdən.
Ən gözəl duyğuma od vurub keçən
Ömrü zəhərləyən bu xəbislərdən.

Üzdə bir, dalda bir – dili haçalı
Sirdaşlıq, qardaşlıq yalanmış demə,
Boynuma nə qədər qollar dolandı,
Boğmağa tələsən ilanmış demə!... 

NEYLƏYİM 

Güllərə baxıram gözüm dincəlir,
Nə qədər dincəlsə, gülmür, neyləyim. 
Ürəyim dünyanın dərdini bilir,
Dünya dərdlərimi bilmir, neyləyim… 

Bir üzü axşamdı, bir üzü səhər,
Bir əlində bal var, birində zəhər. 
Cəlladı, qulduru yemləyən qədər 
Yetim harayına gəlmir, neyləyim… 

Ağlı dayazların quyusu dərin
Ürəyi ağlayır güldürənlərin 
Xalqın inamın öldürənlərin
Biri də vaxtında ölmür, neyləyim… 

TAPŞIR MƏNİ

Ruhumda bir sızıltı var,
Yağı soyar, zaman talar,
Bəlkə əlin məlhəm olar
Əllərinə tapşır məni.

Mən nəslimin savaşıyam,
Qılıncıyam, göz yaşıyam
Köçdən qalan Qu quşuyam...
Göllərinə tapşır məni!

Dünya huşsuz, məzar dərin,
Sevən gözlər kölgələnir.
“Ata!” deyən körpələrin,
Dillərinə tapşır məni!

1993

GETMƏ

Al məni qollarına,
Sal məni yollarına,
Qat məni illərinə
Getmə, ömrümdən, getmə!

Getdi dostlar, tanışlar
Üstümü aldı qışlar,
Ölüm təkləri xoşlar
Getmə, ömrümdən, getmə!

Mehi sən, küləyi sən,
Qəmi sən, gülməyi sən,
Bu ömrün hər şeyi sən,
Getmə, ömrümdən, getmə!

Dağlarım əriyəcək,
Çaylarım kiriyəcək,
Ürəyim çürüyəcək,
Getmə, ömrümdən, getmə!

Ağacamsa çiçəksən,
Süfrəyəmsə çörəksən,
Sən yaşamaq deməksən,
Getmə, ömrümdən, getmə!

22 yanvar 

OLARSA

Sındır qanadımı, qırıq simlərdə
Bir də eşq havası çalmaq olarsa.
Qopar yarpağımı, ver küləklərə
Bir də quru çöpü yolmaq olarsa.

Ərit bu şaxtanı o yaza çıxart,
Yu bütün qaranı bəyaza çıxart.
Vur məni dərindən dayaza çıxart,
Bir də bu sevdaya dalmaq olarsa!

Sındır vüqarını uca dağların,
Susdur nəğməsini gur bulaqların,
Ver məni əlinə ayrılıqların
Bir daha geriyə almaq olarsa!...

MƏNİ NİYƏ BURAXDIN

Hardan gəlib yetişdi?
Söydüm bu namərd vaxtı.
Dartdım onu uzadam –
Əziyyətim nahaqdı!

Od tutdu sabahacan
Arada bir kəlmə: “can”.
Sabahı diri açan
Gözlərimiz çıraqdı!

Uluyuq, pir deyilik,
Allaha sirr deyilik,
Bir ikən bir deyilik,
Kor olsun belə baxtı!

Yaradıb düzə boşlar,
Başına tökər daşlar.
Yaxşını pisə tuşlar,
Dünya belə alçaqdı!...

Niyə əlimi sıxdın,
Niyə yoluma çıxdın,
Bilirdin ayrılıqdı
Məni niyə buraxdın?!

DÜNYADAN UMDUQLARIM

Bir çiçəklik gözüm vardı çəməndə, 
O bir çiçəyi dolmuş gözümə 
tuta bilərdim. 
O bir çiçəyin ətrində 
illərin ağırlığını 
unuda bilərdim. 

Bir nəğməlik gözüm vardı çaylarda
Mənə yol vermədiyi günlərin 
ağrısını yumaq üçün. 
Bir daşın üstündə 
mamır kimi, ot kimi
bitib uyumaq üçün. 

Bir ulduzluq gözüm vardı göylərdə
Bəxtimizin əbədi güzgüsü kimi. 
Qovuşa bilmədiyim arzularımın 
sonuncu təsəlli sözü kimi.

Bir pəncərəlik gözüm vardı dünyada 
Bir ürəyin işığıydı
Bir dünya qaranlıqla vuruşan. 
Məni ayrılığa yola salandan 
hər axşam yollardan məni soruşan.

Bir həyətlik gözüm vardı torpaqda
Uşaqlarımın ayağı altına sərməyə 
Çiçəyini, nəğməsini, 
ulduzunu, işığını qaytarıb
borcunu verməyə!...

Bir laylalıq gözüm vardı dünyada
Məni isitməyən, mənə yetməyən, 
soyuq bir ocaq 
Sonra kənd qırağında 
gecikmiş laylasıyla
bir torpaq təpəsini yandıracaq!...

QAYTARA BİLSƏYDİ

Tənziləyə

Bu musiqi altında 
Arasında qollarının 
Ən böyük arzuma yetərək 
Ölə bilərdim – 
qoynunu əvəz edən, 
məni bu qollar kimi 
quca bilən
üç arşın yer olsaydı.

Dünyanın ən gözəl 
dodaqlarından 
Eşidərək dünyanın 
ən dadlı sözlərini
bir xoşbəxtlik içində 
yuma bilərdim gözlərimi – 
gözlərinə bənzər bir ulduz
nə vaxtsa baxa bilsəydi
qəbrimə göylərdən...

Bu bal nəfəsinə 
qatardım son nəfəsimi –
min il sonra da 
keçə bilsəydi üstümdən
ona bənzər bahar nəsimi...

...Gəlsəydi ağılarla
Bu musiqinin bir xalı, 
Mələklərin sifətində 
canlansaydı camalın, 
Allahın cənnəti
qaytara bilsəydi
kiçicik bir zərrəsini 
bu məhəbbətin – 
Yavrum, işığım, ruhum, 
bir telinin hənirincə 
xatirəni apara bilsəydim – 
ömrün mənası kimi 
sevinclə qarşılardım 
Bu qaçılmaz qədəri. 
Bir nəfəsə içərdim
ölüm adlı zəhəri.

SOLĞUNDU TƏBƏSSÜMÜN

Solğundu təbəssümün, 
solğundu tək pəncərən. 
Görüb bu solğunluğu
duydum tezdi qocalmaq. 
Bu pəncərə altında
gözüm doldu təzədən, 
Mən yaşamaq istədim
güc alıb möcüzədən! 

Neçə işıqlar yanır
kimlərinsə bəxtinə, 
Hərəsi də bir yola
baxa-baxa darıxır. 
O yalqız pəncərədən 
heyif, mənim olmayan 
Mənim üçün doğulmuş
qəmli bir işıq axır. 

Əllərimi uzatsam
o işıqda əriyər, 
Yollarım yüz uzanıb
düz mənzilə çatammır, 
Haqqı var o işığın 
qınamağa, söyməyə 
Öz xoşbəxtlik payından 
qaçaq düşən adamı.

Dünyadan umacağım – 
bu qapıdan diləyim. 
Ömür şimşək işığı – 
sevənin bəsidimi?
Yay gecəsi tələsir,
tələsdirir ürəyi, 
O titrək pərdələrin
ürək pərdəsidirmi?! 

ŞEİRDƏN KÜSMÜŞƏM

Mən şeirdən küsmüşəm,
Sözümdən küsən kimi.
Qardaşımdan, bacımdan,
Özümdən küsən kimi.

Onun nə vecinədi,
Kim gedər, kim inciyər.
Söz – Allah vergisidi
Allahdan da inciyəm.

Sinəsində Vətəni
yerləşdirə bilmirsə,
qonşunu qonşu ilə
birləşdirə bilmirsə,
odundan, atəşindən
açılmırsa donumuz,
Onunla onsuz kimi
dəyişməzsə sonumuz,
Şeirim bircə namərdi
Kürsüsündən atmırsa,
Yüz-yüz qana batanın
Burnunu qanatmırsa,
Daş eləyə bilmirsə
Yurda uzanan əli,
Şeir zamanı deyil.
Aldanmışam deməli!

Yalqızlıqdan bezmişəm,
Dil bilən həmdəm deyil.
Mən şeirdən küsmüşəm,
Yarama məlhəm deyil!... 

BU, ADİ MİLLƏT DEYİL

Şəhidlik ömrün tacı,
şəhiddi baş tacımız,
Şəhiddi neçə-neçə qardaşımız, bacımız.
Allah üz döndərəndə şəhidlik – əlacımız.
Bir candı, qaytarırıq – elə də minnət deyil.
Qoy tarix yenə görsün, bu, adi millət deyil!

Dünya boyda evi var, evindən qovulandı,
Əzrayıl yorulanda içindən boğulandı,
O Səməndər quşutək külündən doğulandı –
Başqasına son olan ona fəlakət deyil,
Qoy tarix bir də görsün, bu, adi millət deyil!

Qəm mənə təsəlliydi, daha qəm güllələnib,
Beş ildi hər gündüzüm, hər gecəm güllələnib,
Quru nəfəsim qalır, düşüncəm güllələnib,
Sinəm bir qəbiristandı – ölümə sərhəd deyil,
Qoy tarix şahid olsun, bu, adi millət deyil!

Adam saymadığımız adamlıqdan danışır,
Dünyaya haray çəkib, quldur, nadan danışır
Erməninin cildində Cozef, İvan danışır,
Yenə kefimizdəyik, düşmən bizə dərd deyil
Qoy tarix şahid olsun, bu, adi millət deyil!

O qədər ki talandım, içim boş qalmalıydı,
O qədər axdı qanım, dünya yaş qalmalıydı,
Bu torpağın üstündə təkcə daş qalmalıydı,
Yenə ümid, təsəlli, bəlkə qiyamət deyil?!
Biz necə sübut edək, bu, adi millət deyil!

Bu gün bəy saydığına, sabah gədə deyəcək
Bu gün büt bildiyinə, sabah hədə deyəcək,
Biclik fəlsəfəsini o çox sadə deyəcək,
Tacların parıltısı gözündə qiymət deyil,
Hər addımı heyrətdi, bu, adi millət deyil!

Neçə ulaq görübdü, hamısına palandı,
Neçəsinə əyilib daldan təpik alandı,
Min yalan nitq eşidib, yenə çəpik çalandı,
Aldanışlar, hiylələr dözümünə hədd deyil
Hər ovçunun ovudu, bu, adi millət deyil!

Evində düşmən gəzən – bazarların kovxası,
Bacısı əsir olan – Anyaların sovxası...
Vallah indi lazımdı Sabirlərin qovğası,
Şeirimiz də cırlaşıb iti deyil, sərt deyil,
Doğrayıb göstərə ki, bu, adi millət deyil!

Düşmənlə bacarmayıb, qardaşı yenən bizik,
Çöldə quzuya dönüb evdə deyinən bizik,
Həm tülkünün cücəsi, həm cücəyə dən bizik!
Bu mənim harayımdı, özümə nifrət deyil,
Bəlkə bir gün ayrıldıq – bu, adi millət deyil!

Bir gün kiflənmiş başlar cana gəlib çalışar,
Bir gün yurd tutanların məzarları alışar!
Bir gün Savalan yanar, Xəzər Muğana daşar!
Görərik Abşerona qonmaq kifayət deyil
Dünyaya göstəririk bu, adi millət deyil!...

XOŞBƏXTLİK ADASI

Rüzgarlı bir gündə qaldıq baş-başa 
Biz də bir həsrətin uzaq səsiydik. 
Bir ömür yol gəlib bu günə doğru 
Bir qəm dastanını bitirəsiydik. 

Dünya okeantək çalxalanmada, 
Bu başsız tufanda evin bir ada. 
Nə yaxşı zülmətdə bir işıq yanır, 
Yanır – xilaskarım olan bir adam. 

Daha ayrılıqlar gülməsin əbəs, 
Xoşbəxtəm öz dünyam genişsə, darsa! 
Yüz-yüz tufan olsun vecimə gəlməz, 
Ürəkdən tikilmiş adamız varsa.

OCAQ DA QALADIQ
 

Ocaq da qaladıq, kabab da çəkdik,
Ayrıldıq ocağa köz düşən zaman.
Meşə yaddaşına, dağ yaddaşına
Bizim səsimizdən iz düşən zaman.

Dərədən astaca qalxırdı duman
Bu yerin yiyəsi çəndi, çisəkdi.
Qonaqlar şövqünə yanan ocağı
Şeh soyuq əliylə söndürəcəkdi...

Sənin də könlündə bir ocaq çatdım,
Kükrədi, püskürdü baxışlarımla.
Ancaq bu ocağı zaman söndürməz
Yağış çilənməsə göz yaşlarınla...

1 avqust

BAKI KÜLƏYİ

Qəfil ölüm kimidi 
Bakı küləyi 
Gözləmir ki zirvələri qar alsın, 
İmkan vermir ağacların 
yarpaqları saralsın.
Qocanı cavana qatıb tən edir, 
Nəhəng çinarları kökündən edir, 
Yarpaq əllərinə üfürür bərk-bərk 
Ancaq bu əlləri isidə bilmir. 
Yüz yerdə yüz tale qalır yarımçıq,
Bircə yıxılanı düzəldə bilmir! 
Təzə ayaq tutan, təzə dil açan 
Çaşıb bu karvanın başında gedir.
Sarılıq dünyanı çəkir dalınca 
Sarıya qoşulub yaşıl da gedir...

Qəfil ölüm kimi...
Bakı küləyi
Bir ağac köksünə neçə dağ qoyur,
Özü bir sirrini ələ vermədən 
Sirli bağçaları çıl-çılpaq qoyur!...

ÖMRÜN SON LİMANI

Qocalmış bir evdə atamla, anam
Bir uzaq xəyallar, bir də özləri...
Sıxılıb bir ömrün son limanına
Dünyanın sonuncu müqəddəsləri!

Sanki süd sağılıb lal dərələrə,
Dağlar qar altında, gecə qardan ağ.
Bu ilahi nuru enmişkən yerə
Dünya qayğısına kim darıxacaq?!

Yenə halal süfrə, balaca masa,
Təmizlik, əbədi ömür yelkəni.
Hətta fikrində də əyinti varsa
Bu evin havası boğacaq səni.

Ocağın daşı da tanıştək baxır,
Nə varsa – sevginin sönməz izidi.
Ucalır həyətdə bəyaz qovaqlar,
Hər ağac bir oğul xatirəsidi!

Bu balaca evdə sonsuz ucalıq,
Ömrün çiçəyi də, ömrün qarı da.
Burdadı dünyanın min bir sualı
Burdadı onların cavabları da!...

Bir işıq qardaşdı, bir işıq bacı,
Hərə bir nəğməni çaldıracaqdır,
Ulduzlar çağırır – qolları açıq,
İstəsən yanına qaldıracaqdır.

Dağlar üstümüzdə ucalıbdı ki,
Əl çəksə yaramız bitişə bilər.
Sakitlik elə bir yol salıbdı ki,
“Ah” desən Allaha yetişə bilər,

Ata – hikmətini fikrimə əkən,
Ana – ruhumuzda açan çiçəkmiş.
Dünyada bu yurdun öz sözü varkən
Ayrı söz aramaq – can çürütməkmiş!

Bu ev qürbətlərə pərvaz uçuran,
Kəsən qılıncların – susan qınıdı.
Sonuncu limanmı söylədim bura?
Bəlkə gözəlliyin ilk limanıdı?!

1994

BU MİLLƏT ÖLMƏYİ BACARIR HƏLƏ

Şərə meydan açan bir söz üstündə, 
Könlü şüşələnmiş bir qız üstündə, 
Heysiyyət üstündə, namus üstündə
Bu millət ölməyi bacarır hələ! 

Nə olsun arada nadanı artıb, 
Kişi geyimində qadını artıb, 
Südünün mayası çürüyüb bir az, 
Düşmən torpağına yeriyib bir az, 
Özgə zurnasını çalanı çoxdur, 
Sözünün yaltağı, yalanı çoxdur, 
Nəfsini çaşdırıb əyri tərəzi, 
Ruhunu kiçildib tayfa mərəzi... 
Nə olsun zəmi də alaqsız olmur! 
Çinar da yarasız, calaqsız olmur! 
Alıb kölgəsinə tikanlıqları
Vüqar heykəli tək ucalır hələ, 
Elə daşa dönüb öz kökü üstə
Bu millət ölməyi bacarır hələ! 

Min il öz nəfsində boğulan odur.
Min əllə min qaba sağılan odur.
Boyunu kəsdilər – göyə dirəndi, 
Suyunu kəsdilər, ildırım əmdi! 
Haqqı səslədikcə dili gül açdı, 
Yolu bağlandıqca dünya dolaşdı! 
Onun ocağına qızındı dünya, 

Qızınıb adına qısqandı dünya.
Qitələr bürüyən kökü danıldı. 
O göydən gələndi, göyü danıldı.
İnsana ölməzlik öyrədənlərin
Üzünə qəbirlər açılır hələ. 
Hətta məzarı da göz çıxarırsa, 
Bu millət ölməyi bacarır hələ! 

Əli qılınclıydı – qandallı olub, 
Köhnə çəmənzarı qanqallıq olub. 
Düşməni güldürür ölümə gülən, 
Yataqda keçinir at üstə ölən... 
Torpağın üstündə qoşa nöqtə tək
Şəhid məzarıyla qaçqın məzarı. 
Tel-tel doğulmuşduq, el-el ölürük – 
Kəlbəcər məzarı, Laçın məzarı! 
Ölümə məhkumsa insanlığımız, 
Açın, Vətən boyda açın məzarı! 
Sonda nəfər-nəfər bölünürüksə, 
Gedib qardaş deyib, qucum məzarı! 
Mənim tariximin yelkəni açıq, 
Orda zəfər çalır, bac alır hələ. 
Özü qurduğunu özü uçuran 
Bu millət ölməyi bacarır hələ! 

Ölməyi bacaran ölü deyildir, 
Bu yol əbədiyyət yolu deyildir. 
Bu millət qulların qulu deyildir, 
Öləcək, öləcək, öləcək millət, 
Sonra ölümünə güləcək millət, 
Sonra öz gücünü biləcək millət! 

AYRILIQ

Ayrılığa nə var ki,
Bir acı söz, ayrılıq.
Əl at, bir yuva dağıt,
Bir çiçək üz, ayrılıq...

Gün keçir yana-yana,
Sonsuz da varır sona
Biri-birinə ana
Gecə-gündüz ayrılıq.

Əl yetirər, göz doyar,
Ayaq gedər, iz qoyar
Dağ pay verər, düz doyar
Dağ ilə düz ayrılıq.

Dili bir, imanı bir,
Yaxşısı, yamanı bir,
Damarında qanı bir
Bakı-Təbriz ayrılıq.

Gözümə torpaq düşdü,
Üstümə yarpaq düşdü,
Sısqa bulaq – görüşdü...
Sonsuz dəniz – ayrılıq!

Ayaq yorğun, qol bağlı,
Günüm milyon soraqlı,
Yol – xoşbəxtlik, yol – haqlı,
Mənzilimiz – ayrılıq.

May

NECƏ BAXIM

Cəmilə adlı qızla Şimal dənizində, 
gəmidə tanış olduq

O gözlərə qürbət baxa bilirsə,
O gözlərə heyrət baxa bilirsə,
O gözlərə şəhvət baxa bilirsə,
O gözlərə necə baxım, özün de!

Səma desəm, göylərin yox, yerindi,
Dəniz desəm, dənizlərdən dərindi,
Bir çınqılıq şöləsinə büründüm
O gözlərə necə baxım, özün de!

Çiçək deyil, min çiçəyin qoxusu,
Kipriklərin qovdu gözüm yuxusun,
Qorxuram ki, hər sirrimi oxusun,
O gözlərə necə baxım, özün de!

Demirəm ki, bu həsrəti kəm elə,
Demirəm ki, ayrılığı qəm elə,
Adam deyil, bir mələkmiş Cəmilə,
O gözlərə necə baxım, özün de!

İldırımı başımıza çaxırsa,
Soyuq eldə isti yaşı axırsa, 
Baxışına bir okean sığırsa,
O gözlərə necə baxım, özün de!

Şimal dənizi, Norveç

MAHNI 

Musiqisi Gülər Həsənovanındır

Tanımışam axır səni
O xəyallar keçdi daha. 
Sən ömrümün bir parçası
Səndən qopmaq gecdi daha. 

Hər kəlməni kutsal bildim,
		  hər sözünü doğru sandım.
Bəlkə məni yandırmazdı 
		  özgəsinə aldansaydım.

Kimlər girdi aramıza.
Neyçin uydum o sözlərə.
Baxışımda səni qovar
Ürəyimlə əzizlərəm. 

Bu sınaqdan keçdim daha,
Səndən qopmaq gecdi daha! 

BƏDAHƏTƏN

1994-cü il martın 7-də Bakıdan Pekinə uçurduq. 
Çantamı əvvəlcədən təyyarəyə qoymuşdum. Vidalaşıb qayıdanda 
gördüm yanımda jurnalist qadınlar Elmira Axundova və İradə 

Vəkilova oturub. Yazıçı yoldaşlar arxadaydılar, 
amma qızların xətrinə dəyməsin deyə yerimi dəyişmədim. 

Yolda xalq şairi Qabildən namə aldım:

Ey Sabir Rüstəmxanlı,
mehriban, istiqanlı,
nöş oturmusan qabaqda,
gözüm qalıb araqda...
(Göyün üzü, sözün düzü).

Həmin kağızın arxa üzündə cavab verdim:

(Göyün üzü,
sözün düzü
Kefli sözə
göydü dözür)

Geri qayıdanda biz Əli İnsanovla yanaşı oturmuşduq. 
Bu dəfə Qabilin məktubu səhiyyə nazirinə ünvanlanmışdı:

Əvvəlcədən təşəkkürü
al, həkim!
Dərmanları bir-bir yada
sal, həkim!
Həzrət Əli imdadına yetişsin,
Sən şairin qayğısına qal, həkim!

Əli İnsanov bu bəndi mənə göstərdi. 
Əvəzindən Qabil müəllimə cavab göndərdim:

Həkiməm, öz sözümün naziriyəm,
Canımı şam elədim min can üçün.
O bizik qurban olan, sən arama
İsmayıl tarixini qurban üçün.
Fəqirin qardaşıyıq, o ola şair ola!
Demə ki, xoş baxıram zorban üçün!
Karvana su diləsən, titrəyəcək,
Gələcək son dəvədən sarban üçün.
Şairin hər kəlamı dərman isə,
Nazirə and eləməz dərman üçün!
Sirrini açdı bizə öz kəlamın
Yüz qram vodka ola vurman üçün.
Sonra da şeiri gələ, haqq əvəzi,
Ən gözəl dərman olar Loğman üçün…

Qabil müəllim üstünü vurmasa da, 
göndərdiyi cavabdan əsəbilik duyulurdu:

Hamının zorbasıdır zorba həkim,
Nə gərəkdir pişiyə torba, həkim!
Verməmişdən mənə dərmanı hələ,
Saxlasın zurnaçı zurnanı hələ!
Dərmanın qalmaz əvəzsiz, vallah,
Məni qısqanmayınız siz, vallah
Nə yaman kürkünüzə düşdü birə,
Aliyəm, fərq qoyun alilərə.
Kim adından bu şeiri qoşdu bu an,
Ərkdir, mən inanım, sən də inan.

Arada Qabil müəllim məndən soruşdu: – 
“çin dilində şeir yazarsan?” Yazıb göndərdim:

Dedin: Şeir yazarsanmı çin dilində?
Dedim: – Şair fikir çəkir
bu dünyanın min dilində.
Biz zamanın hər felini anlamışıq
Meyxanənin mey dilində,
camelərin din dilində.
Bu sualı vermək olmaz xoruzlara,
Toyuqlarla sevişirsə hin dilində.
İstəməzdim “şair” deyib çağırsınlar
Danışsaydım dilbilməzin fil dilində,
Mən Allahın işığıyam, zülmətlərdən
Min illərdi qışqırıram gün dilində!
Qılınc varsa, öz sözünü deyəcəkdir,
Döyüş vaxtı qan dilində,
dinclik çağı qın dilində!
Aynasifət çin gözəli qaytarardı cavabını
O dərisi qalınların gön dilində.
O ilahi gözəlliyi mən ruhumla 
anlamışdım,
Danışmışdım istəklərin tən dilində.
Çin dili heç, unutdum öz dilimi də,
Qurumaz bu həsrət yaşı
daha ipək məndilimdə.
Bu Şanxaydı, qurtarırsa Allah-Əkbər
Gəl danışaq göytürklərin
hun dilində.
Kim yad eldə adamlarla dil tapmasa
O naşıdır, öz yurdunda, mənzilində!

ÇİN SƏDDİNİN ÜSTÜNDƏ

Min ildən sonra 
		 ilk dəfə duydum 
		 yorğun qanadlarımın ağrısını.
İlk dəfə gördüm 
		 yolum harda qırılır
		 vüqarım harda sınır. 
Göz işlədikcə uzanan divar,
İlğıma bürünmüş quzey vadiləri 
Gözlərimə dolan acı –
		 yaşanmış bir tarixin kədəri
Və yollar uzanır…
		 mənim yollarım! 
Bezikmiş aqibətini bilmədiyimdən,
Üzülmüş gedənlərinin gəlmədiyindən 
Nə əvvəli, nə sonu olan 
Çılpaq səhraların 
		 bir tellik donu olan
Qitədən-qitəyə atdığım kəmənd 
Gücün cilovu 
		 taleyin tilovu 
		 tarix yazısı 
		 zaman okeanına qovuşan su...
Yadıma düşdü 
		 xəstəlik yatağında 
		 qoyub gəldiyim atam. 
At belinə qalxanda 
		 tanınmaz adam. 
Dünyanın sonuna çapsın
Gücünü dirildir 
		 yolların çətini. 

Harda olsa tapacaq qismətini.
Səfərdən dönəndə 
Gündoğan havalı, 
Dopdolu Günəşlə yoldaşlıqdan 
Səsində min illərin sirri 
Bir də yollarımızı 
		 yarımçıq qoyanlara üsyan... 
Yadıma düşdü sərhəd məftilləri
Milyon ürək telini qıran əsarət telləri. 

Bir qanadlı millət vardı… 
Şeytan min illərdi 
		 divar çəkir, tel çəkir, quyu qazır
		 bağlamaq üçün yolunu. 
Yürüşündən qoparıb 
		 özlərinə bənzətdilər onu! 
Nə axın-axın səyyahı görürəm,
Nə ilan kimi dağları 
		 dolanan divarı. 
Fikrimdə 
	ilğımlı çöllərin genişliyi
Tanrı dağlarının qarı. 
Bu divarları mənə tanıtmaq 
		 istəyənlərə heyrət! 
Bir də dua: 
	Bu divarları yaradana 
				   min alqış
Min alqış onu yaratdırana da. 
Bu divarı keçilməz sanıb 
			  arxayınlaşana
Və onu çürük sap kimi 
			  qırana da… 

XƏLİL RZAYA MƏRSİYƏ

Qırx il öz kəfənini boğazında daşıdın, 
Sinəni səngər etdin, səngərlərdə yaşadın. 
Sən mənə dost deyildin, qanıbir qardaş idin! 
Masası ocaq daşı, yol daşı, Xəlil Rza, 
Nəsiminin, Cavidin yoldaşı Xəlil Rza! 

Düşmən gözümü oyur Kəlbəcərdə, Laçında, 
Vətən alov içində, Vətən yol ayrıcında, 
Millətin kişi sözü qələminin ucunda
Sözü də eli kimi köksü qan, Xəlil Rza, 
Sağ ikən şəhid olan, qəhrəman, Xəlil Rza! 

Ürəkdə çarpaz dağlar – yurdu bölən şırımlar, 
Gözündə qəm bulağı, gözündə ildırımlar 
Tabutda da ürəyin Təbriz deyib hayqırar
Qələmiylə buz qıran, dağ yaran, Xəlil Rza, 
Təbrizdən, Qarabağdan nigaran, Xəlil Rza!

Uşaq kimi sadədil, dahi kimi duyulmaz,
Dost əliylə döyülər, külüng ilə oyulmaz, 
Dərisindən soyular, inamından soyulmaz, 
Karvan çəkməyən dərdi tək çəkən, Xəlil Rza, 
Bu dözümdə, bu ruhda təkcəsən, Xəlil Rza! 

Daha sənə fərqi yox o yaxşılıq, yamanlıq, 
Sözün yolu əbədi, ömrün yolu bir anlıq. 
Sənə ünvan verdisə böyüdü qəbiristanlıq, 
Gülüncləri özünə güldürən, Xəlil Rza,
Zəhmətiylə ölümü öldürən, Xəlil Rza! 

Ürəyini sıxardı bu xırdalar dünyası, 
“Şəngülümün, həpəndin” qafası dar dünyası, 
Düşmənə fürsət verən vaxtın murdar dünyası, 
Dünyanı qələmində fırlayan, Xəlil Rza.
Dəniz kimi qabaran, gurlayan Xəlil Rza! 

Turan çələngi hördün Türküstanın səsindən, 
Altaydan Ağdənizə yürüşlər həvəsindən, 
Azadlıq ruhun uçdu ömrün dar qəfəsindən,
Odum, odqoruyanım, Ulutürk Xəlil Rza, 
Ölümündən doğulan, ey böyük Xəlil Rza!...

YUXU

Yuxuda gördüm təkəm!
		  qəfəssiz bir ürəyəm.
Damarlar şəffaf boru –
Çay kimi çırpınır qan.
Həm ürəyin özüyəm,
Həm də kənardan baxan.
Çılpaq, şüşə bir ürək,
Amma duyğusu iti,
Yenə bir əyri baxış
Hər telini titrədir...
Yenə sevgiylə dolu,
Yenə qayğı içində.
Sevinirəm, azadam!
Amma qorxu içində.
Yel əsir məndən keçir.
Gün düşür məndən keçir.
Hava kimi zərifəm,
Torpaq kimi sərt, ağır.
Kənarda bir boş sinə
Mənim üçün darıxır!...

MAHNI

İlhamə Quliyevanın ifasında

Səni candan sevirəmsə,
Kölən kimi baxma mənə!
Ürəyimdə nə çəkirəm?
Bilən kimi baxma mənə!

Nə keçirsə gündən keçir,
Ümidimiz gendən keçir,
Bu dərdlər ki məndən keçir
Gülən kimi baxma mənə!

Sızlasam da rişə-rişə,
Ürəyinə dəyməmişəm,
Ölüb dirilməkdi peşəm,
Ölən kimi baxma mənə!

MƏĞLUBİYYƏT

Tufanı səngiyib dava-dalaşın, 
Gün çıxıb, əriyib dedi-qodular. 
Ancaq ayılmayıb hələ də başım, 
Evdə də bir gəmi ləngərişi var. 

Çox şeyi yerindən oynadıb tufan, 
Tapdanan duyğular – əzik gül-çiçək.
Görünür güzəştə qalmayıb imkan,
Atışma uzanıb son gülləyədək...

Dilimdə son sözüm – donmuş bir damla, 
Ürəkdə nə sevinc, nə də təntənə.
Vuruşub, dalaşıb əziz adamla
Qələbə çalsan da məğlubsan yenə!...

Fikri oynadarkən evin görkəmi 
Ağrılar içimdən didərkən məni 
Görürəm barışıq bayrağı kimi 
Tullayıb getmisən ağ köynəyini. 

Mən onu qaldırıb tutdum gözümə, 
Sızlayan köksümə sıxdım o ki var, – 
Bəlkə gülümsəyər mənim üzümə, 
Bəlkə möcüzəylə məni ovudar. 

Görən xoşbəxtliyi kim nəylə ölçür?
Ehey, bu savaşdan ayırma məni. 
Təki ağ bayraqtək araya bu cür 
Tullayıb gedəsən öz köynəyini!

Tez qayıt, mən sənə “dönmə!” desəm də, 
Könlüm gülləbatmaz zirehdi sənə, 
Qəzəbin önündə yenilməsəm də 
Sevginin önündə məğlubam yenə!...

7 iyun

* * * 

Alış, telefon dəstəyi, alış! 
Bu qədər qəmli səsə
ağlamayıb neyləyəsən?
Necə daşıyasan
belə dərdli mahnının 
ağırlığını...
Necə dözəsən ki
o baş bu başda
ahı daşa dönmüş 
ürəklər yanır!...



208

BU GECƏ

Bu od qismətini daşımaq çətin,
Bu ruh həsrətini yaşamaq çətin,
Bu sel qabağında daş olmaq çətin
Canı bədən ilə bağlar bu gecə!

Sən dilsiz duyğunun ballanan dili,
Sən sonsuz həsrətin yaxın sahili,
Dünya bilməyəni gözlərin bilir,
Gözün bildiyini ağlar bu gecə...

Bir anın ovcunda insan bəxtiyar,
Bir ahın odunda ömürlər yanar,
Dünyanın nə qədər dağ çayları var.
Bizim içimizdə çağlar bu gecə.

Bu qılınc, bu da ki əbədi qını,
Bu döyüş – bəşərin qansız qırğını,
Bu yara öldürməz, saxla sarğını,
Yaranı çiçək tək qoxlar bu gecə.

Min ömür gələcək yaşımız üstə,
Min bahar açacaq qışımız üstə,
Bir Ay çırağını başımız üstə
Tutub keşik çəkər dağlar bu gecə.

Köhnəlməz paltardı, ərlər geyərsə,
Qırılmaz səfərdi – mərdlər yüyürsə,
Ölsəm, qəbrim üstə otlar göyərsə
Şəklimi gözündə saxlar bu gecə!...

TƏKCƏ ÖZÜMƏ GÜCÜM ÇATIR

Təkcə özümə gücüm çatır, 
Əlimə, ürəyimə, 
sözümə gücüm çatır! 
Ocaq söndürürsə – 
Boğuram göz yaşımı, 
Əyri çəkirsə – 
sındırıram karandaşımı. 
Düzü eşitmək üçün 
dözürəm
yalançının yüzünə. 
Gecələrə göz yumuram – 
“Gün aydın!” demək üçün 
bir ümid gündüzünə! 

Şeirim duzsuz olursa
küt gedir kündə kimi. 
Dalımca yeriyən hərəmxanalar, 
dünyanı bürüyən haramxanalar
axır ki yorulub əlini üzür 
Gəlsə də gözütox 
bir kəndə kimi! 

Ağzımda böyüyür sonuncu tikəm, 
Dilimdə böyüyən sonuncu söz tək. 
Ürəyim bir insaf tərəzəsidi
Gözünə tük atsan – 
onu əyəcək! 

Təkcə özümə gücüm çatır, 
“Dünya mənimdir” – deyib
		  bir dağ əyə bilmədim. 
Düşməni ayaqlayıb, 
		  yadı əyə bilmədim. 
Sanırdım ki, “Qalx!” desəm
		  el birləşər səsimdən. 
Min il uyuyan ruhlar
		  Cücərər nəfəsimdən
Qoymaram elin könlü 
		  el adıyla talana, 
Bir sözüm nöqtə olar 
		  qorxaqlığa, yalana. 
Ayağım yer tutantək
		  keçəcəyəm Arazı, 
Yüz il təşnə qalmışam
		  içəcəyəm Arazı. 
Yumruğumun altında
		  düşmən muma dönəcək, 
Sinəm şərə sipərdi, 
		  od olsa söndürəcək...
Çox sandım da, 
		  sındım da! 
Şirin xəyallarımdan 
		  yorulub usandım da! 
Gördüm “qalx” deyiləndə
“bat!” deyən də var imiş! 
“Birlik, məslək, dönməzlik...”
		  şirin xəyallar imiş...
Araz dediyimiz su – 
		  əsrin bulanıq qanı, 
Yüz barmaqla bulanan 
		  siyasət burulğanı! 

Çoxumuz xalq deyəndə
		  evimizi düşündük, 
“Vuruş”, “azadlıq” deyib
		  kefimizi düşündük. 
Zəkalar qurban verdik 
		  qohuma – yarasaya.
Dahilərə dərs verir. 
		  cib kəsən, para sayan! 
Araz içimizdəymiş 
		  bizi min çay ayırır. 
Fikrimizi bürüyüb
		  xəyanətlər çayırı...
Gözüm sevgiylə dolu –
		  gözümdə boğur məni, 
Millətə söz deyirəm 
		  sözümdə boğur məni! 
Təkcə özümə gücüm çatır 
		  gövdəsinin üstündə 
		  quruyan budaq kimi. 
Öz içinə çəkilən, 
		  yox olan bulaq kimi! 

ONA CAVAB VERMƏK MƏNƏ AR GƏLİR

Onun qulağında vacibat tozu, 
Ölü vücuduna yas tutan gəzir, 
Sözü də, ruhu da cəhənnəm pası 
Torpaq götürməyən bir xortdan gəzir. 

Kənardan baxırsan Rüstəmi Zaldı, 
Di gəl yetişməyib, kal oğlu kaldı. 
Utanır desin ki, yemim qanqaldı, 
Xəzər sahilində baldırğan gəzir.

Sifəti yapılıb köhnə xamırdan, 
Sanır ki, söz hörür çürük mamırdan. 
Ruhu zülmətləndi, özü çamırdan, 
Di gəl iddiası al-əlvan gəzir. 

Qohumun sevinci başına bir daş, 
Əsiri-qarındı, xadimi-bozbaş,
Qapı qonşusuna yanmayan qozbaş 
“Araz” deyə-deyə ah-nalan gəzir.

Hansı tay-tuşunu söyüb ulamaz?
Hansı böyüyünə quyruq bulamaz?
Dosta – badalaqdı, mərdə – tolamaz
İnsan geyimində bir heyvan gəzir. 

Nə ondan, nə bundan – Xalis bir qatır, 
Millət oyananda yarasa yatır, 
Hərdən Məclisə də bir şıllaq atır, 
Başqası iş görür, bu nöqsan gəzir. 

Ağırlıq eləyir təzəkdən börkü, 
Xalqın dar günündə düz sözdən ürkür, 
Yuvadan nə zaman çıxıb bu tülkü, 
Olmayan başına daş vuran gəzir. 

Bu çürük zəhəri, bu sınıq dişi, 
Qoparıb tullamaq zamanın işi!...
Ay başı buluda dirənən kişi 
Bil ki ayağında kor ilan gəzir!

BİR ÇİBİN VIZILTISI

Gör kimdi dınqıldadan 
        bağladığım bu tarı, 
Gör kimdi yağmalayan
       mənim yığdığım varı. 
Adları bu şeirimə 
       layiq olmayanların 
Başları piy bağlamış, 
       fikri-mayası qısır. 
Bu hədyan çocuqları – 
       bir çibin vızıltısı!...

Millətin dar günündə 
       meyxanada yatanlar, 
Bir kürsü vədəsinə 
       dədəsini satanlar, 
Əli qələm tutmayan 
       bu məddah şarlatanlar 
Millətə üz qarası, 
       vaxtın tökülən pası, 
Qəzetlərin çirkabı – 
        bir çibin vızıltısı! 

El deyib, “ver” düşünür, 
       nəfəsi də yalandı, 
Hərracxana bayquşu
       sanır Vətən talandı, 
Gövşəyib udduqları 
       süfrəmizdən qalandı, 
Günəş varlığımızdan 
       ürəyinə nəm sızır,
Böyüyə tutduğu züy – 
       bir çibin vızıltısı! 

Şahlar adı daşıyan 
       gədələr meydan açır.
Sırınan Sığırlılar, 
       fitələr meydan açır,
Baş çoxdan çürüyübdü, 
      mədələr meydan açır, 
Namərd gözü deşikdə, 
      ağzımda sözü busur – 
Karvanımın dalınca –
      bir çibin vızıltısı! 

Düzlük gözlərinə mil, 
      bu da bir kar aşıqdı, 
Mən həyat ağacıyam 
      gövdəmə sarmaşıqdı, 
Millətik, ancaq heyif, 
      qanımız qarışıqdı, 
Tülkülərin yanında 
      quyruq qısan bu tazı
Qurdam, deyib ulasa – 
      bir çibin vızıltısı. 

Yurdun qəm dəftərinə 
      bir vərəq də yazıldı, 
Qardaş dediklərimə 
      bir məzar da qazıldı,
Biri mikrofonundan, 
     biri sözdən asıldı, 
Bu şeytan tayfasına 
     indi kim qulaq asır?
Onlardan artıq olar 
     bir çibin vızıltısı!...

BİR ÖMRÜ ƏRİTDİK

Bir ömrü əritdik 
   	 qürbət yollarına bənzər
   	 kirayənişinlik yollarında.
Bir ömür də ola 
   	 sürgün yolları üçün! 
Bir ömrü Şimalın
   	 əyləncəsi aldı, 
Bir ömür də gərək
   	 Cənubun açıq qolları üçün! 

Bir ömrü itirdik 
   	 mələk qızların
   	 görüşlərində, - 
Dünyanı unudub
   	 əylənib-gülmək asan...
Bir ömür də ola 
   	 kimsə görüşünə gəlməyə, 
    	 həsrətdən yazasan! 

Küçəyə, bazara, 
    	 dəniz sahilinə, arx qırağına, 
    	 bir evin təsəlli kimi 
    	 sübhədək sönməyən çilçırağına, 
    	 yad elə, yad evə, özgə səslərə, 
    	 kəşfiyyat aparan gur həvəslərə 
    	 qarışan anlarım, itən anlarım,
Mənə yananlarım, aldananlarım...
Sevgi yalvarışı...
  	 ayrılıq yaşı. 
Daşı bir ömürdə bu yükü, daşı!...

Bir ömrü xərclədik
     	 səxavət ilə – 
Cənub qürurumuz “qalıq” istəməz.
Buyur, həyatımın bir ayı sənin, 
Ay xanım, istəsən ürəyimi kəs...

Hər gülün yanında düşərgə saldıq, 
Məhkumduq vaxt çəkən hər ahı sevək.
Allahın dünyasın sevdik doyunca, 
Bir ömür də gərək Allahı sevək!...

ANAM

Dağların başında, qəm dumanında
Sirrinə sığınan qalaça – anam.

Ruhum yaşadıqca, sözüm durduqca
Sözümün canıtək qalacaq anam!

Yüz nəvə dilində adı ballanan,
Yüz evə paylanan balaca anam!

Közü ürəyimdə mənimlə gəzən
Günəşin parçası – gur ocaq anam!

Zəngin sarayların böyük dərdindən
Gələrəm komana əlaca, anam!

Dünyada nə qədər yüksəklik gördüm
Bütün zirvələrdən ən uca anam!

Yurdun nəğmələri ağıya dönüb...
Sevinc laylamızı çalacaq anam!

Övlad qayğısıyla payıza dönən
Nəvə gəlişinə gül açan anam!

Dünyanın məhvəri nədir, sorsalar
Min dəfə deyərəm anam, can anam!...

İyun

ANAMA ŞEİR YAZARDIM

Söz ilə heykəlini 
yaratmaq olsa qəmin, 
Şəklini çəkmək olsa 
ən zərif düşüncəmin, 
Sevgi sonsuzluğunu dilim söyləyə bilsə, 
Onun kimi ağlayıb, onunla gülə bilsəm. 
Oturub anama şeir yazardım!...

Bir yurdun, bir millətin 
əbədi ağrısını 
Balaca sevincini, 
dağlar boyda yasını – 
Milyon dərdi ürəyə sığışdıran söz olsa, 
Dünyanı bir baxışla
görüb duyan göz olsa – 
Oturub anama şeir yazardım!...

Övladının ruhunda 
gül ləçəyi olanım, 
Gəlin ikən bir elin 
ağbirçəyi olanım. 
Ürəyim hıçqıranda səsimə hay versəydi, 
Öz ulu dünyasından mənə də pay versəydi, – 
Oturub anama şeir yazardım!...

Xəyalım dünyadan
yığışmır, neynim, 
Ruhum bədənimə sığışmır, neynim, 
Biz dünya sirrinin 
südəməriykən 
Olmasa atımı meydana çəkən 
Oturub anama şeir yazardım!...

Min il de, əbədi hörgü sökülməz, 
Min il yaz, Tanrının hüsnü çəkilməz, 
Beləcə sirrinə açar bulmadan, 
Ömrün sonunadək heç yorulmadan 
Oturub anama şeir yazardım!...

ÇAŞQINLIQ

Bu payız meşələr mənə bənzəyir, 
bir yaşıl əli baharın ətəyində 
bir saralmış yarpağı 
     		  tökülür qışa. 
Bir yanım qocalıq, 
     		  bir yanım gənclik 
Mən də bu arada çaşıb qalmışam! 

HİNDİSTANDAN ÜÇ YARPAQ 

1. Səfər

Dünya öz sirrini gizləmir məndən, 
O bilir sevgimin saf olduğunu. 
Hansı qitəsinə üz tutaramsa
İlahi eşq ilə açır qoynunu.

Ayrılıq yelləri – vaxtın rüzgarı, 
Bizim üstümüzdən xəlvəti əsən. 
Neçə gün dolaşdım yad dünyaları, 
Sənsə yoxluğumu heç bilməmisən.
 
Səhər bir ölkədə, axşam bir eldə, 
Özümü özümdən ayırır hər an, 
Neçə söz tufanı qopur könüldə 
Sən burda arxayın yaşayan zaman. 

Hər xırda səyahət dərd olur mənə, 
Üzümə ölümün havası dəyir...
Bir uzaq səfərə gedərəm yenə 
Sonra unuduram geri dönməyi...

Dehli 

2. Falıma baxdılar

Qocaman gözlərin lal sorğusunda 
     bizə özümüzü unutduraraq
     ayrı bir aləmdən gəlirmiş kimi,
     hiyləsiz, yalansız
     sehrli səslə
     tale kitabını açırdı bizə…
Yumru linzasında
     bu ağ yumağının
Ən xırda xətlərdə çıxır aşkara,
Pərdə tutmaq olmur sirlərimizə!...

Seyrək kələfində gümüş saçların
     gözü tora düşən balıqlar kimi
     gizli parıltıyla alışan, yanan,
Bizə Qoca İqbal bir küncdən baxır
Baxır ulduzların, qalaktikanın
Zamana, Məntiqə, Ağla sığmayan
ayrı ölçüsündən, ucalığından.

Ulduzlar, göylərin işıq qonşusu,
Kiminə uzaqdı, kiminə yaxın...
Orda da yazılır göy kitabımız
Ancaq o kitaba tək İqbal baxır.

Köhnə palaz üstə 
        yoqlar sayağı 
        türk bardaşı qurub, 
        boyun-boyuna
        tale imtahanı veririk ona...
Tələbə qorxusu, bəxtin sınağı
Gizlədə bilmirik bu həyəcanı.
Tale qismətisə – göydən gələndi

Güzəştsiz söyləyir hər qərarını.
Görürsən birinin rəngi dəyişir, 
        qaralır qanı,
Yad eldə eşidir özgə bir dildə
Hətta Vətəndə də ürək qızdırıb 
         açıb demədiyi arzularını.

Qızlar, gözəl qızlar
         qoca İqbaldan
Nəyi gözlədiniz,
         daha nə desin?
O ulduz dilinin tərcüməçisi
Bizdən çəkinirmi, bəhanə desin?
Xanımlardan sonra 
         üz tutur mənə,
yaşına baxanda cavan, şən gözlər,
         astarı üz edən rentgen gözlər…
“20 il öncə 
         bu xanımların 
         birini incidib biganəliyin”
Sonra xanımlara baxır gözucu,
Fikri özü üçün aydındı yəqin…
Ancaq hansı xanım, 
         nə zaman, harda?
Qızlar da gülüşür... 
Bir harın baxış
        məni xilas edir tapmacalardan!
Gənclik illərimiz, 
        şeir, gül-çiçək.
          qonağı olduğum o nazlı mələk...
Çoxdan unutduğum 
         bir xatirənin
         külünü sovurur bu Qoca külək. –

“Bilmirəm işin nə, sənətin nədir
Yolun qılınc ağzı... hər anın tarım
Başında bir kütlə, el görünsə də
Yalqızsan, taledir himayədarın.
Torpaq adamısan, nəfsin gözəldir.
Özün əydiyini bəxtin düzəldir!...”

Sonra nələr deyir bu yumaq qoca
Danışır yurdumu saran tufandan,
Tanrı sevgisi var, deyir, bəxtində
Səni keçirəcək hər imtahandan…

Falıma baxırdı qocaman İqbal
Falıma baxırdı, 
        falıma baxdım.
Dehlidən, Hindistan müdrikliyindən
        kövrək yurdumdakı halıma baxdım!...

3. Vətəni üçün dua edən qız

Dehlidə tərcüməçi işləyən gənc, 
gözəl bir azəri qızı oteldə bizdən gizli 

namaz qılırdı, hər dəfə də Vətəni üçün dua edirdi...

Yerdən çiçək kimi doğulmalıykən
Anadan olmusan.
Bulaq kimi oxumalı,
Quş kimi uçmalıykən 
İnsan olmusan.
Sonra öz səhvini düzəldib Allah,
Yenə göz yerinə bulaq veribdi,
Yenə səs yerinə nəğmə veribdi.
Ayağın torpaqda – torpağa dəyməz,



226

Yarpaqsan astaca mehdən titrəyən.
Bu daş ürəklərdən qaçan gözəllik
Sənin ürəyində yurd salıb deyən.

İşığı çiçəkdən alıbdı üzün,
Duyğu heykəlisən dünyanı gəzən.
Bir az qara kişmiş, bir az ağ üzüm,
Bir az bal şanının nişanəsisən.

Balaca cismində mələklər ruhu
Hamının yoluna sığa bilməzsən.
Köksündə ilahi sevgisi varkən
Xırda istəklərə baxa bilməzsən.

Beləcə bir parlaq səhərin nuru,
Bülbül zərifliyin şəlalə səsi.
Beləcə yurdumun uca qüruru,
Vətəndən kənarda Vətən nəfəsi.

Hərdən gecə yarı, hərdən dan üzü,
Bacı qayğısıyla yoxlarsan bizi.
Bəlkə göz muncuğu, Quran ayəsi
Yad eldə toxunmaz saxlarsan bizi!...

DƏNİZLƏ QONŞULUQ
 

Yayda Astaranın qumu gümüşü,
Dənizə dağların kölgəsi düşür.
Dənizin yaşılı, dağın yaşılı,
Ürəyə bir dinclik laylası çalır.
Balaca bir ev var ləpədöyəndə,
Titrəyir böyrünə ləpə dəyəndə.
Dibini dalğalar oyubdu çoxdan,
Belə qonşuluqdan doyubdu çoxdan.
Bilir ki dənizin bir üzü yoxdu
Sahili istisə, dibi soyuqdu.
Bir gün mehribandı, bir gün qəzəbli,
Bir gün coşub-daşan, bir günsə qəmli.
Elə ki xətrinə dəyir birisi,
Gəmirir sahildən ləpiri, izi.
Ağaclar dişində qabırğa kimi,
Qayalar ovcunda qovurğa kimi
Yolları sap kimi dişində qırır,
Bəndləri pəhləvan döşündə qırır,
Min il tor qurmusan, gör nələr verib,
Balığı – çörəkdi, incisi – çiçək.
Sənə əylənməyə sahillər verib
Zəbt edib ev qursan üz döndərəcək.
Beləcə dənizdən qənimət olan,
Beləcə yalançı bir nemət olan

Bir sahil həyəti, bir sahil evi,
Dənizə sığınıb, dənizi sevir.
Sevgi gözlərini tutacaq onun
Dəniz sevə-sevə udacaq onu...
Həyətdə sərvlərin boynu bükülü,
Dəniz onların da üstünə gülür,
Ağacın, yarpağın nəğməsi yoxdu,
Dənizlə qonşunun öz səsi yoxdu!

Astara, 8 iyul

AYIR BİZİ

Yurdun sərvətini talayan alçaq!
Onsuz da erməni talayır bizi.
Niyə od vurursan ürəyimizə
Dərd öz ocağına qalayır bizi!

Bu nə vurhavurdu, bu nə qazancdı?
Millətin didərgin, millətin acdı,
Pul hansı hikməti üzünə açdı,
Nadanlıq qurd olub dalayır bizi.

Gövdəm baltalanır, qolum dallanır,
Dəllallar dilində adım hallanır,
Xalqın çörəyinə itlər yallanır,
Sonra dil çıxarıb yalayır bizi.

Rüşvət məzənnəni qovzama belə,
Haramı fikrimə qazıma belə,
Qardaşın qanına susama belə
Ya çıx qardaşlıqdan, al, ayır bizi.

Pozdun damarından axan bu qanı,
Bilmədin zamanın haqq yolu hanı?
Hərraca çıxartdın insanlığını
Allah da heyvana calayır bizi!

SÖZÜNMÜ QALMIŞ

Mənimlə ortada söz güləşdirmə,
Haqdan danışmağa sözünmü qalmış?
Satdın bu millətin pambığın, neftin,
Bazara sürməyə bezinmi qalmış?

Özgə oyuncağı, özgə səsisən,
Əsillər dinəndə sən kəsəsisən!
Əllərdə sürtülmüş pul kisəsisən,
Rənginmi seçilir, üzünmü qalmış?

Milləti ayırdın qohuma, yada,
Sən də zəmanənin yapdığı xəta...
Ağıl meydanında pul keçmir, atam,
Yoxuş dirənməyə dizinmi qalmış?

Səni qısqırdıblar bu dönüş mənə,
Yada gül uzatdın, atdın daş mənə,
Millətin odunu satdın düşmənə,
İndi qızınmağa közünmü qalmış.

Yüz diktə qarışıb cümlə yazına,
Dönmüsən yüz əldə əl kağızına,
Vicdan kəlməsini alma ağzına,
Başdan əyrisənsə düzünmü qalmış?

Siz sevinc küləyi, mən qəm daşıyam
Hər sınıq ürəyin ilk sirdaşıyam,
Mən qaya yazısı, Qan Yaddaşıyam –
Siyasət qumunda izinmi qalmış!...

SINMA

Qəm ürəyi üşüdür,
Qəmi göylər eşidir,
Bu da Allah işidir
Danma, qardaşım, danma!

Uduzuruq haçağdı,
Namərd niyə qoçağdı,
Öz çatdığın ocaqdı,
Yanma, qardaşım, yanma!

Öz yolumuz beləymiş,
Öz ruhumuz köləymiş,
Öz əlimiz tələymiş,
Qonma, qardaşım, qonma!

Daha göz yaşını sil,
Daha haqq yolunu bil,
Daha qarışqanı fil
Sanma, qardaşım, sanma!

Tülkü qəsdinə gəlir,
Qarğa tüstünə gəlir,
Dünya üstünə gəlir.
Sınma, qardaşım, sınma!

* * * 

Xəbər gəlməz səhərimdən,
Yük tutmuşam kədərimdən,
Bu qanadsız qədərimdən
Qanad alıb uça biləm.

Dörd yanımda yüz qan-qada,
Dünyam özü dönüb yada,
Yerdən bir gül əl uzada
Onu məndən uca biləm.

Hansı zülmət yapısıdı,
Hansı yolun tapısıdı,
Hansı sirrin qapısıdı,
Son günümə aça biləm.

Yolsuz zirvə, yolsuz dərə,
Ümid olub yol bizlərə,
Allah mənə yol göstərə,
Bu dərdlərdən qaça biləm...

GÖZÜNÜ YUMDUNMU

Gözünü yumdunmu keçdi bu gecə,
Mən də bu gecənin bir uyğusuydum.
Bir az dağ xislətli, bir az çay təbli,
Başı buludlarda, ayağı suydum.

Yarpaqla saralan, toxumla bitən,
Beşiklə tapılan, məzarla itən,
Kimsə soruşmadı, kimsən, ay gedən!
Payızın köçəri bir duyğusuydum.

Allahdı, şeytandı? – ayır bu səsi,
İşığın yanında kölgə də gəzir,
Bir oğru sövdənin Keçəl Həmzəsi
Bir doğru sevdanın Koroğlusuydum.

Gülmək istəmirdim, gülüm çağırdı,
Gülüş arxasınca zülm çağırdı,
Ölmək istəmirdim, ölüm çağırdı
Elə bil borcluydum, gor oğrusuydum.

Onsuz da bağlanmaz qəm dəftərimiz,
Onsuz da soyumaz alın tərimiz,
Axirət sınağı – görüş yerimiz –
Binədən Allahın maraqlısıydım!

24 sentyabr 

QALIR

Ömür çürüt, dünya qazan
Yüklü çətin, yüksüz asan
Sən yolçusan, mən yol azan
Yolçu gedir, azan qalır.

Haqq nahaqqa boğulsa da,
Düz təklənib sıxılsa da,
Minarələr yıxılsa da
Minbər gedir, əzan qalır!

Çəmənəmsə, sən quzusan,
Söhbətəmsə, sən duzusan
Sevdamızın ulduzusan,
Sönəndə də fəzan qalır!

İşığımı gündə görmə,
İmanımı dində görmə
Sazı məndən öndə görmə
Saz qırılır, Ozan qalır. 

DAŞ

Bir gün uçub töküləcək
Başımıza göyün daşı.
Nəfsi dağdan ağırlara
Deyəcəklər yeyin daşı!

Daş qədəhlər içilirsə,
Çörək daşla ölçülürsə,
Məzar daşdan biçilirsə
Diriykən də geyin daşı.

Yaşadıqca daş hasarlar
Ümidim daşa sarılar,
Ay köksündən daş asanlar, 
Yumşaqdırsa döyün daşı.

Sapand daşı mənə yetər,
Bu nöqtəylə nağıl bitər,
Qardaş var ki daşdan betər,
Öyün, qardaş, öyün daşı!

Üstələsə qara ağı,
Sozalsa haqqın ocağı,
Qorxutmaz gədənin dağı,
Çox ağırdı bəyin daşı.

Xəzinə ver, quruş almaz,
Bu daş baltası korşalmaz,
Əcəl yığar, yer boşalmaz,
Nə çox imiş çayın daşı?!

22 dekabr

1995 

ALLAH BU MİLLƏTDƏN NƏ ƏSİRGƏYİB

Allah bu millətdən nə əsirgəyib?
Yerin nəfəsiylə yanan odu var.
Üzündə göylərin sirli işığı,
İstedad istəsən istedadı var.

Dünyanın ən münbit torpağı kimi
Nə desən bitirər ruhu da elə!
Onun bu bərəkət möcüzəsidi
Min illər düşməni qorxudan elə!

Gözü göylərdəykən ayrılır işdən,
Haqqın yollarına verib varını.
O hələ torpağı becərməmişdən
Ruhuna səpibdir arzularını.

Ağılda ağsaqqal, ürəkdə uşaq,
Könlü gözəlliyin birincisidi.
Bu yurdun övladı hər şeydən qabaq
Ən xoş duyğuların əkinçisidi!

Zülmətdən adlayır əli çıraqlı,
Tanrıdan diləyi halal çörəkdir.
Bütün ümidləri göylərə bağlı
Başına daş yağsa götürəcəkdir.

Uf deməz mərdliklə köksünü yarsan,
Min yol qapı açıb şeytana, bilmir.
İnsanın içində İblis də varsa,
Belə qonşuluğa inana bilmir.

Bəs niyə bu dünya yağıdır ona,
Min dəfə cəhənnəm odundan çıxıb –
Yəqin səxavətlə yaratdığına
Bəxt vermək Allahın yadından çıxıb.

Yanvar 

TANRIYLA GÖRÜŞ

Kim geri qaytarar o ötən çağı,
Tərsinə oxuna bilməz bu yazı...
Üfüqdə alışan tanrı ocağı,
Atamın dilində səhər namazı.

Allahı göylərdə aradıq nədən,
Bu köhnə sualın cavabı təzə –
Tanrıya sidq ilə üz çevirəndə
O özü gəlirmiş evlərimizə.

Səhər dəstamazı, sübhün buz suyu,
Ruhunda gəzirsə göylərin əli.
Sənin duanı da özü oxuyur
Qapını o özü açır, deməli.

Bağçadan yayılan yer ətri deyil,
İşıqdı meh kimi saçımda gəzən,
Atamın səsinə qalxıb elə bil
Müqəddəs ruhlardı bizə tələsən.

Bülbül boğazında səs fəvvarəsi,
Bulaq nəğməsində əbədi vərdiş.
Bu qədər möcüzə yerdə nə gəzir
Hamısı Tanrının öz səsi imiş.

Ürək sirdaşındı, demirəm hələ
Üşüsən – ocaqlar közündən baxır.
Ya şeh damlasıtək milyon göz ilə
Hər səhər çiçəklər gözündən baxır.

Bulud əlifbası – bilinməz yazı –
Sirrini min dillə yazır cahanda.
Gündoğan şəfəqi – tanrı boyası,
Min üzə təbəssüm çəkir bir anda. 

Elə bil bərəkət yoxalıb evdən,
Nə deyir təpədə məzar – möcüzə,
Mənə elə gəlir atam gedəndən
Allahın ülfəti azalıb bizə...

Qış günü bir həsrət keçdi başımdan
Nə olsun yol bağlı, piltələnir qar.
Ata ocağının çağırışında
Tanrıyla görüşün möcüzəsi var...

Bəlkə də bir ağac gözləyir səni,
Bəlkə də bir daşı oyatmaq olar.
Bir az nəcibləşib, bir az güclənib
Tanrı elçisitək qayıtmaq olar...

31 fevral

* * * 

Başımın üstündə sünbül darağı, 
Masamın üstündə üzüm arağı, 
Dünya axırıma çıxacaq mənim, 
Ya mən pozacağam belə növrağı. 

Başımın üstündə sünbül darağı, 
Masamın üstündə nöyüt çırağı.
Əzrayıl əlində kitabım bitmiş, 
Yazılıb bitməmiş hələ varağım. 

Başımın üstündə sünbül darağı, 
Üşüyən bir evin isti qonağı.
Sünbül saçaqları gün işığıdı – 
Evimə keçmişdən bərəkət yağır. 

Başımın üstündə sünbül darağı, 
Yayın xatirəsi, kəndin sorağı,
Sac kimi astaca isinir dünya, 
Yenə də oduna qovrulacağam! 

GİLEY

Giley xəstəliyi bürüyüb bizi,
Bu boyda məmləkət giley içində.
Umu-küsülərdən, dedi-qodudan
Asudə yer yoxdu, ölək içində.
Hamı bir-birindən gileyli gəzir,
Kişi arvadından,
arvad ərindən,
Hərə öz kəndindən,
öz şəhərindən,
Uşaq atasından, ata uşaqdan,
Torpaq əkənindən,
əkən torpaqdan
Qeybət itiləyir, qeybət üyüdür
Dünya söz böyütmür, qeybət böyüdür!

Bütün qeybətlərə – “qardaşlıq” qəbri!
Qeybət məzarlığı çiçək-çiçəkdir.
Bu şeytan toxumu düşməyən yerdən
Ruhumuz təzədən göyərəcəkdir!

EY QÜRBƏTİN DAĞLARI

Dünyanın hər yerində üz tutduğum dağlardı, 
Çayıyla, bulağıyla ilhamımdı… çağlardı,
Dağ olmasa kim məni bu yadlıqda saxlardı 
Yolları, cığırları, izləri xoş görmüşük
Ey qürbətin dağları, sizləri xoş görmüşük! 

Qürbət dedim, küsmədi… Bura da öz elimiz, 
“Göy” adında göyləri – imanımız, dinimiz. 
Bu ad muzeylərində dipdiridir dilimiz
Tarix etibarında sözləri xoş görmüşük,
Ey qürbətin dağları, sizləri xoş görmüşük! 

Mənə açdı qəlbini, yabançı gəlsə laldı, 
Bu qədər uzaqlıqda bu doğmalıq xəyaldı,
Yollar çəkib aparır, qoy aparsın halaldı 
Qayalar pəncəsində düzləri xoş görmüşük,
Ey qürbətin dağları, sizləri xoş görmüşük! 

Zirvələrin hər biri – tarixin bir parçası, 
Hansına əl uzatsam mənə ürək açası 
Salam, Tanrı dağında buz olmaqdan qaçan su
Bulaq-bulaq çağlayan gözləri xoş görmüşük
Ey qürbətin dağları, sizləri xoş görmüşük! 

Oyan, ey türkün oğlu, gör sərhədin hardadır,
Bir ucalıq dünyan var, zirvələri qardadır,
Təkcə qardaşların yox, dağların da dardadır, 
Milyon sirrin açarı gözləri xoş görmüşük
Ey qürbətin dağları, sizləri xoş görmüşük! 

Nə əbədi dözümdü, nə müqəddəs ucalıq, 
Saç bu sayaq ağara, belə gələ qocalıq
Öz dilində danışsan pıçıltın da ucalar 
Hər qayadan, hər daşdan səs gələr: “xoş görmüşük!” 
Ey qürbətin dağları, sizləri xoş görmüşük! 

NAİRA ŞAHTAXTİNSKAYA ÜÇÜN

Təyyarədə yazılmış şeir 

Bir azca utancaq, bir azca kövrək,
Bir azca çoxbilmiş, bir azca yalqız.
Gedib yad elləri dolanıb sonra 
Vətənə qəribtək qayıdıb bu qız. 

Gözünə yığılıb illərin qəmi,
Ağladıb, bu qəmi yuyan olmayıb.
Önündə yüz kişi ürək açsa da 
Könlünü bircə yol duyan olmayıb. 

Tərifə vərdişkar, sığala həssas
Ancaq həsrətini daşıyanı yox.
Bu məğrur gözəllik zirvə kimidi
Fəth edəni çoxdur, yaşayanı yox. 

Sızlayır qarşıda payız yelləri 
Sanmasın yenidən doğulacaqdır.
Tufandan yorulmuş dərya kimidir
Özü öz içində boğulacaqdır. 

İlğım aldanışı, çiçək səsidir
Gözünü yumdumu buxarlanacaq.
Ömrümün cavanlıq xatirəsidir
Acı görünsə də, şirindir ancaq. 

ZAMAN MƏNDƏN KEÇİR

Zaman məndən keçir, keçir durulur,
Ürəyim sehrli sevgi süzgəci,
Sevgi ürəyimdən keçir durulur.
Günəşin işığı, ayın işığı
Qayğılı gözümdən keçib durulur.
Fikir burulğanı dağ çaylarıtək
Sıxılmış sözümdən keçib durulur.

Nəyi saxlamadım, nəyi saxladım? –
Dəyir sınaqların zərbəsi mənə.
Keçirtdim tarixi əsəblərimdən,
Dünənlə sabahın körpüsü mənəm!

Bitmişəm yer ilə göy arasında –
Bu birlik ilahi möcüzəsidir.
Kimsə eşitməyən nəğmələr keçir.
Ulduz pıçıltısı, duman səsidir.

Keçir ürəyimdən millətin ruhu.
Bir üzü ucalıq, bir üzü qorxu.

Min ilin qanıdır – içimdə diri,
Dünyada kim ölür? Yaddaşı itən!
Ürəyim bir qaçqın düşərgəsidi,
Keçir körpələrin göz yaşı məndən.

Keçir qardaşların məğlubiyyəti,
Üç qitə yolunda ayağım yorğun.
Vətən güclüdürsə, ucadı bayraq,
Vətən çəkiləndə – bayrağım yorğun...

İlk nədi, son nədi – ürəyim duyur.
Keçmişə yol alan köçürmüş məndən.
Zamana qoşulub bir ömür boyu
Tanrının özü də keçirmiş məndən.

VƏTƏN NƏĞMƏSİ 

Musiqisi Eldar Mansurovundur 

Ruhumuz dirilir bu səsdən,
Çiçəklər açılır təzə, tər.
Qılınctək sıyrılıb qınından
Meydana atılsın igidlər. 

Bu mahnı tarixin yaddaşı,
Dar gündə pozmadıq bu andı.
Layladı beşiklər başında,
Düşmənin başında tufandı. 

Yenə də oynasın damarlarda qan,
Qovuş öz haqqına can, Azərbaycan! 

Gözündə yaşadar sözünü,
Bu torpaq əbədi gülüstan.
Yurdumun hər qızı mələkdi,
Hər qızın yanında bir Aslan! 

Od yurdu demişik adına,
Yenə də gur yansın odumuz.
Tarixə hər zaman zəfərlə, 
İşıqla yazılsın adımız.

Yenə də oynasın damarlarda qan,
Qovuş öz haqqına can, Azərbaycan! 

HALIMI SORMA
         

 Musiqisi Eldar Mansurovundur

Nəyi itirmişdim, nəyi qazandım, 
Harda şaxta vurdu, harda qızındım? 
Ömrün payızıdır 
		 halımı sorma! 
Bu da bir yazıdır 
		 halımı sorma! 

Vətənim yaralı, elim yaralı, 
Ürəyim yaralı, əlim yaralı 
Qaçqınam, köçkünəm – 
		 halımı sorma! 
Sıx məni köksünə – 
		 halımı sorma! 

Yarımçıq ürəklə – sevgimiz haram, 
Mən belə səadət arzulamaram 
Şəhidəm, itkinəm – 
		 halımı sorma! 
Qisas gününəcən – 
		 halımı sorma! 

SƏNİ MƏNDƏN ALAN DÜNYA 

Musiqisi Gülər Həsənovanındır 

Bilirdim ki, zalım dünya 
		  sevənlərə nəhs baxır,
Səni mənim taleyimdən 
		  ayırmağa darıxır. 
Bir xəyaldı keçib getdi 
		  yuxumuza girərmi? 
Səni məndən alan dünya 
		  bir də geri verərmi? 

Yalvarıram o yollara 
		  izlərimi qaytarsın,
Yalvarıram o güllərə 
		  gözlərini qaytarsın. 
Yalvarıram hər yağışa 
		  bu ağrını soyutsun,
Yalvarıram hər nəğməyə 
		  həsrətimi ovutsun. 

Ayağına döşəsələr
		  gül-çiçəyi qucaq-qucaq
Hara getsən mənim yerim 
		  ürəyini yandıracaq.
Ürəyinə axan yaşı 
		  özgə əli silərmi,
Səni məndən alan dünya 
		  bir də geri verərmi? 



250

 

 

MAHNI 

Nəyinə gərəkdir kimdir günahkar,
Sevincdir günahkar, qəmdir günahkar.
Mən oldum, sən oldun
Fərqi yox, fərqi yox.
Qayıtma, qayıtma.

Ağrım da uyuyur,
Eşqim də, arzum da.
Nəğməm də, sözüm də...
Oyatma, oyatma! 

Ya gəl, al qəlbimi,
Ya get, çıx yolumdan.
Ömür bir dəfə yaşanır,
Çıx get, od deyilsən,
Çıx get, yad deyilsən,
Görmə gözümün yaşını. 

1996

ŞAİRLƏRİN SİYASƏTİ

Şairlərin siyasəti Allah vergisidir, bala!
Yəni İlham!
İşıq və ruh rabitəsi,
tarixlərin
zamanı geri fırlayan səsi,
evləri akvariuma,
geyimləri skafandra
çevirən bir möcüzə...
Siyasət uşaqlarının öz
çılpaq vücudlarını
və çılpaq ağıllarını
bazara çıxarırmış kimi
zərli parçalarla
bəzəmək cəhdini görmək,
və gördüklərini gizli saxlamaq əzabı...

Yəni Mərhəmət!
qurban mərasimini sevməyən,
“dəmir centlmenlərin”
xalqı tank kimi xışmalayan iddialarını
əridən bir yanğı,
tökülən yarpağın ağrısını da
açılan çiçəklərin sevinci kimi
ürəyinə sıxa bilmək...

Yəni Yalqızlıq!
xeyrə ulayan yalquzaqlıq,
ruhunu yelpikləyən
İlahi bir uzaqlıq!...
Həsrət!
Şöhrət ümmanında
ada kimi tək...
Toxunma, fikirləşək!

Yəni Vicdan!
dəllallıq bacarmayan,
nə boyundan yuxarı tullanmaq vədi,
nə saray havalanması,
nə qaçış,
nə cəllad iştahası,
nə də öz günahına yalvarış.
Bacarsa bir lövhə asar
millətin sinəsindən:
“Kobud əllə toxunmaq olmaz!”
Çirkli əl də yazmaq olardı,
qanlı əl də...
Dünyaya məzar yağışı yağır
qanlı əllərdən...
Şəhid qəbirləri çiçək-çiçək,
Bayramdan-bayrama
bəylər və cənablar
üzlərində kədər maskalı toxluq,
bu qaralmış daş ekranlarda görmədən,
faciə və qəhrəmanlıq dizilərini,
bəlkə də baxmaq istəmədən cinayətlərinə
keçib gedirlər
kürsülərin qanlı dartışmalar alışqanlığına.

Dünya bir qumar fırlanqıcı
dəstəklərə caynaqlar uzalı,
dişlər şaqqıldamada,
ortada ləyaqət,
ev, ailə, məmləkət,
millətlərin ruzusu!
Bir də tapşırığı yad ellərdə alan
əl quzusu!
Onu da axıdacaq zaman adlı su!...

Yəni Düzgünlük, Haqq!
Ancaq öz səsiylə oxumaq!
Zümrəyə ayırmamaq
özüylə, özgəsini,
və millət deyiləndə
fışqırıqla haraylanan
qoyun sürüsü yox,
qabarlı əlləriylə hər gün
Allahın ətəyinə toxunan,
üzündən ölməzliyin sirri oxunan
uca insanları düşünmək!...

Yəni İnam!
Fırtınaların təbəssümlə kiriyəcəyinə,
ürəklərin buzunun
mərhəmətlə əriyəcəyinə...
Yurdsuz və çörəksiz qaçqınların
tikəsinə dikilən
ilan gözlərinə dürtülən barmaqlara!
Təbriz üstə üçrəngli bayraqlara!
Şəhidlərin intiqam harayına!
Damarımızdan fışqıran gücə,
Göyçəyə qayıdan köçə,

Yolları yumruğuna dolayan qədərə,
Sevincdən daha qiymətli kədərə.
“Ana” deyən körpələrin səsinə,
Haqqın qələbəsinə!
Özünə, Millətə
Və Sevgi adlı əbədi Siyasətə!...

UNUTMA

Bu dünyada hər kəsin öz kökü var,
Kökdən qopan Allahı da danacaq.
Tək başına qızıl olsun daş-divar
Özgə ocaq özgəsinə yanacaq.
Ömür borcdu bu yükünü unutma,
Minbudaq ol, öz kökünü unutma! 

Öz nəfsimiz özümüzə zindansa,
Günahını nəfsində gör, yurdda yox!
Kor iştahla sürülərin talansa
Təqsirini çobanda gör, qurdda yox! 
Öz sürünü, öz qurdunu unutma,
Türkə kömək, Boz qurdunu unutma! 

Ata yurdu – dağ başında qalaça,
Hər bulaqda bir məclisi qurulan…
Səndən sonra dağlar kimə qalacaq?
Kim olacaq o çaylarda durulan?
O çayları, o dağları unutma,
O laylalı dodaqları unutma! 

Parçalandı neçə yerə bir ürək
Sərhəd deyil, Şeytan kəsdi aranı,
Dərdimizə dərman tapa bilməsək
Kim sağaldar köksümüzdə yaranı? 
Hökmümüzü kimlər yazdı unutma!
Bu namusdu, bu qisasdı, unutma! 

Neçə yandan qıcansa da diş mənə
Yenə yazdı, çiçəklənir torpağım.
Bir əlimi qalxan etdim düşmənə,
Bir əlimdə ay-ulduzlu bayrağım!...
Birləşəcək ruh ilə can, unutma,
Yaşayacaq Azərbaycan, unutma!
Yüksələcək Qoca Turan, unutma! 

BAXA BİLMİRİK

Kim qarğıyıb bizi görən,
Tilsimdən çıxa bilmirik.
Şeytan yol tapıb ürəyə
Ürəyi yıxa bilmirik...

Dünya qucan qol verilib,
Nemətimiz bol verilib,
Başdan min cür yol verilib,
Birinə sığa bilmirik.

Gözüm sevmir qaş deyəni,
Xoşlamırıq xoş deyəni,
Əl verib qardaş deyənin
Əlini sıxa bilmirik.

Tarix duymur səsimizi,
Yer unudur izimizi,
Şər qaraldıb üzümüzü
Allaha baxa bilmirik.

DÖZÜM

Lalə Şövkət xanıma 

Allah, dərgahından mənə səbr ver,
Qatillər yemləyən hər günə dözüm.
Özüm öz evimdə həbs olunmama,
Özüm öz yurdumda sürgünə dözüm!

İşğala, əzaba, ölümə bilməm,
Xəyanətə bilməm, zülümə bilməm,
Qandalda əlimə, dilimə bilməm
Əynimdə cəhənnəm kürkünə dözüm!

Tabutum başında gül deyir mənə,
Gülməsəm, yüz mundar əl dəyir mənə,
Kişilər üyüdən bu dəyirmana,
Nökərin padşah börkünə dözüm!

Göydən təsəllimiz gəlir söz ilə,
Sözlə də işimiz çətin düzələ,
Ömür qismətini minnətsiz elə
Qoyma təlxəklərin ərkinə dözüm!

Qurd-quşu suvama elin canına,
Qardaşı susatma qardaş qanına,
Ya məni bir yolluq apar yanına,
Ya qoyma axsağın tərkinə dözüm!

ƏRİYİB GEDƏCƏK 

Qar yağır… tökülür yorğan parası,
Əvvəlcə üşüyən dağları basır.
Sonra ağaclara, otlara yağır,
Sonra qoyunlara, qurdlara yağır,
Evlər də ağarır, tüstülüsü gec,
Yollar da ağarır, bacarırsansa keç.
Qar yağır… dəyişir vaxtın axarı,
Ağ iplər tor hörür sanki zamana.
Allah kətan çəkir yer çərçivəyə
Rəngi vurduracaq yaz rəssamına. 

Günün təbəssümü, suların səsi,
Torpağın buğlanan nəfəsi donur.
Bir yol bağlanırsa, bir yol açılır
Çayların kükrəyən nəğməsi donur.
Qara nöqtələrdi isti ocaqlar
Onlar da soyuyub ağaracaqlar. 

Qar yağır, heyvanlar, quşlar yuxuda,
Qar yağır, ağarır dünya qorxudan.
Mən canlı alovam qar dənizində. 
Qış da nəfəsimə toxunmayacaq. 
Nəğməm susmadıqca, mənim üstümdə 
Ayrılıq nəğməsi oxunmayacaq. 

Yandım, ya yanmadım külüm istidir,
Kətanın ilk rəngi oddur-ocaqdır.
Elə ki qırıldı dilimdə sözüm
Mənim də paltarım ağaracaqdır. 

Bir gün buz qəfəsdən çıxacaq zaman
Yeri bəzəyəcək yaz çiçək-çiçək.
Əriyib gedəcək dünyanın qarı
Təkcə mənim qarım əriməyəcək. 

MƏRHƏMƏT

Mərhəmət umuruq özgələrindən, 
Ələ baxan olub bu boyda Vətən! 
Çörəyi kənardan, suyu kənardan, 
Məsləki kənardan, boyu kənardan
Bu çay damarıma qan vuran gərək.
Bu qala-evimi qaldıran gərək!
Nə oldu, qollarım boşaldı birdən, 
Qaşığı ağzıma aparammıram, 
Alaq çoxalıbsa – məşvərət gərək, 
Onu da müstəqil qoparammıram!

Gəlir pulla birgə, pulla alınan, 
Xaric istehsalı – çalan, çalınan. 
Elə bil kişilər taqətdən düşüb, 
Elə bil arvadlar qısırlaşıbdı. 
Çirkə, zibilliyə itən yerimiz 
Özgə əllərində qızıllaşıbdır! 

Gözümün tovunu alır reklamlar, 
Əcnəbi məxrəcli bu adlar şirin. 
Lap elə yüzünün altından çıxa
Xarici markalı arvadlar şirin... 

Silah məktəbimiz olmayıb, bəlli, 
Bəs sevgi məktəbi, bəs söz, bəs ürək? 
Min ildi bu torpaq bizi yemləyir, 
Onun dilini də yad öyrədəcək?!

Əxlaq da xarici, söz də xarici,
Ekranla ölçürlər keflərimizi. 
Bənnam, daşyonanım
             iş marağında
Tikən əcnəbidir evlərimizi!...

“Sən Allah, gəl mənim neftimi apar, 
Beş qəpik borc versən mənə dərmandır, 
Qızıma bir hesab, oğluma bir ev, 
Sonra Azərbaycan sənə qurbandır!” 

İtə də bir sümük, quşa da bir çöp, 
Anadan doğulan körpəmiz borclu. 
Millətin taleyi – özgə əlində, 
Borc alan başqası, 
             amma biz borclu! 
Hamımız köhnənin bilyard sevəni, 
Bu qandal ciblərdə əlimiz iflic! 
Təsəlli zirvəmiz namus sözüydü, 
Zirvədən düşəndən dilimiz iflic! 

Yaman çəkinirəm oyun sözündən, 
Qoyunu hər çoban otaracaqdır. 
Şuşanı, Laçını...
            bazar əhlinə
Əcnəbi mərhəmət qaytaracaqdır?!

Peşəsi diz çöküb yalvarmaq olan, 
Kişi mərhəmətsiz ölsə yaxşıdır. 
Əcnəbi payına göz dikən xalqın
Payı Əzrayıldan gəlsə, yaxşıdır! 

YOLLARIN SONU

Mən yol dəlisiyəm,
			   səfər dəlisi,
İstər aran olsun, istər dağ olsun.
Hər izin, çığırın sonu üç nöqtə...
Qoy onu yenidən uzatmaq olsun.

Min dəfə silmişəm son kəlməsini,
Kim deyir hər mənzil – 
			   bir yolun sonu?
Yolu da ağactək insan əkirsə
Özü becərdikcə böyüdür onu!...

Yol da vəfalıdır öz sahibinə
Nə qədər canı var yürüyəcəkdir,
Ayaq səpinidi tumurcuq izlər
Göyərib dünyanı bürüyəcəkdir.

Onsuz da kainat rəngləri oxşar,
Hətta ilan yesən, yenə dadı bir.
Bütün qitələri dolanıb, gəzsən
Yolunun əvvəli öz evindədir.

Boynunda bir qolun sızıltısı var,
Lap elə mələklər bürüyə səni
Nə qədər dartılsa bu rezin yollar
O qədər tez atır geriyə səni!

Necə çoxbilənmiş bu zaman – qarı,
Azadlıq... falçılar felində imiş...
Sən demə dünyanın bütün yolları 
Bizim qəbiristanın əlində imiş...

ÇIXA BİLMƏZSƏN

Keçdiyin yollarını 
Özüntək bilənin yox, 
Elədiyin səhvlərə 
Özüntək gülənin yox! 

Yenə bahar, yenə yay, 
Yenə bitməz bu haray, 
Qapıların taybatay, 
Soruşub, gələnin yox! 

Yüz yol təmizlən pasdan, 
Yüz yol gül, boyan yazdan
Çıxa bilməzsən yasdan 
Nə olsun ölənin yox! 

SARI SİM

Düz deyib dədələr: 
Fələk bir deyingən qarıymış. 
Ha əkdi, becərdi 
Qəbristanın barıymış. 
Ucalıq qisməti
dağların qarıymış. 
Bu pətək evlərdə 
İnsanlar arıymış. 
Bal tutdu – 
bəhrəsi əcəllə yarıymış. 
Ürəyim bir sazdı 
simləri başabaş sarıymış... 

* * * 

Hamımız bir yoldayıq
Birimiz irəliyə, 
		  birimiz geri gedir.
Birisi dayanır canlı sırada
Birinin özü yox, boş yeri gedir. 

Səhərdən axşama itələşmədə 
Səhərdən axşama yer davasında. 
Qənim kəsilmişik bir-birimizə
Ömrün illəri gedir…

YAŞINI DEMƏ
Tənziləyə

Ad günün mübarək, sevincim, dərdim
Bu günə ən gözəl duyğumu verdim
Sözüm gül-çiçəkdi, yoluna sərdim, 
Çiçək yaşındasan, yaşını demə! 

Bəlkə bahar gəldin, bəlkə qış gəldin, 
Bəlkə məzarıma soyuq daş gəldin,
Nə zaman gəldinsə, mənə xoş gəldin
İstək yaşındasan, yaşını demə! 

Həsrətim sel idi – axını sənə,
Nə qədər nəğməm var, oxunur sənə, 
Gülün ləçəyi də toxunar sənə,
Kövrək yaşındasan, yaşını demə! 

Günəş şəfəqindən endirib bəlkə,
Məni bəxt atına mindirib bəlkə,
Allah cənnətindən göndərib bəlkə, 
Mələk yaşındasan, yaşını demə! 

Qanımı qaynadır səndən hər soraq, 
Ruhumu dincəldir bu ev, bu otaq,
Sirrimi oxuyan, dərdimə ortaq, 
Kömək yaşındasan, yaşını demə! 

Sevgi yaşayırsa, ilin fərqi yox, 
Könlüm sənindirsə, dilin fərqi yox, 
Sinəmdə, sinəndə, gəlin, fərqi yox, 
Ürək yaşındasan, yaşını demə! 

28 noyabr

ÇEŞNİLƏR

* * *

Gün uzunu bir nəfər 
Axtarıb aramırsa 
Yada düşmürsən demək… 
Daha SOS yetişməyən 
Uzaq, batan gəmisən. 
Bu dünyanın sakini –
ancaq köçüb getmisən. 

* * * 

Yolun sonu ayrılıq, 
Ayrılıqdan qorxuram. 
Qorxuma inanıram. 
Ruhum göylərə çəkir, 
Bilmirəm orda nə var, 
Ruhuma inanıram. 

* * * 

Əcəb bilməli dünya 
Bilib, gülməli dünya. 
Ölümün ucuz vaxtı 
Əcəb ölməli dünya!... 

* * * 

Meyvəsiz ağaclar 
		  küçə qızlarıdır, 
		  açıq, qorxusuz 
		  hər üzə gülür. 
Meyvə ağacları 
		  ana kimi 
     	 çəpər içində, 
		  bir evə bağlı 
		  yad baxış görəndə 
		  utanıb ölür... 

* * * 

Tale – ömür çiçəyi –
Allahın bağçasından sevgi ilə dərilmiş.
Ruh da Tanrının payı
İnsana əmanəttək bircə kərə verilmiş...

* * *
Şahbaza

Səbr et
Toxum səpib alaq dərməyə.
Yaxşılıq əvəzinə 
		  pislik görməyə… 

* * * 

Qışda ölmək istəmirəm, 
Soyuq, uzaq yol, dəfn… 
Öz kəfənim var ikən, 
Qardan da bir kəfən… 

* * * 

Qardaşlarım! 
Gələndə son gün 
Atamın yanında yatmaq istərəm. 
Bəlkə günahım yuyula
Əzabım bitə… 
Yay mövsümü olmasa
İncitməyin kimsəni 
Öz həyətim də yetər!...

* * * 

Dağ çayı yatağına sığmır 
Mən səbrimə! 
Dağ çayı düzə tələsir, 
Mən qəbrimə! 

* * * 

Meşələr yuyunur yağışda
Milyon yağış barmağı 
çalır yarpaq dillərdə 
adı bilinməyən 

Əbədiyyət nəğməsini 
Bərkdən danış, ana! 
bu nəğməyə qarışsa 
itirərəm səsini. 

* * * 

Qəminə şərik elə, 
Ürəyim qəmə açıq...
Biz haqqın qapısıyıq
Bütün aləmə açıq!...

* * * 

Basdırdıq... Dünyaya qar pərdə çəkdi,
Yolu itəcəkmi, bilmək istədi
Ürəkdən torpağa düşən bu xalı
Kəndin yanağından silmək istədi...

* * * 

Mən də bir qonağam dünyada, şəksiz
Ancaq uzun sürdü ezamiyyətim.
Başa vura bilsəm tapşırıqları
Yox idi yubanıb qalmaq niyyətim...

* * * 

Ya mənzilə yetişsəm
		  ya izsiz itsəm, ölüm. 
Önümdə neçə yol var
		  hansını getsəm – ölüm! 

Öz bağçamda solurkən 
		  qonşuda bitsəm – ölüm.
Ruhum tükənən yerdə 
		  Tanrıya yetsəm – ölüm… 

* * * 

Oxunmayan bir nəğməyəm
Nə toxunar, nə görərsiniz.
Baş daşımın yerinə 
Bir qəfəs hörərsiniz. 

* * *

Zaman okeanının
Qumlu sahillərində 
gəzən bir şair vardı,
sözünü yazdı quma –
unutqan yaddaşlara...
Dəniz yuyub apardı.

* * * 

Qoşa izimizdən tor hörək bir də
Zamanı həbs edib saxlamaq üçün.
Dəli dalğaların harayı altda
İtən bir sevgiyə ağlamaq üçün...

* * * 

Savaş qurtarsaydı
                doyunca gülərdim,
Sözüm qurtarsaydı
                rahatca ölərdim...

* * * 

Dostların qəlbimdə ucalan yeri,
Tanrı ocağıtək əzizdir mənə.
Oraya inamsız girən kəslərin
Ürəyi heyrətdən vahimələnir. 

* * * 

Min ildi sahilini döyəcləyir bu dəniz,
Min ildi bu sahildə fikrə gedib bəndəniz...
Tanrının əlindəykən onun tükənməsi yox,
Yazıq! Bircə qurtumla boşalacaq badəniz...

* * * 

Bir parç pivə içməmə bir sürü quru balıq...
Bir boşqabın içində bir tayfa! Qalabalığ!
Burda bir insan oğlu iştahına “dur!” demir,
Orda, dəniz yurdunda çoxalar xarabalıq...

* * * 

Tələsdi bir dostum da sonuncu mənzilinə,
İçimdə bir ağrı yox, içim sakitdi ancaq.
Sanki bir yad şəhərə alınıb biletimiz
O məndən qabaq gedir, məni qarşılayacaq... 

* * * 

Yağış milyon quş kimi 
dimdikləyir gecəni. 
dimdikləyir ağrını
		  ürəyindən keçəni… 

Yuxumu ərşə çəkib 
		  dərdin bitmək savaşı. 
Bu savaş azmış kimi 
		  qaranlığa ələnir
		  tənhalığın göz yaşı. 

* * * 

Baxdın – gözündə boğuldum,
Dindin – sözündə boğuldum,
Baş vurmadan dərininə
Suyun üzündə boğuldum.

* * * 

Gözümdən bir damla qopmağa bəndmiş,
Gözünü o ki var sıxdı buludlar.
Saçıntək daranıb qalxdı torpaqdan
Yaşıl xatirələr – qanadlı otlar. 

* * * 

Nə o dəstədənəm, nə bu dəstədən
Siyasi kəndirbaz mənə güləcək.
Çıxıb bu qeybətlər burulğanından
Yurd üçün ölməsək Vətən öləcək!... 

* * *

Bir atomun üstündə yaşayır bəşəriyyət
Bir atom… sonsuz sayda atomların içində.
Hərəmiz bir zərrəyik, milyon zərrə toplusu
Hərəmiz bir dünyayıq adamların içində. 

* * * 

Şeir istəmişdi Tofiq Quliyev: 
“Sənə borcum var, iki mahnı…” 
Kitabı gecikdirdim, 
		  mahnılar yaranmadı 
Necə yuyum günahımı?… 

* * *

Mənlə son görüşə bir qız gələcək
Hamıdan gizli.
Onun gəlişini qəbrim biləcək. 

* * *

Çiçəklər açılan yerdə 
Ürəyim solacaq.
Dostluğumuzun 
Axırı bu olacaq? 

* * *

Günlərimi son saniyəsinəcən
Dolduran bir sevgidən 
Vaxt tapa bilsəydim
Səndən soruşardım: 
Peşman deyilsən? 

* * * 

İlahi, məndən sonra kim çəkəcək bu yükü
Kim sahib çıxacaqdır bu boyda ağır qəmə. 

* * * 

Mən də bir qonağam dünyada, 
				    şəksiz,
Ancaq uzun sürdü ezamiyyətim.
Başa vura bilsəm tapşırıqları 
Yox idi yubanıb qalmaq niyyətim. 

1996-cı ilin payız düşüncələri ̇

1 

Əlli yaşın payızında
Yaşamaq istəyi
Yaşadığından çox,
Ürəyim indi hazırlaşır
Əsl işini görməyə,
Açıqdır dən səpən
Əkinçi əli kimi – 
Ümidi var bu bahar da göyərməyə!...

19 sentyabr 

2 

Dərdli deyingən olar
deyirlər 
Mənim dərdim artdıqca
dilim bağlanır, 
özümə çəkilirəm.
Qayadan uçan suyam
içimə tökülürəm...

19 sentyabr

3 

Sözümü əzbərləyib,
Özümü bəyənmədin.
Nə olar, fərqi nədir?
Nəyim var sözümdədir!...

20 sentyabr

4 

Bu qədər açıq əli yummağa 
cibim çatmır,
Təbim yetmir 
bu qədər söz arayan 
dilləri doldurmağa...
Çiynini ver, qardaşım,
Tək mənim gücüm çatmır 
bu yükü qaldırmağa...

20 sentyabr

5 

Ömrümü sözə bağladım, 
bilmirəm niyə...
Şeir yazmasaydım 
ağac əkərdim,
Körpə əllərini 
bir almalıq 
sevindirməyə!

20 sentyabr

6 

Quşlar ilk baharda 
		  yuva qurur,
Mən son baharda...
Quşlar çiçəklərdən 
		  yuva toxuyur, 
mən saralmış yarpaqlardan.

7 

Göydə ağır buludlar,
Ürəyimdə qəm yükü.
Nə yağış havası var,
Nə də ümid görükür...

23 sentyabr

8 

Təbəssümü göydə qapıram – 
ürəyimdə gizləməyə.
Qəzetlərdən sonra
Əlimi yuyuram
Sözün çirkini təmizləməyə.

24 sentyabr

9 

Yarpaq –
Başımın üstündə 
Bir çimdik torpaq.
Yarpaq,
Aqibət nişanəsi,
Min ilin o üzündən
Mənə yellənən barmaq... 

10 

Əzrayılla aramı 
Təkcə anamdı kəsən 
O üstümə cumanda 
Qabağına tələsən 
Duası, göz yaşıyla,
Haqqa yalvarışıyla 
Şərin burnunu əzən... 

11 

Mənim kimliyimi bu meşədən sor, 
Payız ürəyinə xal salıb necə. 
Mənim kimliyimi bu küləkdən sor 
Bu yaşıl paltarı sökür gizlicə. 
Mənim kimliyimi bu yarpaqdan sor 
Gör necə qayıdır yenə torpağa 
Mənim kimliyimi bu dağlardan sor 
Öz dərdli başından bürünür ağa. 

12 

İnsan bir quşdu, 
Yuva bağladı 
Bala böyütdü 
Uçdu... 

13 

Saat ac toyuq kimi 
Dimdikləyir zamanı 
Dimdikləyir anları – 
Tık-tık, tık-tık. 
Əlvida, qoca saat
Məni də yola saldın. 
Gedirəm artıq!...

1997

SEVGİMƏ TOXUNMA

İlahi, nəyin var – al, apar məndən,
Təkcə sevgimə toxunma!

Çöllərin yabanı çiçəkləritək
O özü-özünə böyüyəndisə,
Hər an bir gülüstan, bir çəməndisə
Bunca ayaqlanıb, bunca dərilib
Əsla azaltmırsa səxavətini
Sənin niyyətindən bir nişanəsə
Ondan əsirgəmə mərhəmətini!

Bu fırtına eşqim, bu tufan eşqim
Kimin ürəyinə dəyibsə, desin,
Kimin göylərinə bulud gətirib,
Kimin budağını əyibsə, desin. 

Yolçu ki oxuyur özü-özünə
Mən də öz-özünə sevənlərdənəm.
Bəzən ünvanı yox, bəzən adı yox,
Göylərə vurulur heç qanadı yox!
Dağların ağaran başını sevir,
Çayların göyərən daşını sevir,
Yollara vurulur addımlarıyla, 
O gölün balığı, o çölün quşu,
O oba harayı, o dağ yoxuşu
Dilimdə minnətsiz əzizlənirsə – 
Toxunma sevgimə, toxunma mənim!

Onsuz da bu çəmən sən becərəndi,
Səni yamsılayır bu əkib-biçən.
Zaman sənsizlikdən sənə qədərdi,
Yollar da qapına yetişənəcən...

Bu bəndən dünyada sevinc payınsa,
Onsuz ürəyimi bürüyürsə qəm,
Ürəyim səninçin darıxır demək,
Mən səni sevməyi öyrənməkdəyəm... 

İlahi, sevgimə toxunma mənim,
Tək səni göstərir bu sirli güzgü.
Sənin görüşündə Axirət günü
Nə payım olacaq sevgimdən özgə?!

ATAM YADIMA DÜŞÜR

Sübh çağı atam yadıma düşür,
Bəlkə bizim üçün
gündoğan şəfəqi kimi 
yandığına görə.
Bəlkə günəşdən əvvəl 
oyandığına görə...
Bəlkə yuxularıma dolan
namaz səsinə görə,
Bəlkə ala-toran mehini 
xoşladığına,
Bəlkə hər günə savaş kimi
başladığına,
Bəlkə taleyi
inadından döndərmək
həvəsinə görə.
Bəlkə yorğun baxışına,
Bəlkə yumşaq ürəyinə,
Bəlkə çətin suallara 
asan cavablarına,
Bəlkə təkləndiyimə,
Bəlkə qayğımın artdığına görə.
Bəlkə bu sübh mehinin
yatmış xatirələrimi oyatdığına görə...

Sübh çağı atam yadıma düşür,
Durulmuş su kimi...
Tanrıya yaxınlaşıram 
atamın arzusu kimi!...

GÜCÜM ÇATAR 

Körpü salır sonumuza 
Bu gün uçaq, sabah qatar.
Gücüm çatır ayrılığa 
Ölümə də gücüm çatar. 

Tək qalarsam bu çağımda 
Rüzgar ular ocağımda
Şübhə kimi qucağımda 
Bir qıvrılmış həsrət yatar. 

Yarımçıqsa yazdığımız,
Məzar olar qazdığımız. 
Kirpilənər yastığımız
Uyğumuza zəhər qatar. 

Zalım dünya görə-görə 
Dərdə nədən qanad gərə,
Nə deyəlim bu alverə 
Varlıq alıb, yoxluq satır.

Damarımda qonar qanım,
Əl eləyər son ünvanım,
Səndən sonra bu dünyanın 
Ağrısını kim unudar?!  

SÖZƏ BAĞLILIQ

Bizim taleyimiz ayrıdır, deyən,
Hərənin içində yüz sirrin izi. 
Ayrı planetin adamlarıyıq
Anlaya bilmirik bir-birimizi. 

Mənim də həyatim sözə bağlıdır,
Onun min rəngini duyuram, neynim!
Başqası su ilə təmizlik arar
Mən qəlbi söz ilə yuyuram, neynim?!... 



288

QUZEY QAFQAZ AĞRILARI

1. Danış, bələdçi, danış

Yol sənin, yolaq sənin.
İt sənin, yalaq sənin.
Türkün dədə yurdunda
Yellənən bayraq sənin.

Zora tapınır dünya,
Səsini kim kəsəcək?
Allahın küləyi də
Sən tərəfə əsəcək!

Ölən qurd, qalan qoyun,
Necə istəyirsən, yaz,
Necə istəyirsən, poz...
Qan çıxır boğazına
Necə istəyirsən, yoz!

Nə əlini tutan var,
Nə də ağzından vuran.
Sənin çürük cildində
Rahat yaşayır şeytan.

Dünya qopur yerindən
Köç – qitələr boyunca.
Neçə xalqın yurdunda
Dövran sürdün doyunca!

Təkcə ölkəyə deyil,
Ruha, yaddaşa hücum...
Yer altdakı məzara,
Qalada daşa hücum!...

Anlat, bələdçi, anlat
Ancaq külü gördünsə!
Çalış, odunu da de.
Bu dağın, bu çəmənin,
Otun adını da de!

De, dilin dolaşmasın,
Ayağından yer qaçır.
Burda hər daş, hər ocaq
Könlünü mənə açır. 

Qonağın gəlib-gedir,
Bir maşın, iki maşın
Sənə susan zirvələr
Mənimlə salamlaşır.

Yazıq, özün bilmirsən
Yad qapı açdığını…
Gəl, sənə izah edim
Nədən danışdığını!...

Tiberda

2. Dağlara qalxırıq

Dağlara qalxırıq
		  gözüm böyüyür,
Səni də böyümüş
		  görürəm nəsə.
Dünyanın sifəti dəyişib tamam
Sən də tanıdığım qadın deyilsən! 

Hər yamac önündə açılan vərəq
Səssizlik nəğməsi yazılıb burda.
Bulud paraşütlər bəyaz köpüklər,
Günün tellərindən asılıb burda. 

Ağaran zirvələr, ağaran dişlər,
Dünya nəyə gülür
		  özündən başqa.
Daha bu gülüşə baxa bilmirəm,
Başqa şey görmürəm gözündən başqa. 

Tanrıya yaxınlıq – 
		  anlaşılmaz sirr. 
Bu sirri səssizcə oxuyur işıq.
Gədikdən gədiyə asma yol deyil,
Özümüz heyrətdən qanadlanmışıq. 

Gözündə min ilin xatirələri,
Baxışın bu zirvə qarından təmiz.
Görünür, şəhərlər bizi kiçildir
Görünür, dağlarmış ilk 
			   məskənimiz!

Haraya baxıram səni görürəm,
Əbədi muzeydi dağların qarı.
Bir zirvə gəzirəm duyğumuza tən
Ucalan olmasın bizdən yuxarı!... 

9 fevral, Danbay 

3. Ah, bu şəfəqlə gələn

Ah, biz şəfəqlə gələn
Sübhün qızıl atları...
Ah, biz günəşdən doğan
Asiyanın övladları…
Kökü Sakit okean
Budaqları Mərmərə
Kainatı anlatdıq
Sayı bilməyənlərə!
Sonra sovurub atdı
Tarix rüzgarı bizi,
Belimizdən gələnlər
Qırdılar belimizi...

4. Şamilin ruhu

Ölməz Şamilin ruhu
Ot olar, çiçək olar,
Buludlardan sıyrılar,
Səhər olar qayıdar.
Düşmənin boğazına
Zəhər olar qayıdar

Çeçenlərin qanına
Cövhər olar, qayıdar!
Zaman xırdaya ölüm
Böyüklərə həyatdır...
O yasaqdan doğuldu
Qadağada boy atdı.
Hər evdə bir oğultək
Əfsanətək, nağıltək
Yüz-yüz Şamil, şamillər!...
Bu ruh milyon ürəyə
Qürur işığı çilər!
Keçər, min illər keçər, 
Keçər, nəsillər keçər
Şamilin ruhu ölməz! 

5. Qaraçay anaları

Dünyanı tapşırın Qaraçay analarına
Tanrıya yardımçı olsun
Naxış-naxış, ilmə-ilmə
Bəzəsin dünyanı,
Qaysaq bağlamış dodaqlarıyla
Laylasını oxusun.
...Gecə-gündüz çalışan barmaqlarıyla
Corabını gözəsin,
Ətəyini, köynəyini toxusun.
Keçə salsın
		  başına çəkib
		  yandırmağa ocağını.
Araqçın tiksin,
		  zərlə bəzəsin qotazını, saçağını.

Beşikbağı hörsün
		  bələkləri bağlamağa,
Yaylıq bəzəsin 
Gözünə basıb ağlamağa.
Aşılanmış dəridən ekvator boyda kəməri,
Qoyun dərisindən 
		  ağappaq papağı – buzlaq qədər
Hansı duyğuları desən 
			   köçürsün ilməyə,
İstəyənə sevinc, istəyənə kədər!...
Analar üçün baharısını,
			   qızlar üçün ləçəyini
Bir cilddə danışdırsın
Dağların min çiçəyini.
Keçirsin barmağından
		  ərlərin qışlığını 
		  qızların başlığını, 
			   yaşamaq ehtiyacı, 
			   ya könül xoşluğunu. 
Təbiətin min rəngi 
		  bu əlçəyə hopubsa...
Fərman yazan əllərin qəzəbi söküləcək

Barmaqlar
		  suala dönmüş
tətikdən çəkiləcək…

6. Qıpçaq

Qıpçaq düzü,
“Dəşti-Qıpçaq”...
Burdan nə vaxt
			  keçdi qıpçaq?

Burdan hara köçdü qıpçaq?
Bəlkə el-ulus deyildi,
Bir əbədi köçdü qıpçaq?
Bəlkə elə bir rüzgardı
			  bu dünyanı silkələyən,
Süngülərlə buludları
			  qarışdıran, kilkələyən.
İlxıları günə pərdə,
			  səhraları kölgələyən,
Nə önündə əngəl görən,
			  nə dünyanı bölgələyən,
Boz çölləri, boş çölləri
	nəfəsiylə isindirən, 
			  yurdlaşdıran, ölkələyən!...

Yəqin mənim qanıma da
			  qarışıbdı qıpçaq qanı,
Oğuz, qıpçaq... 
			  olubmu heç ayıranı?
Yoxsa bu qarlı çöllərdə 
			  qanım belə qaynamazdı.
Özgə yerin çalğısına
			  ürəyim belə yanmazdı.
Bu yolu yüz yol keçmişəm 
			  qanadlı atlar belində,

Bu İrmaqdan su içmişəm 
			  yolumuzun əvvəlində.
Neçə dəfə daş olmuşam
			  önündə bu gözəlliyin.
Cənnət – tarix yuxusudur
			  ona necə gözəl deyim.
Güllər yanır eyvanlarda 
			  gözlərimin nişanəsi,
Qar uçqunu, yol uçqunu – 
Zirvələrin lal həvəsi.

Bu Qaraçay gözəlidi
			  məni dilimlə dindirən.
Bu anamın çörəyidi
			  məni xəyaldan endirən.
Gözlərim çəkib şəklini
Çox baxmışam göy üzünə
Bu yaylaqlar neçə kərə
			  sıxıbdı məni köksünə.
Qurdalansa hansı ocaq
			  kül altında közümüz var
Hansı adı çağırsalar
			  mayasında sözümüz var,
Okeanım çəkilsə də
			  qalıb uca adalarım,
Qalıb gözü yaşlı dağlar,
			  qalıb qanlı xatalarım!
Alatau, Beştaudu...
			  gözü dikilib gözümə.
Dağlar dağ boyda səhvimdi,
			  yenə də durur üzümə...

Qıpçaq çölü, 
Dəşti-qıpçaq...
Burdan hara köçdü qıpçaq!

Qıpçaq,
Qapalı qalmayacaq,
			  yolu qırılmayacaq,
			  öz haqqını tapacaq.
Tarix bir bardaq deyil
			  ağzında qanlı qapçaq.
Payını qansızların
Caynağından qapacaq!

Qıpçaq!
Qanı qalxacaq.
Deyəcək gəl torpağın
			  qara yaxasın açaq!
Sən yazanlar silinib
Yazan yox, vərəqlər ağ!
Yenə tarix qələmi
			  sən deyəni yazacaq!...

Yürüş zamanı keçdi,
Qıpçaq, qalx, uçaq!...

14 fevral

ÖLÜM MƏDHİYYƏÇİLƏRİ

Yurdu yağmalanan, 
		 yıxılan, duran.
Vuruşa-vuruşa
ev-eşik quran. 
Xalqın şairləri dünyadan küskün. 
Sızıltı içində, giley içində, 
Tale başımıza ildırım tökür, 
Yanır harayımız bir ney içində. 
Sözün başı ölüm, ayağı ölüm,
Dilimiz ucunda bayağı ölüm... 

Hər şeyin halalı, haramı bəlli, 
Dərd də öz qədrini biləni sevir. 
Yataqda ölənə – 
		 məzar dar gəlir,
Torpaq da döyüşdə öləni sevir! 

Yer də yaşamaqdan yoruldum, deyir 
Nə aldın, nə verdin sən əvəzinə? 
Onsuz da hər yerdən ölüm göyərir
Məzar səpilirsə dən əvəzinə. 

Düşmən ölüm biçir, 
		 şər əkir düşmən, 
Başdan töküləndən hədiyyə olmaz.
Bu xalqa yaşamaq öyrətməmişdən
Ölümə bu qədər mədhiyyə olmaz! 

Həyatı qoruyaq batmadan yasa, 
Torpaq doğma dildə dinəcək onda. 
Tanrıya qovuşan ruhlar sağalsa 
Ölüm də qiymətə minəcək onda!

Sizdən doğulmuşuq, mayamız təmiz,
Dünyanı söz ilə dəyişməliyik.
Ölüm – hamımızın son səngərimiz
Sonuncu sözədək döyüşməliyik!

 



299

QIŞ

Qışın ilmələri vurulur yenə,
Ərişi, arğacı süd kimi ağdır.
Səhərdən axşama uca dağlara
Qışın ağ örtüyü toxunacaqdır.

Qapıdan düşürük qar yağmuruna,
Bir bəyaz arzuya dalıb gedirik.
Ağ simlər uzanır göydən yerəcən,
Qürbət havasını çalıb gedirik.

İki buta kimi, iki çeşmətək,
Qış öz xalısına toxuyur bizi.
Sevən, deyib-gülən, ürəyi dolu...
Qış da qayçılayır kəfənimizi!...

ATIB GEDİR

Ayaqlarım yoruldusa
İz də məni atıb gedir.
Yoxuşları demirəm heç,
Düz də məni atıb gedir.

Ruhuna işıq tutduğum,
Sözünü baltək udduğum,
Sevə-sevə qocaltdığım
Qız da məni atıb gedir. 

Harda qaldı çağlar çağım
Özüm özümdən qaçağam.
Görür qaralır ocağım
Köz də məni atıb gedir. 

Məndən diri, məndən canlı,
Sərvətim var, bir cahanlıq,
Ucuz tutsam bircə anlıq
Söz də məni atıb gedir. 

Tanrı bilir hər sirrimi,
Düzlüyümü, təqsirimi,
Dözümlüdür Ana kimi,
Yüz də məni atıb gedir. 

KİÇİLMİRƏM Kİ…

Dünyanı gəzirəm, dünyam kiçilir,
Yolun qayçısıyla biçilmirəm ki… 
Bulud doğramışam, dəniz içmişəm
Köksü əriş-arğac keçilmirəm ki… 

Ayaq yorulduqca sürəti artar,
Ömür azaldıqca söhbəti artar,
Şöhrət artıranın qeybət artar,
Ağ qarğa… 
	 dəstədən seçilmirəm ki… 

Duyğumu tutmuşam ovxar daşına,
Bahar həvəsimi qoşdum qışıma,
Dərdi sevinc kimi çəkdim başıma
Mən də qədəhlərdə içilmirəm ki… 

Balaca milçəkdi balaca naşı,
Yoluma kim düzür balaca daşı,
Adamlar gözümdə balacalaşır,
Onlara qoşulub kiçilmirəm ki… 

O TORPAQ BİZLƏRİ GÖTÜRMƏYƏCƏK

Üzümə dağların nəfəsi dəyir, 
Alışır, danışır, yanır, inləyir. 
Torpağa qayıtmaq asan iş deyil 
Bu zülmü bir qərar bitirməyək, 
O torpaq bizləri götürməyəcək! 

Vətən dağlarında daş olanındı, 
Göyündə qanadlı quş olanındı, 
Sinəsin açmağa xış olanındı 
Ağac ək, toxum səp, yetirməyəcək, 
O torpaq bizləri götürməyəcək!

Nə vaxt söz səpmişəm, söz göyərdibdi. 
Çaşıb köz səpmişəm, köz göyərdibdi, 
Əyri əkdiyimi düz göyərdibdi 
Get, dərdini ovut, başına əl çək, 
O torpaq bizləri götürməyəcək! 

Hər daş qulağında dilini atdın, 
Hər ev divarında əlini atdın, 
Özün ölməkdənsə, ölünü atdın 
Nə qədər istəsən ağla, haray çək, 
O torpaq bizləri götürməyəcək! 

Bircə yol qorxudan sıyrılmadınsa, 
Hər daşa, ağaca sarılmadınsa, 
Vətəni qaldırıb qırılmadınsa 
Ruhun da o yurda dönməsin gərək, 
O torpaq bizləri götürməyəcək! 

Fikrin aşınsa da, dağlar aşınmaz, 
Közü daşınsa da, ocaq daşınmaz, 
Südün çürüdümü ömür yaşanmaz 
Bir kök qırıldımı, susdu min ürək, 
O torpaq bizləri götürməyəcək! 

Bəlkə qulu olaq, nökəri olaq, 
Bəlkə Tərtər olaq, Həkəri olaq, 
Namusun haqq-hesab çəkəni olaq 
Yoxsa hər dönüşlə soyumaz ürək, 
O torpaq bizləri götürməyəcək! 

Bu Vətən dərsləri üsullanmadan, 
Gözündə hər daşı qızıllanmadan, 
Hərə öz içində qüsullanmadan 
Üz tutub, yalvarıb tövbə etməsək, 
Bu torpaq bizləri götürməyəcək!

DƏRD MUZEYİ

Ağrı sözə sığmır, sığmaq istəmir,
Eləcə ürəyin dərin qatında,
Fikrin-düşüncənin quş qanadında,
Hərənin öz payı! Hərə tək çəkir,
Min söz karvanını bir ürək çəkir.
Dərdlər bu dünyamın lal şəkilləri,
Hər gün öz əksini içimdən asdı.
Ocağa dönsəydi közü qarsalar,
Sözə çevrilsəydi söz tapılmazdı.
Beləcə yükümü artırır günlər 
Ağırlıq eləyir sinəmdəki qəm
Hamı adam bilir, adam deyiləm, 
Dünyanı dolaşan dərd muzeyiyəm!...

* * * 

Nadanın başında cəhənnəm börkü,
Ruhsuzun əynində ətalət kürkü,
Qananın, yananın çəkdiyi günü 
Millət də çəksəydi nolardı, Allah? 

Birinin payında minlərin işi,
Ölünü yıxmaqmış qulun vərdişi.
On uşaq əkməyi bacaran kişi
Bir kol da əksəydi nolardı, Allah?

MİNİ

Əsrimizin sonu mini,
Qızlarının donu mini… 

		  Mini görüş, mini baxış,
		  Mini öpüş, mini hicran
		  Mini-barda sərxoş həyat
		  Mini zaman… 
		  Sevgilərin ömrü bir an. 

Çıxır mini ətəklərdən 
Ayaqlar cüt işıq kimi.
Ayaqlar lüt işıq kimi. 
Qarışdırır bu dünyanı
Onlar çömçə-qaşıq kimi.
İki corab milinə bax
İpləri sarmaşıq kimi. 
Hər biri saz çanağıdı,
Ha çalasan aşıq kimi!... 

O vaxt da dəb belə idi,
Hörükləri kəshakəsdi...
Dar ətəkdə uzun ayaq
Hara belə tez tələsdi. 
Qızlar birdən sonalaşdı,
Qızlar birdən analaşdı.

Heyif sənə, qoca karvan,
Beşiklərə axan layla…
Obaların qış nağılı,
Eşq havası – güllü yaylaq… 

1998 

QILINCA DÖNƏR

Ağrı da sərhədsiz, dərd də sahilsiz,
Amma hər dözümün intəhası var.
Bir ölüm düşürkən insan payına
İndi hər ürəyin neçə yası var.
Özümüz bir yandan, düşmən bir yandan
Bu şeytan nəfsini yaymayın belə,
Savaşda, qırğında ruhu əzilən
Bu yazıq milləti döyməyin belə!...

Gör hansı yolları keçib gəlmişdi
O paşa atalar, o bəy atalar.
Ədalətin dili, haqqın qılıncı,
Körpə ürəyitək kövrək atalar!
Dağlardan ucadır baba məzarı,
Min illik köklərə qıymayın belə.
Sonumuz balaca qum təpəsisə,
Bu dərdli milləti soymayın belə!

Haraya baxırsan – soyuq təbəssüm,
Üzünə yurdunun qapısı bağlı!
Hərə bir xaraba bayquşu olan
İtinin, qurdunun qapısı bağlı!
Abşeron dolusu daş qalaçalar
Körpə vətəndaşım Mildə didərgin.
Milləti duymayan – millət xadimi
Millətin Məcnunu eldə didərgin.

Yurdu yendirənin şəxsi səngəri,
Səngərdən qürbətə yolları kəsə...
Şuşa yaylağında düşmən kef çəkir,
Bəyin qabağında sərxoş rəqqasə...
Gündə bir kürsüyə yanğı düşürsə
Heç nəyi əbədi saymayın belə.
Yoluna çıxacaq övladınızın
Bu yorğun milləti əyməyin belə!

Yaralı vətənin sağlığı dildə –
Şampanlar çağlayır, qədəhlər daşır.
Milyonçu pay umur dilənçi eldən
Vətən yenildikcə söz ucuzlaşır!
Milləti – tayfası, Yurdu – bir saray
Bu şöhrət – bir bahar əsimi olar,
Soyula-soyula haqq deyənlərin
Axırda hamısı Nəsimi olar!
Yenicə qurulan bu bünövrədə
Çürük daş başında qaxınca dönər.
Soyun! Qoy qınından çıxsın bu millət,
Qınından çıxdıqca qılınca dönər!

BÜTPƏRƏST

Biz köhnə bütpərəstik.
Tapınmaq – vərdişimiz!...
Səcdəgah aramaqdan
		  başlanır hər işimiz!
Tükənəndə bütümüz
Bütə dönüb atımız,
    		  pişiyimiz, itimiz.
Bütlərin yedəyində
    		  sürünüb millətimiz!
Bütlərə qul olaraq
    		  ölüb qətiyyətimiz!
Hər padşah bir Allah – 
    		  qızıldan heykəlləri,
Bir bütün ətəyində
    		  milyonların əlləri...
Bütlərə göz dikməkdən
Gözümüz şüşələnmiş,
Bir yolsuzun yoluna
   		  milyon ürək döşənmiş.
Yaşayırıq ümidsiz,
   		  çörəksiz, susuz, ətsiz
Qala bilmirik bütsüz.
Biri yıxılan kimi
    		  qururuq başqasını,
Daş çevrilir Tanrıya,
    		  daşda min ümid sınır
Əlimizlə ucaldıb
    		  düşürük ayağına,
Sonra nəğmə qoşuruq
    		  onun ucalığına...

Əl çal, əlimiz qabar,
    		  diz çök, dizimiz yara.
İnandıqca aldandıq
    		  qondarma Allahlara.
Sitayişdən yorulmur
		  bu bütlər səltənəti.
Cansızı canlı sayan
   		  meyitlər səltənəti.
Biz müsəlman deyilik!...
Şamançı da, 
buddist də...
Atəşpərəst, Tanrıçı...
Neçə din bulud kimi
   		  keçib başımız üstdən. 
Ha irəli yürüdük,
   		  ha sabaha tələsdik.
Amma dəyişilmədik...
Müsəlman ola-ola
   		  yenə də bütpərəstik!

8 yanvar

NAMİBİYANIN GÖYLƏRİNƏ 
YAZILMIŞ ŞEİRLƏR

1. Afrika – qırmızı ürək

Afrika – qara dərililərin
	 qırmızı ürəyi,
Afrika – 
yer təndirinin qızarmış çörəyi!
Üstündə yüz millətin barmaq izi,
Afrika –
	 zülmətdən boylanan göz dənizi
ağı qarasından artıq,
	 qarası zülmətdən…
Saçları qıvrım-qıvrım,
	 tüstülənir möhnətdən.
Dillərinin ucunda ürəklərinin açarı,
Qızları qızaranda ağa çalır.
Konfet sorurmuş kimi
	 şirincə marçıldadırlar kəlmələri.
Yüz illər adam sayıb
	 başa keçiriblər gəlmələri.
Sonra birdən görüblər: gəlmə “kərmə” də deyil!
Gəlmə ona nə verib: “İşlə, boyun bük, əyil!
Qarasansa geri dur, sırada sonuncusan!
İtdən-qurddan da sonra, hər işin son ucusan!”

Afrika – fil dözümlü, dəvə kinli,
Mahnıları oynaq, özü təmkinli.
Dörd yanı okeandı, çimərlikdi dörd yanı,
Qara niyə deyirsən? – Dərisi gündə yanıb.

Afrika qızıl yarpaq, yanan alov dilimi,
Hər ürəkdən od alıb şölə çəkən bir ocaq,
Günü ağarmadıqca dünyanı qaraldacaq!

2. Namibiyanın göyləri

Namibiyanın göyləri –
			  sonsuz, lacivərd göllər,
Bəndini qıran olsa,
			  üstümüzə tökülər.
Çevrilib üzü üstə
			  allahın möcüzəsi.
Topa-topa buludlar
			  ağappaq sonalardı
			  belədən-belə gəzir.
Nə güllə atanı var,
			  nə də ki, ürküdəni.
Buludlar Afrikanın
			  əbədi cangüdəni
Bəzən bir təhlükəni
			  görüb dalınca qaçan.
Bəzən donar bir yerdə
			  səhərdən axşamacan.

Dincələr savannalar,
			  meşələr nəfəs alar.
Quşlar qanad açmağa
			  buluddan həvəs alar,
Bir-birinə yanaşmaz,
			  bulud da ürkək, tənha.
Bu boyda ucalıqda
			  buludlar da darıxan
Baxsan donmuş dağlardı,
			  zirvəsi, dərəsi var.
Ancaq bir lələk atsan
			  onu saxlaya bilməz
Elə gözü yerdədi,
			  quruca kölgəsi var!...

3. Qara olanda nə olar

Qara olanda da
		  günün ağ ola,
Dörd yandan üstünə 
		  diş qıcanmaya,
		  qapından, bacandan
		  dərd uzaq ola.
Hamının köksündə
		  yurdun qeyrəti,
		  satqınsız, xainsiz 
		  yaşamaq ola.
Milləti nəfsinə 
		  qurban verənlər

Tükənə, bir yolluq, 
		  damaq çağ ola!
Arxayın gedəsən 
		  vaxt yetişəndə,
Hamının yerinə
		  Vətən sağ ola!...

4. Hardan belə

Sən Bakını xatırlatdın
Külək qardaş, hardan belə?!
Bu qürbətdi, yıxma məni,
Bir az yavaş! Hardan belə?!

Bu ağ çinar, yaşıl ərik,
Bu boz sərçə, körpə əlik,
Hara getsəm ömrə şərik
Ay yolda daş, hardan belə?!

Okeanlar aşan duyğu,
Gözlərimdən itən uyğu,
Yenə fikir, yenə qayğı
Yenə savaş… hardan belə?!

Zənci qızı – qapqara qov,
Çaxmağını saran alov,
Hər işvəsi bir qovhaqov,
Göz ilə qaş, hardan belə?!

Bu da tale qarğışıdı,
Sürtülmüş bir çay daşıdı,
Yenə mənnən yanaşıdı
Düşmən oğraş, hardan belə?!

Mən dünyanın bu üzündə,
Bir adayam su üzündə
Bu sərxoşluq dənizində
Ürəklə baş, hardan belə?!

Sonsuzluqdan sona bəndəm,
Heyran qaldım bu kəməndə,
Hansı bulaq çağlar məndə,
Gözümdə yaş hardan belə?!

Bu qürbətin yellərinə,
Ürək açdım dönə-dönə,
Bir gün gəlib yetsə sənə,
Sor ki, yoldaş, hardan belə?!

5. Uçuş

Uçdum bir gecə boyu...
	N işanı ulduzlardan
		  sonsuz bir küçə boyu!
Ən uzaq quzeyinə
	 yetişdim bu dünyanın
		  yolum bitmədi yenə.
Uzaqlaşdı Avropa
		  Aralıq dənizi də,

Səhra ümmanlarının
		  saralmış bənizi də.
Göz yetdikcə qupquru,
Sonra yaşıl sonsuzluq...
Adladıq ekvatoru,
		  sonra qızmar qitənin
		  əriməz buz dağları.
Qırmızı Afrikanın
		  qırmızı torpaqları
Təkəmseyrək meşələr,
		  ağaran göl yerləri,
Boy verməyən otlağın
		  əbədi sakinləri...

...Uçdum bir gecə boyu
Gün batdı, doğdu yenə,
Adladım planetin
		  ən ucqar güneyinə.
Afrikanın son ucu,
		  buzlaqların ayrıcı.
Gecə qanad bağlayıb
		  düşdük yazdan payıza,
		  Afrikanın yayına
Niderland xiffətindən
		  tamtamın harayına.

Ancaq nə qədər uçdum,
		  ötəmmədim özümü,
Keçə bilmədim əsla,
		  dənizimi, düzümü.
Göyə də arx çəkmişdi
		  damarımdan axan qan.

Uçurdum dünya boyu,
		  Vətən məndən xəbərsiz…
Ancaq mənim köksümdə
		  uçurdu Azərbaycan!

 
6. Bundan o yanası yox

Düzlüyüylə bizdən irəlidədir qara Afrika,
Kimsənin cibində gözü yox!
Qüruruyla bizdən irəlidədir qara Afrika,
Hər tin başı dilənçisi yox!
Təmizliyiylə bizdən irəlidədir qara Afrika,
Bakının küçələri kimi zibilxanası yox!
Ümidiylə bizdən irəlidədir qara Afrika,
Hər vəzifə mıxında bir ürkək danası yox!
Allahın zəncisi də irəlidədirsə bizdən
Ta bundan o yanası yox!...

	
Cənubi Afrika Respublikası və Namibiya, 

6-8 aprel

Torpağa çəkir

Xatirəm məni sola,
Ümidim sağa çəkir.
Əllərim yaratmağa
Gözüm yatmağa çəkir.

Nuhdan bu günə kimi
Bir an imiş, deməli,
Tufan qopsa gəmimi
Dalğalar dağa çəkir.

Nəfəsin yalan olsa,
Gözün dolu qan olsa,
Nə qədər qaran olsa
Əzrayıl ağa çəkir.

Dərd danışdım neylərə
Məndən sonra söyləyər
Ruhum məni göylərə
Cismim torpağa çəkir.

Ayrılıq da insan üçündür

Səbr et, ayrılıq da insan üçündür,
Dünyanı dolanan yolum dönəndi.
Mən ki, sürünmürəm onun dalınca
Ha getsəm, ardımca yol sürünəndi.

Ən uzaq mənzillər ümidlə kəsə,
Ən solğun günümü xatirən bəzər,
Ən qatı zülməti işığın kəsər
Nə olsun dumandı, nə olsun çəndi.

Bir gündə dünyanın yarısın gördüm,
Qonuru, qumralı, sarısın gördüm.
Hər yerdə gözünün qarasın gördüm
Qəm yükü dünyanın yükünə təndi.

İnsanın ilk işi, əməli eşqdi,
Dünya ovcumdasa, deməli, eşqdi,
Bizim komamızın təməli eşqdi,
Yüzüncü qatdan da şən görünəndi.

AMERİKADA ŞUŞA HƏSRƏTİ
			       

Sülhəddin Əkbərə

Gözəllik göz dolusu…
Dibçək gülü – meşələr,
Gəlin otağı – şəhər,
Çəmənlərin səməni təravəti,
Torpağın doğulmamış bərəkəti,
Ağappaq evlərdən 
		  boyunbağı taxmış göllər,
Çayların dopdolu toxluğu,
Qayğısız gülüşlərin soyuqluğu,
Damar atmış çoxmərtəbə yollar,
Göydələnlərin göyə güzgü tutmağı,
“Dünyanın mərkəzi buradır!” deyənlərin 
		  bizləri unutmağı,
Keçib gedir gözümdən, – 
		  ürəyimə toxunmur əsla!...

Mahnılara qulaq as – 
		  ağ, qara, sarı, yaşıl...
Torpaq bir, günəş birkən 
		  insan rəngi qarışıq...
Yüz dilin bir məcrası, 
		  yüz millətin dözümü,
Bir əldə yüz taleyin,
		  yüz tarixin düzümü.
Sabahı nə olacaq? – 
		  qazan qaynayır hələ. 

Bir divara hörülür 
		  qaçqın, milyoner, kölə...
Nə yetirər görəsən, 
		  bu adam peyvəndləri, 
hindu xatirəsində
		  ağların, qaraların 
		  yüzmərtəbə fəndləri?!...

Şüşənin o üzündə
		  yağış yox, şəlalə yağır,
Şüşənin bu üzündə
		  süfrədən yüz nemət baxır,
Qədəh yox, bulaq olsa 
		  yenə fikrimiz açıq!
Sevinmək istəyirik –
		  üzümüzə qəm açıq...

Nə davamız olaydı,
		  nə də ki qaçqınımız, 
		  nə də bizi korşaldan 
		  paslı, qoca qınımız!
Oturaydıq Şuşada!
Yağışa boylanaydıq 
		  silinməmiş şüşədən...

May, Baltimor, ABŞ 

HƏYAT SƏS İMİŞ

Dut... dut... dut...
Telefonun o başında
Naməlum bir boşluq
Əlacsız sükut...

Sanki o doğma evdə
Nə hay verən olubmuş,
Nə danışan, nə gülən,
Sanki son anlarımdı
Telefonun səsiylə
Yoxluğuna tökülən.

Ürəyim atlanır lal qaranlığa
İlk dəfə duyuram 
	 həyat – səs imiş.
İlahi, bir anda itdi hər şeyim
Səhər də, 
	 axşam da 
lap əbəs imiş!
Haraymış,
fəryadmış
bu dünya özü, 
Mən səsin içində
yaşayırmışam.
İlk dəfə üzümdə ölüm həniri,
cansız, ruhsuz qalan
	 gəzəri daşam!

Üstümə yırtıcı dalğalar gəlir,
Sonsuz qaranlıqda 
	 azdı gəmim də 
Ən şirin sözlərim sənə yetmədi
Çatdıra bilmədim gileyimi də...
Yalvarıb deyərdim:
	 qaytar o səsi
Barı yaşamağa həvəsim olsun.
Mənim gileyim də dolsun sevgiylə
“İnsafsız” deməyə bir kəsim olsun...

Dut... dut... dut...
Ölümdən betər bir sükut...

DİNDİRMƏ MƏNİ

Mən uya bilmirəm yer qayğısına,
Sən Allah, göylərdən endirmə məni. 
Keçirt milyon kərə ruh sınağından
Çörək sınağına yendirmə məni. 

Mənim gözəllərlə göz alverim var,
O da təmənnasız düz alverim var.
Tanrı bazarında söz alverim var
Tüccar bazarına göndərmə məni.
 
Bu ürək dediyin öz əlindədi,
Əlində, dilində, əməlindədi
Sən mənə sözünü “can” dilində de, 
Çor dilinə qalsa, dindirmə məni. 

BU QADIN

Yarıya bilmədim yer adamından,
Taladı içimi soyğunçu külək,
Bəlkə də Allahın bir bəxşişidi,
Bəxtimə göylərdən gələn bu mələk.

Uçuşda qanadım, dilimdə sözüm,
Döyüşdə silahım, ocaqda közüm,
Bu qadın, ruhuma dolan bu qadın,
Köçümdən yadigar qalan bu qadın…

Yarpaq da saralır, çiçək də solur,
Amma bu baharım hər an təzə-tər.
Sən demə dünyanın hər səadəti
Sevgidən başlanar, sevgidə bitər.

Ərki də şirindi, nazı da belə,
Bu da bir qismətdi, yazıdı belə!
Sirdaşım, yoldaşım olan bu qadın,
Axırda baş daşım olan bu qadın...

BAKI

Gözü oyun gəzir, eyş-işrət gəzir,
Qanımız batdıqca qan udur Bakı.
Bazar havasında, pul işığında
Şuşanı, Laçını unudur Bakı.

Düşmən əlindəykən yüz-yüz istehkam,
Xalqa lay-lay deyir bu qoca ehkam!

Gapçısı, gopçusu başına bəla.
Vətən nə vecinə – kürsüsü varsa.
Hər gün qanımıza zəhər yeridən
Hərzəsi, mirzəsi, gürzəsi varsa!

Cənabı züy tutan, bəyi züy tutan,
Məclisi millətə azar-dərd Bakı.
Erməni şırmanır cıdır düzündə
Sən necə yatırsan, ay namərd Bakı!

Acların ovcunda ağzının dadı,
Evsizin könlündə sınan vüqarın.
Çöldə qum yeyirsə xalqın övladı
Necə ucaldırsan bu sarayları.

Rus verib yerinə ingilis alan,
Bir pisin yerinə başqa pis alan.
Qucaqsız yaşaya bilməyən Bakı,
Qarabağ öləndə ölməyən Bakı!

Bu dəli sevdaya ruhumuz əsir,
Nə dedi öyrəşdim, tozundan başqa,
Bu necə şəhərdi, hamını sevir,
Hamını bəyənir – özündən başqa.

Toyxana, meyxana, benzin iç, bəzən…
Milyonçu millətə qul payı vermir.
Alıb ömrümüzü dəyər-dəyməzə
Bir qəbir yerini havayı vermir.
Bir dua yerini, bir şam yerini,
Bir ocaq yerini, ilham yerini,
Bir ölüm yerini havayı vermir.

Burda ürəyimi sıxdım hər daşa,
Daşlar duyğuluydu qardaşımızdan.
Bakı nə bilsin ki, Xəzərlə qoşa
Ayrı bir göl də var göz yaşımızdan.

Kim gəldi keçirtdi yuxarı başa,
Özünkü qürbətdə, çörək peşində.
Düşməni unudub mənnən savaşan
Niyə qopa bilmir bu vərdişindən.

Ağ evin gözləri qara bazarda
Qara bazarların başı Ağ evdi.
Neçə birincini girinc elədi
Yenə dəyişməyən naşı, Ağ evdi.

Bakı-Ceyranbatan şəkilli kitab,
Bir yola sığışmış yurdların hanı?
Bir milyon qaçqının ürəyi kabab
Neynirsən bu qədər kababxananı?

Qədəhlər toqquşdu silah yerinə,
Dünyaya od verib quruyan Bakı!
İtən torpaqlara mahnılar qoşub
Təkcə öz-özünü qoruyan Bakı!

GECƏ YAĞIŞ YAĞDI

Şırhaşır... göylərin dili açılır,
Xəsis buludların əli açılır,
Asfaltda min zanbaq gülü açılır,
Arxlar, navalçalar daşır şırhaşır!

Quraqlıq baharın vaxtsız yasıymış,
Səssizlik zamanın sükut pasıymış,
Qayalar çayların qovurğasıymış,
Sellər də çeynəyir daşı – şırhaşır! 

Sözlər yağış kimi tökülür haqdan,
Sellər pıçıltılı, sısqa bulaqdan
Bu dağ çaylarının yolu uzaqdan
Sonu qasırğasa, başı şırhaşır!

Baxmadı dəyərə, baxmadı yaşa,
Su vurdu, çör-çöpü keçirtdi başa,
Əldə Əzrayılın bəxşişi mişar
Kəsir gövdəmizi naşı, şırhaşır!

İçimdən başlanır fəsillər, aylar,
Kükrəmiş baharlar, soluxmuş yaylar,
Ürəyə tökülür görünməz çaylar
Axır gözlərimin yaşı şırhaşır!...

ÇIXIR 

Xırda gölməçəni xırda burulğan
Qaldırır, astarı üzünə çıxır.
Dərddən də yol bulur öz yolu olan 
Yolsuzun palçığı dizinə çıxır. 

Olsa da hər gözdə şeytan marağı, 
Dəyişməz sərhədi qarayla ağın.
Nə qədər düz getsə əyri ayağın 
Yenə əyriliyi izinə çıxır. 

Doymaz, meyvəsini yetirəndə də,
Susmaz, nəğməsini bitirəndə də,
Bahar sevdasını itirəndə də 
Ağacın həsrəti közünə çıxır. 

Gileyi, güzarı, dərdi, ahı yox,
Məskəni, məqamı, dövrü, çağı yox,
Tanrının insandan umacağı yox,
İnsan Tanrını da özünə çıxır. 

Mənzilə bir gedir yüyürən, yatan,
Yuvalar dağıdan, ocaqlar çatan,
Sənə bu dünyanı havayı satan
Borcunu üç arşın bezinə çıxır. 

İndi ki, hər şeyin ilki, sonu var,
İlkdən sona kimi yaranan ağlar,
Dağların göz yaşı – sısqa bulaqlar 
İnsanın çeşməsi gözünə çıxır. 

Mən uda bilmirəm, dünya udsa da,
Unuda bilmirəm el unutsa da.
Millətin çəkdiyi dərdlər batsa da, 
Yenə Rüstəmxanlı sözünə çıxır. 



331

QOPSUN MİLLƏTDƏN
	

Bu bizim Naxçıvan, bu bizim Muğan,
Bu bizim Qarabağ, bu bizim Şirvan,
Hamımız bir ürək, hamımız bir can,
Kim deyir ayıraq sümüyü ətdən,
Ayırmaq istəyən qopsun millətdən!

Sevinc də bizimdi, dərd də bizimdi,
Daşıyan çiynimdi, dözən dizimdi,
Mənim öz Bakımdı, öz Təbrizimdi,
Hər ev öz evimdi bu məmləkətdə,
Ayırmaq istəyən qopsun millətdən!

Hamıya süd verdi qayğıkeş ana,
Min bir çay tökülür bir okeana,
Didmə bu alovu, əllərin yanar,
Hamıya pay düşüb son bərəkətdən,
Ayırmaq istəyən qopsun millətdən!

Hamının üzünə gülümsəyir dan,
Eyni çeşmədəndi damarlarda qan,
Hamını eyni cür döydü bu zindan,
Bərkiyib çıxmışıq bu hərarətdən,
Ayırmaq istəyən qopsun millətdən!

Buludu yağışdan, çayları seldən,
Ağlı kəsərindən, qılıncı əldən,
Tanrını ilhamdan, nəğməni dildən,
Gözü işığından, ağlı zəhmətdən,
Ayırmaq istəyən qopsun millətdən!

Karvanı geriyə dönən deyildir,
Günəşi göylərdən enən deyildir,
Yüz çayı bağlaşan, sönən deyildir,
O şam ki alışıb-yanır qüdrətdən,
Söndürmək istəyən qopsun millətdən!

NƏDƏN DANIŞIRIQ

Bir dəstə danabaş, bir dəstə nacins,
İstər Duma olsun, istərsə Məclis.
Yalan üyüdürsə, yalan yeyirsə,
Hər şeyi yalanla pərdələyirsə
Başa hökm edirsə gödən, bilmirəm,
Nədən danışırıq, nədən, bilmirəm?!

Kaş ki görməyəydim axırımızı,
Üzümüzə çıxan paxırımızı.
Kaş ki, qanadlarım qırılmayaydı
Ruhum bədənimdən ayrılmayaydı.
Yaşaya bilmirəm, gedə bilmirəm,
Nədən danışırıq, nədən, bilmirəm.

Şadlıq istəyirdin, bu şadlıq deyil,
Quldura quldurluqsa azadlıq deyil.
Bəhrəsi buymuşsa müstəqilliyin
Yeyin bu bəhrəni, özünüz yeyin
Ayılar-ayılmaz Vətən, bilmirəm?!
Nədən danışırıq, nədən, bilmirəm.

Bir nadan yol verir, gəlir birisi,
Şir ilə tülkünün birdi dərisi.
Millətin tayfası, yurdu bir şəhər,
Vətəni nəfsinə qurban verənlər… 
Gələnmi haqlıdır, gedən, bilmirəm,
Nədən danışırıq, nədən, bilmirəm?!

QALMAZ

Bu payızdan nə sorursan,
Sual çətin, cavab asan,
Qu quşuna cənnət qursan
Xəzan gəlsə, göldə qalmaz.

Qırılsa da inadımız
Mahnılardı qanadımız.
Hər nəğmə bir övladımız
Doğuldusa dildə qalmaz.

Mən anamdan kədər əmdim,
Vuruşum da bir sitəmdi
Ömrümün şah kökü bəmdi
Ha ucalsa zildə qalmaz!

Deməliyəm el qınasa
Bel bağladıq bir qanmaza
Elçi elin satqınısa
Gedər Vətən, əldə qalmaz!

ŞƏHRİYARIN XATİRƏSİNƏ

Başqa bir yolum qalmır – varıb, çıxıb getməkdən,
Düşmənlərin yerinə dostları göynətməkdən.

Doğma qaratikanda nəğməsiz də yaşaram
Bezdim qızıl qəfəsdə bülbül kimi ötməkdən.

Dünyaya can borcum var, verəcəyəm vaxtında
Əli aşağı olar borcumu gizlətməkdən.

Mən Allah işığıyam, Günəşdən könlüməcən
Yazılır şah əsərim öz-özümə yetməkdən.

Torpağa enən bitir, ucalıqda bəhrə yox,
Qısırdı yüzüncü qat rişələnib bitməkdən.

Yeri çəkim üzümə ipək bir yorğan kimi
Orda qapılar açıq – qorxumuz yox itməkdən.

Alışmağa qəm yetər, qurumuş odun kimi,
Yorulmur cəhənnəmçi qazanı isitməkdən.

Bir az da ruh dilində Tanrıdan gileylənim,
Əlim qabardı daha yaxasını didməkdən!

ALLAHIN BÖYÜKLÜYÜ

Buludlar ağırlaşır,
Göy də hamilə olur.
Milyon-milyon damlardan
Yerə bir həmlə olur.

Quş ovlanır quş ilə
Bahar cütdü qış ilə
Gülüşüm göz yaşıyla,
Sevincim qəmlə olur.

Dil vermə dilbilməzə
Dilim qılıncı kəsən
Haqqı bulur haqq gəzən
Ancaq sitəmlə olur.

Od yanır, şiş də yanır,
İş görən damğalanır
Aləm Allahı danır,
Allah aləmlə olur.

YATMIŞ VİCDANLAR

Hardan gəlir bu zəhər, bu nifrət hardan yağır,
Torpaq necə bəsləyir bu ilan-çayanları? 

Gülüstan vətənimi cəhənnəmə döndərən,
Didərgin ruhumuzu hər gün talayanları...

Allah, dözə bilmirəm, al məni, apar məni,
Yaşat şərə sevinib, zülmə ulayanları.           

Uca başlar kəsilir, düz əllərlə bərabər, 
Sevirlər boyun əyib, kandar yalayanları...

Vecsiz vücudlarını saraylarda bəsləyib,
Yetimlərin mülkündən ocaq qalayanları.

Cənab Əzrayılın da dəyişib iştahası, 
Çirkli qanları qoyub sorur təmiz qanları.

Hansı haray, qışqırıq, göz yaşı edər kömək, 
Hansı söz silkələyər bu yatmış vicdanları!...

SƏN YOLA ÇIXMIŞDIN

Həqiqət Həbibbəylinin xatirəsinə

Sən yola çıxmışdın bir xoş səfərə
Yolların özü də azarmış, bacı.
Əzrayıl istəsə ölüm hökmünü
Gözlə-qaş arası yazarmış, bacı.

Qardaşmı düşündün, oğulmu andın,
Yoxsa yol qisməti sənə əyandı.
O xəttin üstündə niyə dayandın,
O da bir keçilməz hasarmış, bacı.

Yolunu gözləyən balalar vardı,
Ürəyin onlarçın qabar-qabardı
Camalın Tanrıdan işıqlanardı
Tanrı yazdığını pozarmış, bacı.

Sənin hər gəlişin toydu, düyündü,
Qardaş sevgisinə çoxmu öyündün,
Bizə tələsirsən gör neçə gündü
Sən demə mənzilin məzarmış, bacı!... 

BU GÜN DAĞA GƏLDİM

Bu gün dağa gəldim, 
		  dağ fikirliydi.
Üstünə çökmüşdü dumanlı kədər
Boyuna nə qədər təriflər dedim,
Halını pozmadı bir zərrə qədər.

Daşların buz kimi 
		  soyuqdu üzü.
Qəmdən tutulmuşdu çeşmənin gözü
Oba yollarını ayrılıq üzür
Sevgim gecikmişdi, təsəllim hədər...

Hər yan intizarda, hər şey kövrəkdi,
Söz desən buludlar hönkürəcəkdi.
Ocaq əvəzinə yanan çiçəkdi,
Çəlimsiz, cığırsız çəmən təzə-tər...

Qayıtdı ruhuma dəli heyrətim,
Dolandı başıma öz təbiətim,
Baxanı olmayan gözəllik yetim,
Görünən çirkinçin ürəyin gedər!

Dağ dedi, utanma, öz yolundu, keç,
Get öz keçmişindən qismətini seç,
İçmək istəyəndə öz suyunu iç,
Çiçək arayanda öz gülünü dər!

NEMƏT PƏNAHLIYA

O, Azadlıq aşiqi, fəhlə, tələbə, şair, 
Prezident müşaviri, sufi, dərviş və sair… 
Adı dillərdən düşmür iyirmi altı yaşından, 
Mənim üçün sadəcə, kənddən gələn bir oğlan!...

Gah millətə dərs keçir, əlifbası “otur-dur!” 
Gah rus canişinini öz yerində oturdur, 
Gah ibadət, gah namaz, gah da hər kəlməsi qan, 
Üsyanda, ibadətdə çarə gəzən bir oğlan! 

Gah İran, gah Türkiyə, gah zindan, gah rəyasət, 
Kəfən geymiş bir zəvvar, qalstuklu siyasət, 
Gah millətin dilində, gah tamam unudulan,
Meydanlar xatirəsi, yol yoldaşı bir oğlun. 

Bu gün təklənmiş, zəif, dünən dağ silkələyən, 
Oturub bir budaqda, min budaq silkələyən, 
On ildi bu yarışda həm uduzan, həm udan, 
Ancaq geri durmayan, dəliqanlı bir oğlan. 

Bir milyon səcdəmizdə! Biz ortada büt kimi, 
Sonra da çiyinlərdə, canlıykən tabut kimi, 
On ildir xəyalında kükrəyib-daşan meydan, 
Və meydan ərköyünü, xəyalpərəst bir oğlan! 

Gah şeytan yedəyində, gah da ona daş atan, 
Dostuyla, düşməniylə bir havada oynayan, 
Bicliyi siyasətdə, haqqı şeirdə bulan, 
Ancaq dinclik bulmayan – haqq yolçusu 
					     Bir oğlan!

SÖZSÜZ DANIŞIQ
 

Uşaq həsrətinin qisası kimi
Gördüm bu dünyanın hər ləzzətini.
Dadmağa dadlısı qalmayıb daha
İndi acısını yeyə bilərəm. 

Paltarım yamaqlı, ruhum yamaqsız,
Beləcə qazandım şöhrət tacını.
Geydim paltarların son dəblisini
İlk dəbli kəfən də geyə bilərəm. 

Getdiyim bu yolu əkdim ağac tək,
Sonra da suvardım alın tərimlə.
İnsana yaraşmaz özünü öymək
Ancaq zəhmətimi öyə bilərəm. 

Bu ürək dilinin kəşf edəni mən,
Elə yaxınsan ki, qəlbimə, xanım.
Kəlməyə yatmayan, dilə gəlməyən
Hər şeyi sözsüz də deyə bilərəm. 

MƏMMƏD ASLANA

Hər gülün önündə ay diz çökənim,
O güldən, çiçəkdən nə istəyirsən?
Onlar da dağların xiffət çəkəni,
O qəlbi kövrəkdən nə istəyirsən?

O duman – zirvəyə yüklənən şələ,
O atlı – Kərəmi arayan Lələ,
O qala – sirrini açmayıb hələ,
O bağlı ürəkdən nə istəyirsən?

Daş çəkdin, dörd yanım daşlara taykən,
Çay çəkdin, ömrümüz axarı çaykən,
Özümüz bir rüzgar qanadındaykən
O ötən küləkdən nə istəyirsən?

Çəkdin tərəziyə əyriynən düzü,
Mövla da özünsən, dərviş də özün,
Cənnət qapısını döyürsə sözün,
Huridən, mələkdən nə istəyirsən?

Köçdümü saçına dağımdakı qar,
O qarda ömrünün hesabın apar.
Susur sualına canlı adamlar,
O cansız kəsəkdən nə istəyirsən?

İlham da dünyanın qaynar qazanı,
Birinin oduna mini qızınır,
Kompüter yazmamış lələk yazanı,
O susqun lələkdən nə istəyirsən?

Ay qoca dünyanın Dədə Məmmədi,
Dərdlər ürəyimdə pəmbə-pəmbədi,
Fatehlər dünyanı düzəldəmmədi,
O yazıq fələkdən nə istəyirsən?

ƏDİB

Adını ədib qoymusan,
Ədibin ədəbi olar.
Əbədiyyət iddiadı,
Bir deyimlik təbi olar.

Müğənnitək çağlar səsli,
Səyyah kimi gur həvəsli...
Olmasa da əsli-nəsli
Əlifba məktəbi olar...

Yad deyilsə ruhu, başı
Zəhərləməz hər qardaşı
Ya bu elin ocaq daşı,
Ya dönüb əcnəbi olar.

ÖLÜM MƏŞQİ 

Hərdən ölüm məşqi keçirəm,
ayrılığın və yoxluğun məşqini
Beş-on gün 
kənardan seyr edirəm 
seyrələn telefonları,
dodaqların sozalan eşqini.
İndi ki nə qayıtmaq olacaq, 
nə də 
“sənsiz yaşaya bilmərəm”
pıçıltılarının
düzlüyünü yoxlamaq,
nə əlavə möhlət mümkündür,
nə zaman axarını saxlamaq.
Ordan bir çöpü də tərpədə bilməzsən 
indi sahibi olsan da dünyanın. 
Ruhun tufan qoparsa,
leysan olub tökülsən
nə tənbehin çatacaq,
nə küsün, nə qınağın… 
İndi ki Allah 
kimsəyə göstərməmiş 
o dünyanın üzünü 
bir gül həniri qədər 
sorağın dönməz
yandırsan da özünü… 
İndi ki nə sağolun çatacaq,
			   etibara, 

nə unutqanlığa 
		  gileyin – 
hesabı bu dünyada çəkilməlidir
				    hər şeyin… 
Ah, bu insan iştahı… 
		  öləndə də umacaq! 
Qayıtdı-qayıtmadı 
		  “mənəmlik” bitmir ancaq!
Kimsə bilmir hardayam
		  qürbət də bir qəbiristan,
Ancaq bir nişanə yox
		  nə ağrıdan, nə yasdan.
Gecə yarı, 
kimsəni oyatmaq istəmirəm 
mənsiz də günün xoşsa
qayıtmaq istəmirəm! 

2 sentyabr, Haaqa

1999 

SÖNDÜRÜN İŞIQLARI

Söndürün işıqları 
Bir daha Aya baxaq. 
Milyon oxu tuşlanmış 
Qurulu yaya baxaq. 

Dağda yüyürüb gələn,
Düzdə kiriyib gələn,
Ayda əriyib gələn 
Qurğuşun çaya baxaq! 

Ulduzlar salxım-salxım,
Həm uzaqdı, həm yaxın
Yenə Ay yola çıxıb
Gizli mənaya baxaq… 

Buldular bizdən qaçaq,
Telləri saçaq-saçaq,
Bu gecə yollar açıq 
O biri dünyaya baxaq!... 

2 yanvar

QAR İŞIĞI, ULDUZ UNU 

Hardan yağır bu işıq, 
Hardan yağır bu soyuq – 
		  işıq ilə qarışıq?! 
Bəlkə də dən tapmayıb 
Ulduzları üyüdür
Fələyin dəyirmanı 
Bələyir ağ örtüyə 
		  bu qaralan dünyanı. 
Bəlkə də mələklərin 
		  gözlərinin ağıdır
		  tökülür üstümüzə. 
Bəlkə üyünən saçlarıdı – 
		  ilmə-ilmə, dən-dən.
İşığını istəmirəm, fələk! 
Nə istəyirsən məndən?! 

2 yanvar

AYLA ÜZ-ÜZƏ 

Qarlı dağ yolları… 
Nə gələn var, nə gedən.
Qəfildən 
		  ağ çıxdı döngədən. 
Bilmədim niyə yandı 
		  önündə projektor,
		  gözümü bağladı tor… 
İşıq işarəsi… 
Tələsik, 
		  kəsik-kəsik, 
		  ey, yavaş! 
Sol uçurum, sağ qaya,
		  hara gedirsən, qardaş!... 
Eşitdi, dikəldi,
yolumdan çəkildi! 
Sanki 
Tanrının əlindən çıxmışdı
Şar kimi… 
Bu necə isti saçdı
üzümü qarsar kimi… 
Bu boyda da Ay olar?! 
Bədirlənib bəzənsə 
Ay da Günə tay olar… 
Nəhəng, yumru bir güzgü

Diqqətlə baxsam onda 
		  görəcəyəm özümü, 
bu ağ, qarlı dünyada 
		  tənha, cəsur izimi… 
O güzgüdə boyunca 
		  görünər Vətənimiz. 
Özümüz də nur olub 
		  haqqa qovuşarıq biz… 

2 yanvar 

XƏLİL RZAYA NƏZİRƏ 

(Zarafatla Mikayıl Mirzəyə deyilmişdi)

Zaman günlərimi daraqlamaqda 
Ruhum tarixləri soraqlamaqda 
Ömrün sirlərini varaqlamaqda 
Tapmadım özümə bərabərini. 

Əzrayıl balıqçı, ürək qarmaqda, 
Yolum yoxuş yorub sona varmaqda
Qılınc tiyəsində addımlamaqda 
Görmədim özümə bərabərini. 

İgid namus deyər, igid qan deyər,
İgid bir sözünə min qurban deyər,
Çox da ki Mikayıl Zəlimxan deyər 
Tapmadım özümə bərabərini!... 

Yetimə, yesirə dayaq olmaqda,
Hamı yatan yerdə oyaq olmaqda 
Xəlilin ruhuna layiq olmaqda 
Tapmadım özümə bərabərini. 

TƏSƏLLİ

Mənim ilk beşiyim yəhərlər qaşı, 
İlk laylam
	sübh çağı, nehrə səsiydi. 
Mənim ilk heyrətim – yaz daşqınları
İlk qəmim – anamın zümzüməsiydi… 

Bu da son yatağım – 
		 qaraca torpaq,
Son nəğməm – 	
		 hamıya yanan ağıdı. 
Sonuncu təsəllim 
		 beş-on sözümün 
Ellərin dilində yaşamağıdı. 

ÖLÜM BƏLƏDÇİLƏRİ

Təkləndim, ölümlə qaldım baş-başa
Ruhumda ilahi sözünü gördüm. 
Hayana çevrildim sizlərdən haşa 
Ölümün ağaran gözünü gördüm. 

Sanki nabələddi bu yer üzünə,
Çoxdan aradığı ovu bəsiydi.
O qədər maraqla baxırdı mənə 
Elə bil birinci təcrübəsiydim. 

Çoxdan iç-içədir dərdi-sərimlə,
İşsiz çağlarımda onun işi var.
Elə bil əkizdi düşmənlərimlə, 
Bir az dostlara da bənzəyişi var. 

Yamanca xarabdı ölüm ağızdan.
Dirəndi: “yolumu gözləmirdinmi?” 
Məni öz evində, ocaq başında 
Özün əzizləyib bəsləmirdinmi? 

Tabuta dönübdür bu masa sənə,
Yoxsa sirlərini bilən deyildim. 
Hər gün nişan verən olmasa mənə
Yüz il də qapına gələn deyildim. 

SƏNƏ ZƏNG ÇALIRAM

Sənə zəng çalıram, bilirəm yoxsan
Səsim boşluqlara yağır bilirəm.
Cavabsız zəngimə soyuq divarlar
Ağlaya-ağlaya baxır bilirəm. 

Özünü öldürür yazıq telefon
Toz altda sızlayır əlinin izi. 
Bəlkə Qobustandan üstün olardı
Divar qorusaydı hisslərimizi. 

Soyuyan çarpayı oyanır səsə
Onun ağlığında uyuyan qışdı. 
Sənin nəfəsinə öyrəşənlərə
Yəqin bu vurduğum zəng də tanışdı.

Burda xatirənə səsim keşikçi,
Sükutun özü də əsim-əsimdi.
Bir gün qapıları açanda bil ki,
Sinənə çəkdiyin hava səsimdi. 

YAŞAMAQ

Yaşamaq!
Fevralda qar altından süzülən 
   		  sular kimi
   		  axıb keçmək
   		  illərin soyuğundan,
Sonra dupduru çıxmaq
   		  bir ümman həvəsinə.
Körpə kəndçi ümidi 
   		  öz nağıl dünyasından 
   		  səs versin 
   		  körpü salsın, 
   		  təyyarə kölgəsinə, 
   		  qatarların səsinə.
Öndə uşaqlıq, gənclik,
   		  sonsuz görünən səfər, 
   		  oxunduqca bitməyən 
    		  sehrli səhifələr,
Qınından təzə çıxmış
    		  sehrli bir silahsan,
Milyonların yolunda
    		  yenə ilkin səyyahsan!...

Yaşamaq!...
   		  ilk şeirin ilk misrası,
   		  çap olunan ilk yazı…

İlk sevginin utancaq
   		  əlinin ilk təması...
Kəpənək necə uçur 
   		  çiçəklərin üstünə
Eləcə bir sevinclə 
    		  uçub qonmaq bir gülə.

Yaşamaq!
Hiylədən, kindən uzaq,
Qorxudan, vahimədən, 
    		  qəmdən, həkimdən uzaq.

Haqsız söz, haqsız itki, 
     		  haqsız qanı görmədən,
Dünyanın, dostlarının
     		  astarını görmədən...
Əymədən, əyilmədən,
     		  döymədən, döyülmədən!...

Yaşamaq! 
 Yaşamağın 
      		  sonucunu bilmədən!...

BU YOLLAR QALACAQ

Bu yollar qalacaq məndən sonra da
Kimsə aparmayıb yolunu özüylə
Qalacaqsan tək...
Yalqızlıqdan üşüyən çiçək...
Qoluma girmək istərkən
     		  əlin donacaq havada.
Qollarım bürüməyəcək 
			   üşüyən çiyinlərini.
Yanağım yanağına toxunmayacaq, 
Yüz-yüz mahnı yağsa da başına
Mənim mahnım oxunmayacaq.
Dünyanın hər tərəfindən 
			   qışqıracaq xatirəm.
Sevinci də qəm...
Keçdiyimiz ellərdən
     		  dənizlərdən, dağlardan
			   yürüyəcək üstünə
      		  ötüşən günlərimiz - 
			   təmənnasız, tərtəmiz…
Nə dərd yada düşəcək,
      		  nə də ki umu-küsü.
Qara rəngi xoşlamır
			   keçmişlərin güzgüsü...
Qədrimi bil, ya bilmə – 
			   ruhuma ayan olar... 
Ölümsüz nəğmələrim
			   ömrünə hayan olar!...

NƏ VAR

Şaxta gəzir şahlıq quşu,
Bu soyuq qanlarda nə var?
Biz Allahın vurulmuşu,
Bəslənmiş canlarda nə var?

Mindik xəyalın atına,
Qonduq nağıl qanadına.
Baş vurduq yerin altına
Əski zamanlarda nə var?

Köhnəlməyən çuxasında
Daş asılıb yaxasından,
Qara torpaq – qara zindan
Göydə, dumanlarda nə var?

Ömür var ölümdən betər,
Uzandıqca duzu itər,
Bu yanlardan doyduq, yetər,
Görək o yanlarda nə var?

DÜNYA BİZİ ANLAMADI

Gör nə günə qaldı adam,
Yarı iblis, yarı nadan.
Varıb gedək bu dünyadan,
Dünya bizi anlamadı.

Gün dedik, günü tutuldu,
Bənövşə bini tutuldu,
Səslədik ünü tutuldu,
Dünya bizi anlamadı.

Sarı imiş, kürən imiş,
Düzü əyri görən imiş,
Şərə fürsət verən imiş
Dünya bizi anlamadı...

BAXIN

Ölü ruhlar arasında 
Öz ruhum da ölür, baxın!
Şərə dözmək sırasında
Tale mənə gülür, baxın!

Nə əvvəli, nə də sonu,
Bəla verib Tanrı onu,
Min ilin el ruzusunu,
Öz nəslinə bölür, baxın!

Unutduq, yurdu, unutduq,
Quzunu, qurdu unutduq,
Şeytan buyurdu, unutduq,
Dərd ürəyi dəlir, baxın!

Bəsdi, ölüm keçdi gendən,
Rüşvətə ki baxmır kəfən,
Gül əkənin şər əkəndən,
Qisas günü gəlir, baxın!

İNANMIRIQ

Nurdan düşüb gözümüz,
Çırağa inanmırıq.
Sızlayır sümüyümüz,
Ocağa inanmırıq.

Niyə vaxtsız tökülək,
Niyə gedənə gülək.
Qoparıb atır külək
Yarpağa inanmırıq.

Ürəyə bükülməsə,
Göylərə çəkilməsə
Yerində dikəlməsə
Bayrağa inanmırıq.

Ayrılıb qaldıq köçdən,
Əlimiz düşdü gücdən,
Toxum səpməyib, heçdən
Torpağa inanmırıq.

OĞUZ BƏYLƏRİ

Oğuz bəylərinin yuxusu dərin, 
Yeddi gün, yetmiş il oyana bilmir.
Hərəsi bir uca dağ zirvəsidir,
Zirvələr yanaşı dayana bilmir. 

Qıy vursa dünyalar yerindən oynar,
Di gəl hər zurnaya züy tutmağı var. 
Ad verib, od verib başqalarına
Öz halal adını unutmağı var. 

Bu Kefli İsgəndər, Bəhlul Danəndə,
Lağlağı millətin qəlbi yaradır.
Yadın iti gəlsin – Hatəmə dönür,
Ancaq özünkünə Hacı Qaradır. 

TAHİR ASLANLIYA

Sənsiz bu şəhər
		  yarımçıq bir yazı,
Sənsiz bu şəhər 
		  ilməsi qaçmış 
		  Çiçi xalçası!... 
Bir təbəssümlük işığı azalıb,
		  bir ürəklik istisi.
Küçələri seyrəlib
Küçələrdə bir adam
		  gözəgörünməz gəzir!
Nə alnında bir qırış,
		  nə gözündə bir kədər
		  hər qayğıya vaxt tapar
		  hər sevincə yetişər. 
Orda dağlar dalında 
		  tək oğlunun dərdindən
		  yanıb qovrulan Ata… 
Sənsə Əzrayılı da 
		  öyrətdin zarafata…

* * * 

Biz tarixi yorub gəldik
		  keçdik uzun yolları
Beş qitəni qucaqladı
		  Türkün açıq qolları. 

Hər ocaqda işığımız
		  hər zirvədə qalamız.
Biz Allahın balasıyıq,
		  tarix bizim balamız. 

DƏNİZ İŞTAHI 

Dənizlə döşləşmək düzlərə çətin,
Düzəngah sirrini hər baxan bilir. 
Başqa adı varmı məğlubiyyətin 
Dəniz qabaranda düzlər çəkilir. 

Güzəştsiz bir dava, sonsuz bir kədər, 
Tarixə güzgüdü əbədi axın.
Yəqin ki unudub qumlu sahili,
Dəniz qənimidir bu yumşaqlığın. 

İzlə təbiəti oyanmaq üçün
Üzünü günəşə, ya Aya döndər.
Dəniz qabağında dayanmaq üçün 
Bərki! Sahilini qayaya döndər. 

ZƏMİNƏ
 

İşıq da dil açıb danışa bilir,
Sevinc də bürünür qız görkəminə. 
Bir parça işıqdı, bir parça sevinc
Hər gün üzümüzə doğan Zəminə. 

Balaca bir çiçək, xırdaca bir gül,
Ovcuma sığışan nəğməli könül.
Sevgisi kiməsə açılan deyil,
Şərik də eləməz barı qəminə. 

Məni ürəyinin mehrinə qata,
Şəkərinə qata, zəhrinə qata,
Qıyıq gözlərinin sehrinə qata
Apara bir yolluq öz aləminə!

YARDIMLIDAN ATILAN DAŞ 

Hər satqın ömrün də son məqamı var, 
Necə yaşayırsan çirkli adınla?
Sənin dərdlərinin bir əncamı var
Dəyiş paltarını öz arvadınla. 

Biz şöhrət atanıq, sən namus satan,
Öz doğma kəndində bir yada döndün.
Gözüylə görənsən, həm də baş tutan
Arvad kölgəsində arvada döndün. 

Gərək xəcalətdən girəsən yerə
Sən öz ləqəbini düz qazanmısan.
Bir ömrü həsr edib sülənənlərə
Adının sonuna “siz” qazanmısan. 

Anan mərsiyaxan, qardaşın dəli,
Adın çoxdan batıb, iddian batmır.
Nəslin də özün tək gülünc, gülməli
Üstündə bir ağı deyənin çatmır.

Kimsə taleyini göstərib sənə
Siçansan, içmisən siçan zəhəri.
Zəhərli bəxtini açıbdı yenə
Tüpürcək yerinə vəzifələrin. 

İndi ki qancıqlıq olub vərdişin
Get öz tayına hür, tayına sataş.
Əlin yetməyənlə sənin nə işin
Get öz baldızına, “dayına” sataş. 

Kimdi sifarişçin, bel verənin kim,
Qalstuk asırsan tumanbağıdan.
O qədər yerlərə girib-çıxdın ki
Hörmətdən salmısan yaltaqlığı da! 

TANRI İŞIĞI

Bir kökümüz doğudadı, bir kökümüz günbatanda
Biz tarixin yoldaşıyıq dünya boyda bir vatanda 
Min savaşın ağrısı var damarlarda coşan qanda 
Zəhər oldu qədərimiz içdik Tanrı işığıtək 
Ölüm kəsdi yolumuzu keçdik Tanrı işığıtək! 

Yakutlardan üzü bəri bir qardaşdır yaxın-uzaq, 
Türk, azəri, türkmən, tatar, özbək, başqırd, qırğız, qazax... 
Kim aranı kəsəcəksə bu savaşı uduzacaq
Yenmək üçün doğulmuşuq, sərtik Tanrı işığıtək! 
Bir babanın övladıyıq, Türkük Tanrı işığıtək! 

Qoy yan-yana dalğalansın bir millətin bayraqları 
Günəş bizə beşik olub xatırlayaq o çağları 
Alaq düşmən caynağından əsir düşən torpaqları 
Şəhidlərə salam verək soraq Tanrı işığıtək, 
O yurdlar ki, bizi bəklər varaq Tanrı işığıtək! 

QAÇIRAM

Sizə verdim bu şəhəri
Xəzridən, yeldən qaçıram.
Xatirəmi ağ dənizə
Satan sahildən qaçıram.

Sərvətini heçə verən,
Qazancını borca verən,
Cavan alıb, qoca verən,
Fitnədən, feldən qaçıram.

Ayağa atdı dilimi,
Xəzana qatdı gülümü,
Yarmamış vermir ölümü
Gizli qatildən qaçıram.

Milyonları qumarlayan,
Haram malı tumarlayan,
Nə görsə tez qamarlayan
Qaralmış əldən qaçıram.

Xəzinəsi daşa-daşa
Əl tutmadı bu savaşa,
Yadları yuxarı başa
Keçirən fildən qaçıram.

Tüstüsü çənə qarışan,
Çinəsi dənə qarışan,
Dostu düşmənə qarışan
Qədirsiz eldən qaçıram!

TƏBRİZDƏ BAYRAM AXŞAMI

Təbriz göz dənizidi,
Qara ümmandı Təbriz.
Görər-görməz məni də
Dalğası sandı Təbriz!

Al yanaq, qara çadra,
Gül əllər ağdı qardan,
Qaldırıb məni yerdən
Ərşə dayandı Təbriz!

Niyə dedim soyuqdu,
Hər halımdan duyuqdu,
Mən canamsa, o ruhdu,
Ruhamsa, candı Təbriz!

Baxdı illər əvəzi,
Sordu dillər əvəzi,
Qucdu əllər əvəzi
Mənə dolandı Təbriz!

Çıxıb tarix pasından
Toy bulubdu yasından,
Demə göz sevdasından
Belə cavandı Təbriz!

Üzünə çadra atsa,
Başını dərdə qatsa,
Təkcə gözü azadsa
Yenə üsyandı Təbriz!

Nə çıxıb gedəcəyəm,
Nə burda bitəcəyəm,
Gözlərdə itəcəyəm,
Qoyma amandı, Təbriz!

QOY AĞLASIN MƏLƏKLƏR

Dörd yanım lal təbəssüm,
Bumbuz, soyuq ürəklər,
Yasxana güdükçüsü
Mənim sonumu bəklər.

Keçmişdi, gələcəkdi,
Kimin şəklini çəkdi
Nəğməmə güləcəkdi
Dilsiz, ölü küləklər.

Mayasızmış bu xamır,
Göyün tavanı damır.
Adamlar ağlayammır,
Qoy ağlasın mələklər. 

PİRQULU

Aşağılar dumandı, 
Təkcə Pirqulu açıq
Tutulub kafir yolu, 
Qalır pir yolu açıq. 

Burası rəsədxana
Boylanır yana-yana. 
Allahın asimana
Çəkən hür yolu açıq. 

Göz görürsə ta nə sirr, 
İnsan özü sirr gəzir,
Min mənzilə tələsir,
Təkcə bir yolu açıq. 

BU ŞƏHƏR

Bu şəhər arı şanı
Arısı var, balı yox.
Adamları qaynaşır
Bal yığmağa halı yox.

Oynayır, deyir, gülür,
Yaşayır, sevir, ölür,
Nəyi vardırsa, bölür
Bölünməyən malı yox.

Güllərin gözləri qan
Rəngini yeyib zaman
Yolu düşüb daşlıqdan
Atlarının nalı yox. 

Düşməni qoyun sayır,
Hər işi oyun sayır.
Yası da düyün sayır
Ancaq tar-qavalı yox!

Hər gün rüzgarı əsər,
Ömrü boyu tələsər
Öz-özünü yeməsə,
Allahdan zavalı yox! 

MƏZARA DAŞ ƏKİLİR

Məzara daş əkilir,
Torpağın dişi artır.
İnsanı çeynəməyə
Köhnə vərdişi artır.

İşlədikcə dəyirman,
Çaxçaxa yatır zaman,
Ələnib gedir insan – 
Allahın işi artır.

Ha yaz, ha sözə köçür,
Min-min möcüzə köçür!
Ruhlar o üzə köçür
Bu üzün daşı artır.

KASIBLAMAZ 

Payız saydığını niyə sayırsan?
Bir nara qıymaqla bağ kasıblamaz. 
Təşnə getməyimə necə qıyırsan,
Bir ovuc qar ilə dağ kasıblamaz. 

Döyür qapımızı geci-tezi var, 
Taleyim bizlərə öcəşməsi var. 
Mənim gözlərimdə qəm çeşməsi var
Nə qədər istəsən sağ, kasıblamaz.

İstər min yara vur, yarası artmaz, 
Sonra əlac dilə, çarası artmaz. 
Torpağı ha çevir, qarası artmaz
Nə qədər kəfən biç, ağ kasıblamaz. 

O haqdan çalınan öz avazımsa
Nə toya baxacaq, nə də ki yasa. 
Tağında yetişən alın yazımsan
Onu üzməyimlə tağ kasıblamaz. 

Sənin gözlərində ilahi nuru, 
Sənin gözlərində elin qüruru,
Özünü canavar gözündən qoru
Mənim gözlərimə bax, kasıblamaz. 

TƏKLİK

Çiçəklərin gözündə quruyur son damla yaş,
Buludlar göy üzünü qaraldır yavaş-yavaş,
Günün şüalarını qayçılayır bir ucdan
Tamamlanmış xalının ərişini kəsəntək,
Duman daşan süd kimi doldurur dərələri
Gözlərimi pambıqla örtməyə tələsəntək.
Min ilin xatirəsi daşa hopur an kimi,
Yalqızlıq örtür məni qranit yorğan kimi.

Nə ocaq, nə işartı, nə bir insan həniri,
Zaman oğru siçantək ürəyimi gəmirir
Demək bu yaşamaqdı, – üzgün, ayrı, kimsəsiz,
Sinən bir boşalan yurd, qurumuş, ölü dəniz,
Saçından asılantək qırx qapı arxasında,
Ərisin cavanlığın zəncirlərin pasında,
Min qaya arasında mamırlanmış daş kimi,
İnsan ikən torpağa, ağaca yoldaş kimi.
Nə gecələr sübhədək məni əzən günahım,
Nə Allah ümidinə, birtəhər yaşamağım,
Nə döyüşkən cəsarət, nə unutqan sərxoşluq,
Nə sevinc, nə təəssüf... Fəqət acı bir boşluq...

Kaş düşmən kəsiləydim, qovrulaydım nifrətdən,
Bir əsər qalmayaydı içimdə mərhəmətdən!
Nə nifrət var, nə sevgi,
Nə görüş, nə ayrılıq,
Bir ovuc su içində barmaq boyda bir balıq!

İlahi, mən hardayam, hayana atdın məni,
Niyə yerin üstündə yersiz yaratdın məni,
Marsın quru səhrası, ya Ay daşı olardım,
Bəlkə özgə planet burdan yaxşı olardı!
Canamsa ruhumu ver, quşamsa qanadımı,
Yoxsa kiməm, nəçiyəm, hardan bulum adımı?
Nə keçmiş, nə gələcək, ömür keçdi an kimi,
Səssizlik örtür məni, qranit yorğan kimi!

9 sentyabr

AÇIN MƏZAR YATAĞIMI

Gecələr yata bilmirəm
Baxıb elin uyğusuna.
Güllə dəyir, qan çilənir
Könlümün ilk duyğusuna.

Dünya burulğanlı sudur,
Uyub getsən səni udur,
Başda qanadlı arzudur
Yetişməyir çoxu sona.

Gözüm qaranlığa işıq,
Ömür xeyir-şər qarışıq.
Ya haraya oyanmışıq,
Ya bənövşə qoxusuna.

Aldım haqqın sorağını,
Sirr yandırır dodağımı
Açın məzar yatağımı
Əbədiyyət yuxusuna!

ÜZRA XANIM

Üzra xanım yetmişini adlayıb
Ancaq ruhu iyirminin içində.

Deyər, gülər, məclislərə dad verər,
Yaz qoruyur payız sinnin içində.

Siyasəti mollalardan bəd deyil,
Düşmən gəzir Xomeyninin içində.

Siqarından, şərabından qalmayıb
Tapıb asan yolu Dinin içində.

Nəvələri gözlərinə çıraqdı
Türkü varsa yad deyimin içində.

Şux sözünü bizlər ilə bölüşər,
Dərdin saxlar kövrəyinin içində.

Təbriz eşqi ürəyinin damarı,
Bakı adı göynəyinin içində.

Bir ana da Kanadada tapmışam,
Gedəcəkdir ürəyimin içində.

Toronto, Kanada 

QAÇQIN UŞAQLAR

Şəhərdə bir parça göy çəmən tapıb
Gedib uzanıblar onun üstünə.
O bir xatirədi, o bir ümiddi,
Körpə kəpənəklər qonub üstünə!... 

GÖY MƏHƏBBƏTİ
	

Qaranlıq göylərdə bir ulduzum var, 
Titrək işığına uçub yaşadım.
Taledən umduğum, əl yetişməyən,
Şirin xəyalını qucub yaşadım.

Bəlkə də günahdı, bəlkə də suçdu,
Hər gün işartısı gəlirsə, yetər.
Lap elə xırdaca işıldanqucdu
Zülmətlə vuruşa bilirsə, yetər.

İllərlə durmadan yandırıb-yaxan,
Odu əvəzsizdi, şirindi ancaq.
Gözümdən asılan göylərə çəkir,
Qolumdan asılan Yerindi ancaq.

Bilmirəm hayana səsləyir məni,
İşıq sürətidi ruhun sürəti,
Bu torpaq sevgisi tez yetsin başa,
Gəlsin gözlərimin göy məhəbbəti!

TORPAĞA VERMƏRƏM SƏNİ

Dünya sona yetməz nizam içində,
Ağacın qanadı, daşın səsi var.
Ən uzaq ulduzun xırdaca şamla,
Ümmanın damlayla əlaqəsi var.

Hərənin içində bir günəş yanır,
Nurunu dünyaya yaysa haqlıdır.
Yerdən seçilməyən xırda cücü də
Günəşi özünkü saysa haqlıdır.

Heç ola bilməz ki, qar piltələnə
Bu yükü dağların başı duymaya.
Bir ürək odlana, bir ocaq yana,
Onu bu ocağın daşı duymaya!

Ulduz var min ildir qırılıb ömrü.
İşığa nə var ki, ölən deyildir.
Zərrəni bilənlər Tanrını bilir,
Yoxsa özünü də bilən deyildir.

Bir bax ətrafında nələr baş verir,
Otlar əl uzadır, güllər dil açır
Kiminsə başına yağışdı yağan,
Könül adamına göy könül açır.

İçimdə çiçəktək bitirdiyimdən
Özgə bağçasından dərmədim səni.
Sən də göydən gələn nur damlasısan
Nuş etdim, torpağa vermədim səni!

GEDƏCƏK 

Başımın üstündən 
İl keçib gedəcək. 
Ayağım altından 
Yol keçib gedəcək. 

Bu dəniz, bu şəhər, 
Bu axşam, bu səhər,
Bu ilğım sevgilər 
Bil, keçib gedəcək. 

Ürək bir çıraqdı,
Tanrıdan soraqdı, 
Gözlərin bulaqdı – 
Sel keçib gedəcək. 

Nə çiçək, nə qardı, 
Cənnətdən nübardı.
Öz ruhum bahardı,
Gül keçib gedəcək… 

DÜNYA SÖZÜN DÜNYASIDI 

Tülkülərdən qalan dəri,
Yaraların göynər yeri,
Əyrilərdən doğan əyri,
Dünya düzün dünyasıdır. 

Niyyətində aldığı bac,
Arzusunda qoyduğu tac,
Tox olsa da iştahı ac,
Dünya gözün dünyasıdır. 

Qapımızı ha çalsa da,
Dilimizdə qocalsa da,
Zor binası ucalsa da 
Dünya sözün dünyasıdır. 

BİR BÖHTANÇI QADINA

Dönüb düşmən oldun, yağı kəsildin
Sənə cavab verim? Kişi deyilsən! 
Erkəkli, dişili hamı insandı,
Sən qancıq nəslisən, dişi deyilsən! 

Yolumuz ayrıdı, olanı dedim
Yalvarma, gözlərin bulanır, dedim
Qoynuma almaram ilanı, dedim 
Mənim istəyimin eşi deyilsən. 

Yolum yad mənzilə yetirmir, bala
Bağçam zəhər gülü bitirmir, bala
Nəfəsim nəfsini götürmür, bala
Şeytansan, Tanrının işi deyilsən. 

Düşünən əndamın, yoxsa başındı? 
Səndən küçələrdə qoşun-qoşundu,
Qolundan tutmuşam! Halal xoşundu.
İylənmə, it-pişik leşi deyilsən. 

Hərdən ürək çalar, hərdən söz çalar
Yazar iddialı bu murdarçalar
Oğrusan? Onun da öz qaydası var
Bu köhnə yolundu, naşı deyilsən. 

Birinə vəzirsən, birinə vəkil, 
Birinə quyruqsan, birinə kəkil,
Ay itin küçüyü, yolumdan çəkil
Sən ki yuyulmamış qaşıq deyilsən! 

BAŞ DAŞI

Yaxınlar yaxından yanıb yaxılır,
Fikrimi dünyanın o başı çəkir.
Açıq pəncərədən çağırır güllər
Mənisə sığalsız çay daşı çəkir.

Bir üzü canavar, bir üzü qoyun,
Ayıra bilmədim yasıynan toyun,
Vətəni ayağa saldı bu oyun,
Ruhumu bir meydan savaşı çəkir.

Fikrimi çayırtək bürüyən nə çox,
Kölgətək arxamca yürüyən nə çox,
Sevinci süd kimi çürüyən nə çox,
Məni yetimlərin göz yaşı çəkir.

O qədər qansızın qanadı var ki,
O qədər könlümü qanatdılar ki,
O qədər başıma daş atdılar ki,
İndi də başımı baş daşı çəkir.

Mİn İldİ

Min ildi, min illərdi 
Son baharın havası
Ömrün sonuna bənzər. 
Qucağı bəhrə bolu, 
Alnında soyumuş tər, 
Ruhu ayrılıq, kədər 
Hər kəs bir karvan izlər
Dodağında əlvida. 

Min ildi, min illərdi 
Son baharın yağışı
Tökülür qəm selitək 
İnsanların içinə. 
Evə, əkin-biçinə. 
Taxtapuşda büzüşüb 
Üşüyən göyərçinə.
Bizə yoldaşdı o da... 

2000

ƏBƏDİ SEVDA

Bunlar... 
Bir həyətlik dincliyi uca tutanlar 
Tanrı cənnətindən, 
Xəbərsizlər iştahının qurbanı 
Cənnət məmləkətindən, 
İcazəli cəngavər, 
Qalstuklu qoyunlar 
Mənim ruhumu duymaz! 

Mənim ruhumu bilməz! 
Yaşılkən kötüklənən, 
Yüz yana yıxılmaqdan içləri çiliklənən, 
Haram pul, haram tikə, 
Haram nüftədən gələn, 
Çörəyindən suyuna hər şey 
Müftədən gələn, 
Nə qədər yetişsə-kal... 
Düşüncəsi, inamı, dili, fikri də idxal, 
Qorxan – şimşək çaxanda, 
Leysan yağanda qorxan, 
Qaranlıq yuvalardan üzə çıxanda qorxan, 
Torpağın sevincinə arxları bağlanmayan, 
Bir çiçəyin mehrinə sıxılıb ağlamayan 
Məni anlamaz əsla!

Bunlar... 
Əlimiz üstə düşmən əli qoyanlar, 
Laylası, duasını minnətlə oxuyanlar, 
Unudanlar, minillik yolun-izin dilini, 
Dünyaya sığışmayan dərdimizin dilini - 
Nə bilsin hardan gəlir gözümüzə çökən qəm, 
Bu göylərə bağlılıq, bu sərhədsiz düşüncəm. 

Çindən Qobustanacan 
Yazılı daşlarımın toz basan güzgüsünü 
Silib baxa bilməyən, 
Ergənəkon eşqindən hər gün 
Doğa bilməyən 
Hardan duysun içimdə 
Yaşayan böyük ruhu, 
Hardan duysun nə demək 
Bu didərgin, bu ulu, bu yorulmaz Türk Ruhu?! 

Onlara deyən varmı 
Altaydan Balkanlara 
Tanrıdan Savalana, 
Uzanan tarix yolu 
Qopuz simləri kimi 
Hələ kökdən düşməyib, 
Biz göylərdən gəlsək də, 
Yolu mən ağartmışam, 
Yollar göydən düşməyib.

Param-parça bölünmüş, 
Yürüşdən yorğun, əzik, 
Ancaq haqqa hamilə, 
Yenə tarix yolunun 

Bələdçisi... Bu bizik! 
Bu bizik, mənəm, sənsən... 
Bu gün yorğun, cüssəsiz, 
Sabah fırtına kimi, 
Dünya boyu əsənsən!... 

Bunlar... 
Bu etno-müştəbehlər 
Bu retro kommunistlər, 
Demokrat, islahatçı, 
Qlobalçı faşistlər 
Və onların qulları, 
Azərbaycan soyadlı 
Hədiyyə çocuqları 
Məni duyammaz əsla! 
Duymaz damarlarımda 
Dolaşan qaynar qanı, 
Tanrıyacan yol çəkən 
Bu Əbədi Sevdanı!

DƏFN

“Salam!” – yadlara da söylənən bir söz,
“Necəsən?” – dilindən kəlbətin dartır.
İki söz – gündəlik dustaq norması,
Sönən ulduzumdan qalan işartı.

Ya da bir çeşmənin son pıçıltısı,
Ya da bir aşiqin tükənən təbi
Sonuncu vərəqin sonuncu sətri,
Qələmin ucunda son mürəkkəbi!

Ya əcəl zəngidir bir məhəbbətə,
Ya ötən qatardan bir durna səsi.
Bir məğlub ordunun dilindəki ah,
Ya qalıb əsgərin zəfər nərəsi!

İki söz! Hər sabah günəşlə qoşa
Elə bil köklənir ruhumdakı saz.
Niyə bu sözləri əsirgəmədi?
Bir günə bu qədər səxavət olmaz!

Sonra o sözlər də tapılmaz birdən
Sonra adımız da çıxar yadından
Adamı beləcə dəfn eləyirlər, –
Ürəkdə! Məzarı torpaqlanmadan!

GÜN BAŞLANIR

Axır pəncərəmə sarı bir işıq,
Gecikmiş payızın ağaclarından.
Yeni bir ümidlə doludur qəlbim,
Çılğın bir ilhamdır şəfəqlənən dan...

Ürəyim köksümdən narazı deyil,
Tələsmir tərk edib getməyə məni.
Barmağım həvəslə yazır hələ ki,
Ruhumdan süzülən təzə nəğməni.

Yeni bir ömürdür başlanan hər gün,
İllah ki, sevinci, sevgisi ola!
İllah ki, dünyanın bir köşəsində
Yolunu gözləyən bir kəsin ola.

Məni oyatmağa tələsir səhər,
Döyür pəncərəmi nur qanadıyla.
Bilmir ki, mən çoxdan iş başındayam
Yorulmaz ruhumun öz inadıyla!

TƏMƏNNASIZ

Günəş işığını əndərir yerə
cavab gözləmir.
Ulduzlar min naxış vurur göylərə
cavab gözləmir.

Ay da əriyərək dönəndə sapa
Bağlamır nəfsini sual-cavaba.

Qartallar ayrılmaz dağlar başından
Kişi minnət ummaz ər savaşından.

Durna yaranandan göyə əsirdi
Bu sonsuz səfərlər açılmaz sirdi...

Yığıb yolçuları öz kölgəsinə
Çinar yol üstündə ucalır yenə.

Gözünün nurunu verən bulaqlar
Min ildi qayada minnətsiz çağlar.

Bəzək ağacları yara görməzkən,
Meyvə verənlərim sızlayır nədən?

Kim gedib cahildən hesab soracaq,
Yol bəyi daşqalaq edilir ancaq!

Çiçəyimiz sevinc, xəzanımız qəm
Mən də yol üstündə ağac kimiyəm!

Nəfəsi min qəlbə paylanan sazam,
Bu dəli sevgimdə təmənnasızam...

ÖZÜM OVUDAM SƏNİ

Qəm eləmə! Ürəyim susub dursa qəfildən,
Yəni masa başında yarımçıq qalsa işim
Məni özünkü bilib aparmağa tələsən
Bir naməlum ünvandan gəlsə son sifarişim,
Sənə yeni şeirimi yazacağım bir vərəq
Sirli yelkənə dönüb burdan qoparsa məni,
“Niyə tənbəlliyimdən onu ağ buraxmışam?” –
Deyərək, – qəzəbindən kəfəntək sarsa məni,
Guya bu adamların yerini dar edirəm,
Niyə dastan bağladım yorulmadan adına,
Gözümü sarıyaraq oxusalar hökmümü
Və biryolluq gömsələr torpağın alt qatına
Məni vəfasız sayıb fikir çəkmə, əzizim,
Başın çox qarışıqdı! Haqqım var atam səni!
Ax, necə istərdim ki, qayıdıb səs-səmirsiz
Özüm təsəlli verib, özüm ovudam səni!

RUHUMUN QİSMƏTİ

Əlçatmaz uzaqlıq sənsizlik deyil,
Çox da düzlər keçib, dağlar aşıram.
Nə qədər uzağa atır yollarım
Mən sənə o qədər yaxınlaşıram.

Bu necə möcüzə, bu necə tutqu,
İllər sirrimizi anlamır hələ!
Anlamır dünyanın donuq ölçüsü
Düz gəlmir ruhumun ölçüləriylə.
	
Zaman ayrıcları – il qəfəsləri,
Ömür adlamacı – hər işin sonu.
Bu yer qanununun əsiri olan
Nə bilsin sevginin sonsuzluğunu!

Nə bilsin sirrini iç-içəliyin,
Sözün ləzzətini, fikrin dadını.
Udduğu havayla, içdiyi suyla
İnsanın qovuşmaq istedadını.

Allah yardımçıdı bu bağlılığa,
Sevgi vücudunda körpəyə dönür.
Ulduzlar çatdırır pıçıltıları
Şimşəklər arada körpüyə dönür!

Payız göz yaşımdı, qış ağ saçlarım,
Mənim də yerimə baharsan, bəsdir!
Nəfsin gətirdiyi nə varsa atdım,
Ruhumun qisməti – sən varsan, bəsdir!

İMTAHAN

Müəllim, min illik imtahan olmaz!
Köksümdə səbrlə yanır bir ocaq.
Min ildir vermisən tapşırığını,
Cavab soruşmağa gəlmirsən ancaq.

İmtahan biletim çətindir, düzdür,
“Umudsuz məhəbbət”, sevinc ilə qəm.
Min ildir sirrimi sənə açacaq
Bir dərsi durmadan əzbərləyirəm!

Bəlkə tələbəni tanıdığından
Çoxdan eşidirsən gizli səsini.
Sən də gözləyirsən imtahan kimi,
Vaxtın bu sevgini söndürməsini!

Min ildi keçirəm bu sınaqlardan,
Bu yoldan dönmərəm, gözləmə əbəs!
Sevgidən qiymətim əladır! Ancaq
Qələm əlindədir, kəsirsənsə, kəs!

BU İL

Bu ilə bir heykəl qoymaq istəsən,
ya da xatirə abidəsi –
göz yaşımı təsvir et – qaranlığa
				    tökülən...
Bu il mən göz yaşıydım!

Ya da qədim oxlara bənzər bir raket
İlin açıq köksündə,
yarasından qan süzülən...
mən sevgimizin zamanla savaşıydım!

Ya da bir toplum,
təriflərdən yıpranmış.
öz şikəst vücuduna vurğunluqdan
düşüncəsi tıxanmış!
Xəncəri bərk-bərk sıxan
qara barmaqlarda işıq saçan bir üzük...
mən qanlı əllərdəki
o üzüyün qaşıydım!

Bir də məlum Əzrayıl
məni çox sevdiyindən
sənə qəzəblə baxan,
qorxan
son işini də ondan tez görəcəyindən,
dünyanın ən gözəl ölümüylə
məni bitirəcəyindən.
Mən bu il
məzarını gözləməkdən yorulan
yazılı başdaşıydım!

Bir də bir adlamac! – ayağının altında,
səsinin əks-sədası –
dağlarda yanğı verən!
Bir də bir əl –
nəğmələrinin kürəyində!
“Ürəklə oxu!” deyən!
Bir də kədərini xəbərsiz bölüşdürən...
Ömrünün
yorulmaz sirdaşıydım!

BƏLKƏ MƏN ÖLMÜŞƏM

	 Tanımadığım bir xanım kasetdə 
şeirlərimə yazdığı və son dərəcə qəmli 

bir səslə oxuduğu mahnıları göndərmişdi…

Mənə nə gəlirsə, sevgimdən gəlir,
Kimə ürək verdim yağıdır mənə,
Arxa söykəməyə dağlarım vardı
İndi də gözümün dağıdır mənə.

Gecə günəş yatır, gözlərim yatmır,
Köksümə sancılan ağlıma batmır,
Daha çaylarımız dənizə çatmır,
Dünyanın dərdini axıdır mənə!...

Ruhuma od düşdü sənin ahından,
Yarana toxundum, keç günahımdan,
Ürəyim sınmışdı haqq dərgahından
Bu mahnı bir ümid bağıdır mənə.

Dərd çəkmək çətindir,
Dərd vermək asan,
Sirrimi nə gözəl varaqlamısan,
Bəlkə mən ölmüşəm, sən ağlamısan,
Mahnın da duadır, ağıdır mənə.

Yanvar 

GÖZLƏMƏZDİM

Adım dilinin əzbəri
Öyür, söyür o nə səsdi… 
Bizi düşmən arasında 
Belə hədyan izləməzdi! 

Yolumuzu gedən yerdə,
Yolsuzlardan mənə hədə
Bilsəm yalqız dözər dərdə 
Bir kimsəyə söz deməzdim. 

Sönsə ömrümün çırağı,
Bunca yayılmaz sorağı,
Sevgiyə də el qınağı 
Beləsini gözləməzdim. 

* * * 

Çəkib çıxartdı ürəkdən 
Dünya olub-qalanımı. 
Demə borcuna sayırmış 
Bu insafsız talanını. 

Dağ aşırtdı dönə-dönə
Ancaq gözü doymur yenə
Verdi haqqımın yerinə
Parıltılı yalanını. 

Sən söylədin bu yolu get,
Şəri doğra, zülməti did.
Allah, sənə qaldı ümid, 
Al bu ömrün qalanını. 

* * *

Qaçıram səhər erkən 
Yorğunluqdan, süstlükdən...

İmkan vermir qalam tək 
Baş-başa öz qəmimlə
Bir it də qəmiş olub 
Düşüb qaçır mənimlə! 

Nə bir addım irəli
Nə bir addım geridə! 
Adamlara hirsimi 
İt çalışır əridə! 

DOYMUR

Bu tilsimli ət maşını 
Doğradıqca bizi, doymur.
Yerimizi, göyümüzü
Yedi, amma gözü doymur.

Hərdən quduz, hərdən dəli,
Hərdən cəllad, hərdən zəli
Cəhənnəmin daş heykəli
Təpəgöz əvəzi doymur. 

Şeytan kökləyib bu sazı, 
Kəsilmir ölüm avazı
Qəbirlərin açıq ağzı, 
Mürdəşirin bezi doymur!



406

ÖLÜMƏ GÜLƏRDİM

1988-ci ilin 
noyabr ayında ölsəydim
Hələ zəbt olunmamış, 
			   yanmamız, 
düşmən ayağında 
		  murdarlanmamış 
Müqəddəs, ulu
		  torpağımıza gömülsəydim.
Bu rahatlıqda 
		  ölümə gülərdim. 
Heykəlim – 
	 sınmamış qartal qanadı.
Ruhum xoşbəxt olardı. 	

2001

NƏ OLSUN 

Keçdiyin yollarını 
Arayıb bilənin yox, 
Elədiyin səhvlərə 
Özüntək gülənin yox! 

Yenə bahar, yenə yay, 
Yenə bitməz bir haray, 
Qapıların taybatay, 
Darıxıb, gələnin yox! 

Yüz yol təmizlən pasdan, 
Silinib boyan yazdan
Çıxa bilməzsən yasdan, 
Nə olsun ölənin yox! 

* * * 

Bir uçağın qanadında
		  yerdən üzüldüyüm an,
		  pərdə çəkildi Bakıya
		  ağappaq buludlardan. 
Milyon işıq sozaldı,
		  sonra da itdi birdən. 
Bir şüaca bağlantı
		  qalmadı hər işığı
		  doğma olan şəhərdən! 
Son küçə də qaraldı,
		  sonuncu sətir kimi. 
Bağlandı bir səhnəmiz
		  tamaşa bitir kimi!
Pərdənin o üzündə
		  bir aktyor dəstəsi… 	
		  oyundan sonra yorğun,
     şeytan ilə baş-başa...
Allah, bu nə faciə,
		  nə gülməli tamaşa… 

DÜNƏN OĞLUM TUTULDU
 

Dünən oğlum tutuldu, bu gün də qardaşlarım,
Ürəyimə tuşlanıb kor şeytanın daşları.

“Sən ədalət deyirdin... Ədalətin buydumu?” – 
Məni ittiham edir anamın göz yaşları.

Kim verdi ixtiyarı? Keçirtdilər yuxarı
Xalqın son tikəsinə göz dikən əyyaşları.

Erməniyə əl verib, kəsirlər əlimizi,
Bizdən yaxın sayırlar qana qudurmuşları? 

Cəlladdı, ya mələkdi – alıb toruna çəkdi,
Özünkü olmayanın bostanları xışlanır.

Yağmalayıb varımı, qış etdi baharımı,
Sevgi sanır qorxudan yoğrulan alqışları

Dünən qəbir qazanlar bu gün mələk cildində,
Haqq yerinə – mədhiyyə, dərmanı bihuş-darı

Bülbüllər susur yorğun, çoxalıb qarğa-quzğun
Sonumuzu bəkləyir bu cəhənnəm quşları,

Qırx ildir Vətən deyib ulamısan qurd kimi,
Mükafatı beləymiş el üçün savaşanların…



410

UŞAQ GÖZLƏRİNDƏ QƏM

Hər gün səhər-səhər 
		 ovuşdura-ovuşdura gözlərini
		 yollara qonan, 
		 qaysaqlanmış dodağında
		 dünyanın ən böyük sualı donan,
		 sübhün yellərinə cavab nəğməsi
		 dilində gəzən, 
		 palçıqlı kənd yollarıyla 
		 məktəbə tələsən
		 ayaqyalın, başaçıq
		 uşaqları görəndə
		 tapınıram Tanrıya! 
Dünyanın əbədiliyi,
		 həyatın sonsuzluğu
		 haqqında düşünürəm. 
Allahın bir adı da –
Uşaq gözlərində QƏM!... 



411

DÜŞMƏN

İştahın başlanmışdı
Gecə-gündüz “can” deyib yarınmağından.
Talançılığın görünürdü 
dünya boyu 
adıma ulamağından.
Yalan dəyirmanında 
hər gün üyütmədəydin
uca ləyaqətimi.
İmkanın çatan kimi 
şişə tuturdun ətimi.
Cənnətimə dil uzatdın
Çopur daşlarınla. 
Hara getdinsə
yalan ağacı suvardın 
timsahdan betər göz yaşlarınla.
Yalan yelpikləyir
ağacının yarpaqları.
Gözünə tökəcəyəm
əlin yetməyən torpaqları.
Şişən özgə qanına,
Qonşu məzarı eşən.
Düşsə hansı qapıya
tez rəngini dəyişən.
Hay ol, vay ol, qardaş ol,
Yenidən quyruq qısıb 
qapımda Alabaş ol, 
bircə adın var:
Düşmən!...

SUAL

Kimdən cavab soruşaq? – Allahın bəndəsindən?! 
Kimliyini unutmuş insan törəməsindən?!
Ruhuna qəsd edərək, qanına yerikləyən,
Yüz illəri adlayan cəlladlıq həvəsindən?
Zindanların çölüylə içinin fərqi yoxsa,
Bu misqal azadlıqdan, bu bülbül qəfəsindən?
Ya padşah, ya vəzir qana batan əllərin
Vətənin başı üstə barmaqlar hədəsindən?
Millətini yem sayıb öz içində əridən 
Bir uçuq dəyirmanın balina mədəsindən? 
Həqiqət yollarını yüz cığıra ayırıb
Yüz döngədə azdıran fahişə vədəsindən? 
Boynumdan qardaşlığın qara daşını asıb
Quyulara quylayan xəyanət peşəsindən? 
Saralmış tarlasını göz yaşımla suvarıb
Qanımızla keflənən sərxoşluq nəşəsindən?
Öz əlimlə qurduğum evə müştəri çıxıb
Dönüb millətçi olan kommunist gədəsindən? 
Biri qanun yaradıb, birisi icra edən
Qohuma qohumundan, balaya dədəsindən?
Ya şeytanın əlində əsirliyə dözmədən
Üz çevirib gedəkmi ruhsuzlar ölkəsindən. 

SİZ ALLAH AMANATI

Torpaq insanı udur, 
Canlını, canı udur. 
Əlyetməz görünəni, 
Bərbəzəkli taxtları, 
Tüstülü obaları,
Çilçıraq paytaxtları, 
Hətta minillikləri, 
Hətta zamanı udur. 
Təkcə sözü udammır – 
Söz Allah amanatı! 

Nə qədər bəzənsə də 
Düzlər dağa boylanır, 
Allahı gəzə-gəzə
Göz uzağa boylanır.
Ruh ayaqlar altında, 
Baş yerinə qarındı, 
Dünya Allahın deyil,
Onu dananlarındı. 
Halallığı pas tutub,
Düzlük köhnə bayatı…
Dağlar dumanda gizli, 
Düz Allah amanatı! 



414

Sevgi, vuruş, əyləncə, 
Yenə də tələsir gün
Astaca düşür gecə, 
Sonuncu yuxu üçün.
Olsun! Bu da bir işdi
Borcunu geri sayın… 
Nə qələbə sevinci, 
Nə sabahdan arxayın.
Dostlar – üzəngi tutan, 
Minməliyəm bu atı,
Sevinin, mən də getdim,
Siz allah amanatı! 

ZAMANSIZLIQ

İlhamımı küsdürüb,
yalan, ağrı, qansızlıq.
Düşmənə əl verirkən, 
Qardaşa amansızlıq.

Dağlı ikən dağsızlıq,
Bağı varkən bağsızlıq. 
Kaman ikən oxsuzluq,
Oxikən kamansızlıq. 

Başsızlar tac qoyanda,
Sevincim gün sayanda.
Gümanım döz deyəndə, 
Dərddəki gümansızlıq. 

Mən – yol üstə boz qaya,
Qəlb açdım günə, aya,
Günləri saya-saya
İstəyim zamansızlıq… 



416

ÖLÜ CANLAR ARASINDA

Külə döndü gəncliyimiz, 
Bu şeytanlar arasında.
Özümüz də başqalaşdıq
Unutqanlar arasında. 

Ruhsuz bədən, cansız daşdı,
Vətən bilmir – vətəndaşdı,
Kişi deyil, qaravaşdı
Qudurğanlar arasında. 

“Dost-dost” deyir düşmənə tay
Millət yanır dildə haray,
Şəfəq saçır qızıl saray
Axan qanlar arasında. 

Əcələ bax, gülüb gedir,
Öz yoludu gəlib-gedir,
Ruhumuz da ölüb gedir
Ölü canlar arasında… 

TANRININ GÖZÜ

Başımızın üstündə
			  dopdolu yelin kimi
			  südü tökülən bir Ay!
Neçə milyon insana
			  eyni cür bölünən pay! 

Hərə öz qabı ilə...
			  Hər əldə bir dolu cam.
			  birindəki ümiddi,
			  birindəki intiqam.

Ancaq heç tükənmədi,
			  hamımızın olan Ay,
			  on beş günə sağılıb
			  on beş günə dolan Ay! 

Dünyanın hər yerindən 
			  gözlər ona dikili.
O tel-tel, şüa-şüa
			  ürəklərə əkilir. 

Mənimlə eyni anda
			  ona baxır düşmən də,
			  öldürən, öldürülən,
			  ruhsuz da, düşünən də. 

Mənə aman vermədən
			  rus baxır,
			  fars da baxır
			  tərs baxır, düz də baxır,
Ay Tanrının gözüymüş,
			  ona min cür baxana
			  Tanrı bir gözlə baxır!... 

BİR ŞEY QALMADI

Zəmanə adamı ola bilmədim,
Təbimdə keçmişin qəmli səsi var.
Bir az Dədə Qorqud, bir az Koroğlu,
Bir az Xətainin nişanəsi var. 

Düzlərə çıxıram düzlər mənimdi,
Dalımca ağlayan gözlər mənimdi,
Yolu əbədiyyət sözlər mənimdi,
El bilsin mənimtək pərvanəsi var. 

Mən yaşa dolsam da söz qocalmadı
Bağçam saralsa da, güllər solmadı
Haqqa yetişməyə bir şey qalmadı
Tanrıyla arada eşq pərdəsi var. 

QAR GƏTİRMİŞƏM

Bir vaxt ürkək-ürkək getdiyim yolu
Yenə təkbaşına dönürəm geri.
Gecikmiş bir sevgi ehtirasıyla
Yığıram gözümə gözəllikləri. 

Meşələr torpaqdan beşəlli tutan
Yer üstə bir yaşıl duman kimidi.
Zirvələr yenə də ucalığında
Əvvəlsiz-axırsız zaman kimidi! 

Sözüm də, ruhum da tumurcuqladı
Kim bilir nə qədər bar gətirmişəm.
Çəməni, çiçəyi payladım getdi
Qar üstə mən də bir qar gətirmişəm. 

QIZILGÜL ƏTİR SAÇIR

Bülbül divanə olub
Gücə-gündüz havalı…
Sevgisi düşür dilə,
Oxuyur dayanmadan,
Nəğməsi ağrı-acı…
Qızılgül ətir saçır… 

Bülbül vüsal istəyir,
Atılır gül qoynuna.
Gülün “mərhəmətindən”
Sinəsi parça-parça
Hardan bulsun əlacı
Tikanlar yara açır,
Qızılgül ətir saçır… 

Bülbül alova dönür,
Yanır öz sevgisinə
Bu əbədi yanğıdan
Min faciə danışır.
Min əfsanə söz açır,
Qızılgül ətir saçır… 

2002

MƏN QÜRBƏT ADAMI DEYİLƏM

Mən qürbət adamı deyiləm, bəylər, 
Qismətim yazılıb, başqa cür olmaz, 
Məndən ancaq əkən, daşyonan olar 
Ancaq qürbətlərə mühacir olmaz! 
Olsa da gedərəm əyləncə üçün 
Bir az dağı çəkər, meşəsi çəkər 
Yeni bir kitabı vərəqləyərəm, 
Ya da qızlarının nəşəsi çəkər! 

Di gəl ki, qəfildən dəyişər halım, 
Lap elə sevginin gur ocağında, 
Lap elə sevincin qaynar çağında 
Burnuma Vətənin havası gələr, 
Üstümə ardımca dünyanı gəzən 
Xəzərin bir dəli dalğası gələr! 

Dolar qulağıma anamın səsi, 
Qəm yağar qürbətin gözəlliyinə, 
Cənnət havasından bezsə ürəyim 
Uçar Qobustanın yovşan iyinə. 

Şorlaşan torpaqlar Muğanda, Mildə 
Güzgütək əslimi göstərər mənə. 
Qürbət, bu cəlladlar giriftarında 
Çarəsiz nəslimi göstərər mənə. 

Uçuq məktəblərdə kasıb uşaqlar, 
Zəkalı yurdlarım işığa möhtac. 
Hansı kəmfürsətə tapşırıb gedək, 
Hansı zatıqırıq bulacaq əlac. 

Nəfsi əyrilərin acı nəfəsi 
Yurdun baharını soldura bilər.
Təkcə sərvətini, torpağını yox, 
Elin ruhunu da çaldıra bilər! 

Vətəndə qismətim Vətənin dərdi 
Çiynimə yüklənsin, daşımaq gözəl! 
Hər yan rahatlıqdı, nə olsun, burda 
Şər ilə vuruşub yaşamaq gözəl! 

Mən qürbət adamı deyiləm, bəylər! 
Qürbətin sevinci dərddən bahadı...



424

QOCALIB 

Vidalaşmaq vaxtı çatdı
Bədən cavan, üz qocalıb. 
Nə qəribə zarafatdı
Ürək cavan, göz qocalıb. 

Dayaz sözün dərdi dərin,
Şeşi çoxdan itib zərin 
Özü cavan şairlərin 
Dodağında söz qocalıb. 

Eyni sudan, eyni oddan,
Halal çörək çıxmaz yaddan,
Kababın ki, düşdü daddan
Manqalında köz qocalıb. 

Hey çalışdım alnımda tər,
Günüm var ki ilə dəyər. 
Nə çəkmişəm, bilməyənlər 
Deyir Sabir tez qocalıb. 

SOYUYUR

Dostlar süfrəsində soyuyur sözlər, 
Qaynar qazanlarda xörək soyuyur. 
Lap elə təndirdən qızarmış gələ 
Halal kəsilməyən çörək soyuyur. 

Gedib ürəyini günəşə yapa, 
Gedib taleyini işıqdan qapa, 
Qızmar səhraları dördnala çapa 
Tənha zirvələrdə külək soyuyur. 

Verilib insana ürək də, baş da, 
Özünü qorusun ürəksiz başdan, 
O qədər yorulub qanlı savaşdan, 
Bəşər qızışanda mələk soyuyur. 

Hər çiçək gözündə bir insan qanı 
Hər insan gözündə bir gül dastanı, 
Gülzarda Tanrıdan od alıb yanır, 
Məzarlar üstündə çiçək soyuyur. 

Özü həm əkinçi, həm də torpaqdı, 
Ümiddən su içib yaşayacaqdı, 
Vətən yüyürəndə ürək bayraqdı, 
Vətən əriyəndə ürək soyuyur. 

TANRIYA QOVUŞMAQ

Bakının siyasət burulğanından
Qopub ürəyimlə qaldım baş-başa.
Yovşanlı çöllərin ilıq havası,
Rənglər şəlaləsi – boz dağlar,
Yol üstə yalqız ağac,
Sonra meşə adlı
yaşıl tamaşa!...
Hayana baxıram Tanrının hökmü,
Allahın şəklidir, üzümə gülür,
Tək mənim içimdə bəndə havası,
Tək mənim gözümdən ağrı tökülür.

Könlümü açaydım bu şəlaləyə,
Bu sellər içimdən axıb keçəydi.
Bu güllər şəklidir min-min duyğumun,
Rəngini sözümə yaxıb keçəydi.

Saçımın ağını aparar leysan,
Bəlkə göz qəminə çəməndi dərman!
Bəlkə yol götürdü diz ağrısını
Atdım bu daşları qanadlarımdan!

Torpaqda o qədər bərəkət var ki,
Özün öz ovcunda bitə bilərsən.
Qapını Əzrayıl döyməzdən qabaq
Tanrıya qovuşub itə bilərsən!...

MİLLƏTƏM

Çəkil torpağımdan, ey yağı düşmən,
Mən şeytan ümidin üzən millətəm.
Dünyanı üstümə qaldırdın, yetər,
Dünyanın dərdinə dözən millətəm!

Qədimlik uydurdun, hamısı yalan,
Ruhuma əl atdın, öz ruhun talan,
Qoynumda qıvrılan ay şahmar ilan,
Mən ilan başını əzən millətəm.

Tarix yaradanam, yalan yazansan,
Açıq okeanam, bağlı qazansan,
Torpaq becərənəm, qəbir qazansan,
Qəbri ayaq tutub gəzən millətəm…

Düzmə qabağıma çopur daşları,
Səsləsəm dikələr dağ qardaşlarım,
İstəsən tarixi bir də başlaram,
Mən durğun həyatdan bezən millətəm!

Bu şeytan çömçəsin durmadan fırla,
Özünü hesaba vur da sıfırla,
Mənim barmağımda dünya fırfıra,
Gün boyu, Ay boyu əsən millətəm.

O yunan qardaşın, o rus qardaşın
Verdi qoltuğuna qarpızı, daşı,
Bircə sənətin var, o da baş daşı,
Mən daşı mehraba düzən millətəm! 

Bircə dayağım var, o da ki haqdı
Haqqı gücsüz bilib gülmək günahdı 
Gələcək cəzanı çəkməyin vaxtı
Hesabı axırda kəsən millətəm!...

SEVİLLƏ YOLÜSTÜ SÖHBƏT

– Görən yenə Şuşanın bal dadırmı havası?
– Tərtərin nəğməsinə görən kim qulaq asır?
– El gedəndən Həkəri necə boğur hirsini?
– Yazılı daşlarımız kimə verir dərsini?
– Bizləri unutdumu görən Göyçə, Zəngəzur?
– Təbriz niyə danışmır, Ərdəbil niyə susur?
– Bu ehkam dağılanda qatmazlar ki aranı?
– Nə qədər vaxt gərəkdi sağaldaq bu yaranı?
…Hər sözün başı sual, hər sualın sonu qəm,
Bu qəmlərin ardından qəmsiz səhər görürəm!
Deyirsən bitəcəkmi bu ağrılar?
– Bitəcək!
– Ömrümüz o günlərə yetəcəkmi?
– Yetəcək!
Ovacağıq Şuşada düşmənlərin burnunu,
Erməni kimdi türkün sındıra qürurunu?!
Bu da rusun fitvası, bu da bir sirdi olub,
Yoxsa o bizi yensin?
Hansı əsrdə olub?
Bu köç geri dönəcək, səfərdən dönən kimi,
Dağlar da dikələcək ruhumuz dinən kimi!
Qurulacaq Qarabağ əzəlkindən daha şən!
Bərdədən Göyçəyəcən!...
Sağalacaq yaralar, olsa nə qədər dərin,
Belini dikəldəcək qocaman Xudafərin.
Ağdamın ağ damları,
Qızılgül hasarları,
Kəlbəcər yaylaqları,

Ala göllər üstündə
Sazın coşan çağları.
Hər bulağın üstündə uzanan məclisimiz,
İşıqlı dağınacan işıq saçan izimiz,
Türbələr, qurbangahlar,
Didərgin ruhlarımız,
Sərvətimiz, varımız...
Üç çadırlı obadan min evli kəndlərəcən,
Kağız üstə yarımçıq cızılan bəndlərəcən,
İlxıların atından sürünün itinəcən,
Həkəri balığından Murovun südünəcən
Hər şey dönəcək geri, tutacaq öz yerini,
Elimiz unudacaq bu sınıq günlərini.
Dağlara ruh gələcək – Şikəstədən, Muğamdan,
Farsın, rusun əlini üzəcəyəm yaxamdan...
Millətim dikələcək əlli milyon, yüz milyon
Bu birlik türküsünü qitələr eşidəcək.
Gəncədən Naxçıvana, Naxçıvandan Qəzvinə
Əngəlsiz, maneəsiz yollarım çəkiləcək...
Sümüyə dirənibsə əsarət bıçaqları,
Qapımın ağzındadır, demək, xoşbəxt çağlarım!
Tarix qatarlarını saxlamaz öz yolundan
Kiminsə doğuluşu, kiminsə öləcəyi,
Azərbaycan içindən doğulur – diqqətlə bax!
Xalqın ruhu bütövsə – bütövdür gələcəyi!

ÇÖRƏK VER BİZƏ

Kürsü, ya gilyotin? – Ayırmaq olmur,
Fərqli nəğmələri ötdün bir səslə,
Bizə verməkdənsə torpağımızı
Bizi torpaqlara verdin həvəslə.

Tarlamı, suyumu, işığımı ver,
Silah verməsən də, ürək ver bizə!
Ay çörək qayğısı çəkməyən kişi,
Millətin qırılır, – 
			  çörək ver bizə.

Gör necə yaşayır gədə nazirlər,
Hələ işıq saçan mundirlərə bax!
Papağı özündən yekə görünən
General bəzəkli cındırlara bax!

On mülkə paylanır bir ev artığı,
Saraylar... itinə, qaravaşına.
Öz kefli başını qoruyanların
Vətəni qalıbdır başlı-başına.

Seçki, Ana yasa, açıq cəmiyyət...
Evimiz yıxılır, dirək ver bizə.
Dörd yanın çörəyi ayaqlayandı
Bizsə qədirbilən –
			  çörək ver bizə!... 

Bu millət quldursa, qul payını ver,
Eşşəyə çuldursa, çul payını ver!
Getdiyin yoldursa, yol payını ver!
Bu yekə kölgəndə saraldı Vətən
Qazımızı satdın,
			  təzək ver bizə!

Səndən dilənmirik, payımız yetər!
Kəs əyri əlləri, 
			  çörək ver bizə!...

15 sentyabr

QUŞLAR DƏNLƏYƏR
 

Fikrim açıldı, durun,
Ağzıma qıfıl vurun,
Son sözü gözlə sorun
Gələn dinləyər yoxsa!... 

Elə ki, vaxtım çatır,
Bu nişançı düz atır,
Yaxşı ki, anam yatır,
Fələyi söyər yoxsa!... 

Payız… torpaq təzə-tər… 
Toxum daşda da bitər,
Bizi dərin səpirlər
Quşlar dənləyər yoxsa!... 

2003

UCALDAMMAZ

Lap elə peyğəmbər adı daşısın,
Zatı qırıqları ad ucaldanmaz.
Ruhunda Tanrının çınqısı yoxsa, 
Onu bir qəlyanlıq od ucaldammaz. 

Bir kəlməsi qisas, bir kəlməsi qan
Kimlərə güvənir bu bala şeytan? 
Elin hikmətini unudub çoxdan
Millət sevməyincə yad ucaldammaz.

Niyyəti əyrisə, haramsa yükü, 
Hörümçək torudu – hördüyü hörgü, 
İlxı gətirsinlər önünə hər gün 
Keçəl Həmzələri at ucaldanmaz. 

DƏRD DİLİ

Bu dildə anlaşırlar
    		  uzaq-uzaq ulduzlar,
Pıçıldaşan çiçəklər 
    		  danışır dərd dilində.
Kim kəsib, harda kəsib 
     		 ağacın qollarını
Kəsik qollar baş-başa 
     		 alışır dərd dilində.

Bu dilin ilk kəlməsi
     		 oddu – günəşdən gəlir,
Birinci qəm havası –
     		 Tanrıdan ayrı düşmək!
Buna görə yolların
     		 kələfi bir əldədir, 
Yalnız yolun haqqıdır 
      	 Tanrı ilə görüşmək!
 
İnsanın kainata
      	 səsini duyurmağa
Göndərilən qızıl val –
      	 musiqidi – dərd dolu.
Harda yaşayış varsa
     		 onu anlaya bilər,
Canlı varsa, dərd də var,
     		 Həyat yolu – dərd yolu!...

Aşar milyon illəri –
     		 yer sönər, səsi sönməz,
Bu dildi aləmlərin
      	 tərcüməsiz, tək dili.

Torpağa endirəndə
      	 dönər çörək dilinə,  
Göylərə qaldıranda
      	 ruh dili, ürək dili...

Nə vaxtdı yol gəlirəm
      	 tale tacı başımda,
Doğuşdan ölüməcən
      	 vuruş, qırğın, qazanc, iş...
Hara getdim içimdə
      	 yeni bir dil həsrəti,
Həsrətsiz öyrəndiyim 
      	 yalnız dərdin diliymiş!

Dərd dünyanı kiçildir,
      	 hamı onun acizi,
İnsan dil qohumudu,
      	 ağıyla, qarasıyla. 
Sevinci ocaq kimi
      	 qabağına eşənlər
Ocaqda birləşmədi,
      	 birləşəcək yasıyla.

Buna görə şairlər
     		 bir taleyin ortağı,
Puşkinə güllə atır...
      	N əsimini soyanlar
Buna görə Müşfiqlə
      	 Lorkanın taleyi bir,
Cavidin ağrısında
      	 mənim də qismətim var...

NİYƏ QORXUR

Başlayandan doğru deyib, doğru yazıbsa
Bu söz, yazı sınağından dil niyə qorxur?
Tamahkarlar vızıldaşıb uçub gedəcək,
Gözəlliyi göz çıxaran gül niyə qorxur?

Dünya onun atəşindən qızınıbdısa,
Gəlib-gəlib bir ocağa qısılıbdısa,
Varlığını savaşlardan qazanıbdısa, 
İlk döyüşdü, son döyüşdü?... El niyə qorxur?

Ya ölümdü, ya qalımdı. Yollar dirənib,
Oxu, ruhum, Cəngi adlı bu zümzüməni,
Sağ olsunlar düşmənlərim oyadır məni
Qarışqanın kölgəsindən fil niyə qorx

DÜNYA GÖZƏLDİ, ANCAQ...

Dünya gözəldir ancaq, xəyanətkar gözəldir,
Fitnədi başdan-başa sözüylə, işvəsiylə. 
Neçəsinin fikrində ümid toxumu əkir, 
Birisinin haqqını bölüşür neçəsiylə. 
Cənnətin filialı, ancaq ürəyi bumbuz, 
Verdiyi bircə tikə, almaq istəyi sonsuz. 

Hamı onun quluymuş ağıyla, qarasıyla. 
Hamını ala bilir zoruyla, parasıyla
Bir milyon qaçqınımı kor gözü görməz ikən, 
Bir ovuc düşmənimə yanıb təəssüb çəkən, 
Yurdumu zəbt edənin ağ yalanı ona haqq, 
Ya bizi axmaq bilir, ya da özüdür axmaq! 

Məni soyur, talayır, qatillərə pay verir, 
Yüz məscid inildəsin, kilsəyə haray verir! 
Bizim qanımız suymuş, alidir bunun qanı,
Bunlar təcrübə yapan, biz təcrübə siçanı? 

Dünya gözəldir, dedim? Bu gözəllik yalandı!
Mələk cildi geysə də, mahiyyəti ilandı!

Yenə Səlib yürüşü, yenə də din davası
Sivil dövlət, parlaman, – Vatikan aftafası!
Bu Allah əmridirmi, yoxsa şeytan qurğusu?
Ya dünyanın biryolluq xilas olmaq qorxusu!  

DİNMƏ, MİKAYIL
				  
	 “Oxu, Mikayıl, oxu!” 

Zəlimxan Yaqub 

Sən gözümdə həmişə şəlalətək çağlayan, 
Haqqı göyə qaldıran, haqsızlığı dağlayan, 
İldırım nərəsiylə dünyanı qucaqlayan, 
Xırdalıq sənə yaddı, bu vədlərə sevinmə, 
Millət danış deməsə, dinmə, Mikayıl, dinmə! 

Şirvan – şir yurdu demək, şir oğlu şir olmusan, 
Söz deyənin sayı çox, sən isə bir olmusan, 
Sənətin zirvəsində müqəddəs pir olmusan, 
İnnac yerim, ocağım, nəzir altında sönmə, 
Dilin ələ dönməsin, dinmə, Mikayıl, dinmə! 

Sən Vətənin sazısan – milyon ruha köklənən, 
Sən Savaş əsgərisən – qəzəbnən körüklənən. 
Sən yurdun içindəsən – yurdsuzlardı təklənən, 
Bülbül ol, xalq içində, söz-söz hörül bir himnə, 
Düz sözün xılx içində, dinmə, Mikayıl, dinmə! 

Hakimlərin çevrəsi – qoca qarı tilsimi, 
Mükafatlar, rütbələr ömrün bahar nəsimi, 
Ey qandallı Xaqani, ey soyulan Nəsimi, 
Quru sümük də qalsan, qul paltarı geyinmə, 
Yuban bu karvana da, dinmə, Mikayıl, dinmə! 

Millət dərdin içində, dərd millətin içində, 
Milləti kim çıxarsın bu zillətin içindən, 
Yolun keçib hər zaman həqiqətin içindən, 
Sən namərdlik daşına sinmə, Mikayıl, sinmə! 
Bu ilan dillilərə dinmə, Mikayıl, dinmə! 

Ya padşah, ya soltan, prezident, baş nazir, 
Növ-növ adlar altında hamısının işi bir, 
Başını sığallayıb tərifiynən əmr edir, 
Heç kimin ənamına enmə, Mikayıl, enmə, 
Sözünü kiçiltsələr, dinmə, Mikayıl, dinmə! 

Günahkarlar başında söz Tanrının hədəsi, 
Ümidsiz dünyamıza söz xilaskar vədəsi, 
Min ordunu xışmalar bir sözün Sərkərdəsi, 
Mərdlik vuruşu deyil, dinmə, Mikayıl, dinmə! 
Bu şahlıq quşu deyil, dinmə, Mikayıl, dinmə! 

Türk deyəndə üşənib dodaqları səyriyən, 
Millətinin üstünə yağı kimi yeriyən, 
Hər sağalmaz yaraya, hər dözülməz əyriyə, 
Gülmək gərəkən yerdə, gülən kimi görünmə, 
Ac ol, döyül, tapdalan!... Dinmə, Mikayıl, dinmə! 

Harayına dostların alqış səsi gəlməsə, 
Vuruşundan Xəlilin ulu ruhu gülməsə, 
Səsin Məmməd Araza dərman ola bilməsə, 
Sus həqiqət naminə! Dinmə, Mikayıl, dinmə! 
Ulu niyyət naminə, dinmə, Mikayıl, dinmə! 

Mənim halımı da gör, dörd tərəfim qarmaqdı, 
On ildi işim-peşəm buz dağını yarmaqdı, 
Xalqı öz ucaltdığı bütlərdən qoparmaqdı! 
Varsa iti süngü ver, dinmə, Mikayıl, dinmə! 
Gücünü külüngə ver, dinmə, Mikayıl, dinmə! 

Sənin məğrur səsində yalan da gözəlləşir, 
Sənin böyük sevginlə ilan da gözəlləşir, 
Millətimin ruhunu çalan da gözəlləşir, 
Şəhidlərin xətrinə! Dinmə, Mikayıl, dinmə! 
Yerin, göyün xətrinə! Dinmə, Mikayıl, dinmə! 

Oxu, şərin qolunu bağlada bilsən, oxu, 
Bu zülmət axınını saxlada bilsən, oxu, 
Yurda qan ağladanı ağlada bilsən, oxu, 
Yalanları öyəndə, dinmə, Mikayıl, dinmə! 
Sözün daşa dəyəndə, dinmə, Mikayıl, dinmə! 

Gurla El Məclisində, əsl Gülüstanda din, 
Dinsən Muğan düzündə, Mildə, Savalanda din, 
Azərbaycan adından gurla bu cahanda din, 
Yurdumun haqq səsitək dünyaya yayıl, oxu! 
Zəlimxan onda desin, “oxu, Mikayıl, oxu!” 

TANRI QAYTARAR BİZƏ

Araz Elsəs oxuyurdu Elçibəy üçün,
Min-min diri yanında üz tutmuşdu tək ona.
Hamının unutduğu qədim bir ruh dilində
Ulayırdı bu dili yaşadanın ruhuna.

Sazın fırtınasında duyğumuzun tarixi,
Metedən Nadir şaha böyüklərin ağrısı.
Simlərin işığında qovuşub bir-birinə
Min ilin ayrısıyla bir gecənin ayrısı.

O qopub gedə bilmir, durub başımız üstə,
Ayrı bir dünyadan da toxunur sarı simə.
Baxır sonuncu kərə “dostların” sifətinə
Onsuz kasıb görünən Vətən adlı tilsimə.

O indi qəmdən uca, nə göz yaşı, nə ağrı,
Yasin, dua, özgə dil – bu dünyanın malıdır.
Savaşlardan yarımçıq gedən döyüşçü üçün
Yurdunun ən döyüşkən marşı oxunmalıdır.

Bir hava ki, yol gəlir tarixin o başından,
Bəlkə Tanrı evinin qapısını açan səs.
Məhşərdə Vətəninin havası duyulmursa,
Yüz-yüz mələk də gəlsə, onu dindirə bilməz.

O kimdir? – Savalandan bir bahar əsintisi
Ümidini körüklər amma milyon ürəyin.
Araz Elsəs oxuyur fəqət onun səsiylə
Milləti silkələyən səsidir Elçibəyin!

Uçan küskün ruhlardı, sevilən ruhlar qalır,
Bizimlə bir sırada, bu namus savaşında!
Elçibəyin ruhunu Tanrı qaytarar bizə 
Birinin gülüşündə, birinin göz yaşında!

AYDAN ÜÇÜN 

Göydənmi, yerdənmi, Aydanmı gəldi.
Ömür kitabımda qızıl yazıdı.
O ad daşımır ki, qürur daşıyır
Bakılı olsa da, dağlar qızıdı… 

Ruhunda zəriflik çiçəkdən artıq,
Sinəmdə çırpınır ürəkdən artıq,
Yazır taleyimi mələkdən artıq
Onun yazdığından Tanrım razıdı.

Danışan dilimdi, çağlayan gözüm,
Küllənən ocaqda işaran közüm,
O mənim dilimdə ən şirin sözüm, 
O mənim nəğməmin son avazıdır...

* * * 

Qar yağırdı Xəzərə,
Gecə-gündüz, aramsız...
		  Yağırsa nə olacaq? 
Bu sahilsiz ümmana
		  beş-on damla göz yaşı
		  sıxarsa nə olacaq? 
Ağ dalğalar bir az da 
		  ağarsa nə olacaq? 

HANSI DAHA AĞIRDI

Dəniz silir izimi,
Yalan yozur sözümü,
Əlin basır gözümü – 
Hansı daha ağırdı. 

Əli bağlı qardaşım, 
İtkilərə göz yaşım,
Başım üstə baş daşı
Hansı daha ağırdı. 

Yurdu taladı yağı,
Göydən fəlakət yağır
Haqqın hesab sormağı 
Hansı daha ağırdı. 

2004

ÇƏPƏR

Hərə çəpər çəkir öz bağçasına
Biri sevincinə, biri yasına.
Biri dövlətinə, biri varına,
Biri öz bostanı, öz gülzarına. 

Bir də görürsən ki, el seyrəngahı,
Çevrilib birinin bağçası olur.
Min illər torpaqda arxayın yatan,
Xəzinə birinin boğçası olur.
Biri Buzovnanın qayalarını,
Sakitcə ötürür öz balasına.
Biri Qobustanı özəlləşdirir,
Biri sahiblənir Qız Qalasına.
 
Gözü dağdan doymur, arandan doymur,
Meşədən, qamışdan, şorandan doymur. 
Önünə nə keçir salır çəpərə,
Heyvan xislətini, qul qayəsini, 
Özünün olmayan sərmayəsini
Olmayan abrını salır çəpərə. 

Yazıq dənizimiz tor-tor bölünüb,
Axır mənzilimiz gor-gor bölünüb. 

Tanrıdan bir elə pay kimi gələn,
Bulaqlar bəndənin evinə axır. 
Yollarda görmürsən yolkəsənləri
Çaylar da birinin nəfinə axır. 

Sağkən anasına baş səkməyənlər
Qalaça tikdirir el möhnətindən. 
Mərmər də qaralır haramlığına,
Heykəl də qızarır xəcalətindən.
 
Göylər də bölünüb, şırım-şırımdı
Hər qarış yer üstə bir təzə ocaq
İnsanın iştahı itilənəndə, 
Tanrının özünə yer qalmayacaq. 

Fevral



449

DAYAQ
	

Pəncərəmin altında şam
	 küləklə oynayır bu axşam,
Yarpaqları iynə-iynə, 
Min yol görsəm də
	 ilk dəfə bayılıram gözəlliyinə! 
İlk dəfə duyuram 
	 adi ağac olmadığını
İynə əlləriylə 
	 mənə toxunmaq ehtiyacını.
Bəlkə də tanışlığımızdan beləymiş! 
Ağac dilini bilməmişəm sadəcə
O da baxa-baxa Allahın 
	 bu dilbilməz bəndəsinə
	 böyüyüb nə vaxtsa 
	 başa düşüləcəyinə ümidlə! 
Bu qədər yara,
	 bu qədər ağrı,
Dilbilməz adamlara
	 bu qədər kin
	 içimi didərkən
Küləklə oynayan şam
	 məni ayıltdı bu axşam! 
Görmək üçün dünyanın gözəlliyini
Silkələnib çıxmaq üçün bu ağrılardan, 
Ağac dili ilə danışmaq üçün
	 dünyanın ayrı üzündən, 
Göstərmək üçün həyatın 
	 əsl gözəlliyini! 

Ağaca baxdım, 
	 duydum əsl xoşbəxtliyi
	 və onun içində olduğumu 
	 özümün də! 
Anladım bu ağac niyə yaşayır
	 yer üzərində
Bəlkə Kür boyunda, 
	 Eldar meşələrində
Milyon ilə yaranmış şam nəsli
	 bəsləyib bu ağacı
	 böyüdüb, 
	 keçirib min toxumun içindən
	 tufandan, fırtınadan
Təkcə onun xətrinə ki, 
	 bu axşam
	 mənə dayaq olsun
	 ümidim qırılan zaman!

BU XANIM ŞEİR İSTƏYİR
					   

Firavana

“Şeir” deyir bu xanım, amma ürək istəyir
Şeirin qolları üstə əzizlənmək istəyir.

Kül basan ocaqları bəlkə şeir yandırdı,
Mürgülü duyğuları kəlmələr oyandırdı.
Sevgi, görüş, ayrılıq... ötüb keçir an kimi, 
Dünyada oğru yoxdur soyğunçu zaman kimi 
Hər şeyə əli çatır – dənizə də, göyə də
Min ildə bir doğulan eşsiz gözəlliyə də. 
Tək şairin şeirinə toxuna bilmir zaman
Qızlar sevgi yaşında boylanır misralardan. 
Başqası duymayanı şair, sözsüz duyacaq,
Açılmamış ürəyin sirrini oxuyacaq. 
Saçlar darağa yatmır, daranacaq söz ilə 
Gözdən qorunmayanlar qorunacaq söz ilə

“Şeir” deyir, könlünün istəyi sevilməkdi, 
Vurulub birisinə vurğunluqdan ölməkdi
Bu Tanrı vergisini anlayan bir ər ola,
Onu yad baxışlardan qoruyan sipər ola.
Qudurğan kişilərin sözündən qorumağa,
Xəyalları çaşanda özündən qorumağa
Bu qeybətcil dillərdən,
	          bu naməhrəm əllərdən,
Yarı yolda dayanan bu yarımçıq ərlərdən,

Şeytan qurğularından, hörümçək əməllərdən
Çəkib basa bağrına, deyə ki, mənimkisən,
Sən ruhumun bircəsi, ürəyimin təkisən. 

Şeir istəyir xanım, onu duyan bir şeir,
Yalqızlığın əlindən oğurlayan bir şeir. 
Gəlinliyində nənə, nənəliyində gəlin
Bu qədər insanlara qayğı payladı, bəsdi,
Gözəli vəsf edəndə artır sözün dəyəri,
Sözə qovuşan zaman gözəlliklər ölməzdi. 

ƏLİ BƏNÖVŞƏLİ QADIN

Saçları ağarmış, üzü qırışmış
yaşlı bir qadın
kötüyə dönmüş əlində
üçcə saplaq bənövşə
gedir yolla
yanından ötüb keçən 
adamları görmədən. 

İlgiləndirmir onu 
“bu yaşda çiçək nə, sən nə?” 
deyə bilərlər... 
Eləcə bənövşəylə danışır,
ya da bu sehrli mikrofonla
Tanrıya yerdən 
reportaj verirmişcəsinə 
tutub üzünə çiçəkləri
nəvə əlindən tutmuş kimi. 

Gedir 
üzündə üç saplaq 
qar altdan çıxmış 
solğun bənövşənin təbəssümü. 
Gedir – bəlkə də 
bu çiçəklərə 
ömrünün ən ağır etirafını edir,
ya dərdini açır 
özü də bənövşə olduğu illərin.



454

Ya da duyaraq 
yaxınlaşan sonunu 
Tanrı dərgahına beləcə getmək istəyir,
əlində bənövşə 
qarşılamaq istəyir onu... 
Saçlarına taxsaydı
qar altdan çıxıb deyərdim – 
yaz yaxınlaşır... 
qızıl gül yaraşmazdı bəlkə,
bənövşə yaraşır. 

7 aprel 



455

YOLLARIM QOPUZ SİMLƏRİ

Yollarım Qopuz simləri, 
Bir ucu tarixin o tayında, 
Oğuz xanın qızıl ox-yayında 
Zərdüştün Savalandakı mağara sarayında 
Göylərin dilini bilən Yağmur daşında
Qorqud atanın ölümlə savaşında
Alpər Tonqanın camına tökülən zəhərdə
Çinin damarını qırdığım,
İstanbulun içindən doğulduğum səhərdə 
Şumer-Altay arası 
Cəhrə kirişi kimi, 
Dünyanı fırlatmada... 
Dünyanı fırlanmada
Yol dəlisi bu adam: 

“Nənəm cəhrə, işlə hey
Keçirt iynə səbrindən
Bu xalçanı, kilimi,
Arğacı barmaqlarım, 
Ərişi Qopuz simi!” 

Bir ucu Tanrının əlində…
Bu simləri ilkin özü çalıb
Mənə öyrədə bilmədiyi dilində. 
Bu çalğı ondan gəlir, 
Mənə qalan qulaq sevincidi, 
Dilini özü bilir! 

Yollarım Qopuz simləri…
Köklənən çağı yetdi! 
Ozan ruhum, di dirçəl, 
Bur, Altay aşığını
Kök pərdə tarım olsun,
Bur, Xan Tenqri gərilsin
Sarı sim yarım olsun! 
Bu nəğmə yağışından 
Doğan baharım olsun!... 

Mizrab da dəyişir, əl də dəyişir, 
Nəsil də dəyişir, el də dəyişir.
Alınmaz qalalar alına bilir
Bu nəğmə qalası çökməz, çapılmaz
Ayağım qandaldan açılmayınca
Bu yolu dindirən mizrab tapılmaz!... 

ŞEİR VƏ SİYASƏT

Siyasətçi qardaşlar,
yerindədir ağlınız,
diliniz, məntiqiniz,
hər gün bilgilənməniz,
göyə kəmənd atmanız,
yerlə ilgilənməniz... 
Çatmayan şeiriyyətdir. 

Şeir demək, söz demək! 
Söz Tanrının payıdır,
Tanrıdansa – düz! – demək!
Bircə şeirlik ilham, – 
Dan üzündən əsən meh, – 
torpağa düşən toxum,
südə qatılan maya,
təmənnasız bir sevgi,
bulaq gözündəki su,
sonu bilinməz arzu…

Siyasət bicliyinə
bircə şeirlik ilham
qata bilsəniz əgər
qalan hər iş düzələr... 

8 aprel

BU, MƏNİM XALQIM DEYİL

Evində düşmənin at oynatmasıyla,
alverçilərin 
namusunu bazarda satmasıyla
		  barışan, 
deyən, gülən, danışan
mənim xalqım deyil, – 
eyni dildə danışsaq,
eyni qanı daşısaq belə! 

Şərəfini ayağının altına qoyub ucalan, 
belə ucalığı ilə boyu kiçilən, 
çayları quruyan,
keçilməz sandığımız dəryaları keçilən,
özgə bazarlarında banandan öncə
adımızın təmizliyini satan,
üzündəki möhür kütlük, yalan – 
qumarbaz, narkoman,
oğru, şarlatan,
bir qarın çörəkdən ötrü
üzü tüpürcəkli gəzən,
özgəyə əzilib, özünü əzən
mənim millətim deyil!... 

Millət, xalq deyəndə
onları düşünmədim, 
yazmadım onlar üçün
puldan başqa kağız tanımayan,
qarnı baş əvəzi nadanlar üçün!

Alış-veriş dilindən başqa 
dil bilməyən
sürü – sallaqxana növbəsində…
Hansı keçi aparacaq onu 
bıçaq altına
fərqinə varmaz! 
Ruhunu itirmiş kölə bir nəsli 
silah qurtarmaz! 

Səkkiz, ya əlli milyon sifətsiz kütlə
heç olmayıbmış kimi
çəkilib gedəcək bu səhnədən 
çəkilib gedəcək milyonçu görməmişlər
siyasətbaz qəmişlər,
ancaq fələyin çərxi yenə durmadan işlər
yazıq ruh əkinçisi yurdu becərənədək, 
kötük qəbiristanından meşə cücərənədək!... 

Mənim xalqım bir ruh ağacıdı
çiçəklərini şaxta vurub,
meyvə verməz bu payız,
quraqlıq vaxtsız soldurub yarpaqlarını,
yarpaq tabutlarıdı küçələr boyu axan,
ağaclar kölgəsiz sıxılan,
nəğməsiz darıxan... 
amma başı göylərdə,
suyunu kəsənlər bilmirlər onun 
su yox, söz içdiyini,
dünyanın fəsillərindən öncə
ürəyimin baharından keçdiyini,
Sözümün sərhədindən 
min il sonra da quş uçurtmaz

Füzuli-ordu! 
Xətai at üstündə
beş yüz ildi 
dolanır gecə-gündüz 
		  məmləkətin başına,
Baxır şah qürurunun 
		  sonucuna, yasına!
Qılıncla yara vurdu
sözüylə məlhəm qoyur 
		  millətin yarasına…
Yazıq qoca Ələsgər! 
		  dağlarının başında 
		  Göyçə viranəsində 
		  təklik onu göynədir. 
Ordusu çıxıb gedib 
		  osa öz yerindədir! 

Mənim xalqım sizlər deyilsiz, qardaş! 
o ucadır bizlərdən,
		  böyükdür özümüzdən.
Analar darıxmasın
millət doğulacaqdır
		  hamilə sözümüzdən. 

9 aprel

BU SƏNSƏN, İNAN

Sıxıcı günlərin soyuğu bitdi,
Ruhuma əl çəkdi ilıq bir səhər,
Ağır havanı qovan 
taybatay pəncərələr,
dənizin duru havası,
ilk cümləsini yazacağım yazı 
dünya doğulacaq zərrə duyğudan…
Bu sənsən, inan... 

Yolçu, bu komanın yanında ötmə,
Alması göylərdə nağıldı, dinlə! 
Qoy şehli çəmənə düşsün çəhlimin,
Divarlar isinsin hərarətinlə. 
Bircə baxışından yanacaq ocaq, 
Hər şey qayıdacaq ilkin rənginə, 
Güllər açılacaq gül dodağından
Bu sənsən, inan... 

Bir az mürgülüydüm, bir azca yorğun
Yüküm bir karvanın yüküydü amma.
Hər gün dörd yanımda evlər ucalır,
Mənimki quruca hörgüydü amma. 
O da ki, bir azca yerdən aşağı, 
Kirəmit gərəkməz, damı torpaqdan…
Kimdi “təzə” evə köçməyə qoymur? 
Bu sənsən, inan... 

Mən ki, istəyimin yazındaymışam, 
Nəymiş dünyamızı qəfil saraldan. 
Ürək soyuyanda nə fərqi varmış
O mərmər sarayın torpaq saraydan. 
Bağla qapıları, kəs bu yolları,
Həbs elə, buraxma məni yanından. 
Sirrini gəzirdim ölümsüzlüyün. 
Bu sənsən, inan!

BU, AYRILIQ OLSA DA

Bu, ayrılıq olsa da, ayrılıqdan qaçmaqdı,
Dərddən havalananda qanadlanıb uçmaqdı.

Üzümə gülənlərin hər kəlməsi tikanlı,
Gedib qürbət ellərdə yalqızlığı qucmaqdı. 

Sirrini silah edən sirdaşların əlindən
Dil verib dilbilməzə ürəyini açmaqdı.

Son baharın barından dumanlandı başımız,
Sevgi toxluğunun da bir əlacı acmaqdı. 

Bir bilet də almışam Tanrının qatarına
İndi işə yaramır, yarayar əcəl vaxtı!... 

* * * 

Nə gəlməyim bəlli idi,
Nə gedişim bilinəcək.
Nəyim vardı bu dünyada 
O dünyayla bölünəcək. 

Baş açılmır kələyindən,
Çıxmaq olmur bələyindən,
Zamanın söz ələyində
Dediyimiz ələnəcək!... 

Ölüm – axirət dənizi,
Kəfən yelkənləri üzür
Sirr pərdəsi gözümüzün 
Ağ pambıqla silinəcək!... 

BUNLAR NƏ İSTƏYİR MİLLƏTDƏN, 
GÖRƏN?

Vuruşa bilmirsə – millətdən görür,
Danışa bilmirsə – millətdən görür,
Könlündə Allahın ocağı sönmüş,
Alışa bilmirsə – millətdən görür. 

“Biz millət deyilik!”
			   Düşmən şüarı. 
Saqqıztək veriblər ağzına, bilmir. 
Özgə xarabanın kösöyü gözəl
Öz yanan dağında qızına bilmir… 

Yolu əyri gedir, yolları söyür,
Gözü əyri görür əyir çinarı.
İlan da düz girir öz yuvasına
Evində düzlüyü bacarmır barı 
Bunlar nə istəyir millətdən, görən? 

2005

KƏND GECƏSİNDƏN BİR İŞARTI

Zil qaranlıq bir gecə
Kənd eyvanında 
bir vaxtlar atamın vərdişi üzrə 
açdılar yatağımı… 
Başımın üstündə ulduzlar – 
		  göy çadırının deşikləri. 
Çəkib aparacaq məni 
		  işıq toru. 
Ulduzlar dövrə vurub
		  min gözlə mənə baxan kimi. 
Xatirə danışır 
		  şırıltısı çayın 
		  keçmişimdən axan kimi. 
Unudulub uzaq yollar, 
		  taleyimin şəhəri,
İllərlə ürəyimə damızdırılan 
		  sevgi – zəhəri. 
Qovhaqov, qazanc, savaş,
		  təriflərin dumanı 
		  ömrümüzü üyüdən 
acgöz vaxt dəyirmanı… 
Sanki heç olmayıbmış 
		  o şöhrət bəhsəbəhsi, 
Sonluq bəlli olsa da, 
sona varmaq həvəsi. 

Bizi burdan aparan 
		  vədələr-solğun çiçək… 
O şeytan cah-cəlalı 
		  bu keçmişə dönüşü,
		  bu Tanrıyla görüşü 
necə əvəz edəcək? 

 



468

TUTQUN HAVA

Bakının tutqun günləri 
Göy yerə yaxınlaşır. 
Ürəyim məngənədə – 
Kədər üstümə daşır. 
Düyünə düşən yolum
Çıxmazlarda dolaşır 
Qərib bir yalquzağam 
Bir kimsədə işim yox 
İtlər niyə ulaşır?!... 

* * * 

Bu qədər işıqlı
		  bu qədər zərif, 
		  bu qədər çılpaq 
insanı göyə qovuşduran 
bir aylı gecəni görmək üçün 
min il yaşayasan gərək… 
Yalnız min ildən bir 
		  təkrar oluna bilər 
		  bu möcüzə. 
Yalnız min ildən bir 
	 Allahın nəfəsi 
		  dağlarda belə əsər. 
Kiminsə qismətidir 
		  bu gecənin oyaqlığı 
Özü yaratdığına 
		  Allahın ortaqlığı. 

Oktyabr 

* * * 

Sevgimiz tükəndimi? – 
Məncə, tükənmədi, yox! 
Eləcə yarı yolda 
		  dayandı yorğunluqdan. 
Tuş olduğu daşlardan 
		  qırıldı qanadları. 
Üzünü mamır basdı
		  bu tənbəl durğunluqdan. 
Dözmədi, tablamadı 
		  zəhər saçan qeybətə,
Çırpdı bu dəli bülbül 
		  köksünü tikanlara. 
Gördü hər yan zülmətdi 
		  o da atəş böcəyi – 
Bir çınqı işartısı 
		  gecəni necə yara? 
Hər yanda xəyanətlər 
		  yalanla pərdələnmiş.
Özü bir ocaqdaykən 
		  gözü özgə elçisi. 
Sevgilər körpəlikdən 
		  yad bələyə bələnmiş.
Namusu antikvartək 
		  satır can alverçisi. 
Hər şey el gözünədir 
		  şərəf, qeyrət, etibar 
Qaranın qabağında 
		  ağ necə dayanacaq? 

Hətta əyri ürək də 
		  yanarkən tüstüsü düz! 
Yazıq ruh ocağını 
		  daha kim anlayacaq?!

Sevgimiz tükəndimi,
Məncə tükənmədi, yox! 
Yalan tufan qopara, 	  	
		  zirvənin nə vecinə 
Utanmaz baxışlardan 
		  gözünü yerə dikib 
Bazara çəkilməmiş 
		  çəkilib öz işinə! 

 



472

SƏN MƏNİM NAĞILIMSAN

Ürəyimdə eşqimizin ocaq yeri, 
Həsrətini bu günümə gətirmədim. 
Nəyim varsa sona kimi verdim sənə 
Özgə eşqə bircə zərrə götürmədim. 

		 Sən mənim sevincimsən,
		 Sən mənim göz yaşımsan 
		 Son damlasan, ağlamadım 
				   İtirmədim. 

Mənimlə bir addımladın bu yolları,
Mənimlə bir keçdin sonsuz ağrılardan. 
Yolumuzda yüz gülüstan məzarlığı 
Ovcumuzda daş qisməti – nağıllardan. 

		 Sən mənim harayımsan, 
		 Sən mənim nağılımsan 
		 Ömrü boyu oxusam da 
				   Bitirmədim! 

RƏDD ELƏDİM

Dostların sinəsində güllələr açılanda
Sinəmdən minnət asan əlləri rədd elədim. 
Həm əklilə hörülən, həm başıma səpilən 
Göz yaşımla bəslənən gülləri rədd elədim. 

Siyasət oyunları çaxan ikən qocalan,
Əcnəbi qoyunları çəngə ota alçalan 
Kütləni kor sayaraq matəminə əl çalan 
Ruhuma zəhər qatan dilləri rədd elədim. 

Dərdlər yumruğa dönüb ürəyimə sıxılmış,
Yüz arzu, yüz təsəlli – ilğımlarım dağılmış, 
Ömrüm yeni başlanır, yazılanlar nağılmış, 
O əsarət damğalı illəri rədd elədim! 

* * * 

Halıma ağlayır qaralan buludlar, 
Sinəmi göynədir soyuyan umudlar, 
			  Ayrılıb getməsəydin, 
			  Yollarda itməsəydin 
Həsrətdən yağmazdı saçlarıma qar. 

Bəxtimdə sevginin açılmaz tilsimi,
İllərim tələsdi yaz ağzı sel kimi 
			  Sən mənə yad olmasan, 
			  Sınıq qanad olmasan, 
Qələm susdurmazdı nəğmələrimi. 

FÜRSƏT 

Kəs xalqın boğazından, 
		  çörəyindən, ətindən
		  qaçqının ümidindən, 
		  yetimin qismətindən
Qamarla bu haramı, 
		  gizlət öz millətindən. 
Bir ev, iki ev, on ev… 
		  xaricdə imarətlər, 
		  banklarda neçə hesab. 
		  yad ellərdə sərmayə. 
Özünü on nüsxə yap,
		  bacara bilsən əgər!
Biri gecə sübhəcən
		  yunan kazinosunda, 
Biri pula sarmaşan 
		  bir gözəldən xəcalət… 
İspan çimərlikləri, 
		  sonra Safari, Dubay... 
İsveç meşələrində 
		  biri dincəlsin üç ay! 
Nə Qarabağ, nə vətən,
		  nə əl açan millətin 
		  səni döndərə bilməz, 
		  bu yoldan dönmək çətin! 

Əlinə keçib fürsət, 
		  fürsət namərd, min üzlü,
Kişilər qala-qala 
      		  nədənsə səni seçmiş, 
Nə əsil-nəcabət var,
     		  nə bir əməl, nə keçmiş!... 

2006

KÖHNƏ İŞ YOLDAŞIM 
ASLANIN XATİRƏSİNƏ

Yəqin ruhunun ən qırıq,
ümidinin ən tükənən çağında, 
qopub yalqız qalanda 
		  dostların yığnağından, 
		  ya gecə yarısı,
		  ya sübh tezdən
zəngi gəlirdi Şahvələdoğlu Aslanın
batıq, yoğun, bezikmiş bir səs 
həm doğma, yaxın,
həm yad planetdən gəlirmişcəsinə 
uzaq: 
	 Deyirdi:
		  “Neyləyək, bəy? 
Dərdimizi kimə yazaq? 
İşsizlikdən öldük axı! 
Nə qədər oturaq evdə,
nə qədər güzgüdə 
özümüzə baxaq?
“Müstəqillik” deyirdin – dedik
meydanlarda yatdıq. 
Səninlə bir dolaşdıq cəbhələri,
qaçqınlara əl uzatdıq.
Çalışdıq dinclik bilmədən
indikilər kimi rüşvətə əskilmədən.



478

Fəhləlikdən başlamış
nazir müavininədək. 
pillə-pillə, addım-addım 
nə bir xahiş, nə bir adam. 
Özün şahidsən, şükür!
Ən çətin illərdə 
çalışdıq, qurduq
Başqaları uçurdu… 
Qapımız açıqdı millətə, 
nazirliyi də fəhləlik bildik, 
Nə kiçiklərə bozartdıq üz,
nə böyüklərə əyildik.
Axırı nə oldu, bəy? 
Deyək ki, ac qoymadı Allah,
tapıldı bir tikə çörək,
bəs ağlımız, gücümüz,
bəs vaxtımızı necə öldürək?” 

Danışırdı – dinləmədən cavabını,
		  yanırdı tüstüsüz
İmkan qalmırdı nəfəs dərməyə: 
“Sən də vaxt tapdın
istefa verməyə… 
Hamı işində, gücündə 
Ölkə dədələrindən qalıb elə bil…
Satılır bir ucdan… 
Bizi də xəstələndirdin 
Vətən… düzgünlük… vicdan!”

Bu sözlərin önündə 
		  yenə köhnə təsəllim: 
“Darıxma, bir yol taparıq!...” 

Ancaq hardadır bu yol, 
Hərə öz başının harayındaykən 
Aslana kimdi baxan,
		  dəyərini bilən kim?!
…sonra bir gün kəsildi
		  bu ərkyana sorğular,
		  xırıltılı şikayət… 
Baltaçılar amansız 
		  qırırlar bu meşəni
Əzrayıla na hacət! 

TALE

Ömrümün kitabı bağlanır daha
Nə yazdım-yazmadım – qaldı geridə. 
Qaldı kasıblığın qurbanlıqları
Harın sevgilərin əsirləri də. 

Ən gözəl günlərim çörək peşində, 
Özgə qapıları, kirayənişin. 
Kimdən nə umacaq, hara qaçacaq
Şütüyən qatarda yalqız sərnişin. 

Hələ qanadlarım bərkiməmişdi
On üç yaş… gözümdə söküləndə dan. 
Ayrıldım yenicə qurulan evdən
Yenicə isinən ocağımızdan. 

Ağrı kürəsində, dərd tonqalında
Yolun çətinini seçdi illərim.
Atalı-analı, ancaq arxasız
Mənə üz vermədən keçdi illərim. 

Mənə üz vermədi, mənə söz verdi,
Gördüm ki, min yalan içində haqdır. 
Onu qumbaratək sıxdım dişimdə
Sıxmasam başımda partlayacaqdı. 

Dağ yolu aranda hara tələsir,
Mən yolda qalsam da, qalmaz yarıda.
Mən idim o yolun qara fəhləsi 
Mən idim şəriksiz baş memarı da. 

Gənclik yarı fəhlə, yarı tələbə
Bir günüm on günlük qayğıya əsir. 
Birinci görüşüm söz olmalıykən 
Sonuncu gəlirdi sözün növbəsi. 

Kimlərə verirdim vaxt ehsanını 
Bir ürək… mən onu böldüm yüz yerə. 
Açdım qucağımı genişdən-geniş
Dünyanı başıma dar edənlərə. 

Yoxuşa dirəndi millətin yolu
Birinci sırada əsmədi dizim. 
Qazancım çox oldu, ya itirdiyim 
Yəqin ölçəcəkdir haqq tərəzisi… 

DARIXMA, ÜRƏYİM

Darıxma, ürəyim, darıxma
Sən ki sərvət üçün yaşamamısan. 
Sən ki ayağına gül döşənməyə 
Saxta qiymət üçün yaşamamısan. 

Bir dön, yadına sal keçdiyin yolu 
Gör hardan başlanıb hayana gəldi. 
Dərin dərələrin, lal cığırların 
Zirvə istəkləri hara dikəldi. 

Dayan, yadına sal o doğma kəndi 
Dünyadan ayrılmış tənha ocaqdı. 
Əkini-biçini bir yana qalsın
O lal kədərini kim yazacaqdı?

Yoluna boylanan o Ata dağlar
Səndən arxayındı çatmaz qaşını. 
O daş etibarı kimdə yaşayır
Kim yada salardı Qan yaddaşını? 

Bu ocaq sevgisi, Tanrı sevgisi 
Çoxuna yad olub, duyanın hanı? 
Kim qata bilərdi neft havasına 
Ana nəfəsitək dağ havasını?! 

Millət sevdiyini saf-çürük etməz,
Atdığın addımlar yerinə düşər. 
Durna balığıdır el məhəbbəti 
Yüzü tor atsa da, birinə düşər. 

Bu qədər ürəkdə yerim var ikən 
Dünyada daş evim – bürcüm qalmasın.
Kimdənsə zərrəcə minnətim yoxdur 
Çalış Tanrıya da borcun qalmasın. 

NƏ YAXŞI

Nə yaxşı bizləri görmür təbiət,
Sınmaq ağrımızı bilmir meşələr. 
Nə yaxşı gözümün yaşını silmir 
Gözü qurumayan tel bənövşələr. 

Nə yaxşı sirrimi açmadım dağa 
Onsuz da öz dərdi özünə bəsdi. 
Şəhərdən nə çəkdim demədim kəndə 
Yoxsa şəhərlərə oğul verməzdi. 

BAŞLANĞIC

Üzür son limana ömrün gəmisi 
Harda dayanacaq – o hələ bilmir. 
Allahın yoludur su da, quru da 
Mənzilə yetməsə dincələ bilmir. 

Ömrümün dəyişməz rəngidir sanki 
Başımın üstündə qəm bayraqları. 
Nə qədər çəksəm də azalmır dərdim 
Dərdim bu dünyanın ayrılıqları… 

Dalımca uzanır qağayı əllər, 
Dalğalar önümdə min bir sualdı. 
Nə qədər sorğular bitir mənimlə 
Nə qədər cavabım yarımçıq qaldı… 

Həyatın güzgüsü dənizdi elə
Köksündə bir iz də saxlayan deyil. 
Özü göz yaşından yarandığından 
Ulduzlar tökülsün – ağlayan deyil!... 

Silinib gedəcək mənim də izim, 
Hər dalğa tələsir öz limanına. 
Dəniz sildiyini yazar yenidən 
Yüz qonaq gətirər söz limanına. 

Beş arşın yolumuz ilkdən sonacan 
Biri şirindirsə, biri acıdır. 
Elə arxayınam sanki son səfər 
Başqa bir yolumun başlanğıcıdır. 

12 sentyabr  

* * *
 

İlham pərisini endirdim göydən 
Yenə də sübh çağı, söküləndə dan. 

Dedim, yuxudadır bu məzlum millət 
Barı sən oyan. 

Nə var göylərinin sonsuzluğunda, 
Sən də mənim kimi yerdə qurdalan. 

Daha bu torpağa nəğmə yaraşmır 
Hələ qurumayıb yaramızda qan… 

Şeirin qanadını öz əlim qırdı, 
Atılan daşlar da bir yandan… 

HAMININ KARVANI BİR MƏNZİLƏDİ

Böyüklük, kiçiklik – taleyi birsə,
Sadə görünən də ən dərin sirsə,
Dünya sevgisinə hamı əsirsə,
Yüz nəslin taleyi bir silsilədi,
Hamının karvanı bir mənzilədi.

Hörgün qızıl оlsun, ya mamırlı daş,
Оyur təməlini qəm yavaş-yavaş,
Qırılmaz zamanla bu bitməz savaş.
Bir anıq, hesabca milyоn ilədi
Hamının karvanı bir mənzilədi.

Kainat оkean – dünya bir qayıq,
Kiçik burulğanda fırlanmaqdayıq,
Bir yuхunu görür yatanla ayıq,
Оyunçu dəyişən, оyun əbədi –
Hamının karvanı bir mənzilədi.

Başa çəkdiyimiz qulumuz bəlli,
İlki sоna dönən yоlumuz bəlli.
Tanrı səhnəsində rоlumuz bəlli,
Əsər bir, tərcümə min-min dilədi,
Hamının karvanı bir mənzilədi.

Biz də işıq kimi göyə çəkilən,
Biz də tохum kimi yerə əkilən,
Bulud kəfəninə Günəş bükülər…
Ölüm də yоllarda gizli tələdi,
Hamının karvanı bir mənzilədi.

Bir fidan dоğuldu, bir ağac gedər,
Tac başı saхlamaz, başda tac gedər.
Dünya qamarlayan yenə ac gedər
Karvanlı, karvansız, bu yоl belədi,
Hamının karvanı bir mənzilədi.

ZAQAТALADAN BİR ХAТİRƏ

Afaq Məsuda

Fırlat! – dеdin, – qоy bu Şеytan təkəri
qalsın göydə, düşməsin!
Bu fırlanan dünyada
yоlumuz görüşməsin!

Еlə dоlansın göydə,
dincəlmədən, yatmadan.
Qarışsın fikirləri,
sözü, еşqi, niyyəti,
ünvanına çatmadan.
Unutsun fəsilləri,
cəhətləri, yönləri.
Еlə dönsün ki cəhrən
könül ipi dоlaşsın,
Qarışsın düyünləri!..

Bilmədin qоca çarхçı
еlə qоca fələkdir.
Bir sözündən yapışıb
yüz il əylənəcəkdir!

Bitmədi о zarafat,
Кimsə dеmədi “dayan!”
О şеytan təkərini
Тapılmadı saхlayan!

Fırlandıqca dоlaşır
talеyin yоlu, izi,
Qaçırtdıq talеyin ilk fürsətini,
Vеrdik yad əllərə bir-birimizi,
Тapşırdıq şеytana talеyimizi.

20 may, Zaqatala

2007

SƏYAVUŞ SƏRXANLININ XATİRƏSİNƏ

Morul yolu üstündə dəcəl bir kənd uşağı,
Gözündə sirli dünya, saçı zülmətdən qara… 
Bir daşın aynasından qopub hər axşam çağı 
Ruhu evə qayıdır, qoşulur yolçulara… 

O yol uzanır yenə Kəhrizin boğazına
Hər ürəyə pay düşür suların nəğməsindən. 
Ordan könlü uçurdu bu dünyanın yazına
Nəğməsi doğulurdu qumruların səsindən. 

Unudar bu ocaqda hər itkini, hər dərdi, 
Dönür qardaş ruhları… 
			   bir nəğmədir hər gedən. 
Yol üstə fikrə gedib dayanmağı sevərdi
Burda mərmər cildində donmağı düşünmədən. 

Elə dünən bu yolla tələsirdik o evə
Tullandıq arabaya…
			   Sahibi nə deyəcək… 
At qaçır, gülüşürük… hər səfər bir girəvə
Sanki hər şey sonsuzdu, cavanlıq bitməyəcək… 

Axır Kotan bulağı nərgizlər arasından 
Könlümdə yanır hələ orda çatılan ocaq. 
O bulaq xəbərsizdi şairinin yasından
Ona boylanan güllər bir də açılmayacaq!... 

Ehey, gənclik sirdaşım! 
			   Arzuların nə oldu? 
Çox mürgülü yolları birgə oyatmalıydıq… 
Şəmkirdə, Yardımlıda dostların gözü yolda
Yarımçıq məclislərə bir də qayıtmalıydıq… 

Morul yolu üstündə 
			   bura bir dayanacaq,
Gözün yenə yol çəkir, 
			   keçib gedir tələsən… 
Sənə qonaq gəlmişik 
			   Vecinə deyil ancaq, 
Daşa dönüb durmusan... 
			   Yaman ev sahibisən!... 

BEŞİNCİ SİNİFDƏ

Beşinci sinifdə, on bir yaşında
Anamın yanında,
          		  qərib baxıcı, 
Əlimi əlində tutub deyirdi:
“Uzaq yol görürəm oğluna, bacı… 
Ölümə yetincə ölümü saysız,
Ancaq tələlərdən keçəcək asan.
Yenicə adlayıb qıl körpüsündən.
Evindən sadağa çıxarmalısan. 
Bir də ki gözünü gözlə oğlunun,
Ömrünün işığı gözündən gəlir.
Elmdən yapışsın, qələmdən tutsun
Hər nə qisməti var özündən gəlir”. 

Üyüdüb tökürdü o falçı qadın:
“Gedəcək, yoluna ellər baxacaq,
Amandır, məktəbdən ayrı salmayın,
Çörəyi qələmdən, sözdən çıxacaq”.

Anam, yazıq anam, səsini udmuş 
Eləcə lal-dinməz dinləyir onu.
Anlamır sözünü diliyanmışın.
Qələm çörəyinin nə olduğunu.

Bir günlük qonaqdı o falçı qadın,
Ağlına nə gəldi hütüləyirmiş.
Ya da güvənərək yaddaşımıza 
Bizi bu yollara itələyirmiş… 



494

DAĞLARLA SÖHBƏT

Salam, qoca dağlar, qocaman dağlar, 
Bu uzun ayrılıq keçdi an kimi. 
Qayıdıb gələrəm min il sonra da, 
Ana qucağına qayıdan kimi. 

Gələrəm dünyanı gəzən səsimlə 
O səsdə əbədi siz də varsınız. 
Mən sizi sözümdə yaşadan kimi 
Siz məni daşlarda yaşadarsınız. 

Ya bir çeşmə olsam, bir ağac olsam.
Uşaqlıq dünyamla qalsam baş-başa
Sirrini taparam ölümsüzlüyün,
Tanrımla əbədi qucaqlaşaram. 

Ruhum bu dünyadan uçub getsə də 
Bulud qanadında enib gələrəm. 
İnsan istəyinə yollar açıqdı 
Bir ota, çiçəyə dönüb gələrdim! 

Adamlar dəyişib, adamlar yaddı,
Ancaq dəyişməyib payızın, yazın… 
Bizi qucağında böyüdən yerlər
Sonra yurdu olur ruhlarımızın… 

GƏNCƏ duyğuları

Bu şeirləri Cavad xan filminin çəkilişi zamanı bir şeir
həvəskarının dəftərçəsinə yazıb, sonra unutmuşdum. 

İllər keçəndən sonra kulis.az-da gördüm 

(Xalq şairi Sabir Rüstəmxanlının bir dəftərçədə əlimizə keçən, 
kitablarında rastlaşmadığımız şeirlərini təqdim edirik. 

Müəllifdən icazəsiz yaydığımıza görə üzrxahlığımızı 
qəbul edəcəyinə ümidvarıq. Kulis.az) 

* * *

Dürrü, incisiylə incəni sevdim,
Şehini əmdiyim qönçəni sevdim,
Səni yetişdirən Gəncəni sevdim,
Qayıdıb gələrəm, gözlə, nə olar!…

Baxma dərd çəkməkdən saçım bəyazdı,
Sevgi ürəyimdə əbədi yazdı,
Bir ömür gözümdən axan Arazdı,
Gözünü silərəm, gözlə, nə olar!…

İstəsən bu qəddar mürgüdən oyat,
Dediyim hər sözə həsrətini qat,
Bir qönçə gülüm var, sənə əmanət,
Mən onsuz ölərəm, gözlə, nə olar!

20 avqust

* * *

Dağlar çiçəklə dolu,
Tək səni bulamadım.
Sənlə yaşamaq yasaq,
Sənsiz də olamadım.

Qəm sarayı aşınmaz,
Hicran yükü daşınmaz,
Burda ömür yaşanmaz,
Orda da qalamadım.

Bir perikmiş quş idin,
Yuvandan uçmuş idin,
Taleyimə tuş idin,
Uçurdum, çalamadım.

Allah verən bir paydın,
Yaram sağaldasıydın,
Mənə bir bağça qıydın,
Qoxladım, talamadım.

Beləymiş göylər yazan,
Sənsizlik sonsuz cəza,
Adamam, dilim qısa,
Qurd olub ulamadım!

23 sentyabr

* * *

Sən Göylərdən gələn işıq,
Ay telisən, Gün telisən.
İstəyimin tək ünvanı,
Ürəyimin min telisən.

Şair ömrü min xəyallı,
Xanım ömrü qeylü-qallı,
Gündüzləri ən ağıllı, 
Gecələri ən dəlisən.

Doğma olan qandan belə,
Şirin olan candan belə,
Qurumazsan bundan belə
Gözümün yaş məndilisən.

Mən də köçdüm yana-yana,
Bundan sonra ümid sana!
Dünya evi zülmətxana,
Sən onun tək qəndilisən.

5 oktyabr

* * *

Təkcə bu şəhərdə, bu mahalda yox,
Bu boyda dünyada o gözəl təkdir.
Ağacda birinci açılan yarpaq,
Ya da ki, sonuncu solan çiçəkdir.

Yalqızdır dağların ucalıq tacı,
Gözəllik sultanı gözlərdən qaçır.
Torpaqda quruyar Cənnət ağacı,
Mənim ürəyimə əkiləcəkdir.

İtən bir dünyanın susmaz qəmidi,
Həsrət dənizimdə azan gəmidi,
Dünyanın ən uzun sarı simidi,
Qəlbindən qəlbimə çəkiləcəkdir.

Gözünün gizlini dəryadan dərin,
Əlində əsirdi düşüncələrin,
Orda ürəyinə dolan kədəri,
Burda gözlərimdən töküləcəkdir.

6 oktyabr

* * *

Gün-günə, ay-aya calanıb gedir,
Fəsillər boy atır ilimə doğru.
Zirvəni bir gündə fəth elədi qar,
İndi hücum çəkir telimə doğru.

Necə çiçəkləyək, üstümüz qardı,
Necə qanad açaq, bu qəfəs dardı,
Bütün xoşbəxtliklər yaşananlardı,
Qalanlar hamısı zülümə doğru…

Əl açıb, yalvarsaq ötən çağlara,
Sözümüz kar etməz, ayrılıqlara.
Payız sarısını çəkmiş bağlara,
Xəzanı sürünür gülümə doğru…

Soyuq yuvasında üşüyən sərçəm,
Sevgilim, sevincim, ocağım, bircəm,
Yenə sənsiz keçdi bu uzun gecəm,
Yenə də bir addım ölümə doğru!

7 oktyabr

* * *

Başımdan keçən rüzgarlar,
Sevincdən, ya ahdan gəlir.
Əzabımız şeytanınsa,
Sevgimiz Allahdan gəlir.

Yediyimiz Onun malı,
Getdiyimiz Onun yolu,
Biz məzlumlar qanun qulu,
Qanunsuzluq şahdan gəlir.

Bir qismət var dərəcəyi,
Bir qapı var girəcəyi,
İnsanın hər görəcəyi
Etdiyi günahdan gəlir.

13 oktyabr

* * *

Göydən üç alma düşə
Yeyən hürr adam ola,

Açıb Cənnət qapısın
Gələn bir Adəm ola,

İçərəm şərbət kimi
Dünya dolu qəm ola,

Cəhənnəm də gözəldir
Orda ya ilham pərim,
Ya bir İlahəm ola!

14 oktyabr

* * *

Zaman yox,
Həsrətindi ötürən günü, ayı,
Qovuşdum –
Qovuşmadım
Tanrının mənə payı.
Gözüm kimsəni görməz 
    	 daha səndən savayı,
Cismim cisminə təşnə,
    	 ruhum ruhuna möhtac!

Biz bu yerin deyilik,
      	 qopmuşuq yerimizdən.
Bu xırda yuvamızdan,
      	 Bu saray şeirimizdən.
Heç ölüm də ayırmaz 
bizi bir-birimizdən,
Eşqin sonsuz, əbədi,
Həm dərd verib, həm əlac!

20 oktyabr

* * *

Ömür elə gözləməkdir, neyləyək,
Əsir torpaq öz elini gözləyir.
Dəli dağı neçə Çermux çağırsın,
O, Murovun sərt yelini gözləyir.

Nə vecinə əyri yönum, düz yönum,
Ocaq çatan çalışır ki tez yanım,
Qabağında əl açsa da yüz xanım,
Yazıq Sabir öz gülünü gözləyir.

* * * 

Bir gün yetişəndə ömrümün qışı,
Üstümə səpəndə illər qarını,
Sən məni o qızdan soyut ki, Allah,
Qoy şaxta vurmasın arzularını!

8 noyabr

GƏLİB KEÇDİM
	

Mən qərib bir səyyah idim,
Nəğmə idim, ya ah idim, 
Bəlkə elə günah idim,
Gəlib keçdim bu dünyadan. 

Ömrüm Günəş əlində qar, 
Sonum xəzan yelində bar, 
Qazandığım – ayrılıqlar 
Gəlib keçdim bu dünyadan. 

Cığırların yaddaşında, 
Çiçəklərin göz yaşında. 
Bir mülk alıb baş daşından,
Gəlib keçdim bu dünyadan. 

SƏNDƏN İCAZƏSİZ

Sənin görüşünə gələ bilmədim 
Uzaqda olsam da bir təsəllim var. 
Hər axşam darıxan yalquzaq eşqim 
Görünməz əllərlə sənə sarılar.
 
Qoparar yaxanın düymələrini 
Baxıb aynasına mərmər sinənin 
Orda oxuyaraq öz taleyini 
Sonra tilsimini qıracaq sənin.
 
Duymursan indi də butalarını 
Səndən icazəsiz əsir əllərim.
Hamının yanında, hamıdan gizli 
Mənim olduğunu kim biləcək, kim?! 

* * * 

Bu aylı gecəyə açdım könlümü
Nə aydan səs gəldi, nə dağlar dindi. 
Dəli bir sevgidən yanırdı qəlbim 
Yanımda boş qalan sənin yerindi. 

Başını alaydım qolumun üstə
Nəfəsim qarsaydı gül dodaqları. 
Xatirə qarmağı vaxt dənizindən 
Dartıb gətirəydi ötən çağları... 
 
Deyəydim özündən ayırma əsla
Yandır bu sehrli odunda məni. 
Silib yaddaşlardan yenidən doğur 
Bu sevgi vulkanı qadından məni. 

* * * 

Nuhun tufanı başlayıb sanki, 
Bir həftədir ara vermədən 
			   yağır bu yağış. 

Göyün harasındaymış 
			   bu qədər sel, su…
Bu qədər qəzəb, bu qədər qarğış. 

Dənizi qaldırıblar üstümüzə, 
İlahinin alnında 
		  illərlə toplanan tər
       təkcə bizəmi qalmış?

QURAMA ŞƏKİL 

Kənd evi, çılpaq divar. 
Xalı-xalça yerinə 
böyüdülmüş bir şəkil 
ötüb-keçmiş illərdən 
boylanan bacı-qardaş. 
Qara pencək, ağ köynək
Yaylıq ütüdənçıxma. 
Bər-bəzək öz yerində 
İki insan yan-yana 
Bəs niyə bu şəkildən 
qəm saçılır baxana… 
Sən demə yapışdırma, 
Sən demə quramadı…
Təsəllidi bu birlik 
Şəkil çəkən yaradıb… 
“Şəkilçi, qurban olum, 
Qardaşımı cavan çək. 
köçürəndə üzünün 
		  qalmasın qırışları. 
Götür bu düyünü də 
qoy açılsın qaşları”. 
Yazıq bacı qardaşla 
Neçə ildir görüşmür… 
Ancaq əli göylərdə 
		  adı dilindən düşmür. 

Allah bilir hardadır, 
		  hansı işin dalında. 
Burda bircə an çıxmır 
		  bacının xəyalından. 
Bir barmaq məktubu yox, 
		  o gedəndir, o gedən… 
Bacı təsəlli alır 
		  bu qurama şəkildən. 

BİZLƏR BACARDIQ…
 

1990-cı ilin 20 yanvarında 
Moskva televiziyasının 
			   hədələrini, 
Qanla dolu gözlərlə 
			   tankları üstümüzə sürən
			   rus gədələrinin
      		  qıcanan dişlərini, 
“Ubeyte, etix turkov!” deyərək 
			   üzümüzə və torpağımıza 
			   tüpürmələrini,
Müsəlmana Azadlıq yaraşmır deyə
yardım etmələrini erməniyə; 
tırtıllara dolaşan bağırsaqlarımızı,
süngülərə keçirilən uşaqlarımızı...
Xışmalayıb keçənləri
dörd alimi bir maşında, 
Müstəqillik sözünü 
silmək istəyənləri 
millətin yaddaşından, 
Cəsədlərimizi araba-araba 
Xəzərə tökənləri,
Dağıdılmış evləri,
			   metal çiləkənləri,
Leş üstə yığışan quzğunlar kimi
Bakıya doluşan generalları,
			   o sahibsiz qolları,
			   o bədənsiz başları 
Və bu boyda qırğını 
			   dünyadan gizlətmək istəyən 
			   başdakı əyyaşları

Unudaraq sovetə yenə dəsmal tutmağı
Yenidən körpəsinə 
			   Yazovun, Bakatinin
			   dilində oxutmağı
Kimsə bacarmazdı,
			   bizlər bacardıq… 

Küçə-bazar bir yana, 
			   öz halal mənzilində, 
Şəhidlərin üstündə, 
			   cəlladların dilində… 
Sakitcə, soyuqqanlı
			   qırıldaşıb keçməyin
fərqi yox millətimə 
			   qıcanan o dişlərdən. 
Elə bu da tankları 
			   üstümüzə sürməkdi.
Elə bu da müqəddəs 
			   ruhlara tüpürməkdi. 

* * * 

Elin son tikəsini 
			   əlindən qapanlara,
Əsir, ölü alveri… 
İnsan ticarətində 
			   xoşbəxtlik tapanlara
Rüşvətlə nəfəs alan 
Qızıldan saraylarda 
			   çürük ruhları talan
			   insanabənzərlərə,

Bədəni zər içində
			   bu varlığı xərlərə 
Nə Qarabağ, nə Təbriz
			   yurdu pul olanlara
			   bu hacı müştəbehlər, 
			   məşhədi ilanlara… 
Kim vətəndaş deyərdi, 
kim könlünü açardı,
İnsan şeytana şərik…
Kimsə bacarmazdı
			   bizlər bacardıq… 

* * * 

Bu sonsuz cəhalətdən,
bu dağılmaz zülmətdən
bu ağrıdan, möhnətdən
Xaraba məmləkətdən. 

Kim olsa havalanar 
baş götürüb qaçardı.
Dözmək ölümdən betər 
Kimsə bacarmazdı, 
      		  bizlər bacardıq…  

ÖLÜMSÜZLÜK ÇAĞIRIR

Ürəyim səksəkədə, xəzandı duyğularım
Ayaqların titrəyir keçdiyim yollar üçün.
Bir soyuq tələsdirir yayın qızmar qumuna
Bir yanğı da dırmanır zirvələrə qar üçün.

İki mahnı səslənir bir dodaqda gün boyu,
Biri sevinc hayqırır, birinin hər xalı qəm,
Bir gün “Darıxdım!” deyən dünyanın doğma səsi
Başqa gün etinasız deyir ki, “İncimişəm!”

Bir sözü sevgi saçır, bir sözü sevgisizlik
Ayımdı, hilalımdı, gah nazilir, gah dolur.
Ömrümün yarısını gömdü qaranlıqlara
Yarısı da ehtiras atəşində yoğrulur.

“Hə” ilə “Yox” arası uzundu bir ömürdən
Dünyanın hər olayı iki söz arasında!
Həm ilahi bir sevgi, həm şeytan soyuqluğu,
Cənnət ilə cəhənnəm – qaşla göz arasında.

Ürəyimin yanında Ağ Evlər qələt elər
Qapıları üz-üzə taybataydır, girsənə!
Bir sonsuz sevgim vardı, Allahın bölgüsündən
Onu da həsr elədim bütövlüklə bir sənə!

Məhəbbət gülzarında yalanlar çiçək-çiçək,
Ancaq səhra da olsa məni düzlük çağırır.
Əbədiyyət verdisə sözüm bu sevgimizə
Ölümün o üzündən ölümsüzlük çağırır!

2008

İNANSA, TƏBRİZ DEYİL

Yenə bir məmləkətin ərşə dirənib ahı,
Yerdən əli üzülüb, göydən gəlmir pənahı
Farsın işğalıdır bu, mollanın nə günahı,
Din adına irtica! Bu ki yalan söz deyil,
Təbriz buna inanmaz! İnansa, Təbriz deyil!

Bu yurd Türkün torpağı! İzləri itmir hələ
Əkdiyin şər toxumu göyərib bitmir hələ
Fikrin Sasanilikdən bəriyə ötmür hələ -
Anlamırsan millətlər önündə kəniz deyil!
Təbriz sana inanmaz, inansa, Təbriz deyil!

Nə Şirazda gözüm var, nə də İsfahanında,
Baxmayaraq onlar da can alıbdır qanımdan,
Təxti-Cəmşidin ki var! Əl çək bağ-bostanımdan.
Mənimki Ərdəbildi, Marağadı... Yəz deyil!
Təbrizin gözü toxdu, ac olsa, Təbriz deyil!

Özünə paytaxt edib sahibləndin Tehrana,
Parsabadlar əkirsən Qaradağa, Muğana,
Zəncanın, Həmədanın nə dəxli Farsistana?
Şükr et Mazandarana, Xorasan da az deyil,
Təbriz Qəzvindən dönməz! Dönsə, heç Təbriz deyil!

Adını dəyişdirdin dağın, daşın, çöllərin,
Öz ismiylə tarixə şöhrət olan ellərin,
Əl yetsə dəyişərsən qafasın ölülərin,
Önümüzə eşdiyin bir mərmidir, köz deyil,
Ocağına isinməz, isinsə, Təbriz deyil!

Fars türkü öz içində əritsin... Nə vaxt olub?
Ruhuma öz məkrini yeritsin – Nə vaxt olub?
Ağlayan çocuğumu kiritsin – Nə vaxt olub?
Xəyanətlər uc-uca... əlli deyil, yüz deyil,
Təbriz buna dözəmməz! Dözərsə, Təbriz deyil!

Firdovsinin sözü də tarixdən bir namədi,
Türkün böyüklüyündən qəzəblənib nə dedi?
Yazdığı həm “Şahnamə”, həm də “Turannamə”di,
Ey sonumu gözləyən, türk gün altda buz deyil,
Əriyib suya dönməz! Ərisə, Təbriz deyil!
Bu zənciri qıracaq! Dözümü sonsuz deyil!

* * *

Gecə qaranlığında
		  işıqdan-işığa yol gedir insan.
Tarix qaranlığında
		  dahidən-dahiyə...
Ömür qaranlığında
		  bəndədən İlahiyə!

YOL GEDİRƏM

Vaxt oyunu, anım – ildir, illərimsə an,
Mənzilinə bir çatacaq uçaqla karvan,
Qədərimiz həm yaradan, həm yaradılan,
Yol gedirəm üzü göyə, üzü Tanrıya!

Yaranışın “Ol!” sözündən olub gəlmişəm,
Hər çarəni öz içimdə bulub gəlmişəm,
“Əylən!” deyən neçə nəfsə gülüb gəlmişəm,
Yol gedirəm üzü göyə, üzü Tanrıya!

Bu yazılan, bu pozulan hərflərimiz – yol,
Yasxanadan toyxanaya keflərimiz – yol,
Bir mərtəbə, on mərtəbə evlərimiz – yol
Yol gedirəm üzü göyə, üzü Tanrıya!

Dilbilməzlər öyrətməkdən dilim qabardı,
Budağımda qasırğadan yetişən bardı,
Saçlarımda qar çiçəyi – qışım bahardı,
Yol gedirəm üzü göyə, üzü Tanrıya!

Mən arıyam, ömrüm qısa, yüküm əbədi,
Yurddaşımın yaddaşında şəklim əbədi,
Millətimə ünvanlanan fikrim əbədi,
Yol gedirəm üzü göyə, üzü Tanrıya!

Adıma bax! Səbr eləmək Tanrı vərdişi,
Mən gülürəm, ağladanın qırılır dişi,
Xəyalımda ölümümdən sonrakı işim
Yol gedirəm üzü göyə, üzü Tanrıya! 

27 avqust

ƏBƏDİYYƏT
 

Yüz-yüz əl çatmayan zirvə yıxılmış,
Yüz yol buzlaqların açılmış donu,
Meteor yağışı, vulkan qəzəbi
Yüz yol ürəyini sarsıtmış onun.

Sən də qəzəbini çevir yanğına,
Dəmir caynağını köksümə endir,
Yenə də pozulmaz əbədi nizam,
Yenə də dünyanın səbri dərindir.

Yenə zamanında yanacaq Günəş,
Yenə zamanında qızaracaq Dan.
Min nəğmə dinəcək başımız üstə
Min çiçək doğacaq öz butasından.

Ulduzlar tökülür göz yaşı kimi,
İnsanlar saralıb qopur budaqdan,
Ancaq yerindədir Göyün Ağ yolu
Ancaq qırılmazdır Yerdəki karvan...

Ağıl yetməyənə heç cöylləmişik,
Heçlikdən gələni heçinə çəkir.
Bizi nəfəs kimi veribmiş Dünya
İndi də yenidən içinə çəkir.

Mən də qarışanda yarpaq selinə,
Bunu bir hıçqırıq bir ah biləcək.
Hansı bir sevginin qırıldığını
Yerdə Səm. göydəsə Allah biləcək!...

ANAMDAN AYRILARKƏN

1.

Bunca Allah sevgisi! Tanrı da çaşıb qalıb.
Donmuş torpaq dirənir,
		  bel işləmir daşlığa.
Təklik sevməyən anam!
Bu necə yolçuluqdur?
Birimizi almırsan özünlə
Yoldaşlığa!

Qəbiristanın qarını əridib
göz yaşıyla
Anam gedəcək yerə əvvəl özüm girirəm.
Neçə mülkün yiyəsi anama yer altında
Dünyanın ən balaca
daxmasını hörürəm.

İçimdə bir fırtına, ağrı, əzab,
göz yaşı,
Başqa bir yol açılır –
gözüm kordu görməkdən.
Bu balaca məzara daş qoymaq
min qat çətin
Yüz qatlı göydələnin divarını hörməkdən...

2.

Bir gündə həm günəş, həm duman, həm qar,
Bütün fəsillərdən keçirdi anam
Atamın yanına bu ağ libasda
Yenidən gəlinmi köçürdü anam?!

Hər övlad qəlbində taxtı var ikən,
Onu bu torpağa çəkən nə idi?
Görünür atama qovuşmaq üçün
Ölüm də əlində bəhanə idi.

Soyuda bilmədi illər həsrəti,
Hər gün dodağında atamın adı.
Özü bu dünyada bizimlə birgə
Fikri o dünyanın hesabındaydı.

Bir ocaq başında ilahi nuru
Diksinib, dikəlib hər gələn səsdən,
Könlünə yazırdı illər uzunu
Xəbər aparmağa hər birimizdən.

Elə bil hələ də yoldadır atam
İndicə həyətdə atı kişnəyər.
Bütün cavabları bir sualdaydı,
Bütün tənbehləri: “Atan nə deyər?!”

İndi o sualı sənə soruram,
Atam nə deyəcək sənə, ay ana? –
Bu boyda külfətin gözü səndəykən
Onların üzünə göz yumduğuna!

Sonsuz bir əziyyət, övlad qayğısı,
Dərddə ərimədin bir inci kimi.
Məzara gedirdi son təbəssümün,
Ömrümün sonuncu sevinci kimi!...

3.

Ərik çiçəkləri üzünə bənzər,
Yazın ilk şehidir alnındakı tər,
Yüz nəvə-nəticə tək səni gözlər,
Ana, hardasan?
Bostan əkilməmiş, çəpər sökülmüş,
Susuz ağacların qəddi bükülmüş,
Divarlar çatlamış, suvaq tökülmüş...
Ana, hardasan?

Ocaq tüstülənmir, alışmır təndir,
Həyətin alağı otundan hündür,
Bir kəlmə can söylə, çor söylə, dindir,
Ana, hardasan?

Yenə coşur sellər, çağırır dağlar,
Yenə köç havası qanımda çağlar,
Kimsəsiz yurdunda xatirən ağlar,
Ana, hardasan?

Əlinə həsrətdi ağacdakı bar,
Arxları sel yuyub, kəsilib sular,
Köpək də sahibsiz qurd olub ular,
Ana, hardasan?

Ay səksən yaşında utancaq gəlin,
Tanrım, tapınağım, bütüm, heykəlim,
Gəl ki, dizlərinə baş qoyub ölüm,
Ana, hardasan?

SAVAŞ DƏRSİ

Çox şeylər öyrədir məktəblərimiz,
Savaş dərsi yox ancaq!
Bu dərsi bilməyənin
Axırı nə olacaq?

Kim deyir ki ömrümüz
Taledən bir yazıdır?
Savaş – mövcud olmanın
İlkin əlifbasıdır!

Savaş ölüb-öldürmək,
Odda yanmaq deyildir,
Atomdan tüfəngəcən
Silahlanmaq deyildir.

Savaş – kişilik dərsi,
Ərlik imtahanıdır.
Barışa yollar açıb
Düşmənini tanıdır.

Dünya – savaş meydanı,
Su kimi axan qandır.
Bu həyat məktəbində
Savaşı ilk imtahandır...



524

BALAŞ ƏMİYƏ

Bir əsri yola saldın, Balaş əmi,
İçində minlərlə xatirə.
Ata, ana, doğmalar, yadlar,
Dəyişilən evlər, itirilən övladlar,
İki dünya müharibəsi!
Almaniyadan başlamışdı,
Yapon sahillərində bitdi!
Ötürdün, getdi...

Yaşadın taleyinin
Sərt üzünə baxmadan
Möhlətin azaldığına darıxmadan.
Yaxşı-pis, yola saldın illəri,
Getdi bacın, qardaşın.
İki xanımla evləndin,
Yola saldın zarafatla, –
Getmə, evlənərəm ha, deyərək!
Ümiddən yapışıb dikəldin yerdən,
Beş kişi əvəzi işləyib, 
beş kişi əvəzi yeyərək! 
...Yola saldın ikinci minilliyi,
İki imperiyanı...
Gəlib-gedən padşahların yox sayı...
Amma 105 yaşında sənin də atın axsayır.
Fikir vermə, Balaş əmi!
Yapış torpaqdan çinar kimi!
Qoy bu tufan da ötsün,
Sənin işin yola salmaqdı,
Ölüm döysə qapını
Onu da ötür getsin!

BACILARIM

Yuxuma gəlmişdilər bir yerdə bacılarım,
Beş heyva çiçəyiydi, uçmuşdular budaqdan.
Görəsən, necə baxır qardaşıma yad qızı?
Yenə köhnə suallar, yenə köhnə and-aman...

Beş əlvan kəpənəkdir titrəşən səsimizə!...
Üzlərində silinməz istək, aydınlıq, işıq.
Bir süfrənin başında baş-başa verdiyimiz
O uzaq illərdəki beş dəcəlim, beş uşaq!

Birisinin əlində papaq boyda göbələk
Üstümə qanadlanır təbəssümlə, utancaq.
Deyir yadında olar, mərz üstündə göyəmlik,
Sənin adına getdim, birini tapdım ancaq...

Köhnə bir kitabımdır birisinin əlində,
Saralmış vərəqlərdə göz yaşının izləri.
Bu dünyanın ən xoşbəxt şairi mənəm, bəlkə,
Bacı kövrəkliyinə qoşulursa sözlərim!
 
Birinin gül dəstəsi seçilmir çilçıraqdan,
Birisi bir pərvanə, sısqa atəş böcəyi.
Üzlərində yenə də buludların ağlığı
Beş ocağın atəşi, beş bağçanın çiçəyi.

Heç biri ayrılmamış sanki ata evindən,
Nə bostan, nə biçənək, nə də paltar təknəsi.
Nə ər harınlığı var, nə ailə qayğısı,
Yenə də üstlərində ata-ana kölgəsi.

Yenə də qardaşların güvəncinə boy atan,
Yenə ata evini şah sarayı bilənlər.
Büllur imarətlərdə, ehtiyacsız, qayğısız,
Yenə son tikəsini sənin ilə bölənlər!

Hərəsi bir ocağın böyüyü, ağbirçəyi.
Hərəsinin ardınca neçə oğul, qız səsi.
Beş bacım, bağçamızın beş albalı çiçəyi!
Hərəsi də anamın bir parça xatirəsi!

PAYIZIN BƏHRƏSİ

Hələ əkdiyim söz bəhrə verməmiş,
Yazın bitməsini istəmirəm heç,
Bu gülün, çiçəyin, otun üstünü
Qarın örtməsini istəmirəm heç!...

Görəsən nə üçün tələsir zaman?
Boş qalan yuvalar qorxudur məni.
Uca zirvələrə kəfən toxuyan
Ağ duman, ilkin qar qorxudur məni!

Qoy elə çiçəklər qalsın beləcə,
Arılar xoşbəxtdir öz zəhmətiylə.
Torpağa can versin göylər gizlicə
Hamıya bölünən mərhəmətiylə.

O vaxta möcüzə baş verdi bəlkə,
Ayrılıq taxtını devirə bildik.
Bəlkə sevgimizlə yeni can verib
Qışı da bahara çevirə bildik!

MİN-MİN ÇİÇƏK GÖRDÜM

Min-min çiçək gördüm adı bilinməz,
Qoparıb, qoxulayıb, atdığım saysız.
Yan keçmək olarmı gözəlliklərdən
Günahdı! Günaha batdığım saysız.

Dənizlər qoynunu açdı min kərə,
Dağlar zirvəsinə qaldırdı, yetər.
Nə dəniz qurudu, nə dağ kiçildi,
Nə də dəyişildi könlümdəkilər.

Bir səs titrəyişi, bir gül baxışı...
Yolçuydum, yolumla keçib gedirdim.
Quruyan səhrama bahar yağışı,
Suyundan bir qurtum içib gedirdim.

Bəs niyə üfüqlər qapandı birdən,
Bəs niyə ayağım daş oldu qaldım?
Gördüm ki, sən adi adam deyilsən,
Mən də sən dəliyə qoşuldum, qaldım

Nə günlər yorulub yatır bu sirdə!...
O kimdir həm mutlu, həm də darıxan.
Qanadı göylərə uçuran yerdə
Köhnə qəfəsinə həsrətlə baxan...

BOĞDULAR MƏNİ

Yaşlılar – yaşıma,
Yaşıdlar – başıma,
Qısırlar – çoxluğuma,
Huşsuzlar – yaddaşıma,
Kiçiklər – tanımadığıma,
Kösövlər – yanmağıma
qısqana-qısqana
boğdular məni.
Qəmli taleyimi güldürənəcən,
Ölüm qorxusunu öldürənəcən...

YAZA BİLMƏDİYİM ŞEİRLƏRİM

Günəşlə, işıqla, səhərlə birgə
Doğulur ömrümə hər gün bir şeir.
Bəlkə də göylərdən əl üzdüyündən,
Mənim ürəyimə sürgün bir şeir.

Özüm də bilmirəm niyə doğuldum,
Bəlkə, ilahidən bir səsdir ömrüm.
Bəlkə, mən özüm də sürgün yeriyəm,
Bülbül nəğmələrə qəfəsdi ömrüm.

Şeirin də taleyi sirrə bağlıdır,
Biri günahkardır, izləyəni var.
Bu boyda dünyada yer tapmır biri,
Birinin yüz evdə gözləyəni var.

Söz var ki, fikrimdə yetişir sonu,
Söz var, deyilməmiş sonumu bəklər.
Söz də var dilimin ucunda yanır,
Deyir ki, söyləmə, öldürəcəklər.

Bizim başımıza nırx qoyanların
Başının üstündə ucalır sözüm.
Ya da ki, boğulur öz qəfəsində,
Doğulan günündən qocalır sözüm.

Bir gün bağlananda zindan qapısı,
Mənim öz cəzam da yetəndə başa,
Yaza bilmədiyim şeirlərimə
Bir məzar qazılsın qəbrimlə qoşa...

HAZIRIN NAZİRİ

Bizdə bu bazara girəsi olduq
Dükandı bunların, puldu bunların
Hərəsi bir yurdun son amanatı
Xalılar, xalçalar oldu bunların.

Aslan dərisində şöngüyüb tazı,
Əyyaşlar mömindir, oğraşlar qazı
Yazıya pozu yox, pozuya yazı
İmzadır bunların, qoldu bunların.

Mini kəfən biçir, biri şal alır
Arı şəkər gəzir, ayı bal alır
Meydan tanımayan İstiqlal alır
Eşşəkdir bunların, çuldur bunların.

Alimi başından, mərdi dizindən...
Qovuldu el dərdi el məclisindən
Diri sözlüləri asın dilindən
Millət qabağında quldu bunların.

Əşirət anlaşır, ya da çəkir qan,
Kürsünü boş qoymur cahillə nadan.
Alimin fərmanı gəlir danadan
Hələ mal-qarası boldur bunların.

Ey cavan Sabirin Nəsimi andı,
Harda azdırıldın, harda yubandın?
Qabağa düşənlər başdan yalandır
Eldən çalındısa yaldır bunların.
Söylədin, bu damğa qiyamətəcən
Qırmızı üzündə qaldı bunların.

Yanvar



533

BİZƏ YARAŞIR

Hər başdakı baş sayılmaz
Baş olmaq bizə yaraşır.
Qızıldan qanad bağlasa
Quş olmaq bizə yaraşır.

İstər danış, istər savaş,
Oyuluram yavaş-yavaş
Məzar süslər heykəltəraş
Daş olmaq bizə yaraşır.

Hər hikmətə vara-vara
Tanrıdan yol sora-sora
Tarix aşan karvanlara
Qoşulmaq bizə yaraşır.

SƏN DÜNYANIN O ÜZÜNDƏ

Sən dünyanın o üzündə,
İşığında, gündüzündə,
Mən qitələr adlayaraq
İtdim günəşin gözündən.

Gizləndim yerin dalında
Tək sevgimi alıb qaçdım
Görüm axtaranım varmı,
Bu əbədi gizlənpaçda

İşığından çatmadı pay
Qaranlıqlar uddu məni.
Mən Allaha neyləmişdim
Sənsizliyə atdı məni.

Öz yoluyla dönər günəş,
Təbəssümlə sökər danı
Təkcə mənim ruhum gülməz
Ruhum səndən işıqlanır.

Sentyabr, Vaşinqton

2009

TABUT DAŞIMAQDAN

Tabut daşımaqdan çiynimiz yara
Qəlbimiz qaçırdı qəm daşımaqdan.
Bu necə peşədir, yorulduq, Allah
Həm əkib, həm biçib, həm daşımaqdan.

Şeir yazanın kim, yer qazanın kim
Macal vermədi ki, Əzrayıl qoçaq
Bir yerə yığılsa, bir dağ olardı
Dostların qəbrinə tökdüyüm torpaq.

Yerin altında da dörd divar... bitdi
Üç nöqtə kəfənə düşən tərimiz
Olumla ölümü qoşa dəfn etdi
Yerüstü, yeraltı hörgülərimiz.

Yüz tarla, yüz zavod çalışdıranın
Yeməyi, içməyi, yeyəcəyi yox,
Yer altda qurulan bu nə şəhərdir
Bu üzə bir kəlmə deyəcəyi yox.

İçimə axıtdım göz yaşlarımı
Dənizdi, qəzəbdən boğulub səsi
Mənə ölümümü yaşadıb Tanrım
Kəfən – taleyimin son hədiyyəsi.

Haqqa çatan vaxtım, danışan vaxtım
Özümdən çox əvvəl yaşlaşır qilim
Bir vaxt bağırmaqdan qabardı ancaq
İndi də susmaqdan daşlaşır dilim.

Əlimiz talançı, elimiz talan
Yalanlar üstümə gələn yağıdır
Ürəyin vursa da ölüsən bəzən
Ölüm savaşlardan yorulmağındır.

YENƏ KƏND YOLUNDA

Əvvəl piyadaydım, sonra atlıydım,
İndi maşındayam – nə fərqi var ki.
Kimsə tanımayan kənd uşağıydım,
Şöhrət yaşındayam – nə fərqi var ki.
Keçmişdim bu yolu yaz tufanıtək
Ömrün qışındayam nə fərqi var ki.
Bahardan payıza yollar nə qısa,
Yenə kənd yolunda yapayalnızam!

Neçə şəhər gördüm, ölkələr gördüm,
Keçdim dənizləri, okeanları.
Bir yanda özünə cənnət yapanlar,
Bir yanda məzlumun batan qanları.
Çevirdim dünyanı o üz-bu üzə,
Doladım qoluma meridianları.
Başımın üstündən ötdü yüz qəza,
Yenə kənd yolunda yapayalnızam!

Hər mənzil başında bir yeni dünya
Sarısı, qarası başıma döndü,
Verdim milyonlara ürək sözümü
Qayıdıb başımın daşına döndü.
Mən Vətən adına sevinc yazırdım,
Ancaq o gözümün yaşına döndü.
Sevgi də cəzaymış, xidmət də cəza –
Yenə kənd yolunda yapayalnızam!

Elə bil dünəndi burdan getdiyim,
Çırtladı ömrümü illər tum kimi.
Nə qədər sözüm var çəkdi içinə,
Çəkər izimi də millət qum kimi.
Hanı o əyilməz bildiyim ellər,
Yoğruldu, əslində, zülmün mum kimi,
Öndə qəbir qazan, sonda söz yazan,
Yenə kənd yolunda yapayalnızam!

Meşə saraldıqca çöllər göyərir,
Saralan da mənəm, yaşıl da mənəm.
Qartalın dönüşü yuvasınadı,
Bir bax, o qayalar qaşında mənəm.
Nə olsun bir yolun sonu yetişdi,
Yenə bir cığırın başında mənəm.
Yollara can verdim yol aza-aza,
Yenə kənd yolunda yapayalnızam!

CAVABDEHLİK
	

Alaq bassa zəmini
Arınmamış dən-dəndi.
Qurd aparsa qoyunu
Dumanda itəndəndi...

Keçər hər ağrı-acı,
Taleyi adlamacı,
Yolların dolanbacı
Yolundan dönəndəndi...

Ömrümüz gözüyaşlı,
Sevgimiz də savaşdı,
Ayrılıq iki başlı –
Ya səndən, ya məndəndi...

Dağıt, tala bu yurdu,
Yenə axırı gordu,
Kim qanmazdan nə sordu?
Cavablar biləndəndi...

DUYACAQSANMI?

Səni ağac kimi, səni ot kimi,
Qara torpaq kimi, ağ bulud kimi,
İlkin sevinc kimi, son umud kimi
Sevirəm söyləsəm – duyacaqsanmı?

Dil ilə deyilməz – ovsundur, sirdir,
Ürəyim, düşüncəm, sözüm əsirdir,
Ayrı yoğrulsaq da, ruhumuz birdir
Bunu bəxtəvərlik sayacaqsanmı?

Bu karvan yüklənib, yoldan əyləməm,
Min sənsiz gülüstan, birin iyləməm,
Ayrılıq yazana Tanrım söyləməm,
O sənsən, dərimi soyacaqsanmı?

Başqa bir günəşə açılsa danım,
Başqa bir ocaqdan isinsə qanım,
Sözüylə başına gül yağdıranım,
Qəbrinə bir çiçək qoyacaqsanmı?

Bahara çevirir sevgi, qış olsa,
Gəncliyə qaytarır – hansı yaş olsa,
Sənə “iç!” deyərəm – qanım nuş olsa,
Görüm bu acımdan doyacaqsanmı?

TÜRK XALQI “OLMAZ” DEYİR

Sərhədlər açılmalı! Dünya belə buyurdu...
Quran kim, yaşadan kim, yönətən kim bu yurdu?
Dovşanın ayağına aparırlar Boz qurdu –
Şərəfli tarixinə şərəfsizlik yaz deyir
İqtidar axtarışda!... Türk xalqı “olmaz” deyir!

Bir tərəfdə Türkiyə, bir tərəfdə Türküstan,
Cahangirlər əlində param-parça bir cahan
Ortada Altın Körpü – yaralı Azərbaycan
“Başla bədən ayrılsın, qopsun bu boğaz” – deyir.
Bıçaqlar itilənir... Türk xalqı “olmaz!” deyir!

Onsuz da Arazla bir şah damarım qırılmış,
Nəğmə dildən aralı, nur gözdən qoparılmış,
Türkün Ata yurdunda Ermənistan qurulmuş
İştahının sonu yox, içdiyi qan az deyir,
Cəlladlar pusqudadır!... Türk xalqı “olmaz!” deyir!

Qapı açmaq istəyir Qızıl Çaxçax üstündən,
Əlican körpüsündən, qutsal torpaq üstündən,
Sərhədlərə dikilən qızıl bayraq üstündən
“Nə mutlu türküm!” yazdın sınırlara! “Poz!” deyir
Yüz yerdən əl uzanır!... Türk xalqı “olmaz!” deyir!

Qarabağdan əl götür, terrorçu əlini tut!
Kərkükü unutmuşdun, indi Kıprısı unut!
Azəri yox, Avropa! Budur sənə son umud...
“Düşmən ol qardaşına, öz kökünü qaz!” – deyir
Bu da “Yol Xəritəsi!...” Türk xalqı “olmaz!” deyir!

Türk xalqı “olmaz!” deyir! –
Diplomat ilanlara,
Namazını Fənərə, Romaya qılanlara,
BMT-dən NATO-ya dolaşan yalanlara
Millət Qarabağ deyir, bunlar petrol, qaz deyir
Sivil canavarlara türk xalqı “olmaz!” deyir!

Ağ kağızda yol cızan can oğlan, cavan oğlan
Gəl pozaq sərhədləri!
Başlayaq Qarabağdan!
Öncə Şuşa yolunu, Kəlbəcər yolunu aç!
Millət evsiz-eşiksiz... öncə ona bul əlac!
Erməniyə yanınca aç türkün qapısını,
Təbrizin, Zəngəzurun, Kərkükün qapısını.
Türk yolun aşığıdı! Yol aç, yollar açılsın,
Altaydan, Xantenqridən sənə qollar açılsın.
Urumçi yolunu gəz, Doğu Türküstanı sor,
Farsa bağışladığın Əfqanı, İranı sor,
Əridib millətini, pozurlar kitabını,
Farsdan, rusdan, çinlidən
Sən də sor hesabını!
Üstündə gün batmayan
bir cahan dövlətindən
Nə qalıbdır sənə, nə?
Aç ədalət yolunu millətinin üzünə!

Şükür, sənin hökmünə bağlı deyil gələcək,
Sizləri yolsuz qoyub öz yoluyla gələcək!
Tarix bir bağçadırsa – türk əbədi bir çiçək –
“Birliyimiz durduqca bu çiçək solmaz!” deyir.
Bu birliyi pozana türk xalqı “olmaz!” deyir.

AVSTRALİYA ABORİGENLƏRİ

Gördüm dükanlar dolu
Barmağının izini
Dağılmış dünyasının,
Şəkil xatirəsini.
Kenquru dərisindən ilan dərisinədək.
Hər şey qonaqlar üçün,
Qonaqlara paylanır,
İtən qitə, ötən gün.
Naxışlar möcüzədir,
Bəzəyir hər binanı.
Bəs hanı bu sənəti
Yaradan millət hanı?

...Gəlib-gedən adamlar
Dövrə vurub dayanmış,
Üç-dörd yerli lüt-üryan
Al-qırmızı boyanmış.
Musiqi alətləri
Yaranışdan yadigar.
Hər səsdə bu qitənin
Çarəsiz naləsi var.

Bizi də qopartsalar
Sahiblik duyğusundan.
Gözümüz açılmasa
Meyxananın meyindən,

Çal-çağır uyğusundan,
Başımız ayılmasa
Biqeyrət harınlıqdan,
Saat əqrəbləritək
İlişib qalsa zaman,
Ürəyimiz keyləşsə,
Donsa gözümüzdə yaş,
Turistlərin önündə
Meyxana deyə-deyə,
Ya zurna piləyərək
Ölərik yavaş-yavaş

Yanvar, Sidney

ÖLÜM FİTVASI

Adımın ölümə bu qədər yaxın,
		  bu qədər yan-yana dayandığını
Səhər qəzetlərinin hər gün yuxudan
		  cahil hacıların sənin haqqında
		  ölüm futvasıyla oyandığını
Hər kəs görə bilməz dünyada şəksiz,
Mən gördüm ancaq!

“Sabir Rüstəmxanlıya ölüm...
		  fitvası” sözüsə ayrı sətirdə
		  kiçik hərflərlə yazılır qəsdən.
Əzrayıl – dünyanın ölüm rüzgarı
		  günlərdi dolanır başımın üstə.

Başqa bir düşmən də fitva vermişdi
		  səksən səkkizdə.
Terror hədəfində ermənilərin
		  adım öndəydi!
Kimsə anlamır ki, uşaqlığımdan
		  neçə yol keçmişəm ölüm səddini,
		  neçə güllə yeri ürəyimdədir.

“Köksündən vurdular!” düşünənlərin
		  gözünün önündə
		  mən yenə sağam.
Hələ ki sönməmiş Tanrı verən nur,
Sinəmdə ürəyim əlli milyondur.
Biri susanda da başqası vurur.

Yanvar

AZƏRBAYCAN TÜRK OLUB...

Hər guşəsi əzizdir, cığırıyla, iziylə,
Ürəyim qanadlanır Azərbaycan sözüylə.
Bu müqəddəs ocaqdır, alışır əlimizlə,
Dağı, daşı, torpağı danışır dilimizlə.
Gələcək nəsillərə bu adlar görk qalacaq
Azərbaycan türk olub, həmişə türk qalacaq!

Türk, azəri deyirik, ikisi də doğmadı,
Onunçün qoruyubdur tarix bu iki adı.
Möhürlü kitablarda – elm adına bollu su,
Tarixin gizlininin aşkarlanmaq qorxusu.
Abşeronda Qobustan, Təbrizdə Ərk qalacaq,
Azərbaycan türk olub, həmişə türk qalacaq!

Qoy tarix əkinçisi səpsin sözün düzünü,
Daha bulandırmasın çeşmələrin gözünü.
Siyasətin üstündən girsin elmin altına,
Külüngünü endirsin yerin dərin qatına.
Bu haqq axtarışında bəlkə də tək qalacaq,
Azərbaycan türk olub, həmişə türk qalacaq!

Yaşasın tarix boyu mənimlə yol gələnlər,
Adımı, kimliyimi məndən artıq bilənlər.
Fars – adıyla yaşasın, ərəb də öz adıyla,
Uçsun sonsuz göylərdə hərə öz qanadıyla.
Özgə şöhrət istəməm, boynumda yük qalacaq,
Azərbaycan türk olub, həmişə türk qalacaq!

Dünyaya işıq saçıb, işığı sönən də mən,
Tanrıya könül açıb, Altaydan dönən də mən!
Kimliyimi deyirəm, yalançı ki deyiləm.
Turanam, turançıyam, talançı ki deyiləm.
Əyrini kəsə-kəsə düz yenə bərk qalacaq.
Azərbaycan türk olub, həmişə türk qalacaq!

ÖLMƏZLİK ÇƏLƏNGİ

Şükür bu payızın sarılığında
Körpə zəmilərin yaz rəngi də var.
Döyüş meydanından yorulduq ancaq
Tarix amanında söz cəngi də var...

Üstünə min yerdən min diş qıcanan,
Bu alan, bu satan vərdiş qıcanan,
Siz görən Koroğlu deyil qocalan
Daha topu da var, tüfəngi də var.

Gördük gədəsini, gördük şahini,
Çəkdik sinəmizə hər günahını,
Yaxşı ki, bu tülkü seyrəngahının
Tək-tək fili də var, pələngi də var!...

Keçəl Həmzələri yortur atıyla,
Milyonçu can çəkir öz manatıyla.
Biri sızıldayır muğamatıyla,
Birinin “Misri”dən ahəngi də var!

Biri saraydakı yalaqdan dönür,
Biri bir saatlıq qucaqdan dönür,
Könlüm min xəyalla bulaqdan dönür –
O kimdir çiynində səhəngi də var!

Köpüklü misralar gəldikcə cuşa
Sözü əyənləri çəkdilər başa.
Boğazdan boğulan şairlə qoşa
Arazda boğulan Behrəngi də var...
 
Yaşam da göylərdən bir amanatdı,
Bütün gedişlərin axırı matdı.
Sonuncu miniyin Əcəldi, atdı –
Yəhərdə qızıldan üzəngi də var!

Çox da son mənzilə gözüm yol çəkir,
Bir əlim biçdikcə, bir əlim əkir,
Qocalıq tələsir muştuluq təki,
Əlində Ölməzlik çələngi də var!...

Fevral



551

AD GÜNÜM

Bəlkə, min il yaşlı, on min il yaşlı
Sirli bir mahnının ardınca bu gün
Dağlara gəlmişəm yalqız, kimsəsiz
Öz doğum günümü qutlamaq üçün!

Ürək oxuyanın işləri müşkül,
Gözlərdə göz alan dərinlik qalmır.
Onsuz da seyrəlir dost məclisləri,
Sözlərdə əvvəlki şirinlik qalmır.

Yalqız zirvələrlə verim baş-başa,
Məni onlar atdı burdan həyata.
Görüm ucaların halı necədi,
Dözə bilirlərmi bu gedişata!...

Adımı köksünə həkk eləmişdim,
Bilmirəm ağrısı dərindədirmi?
Salam, çinar qardaş, nəğməm darıxır,
Sənin mahnıların yerindədirmi?

Əgər yerindəsə, bir ağız oxu,
Ya da sağlıq söylə köklər eşqinə.
Sən də badəyə dön, ay əlçim bulud,
Qaldırım başıma göylər eşqinə!

O göl qədəhini qaldır, qoca dağ,
Nuş elə, olsa da nəfəs kəsəsi.
Mən ömrüm uzunu səni öymüşəm,
Sən də bir ağız de sağlıq əvəzi!

Bu meşə, bu çəmən, bu bulaq, bu yol,
Köhnə dostlarımdı – məclisimdə cəm.
Şəhərin səhəri ayıltdı məni,
Şəkər bulaqlardan keflənəcəyəm!

Elə sehr var ki, bu ucalıqda
Ürəyi dəyişər, vaxtı çaşdırar.
Dağlar ad günümə hədiyyə kimi
Ruhumu yenidən cavanlaşdırar.

20 may

XARİCİ

Özgə sifətlərlə yanır reklamlar,
Doğma küçələrdə yadlıq göz deşir.
Yenə də əcnəbi heyranlığıyla
Bakı göz önündə xariciləşir.

Yetim bağlarımız başlı-başına,
Uzaq qitələrin alması əziz.
Nə meyvə yetirən, nə kölgə salan,
Çeşmələr qurudan palması əziz...

Gəlir Qaradağın boz çöllərinə,
Mini bitməsə də, beş-onu bitir.
Özgə təbiəti yamsılamağa
O kimin puludur sovrulub gedir?...

Yerlisə, susuz da yaşaya bilər,
Ya qırılıb gedir, ya gizlənirlər.
İtalyan küknarı, Konqo kaktusu
İmam övladıtək əzizlənirlər...

Yapon liliputu – hikkəsi böyük,
Üstündə bir dastan yazıynan gəlir.
Bir mülk qiymətinə alınanların
Hərəsi bir gəlin nazıynan gəlir.

Gübrəsi ayrıca, suyu ayrıca,
Dibinin torpağı ələnəcəkdir.
Bu yerli deyil ki! Canı cəhənnəm...
Soyuqda körpətək bələnəcəkdir...

Göz üstə qorunur özgə ağaclar –
Ayrı baxıcısı, ayrı “doktoru”.
Yanında balaca çeşməsi axır,
Dibində ayrıca projektoru...

Kənarda vələslər verib baş-başa,
Qovaqlar qardaşım, söyüdlər bacım,
Dibçəkdə ədayla gələn qonağa
Qibtəylə boylanır qaraağacım...

Nə olar dağlara keşikçi olan
Palıd ağacı da yadına düşsün!
Qapında yellənən salxım söyüdün
Pırtlaşıq saçı da yadına düşsün!

O Xan çinarı da işıqlandır ki,
Yurdun vüqarıtək ucalır göyə.
Get öz meşəmizdən min nəğmə eşit,
Hər budaq bir meyvə versin hədiyyə!...

Gəlmə ağacların ərköyünlüyü
Bakı küləyinə tablamaz, sınar.
Özündən qopanlar buralıq deyil,
Qayıtsın öz doğma xarabasına...
Mənə öz əncirim, üzümüm yetər. 
Qayada bitməyə dözümüm yetər!...

VİDA

Gedərkən
Sübh şəfəqlərində
Yuyacağam qanadlarımı,
Gözlərimdə yanacaq yeni bir səhər,
Əllərimə qonacaq
Çöllərin tozu
Yaddaşımdan əsib keçəcək
Dağların axşam rüzgarı,
Dünyam dolacaq
Şaftalı çiçəyinin çəhrayısıyla,
Millətim ölməzlik havasında
Və çalışqan arılar kimi!
Yollardan, sevgilərdən yığacağam ürəyimi.
Xəyalımda yamacdakı tənha ev –
Günəşə boylanan!
Həyətində çörək ətri!
Halallığı – ilk şeirimin ilk sətri!
Tanrıya bağlılıq, ölməzliyə inam,
Ruhların qayıtdığı ocaqların havası,
İlk baharın selləri,
Uşaq addımımla yollara yazdığım yazı,
Həsrətində payız zəmiləri –
Mavi qədəhlərə bənzər çiçəkləri,
Göylərin bir parçası.
Holavar daşından süzülən bir damla su,
Bir də Savalandan bir ovuc qar!
Bunları aparmaq olsa,
Ölməyə nə var?

22 oktyabr

CAVAB YOX

Canlılar əbədi bir eşq içində,
Quş-quşa bağlıdır, ağac-ağaca.
Tək mənəm Allaha üsyan eləyib
Onun göndərdiyi sevgidən qaçan...

Bilir ki, səbəbsiz deyil bu haray,
Elə duz basıb ki, susmaz göynəyim.
Yaradıb, sonra da çəkib çarmıxa,
Hər şeyim var ikən, yoxdur heç nəyim...

Heyf ki, quş qədər taleyimiz yox,
Yarpaqlar oxuyur nəfəs-nəfəsə.
Mən də öz nəğməmi qoşuram, ancaq
Cavab yox könlümü yandıran səsə...

ALLAHLIQ İDDİASI

İran saytları 2009-cu ilin fevral 
ayında yazmışdılar ki, guya, mən şiəliyi 

təhqir etmişəm... Bu bir qurğu və bəhanə idi...

Hədəfimiz bütövlük! İslam vəhdət dinidir,
Bizi ayıra bilməz bu sünnilik, şiəlik...
Nə “mücahid” demişəm, nə “şiə” alimləri,
Bu yalan uydurmalar Siyasi fahişəlik!

Tale yoldaşımızdı fars da, kürd də, ərəb də,
Əsarət maşınları bir yerdə əzir bizi,
Bu din bayquşlarının dindən xəbərləri yox,
Hansı din qanunuyla kəsdilər dilimizi?

Yüz illərdir cəhalət İslama üz qarası,
Qənimdi zülmətlərdən yol arayan kəslərə.
Qolumda din adına irançılıq qandalı,
Allah ki fars deyildir, ona xidmət göstərə...

İslam – sonsuz bir ümid, fikir, ruh azadlığı,
Bir sevgi çevrəsində yaradan, yaradılan.
Ümman – böyüklüyünü zərrələrə borcludur,
Zərrənin içindəsə təkrarlanır bir ümman!... 

Əbədiylə ötəri bir zəncirin halqası,
Allah nə yaradıbsa bir bədəndir, bir qandır.
Bəndəsində bir zərrə Allah sevgisi varsa,
Bəs bu qədər Allahlıq iddiası hardandır?

İT VƏFASI

Dayanıblar yol üstə
Kişi, qadın, bir də it.
Üç canlı... 
Kişi sakit,
Qadın – bir ayağı qaçaraq,
İt – həyəcanlı.
İpi kişinin əlindəykən,
Gözünü ayırmır qadından.
Birdən ayrılıb gedər
Onunla vidalaşmaq
Çıxar yadından.
Qadın ərini öpür.
Əlinin təmasıyla
hələlik deyir itə.
Sonra qarışır selə.
Ancaq it vurnuxaraq
Yola dartınır hələ.
Hara getdi, nə üçün?
İnciməzmi kütlənin
İçində tək qalınca?
Kişisə etinasız,
Çəkir onu dalınca.

BAŞSIZLAR DÜNYASI

Ekranda Ronaldinyo
Futbol topu, ayaq, baş…
Bir də yaşıl meydanda
Saatyarımlıq savaş...
Bütün dünyanın gözü
Dikilib bir nöqtəyə,
On bir nəfər yurddaşı
Qalib gələcək deyə.
Krallar, baş bakanlar
Məhkumdular...
Yan-yana...
Hərəsi bir ümidlə
Boylanırlar meydana.
Zərbə – millət ayaqda,
Zərbə – ölkə adına!
Qalib gəl – milli bayraq
Dönəcək qanadına.
Ayaq – qızıldan baha,
Çoxdan unudulub baş.
Başsızlar dünyasını
Bürüyən gizli dava.
Böyüyür yavaş-yavaş...

